
ᒪᓕᒐᓕᐅᖅ̀ᑏᑦ ᐅᐸᑦᓯᒪᔪᑦ: 
ᑑᓂ ᐊᖁᐊᖅ, ᐹᑦ ᐊᖕᓇᑲᖅ, ᒫᓂᑲ ᐃᐊᓪ, ᔫ ᐃᓄᒃ, ᔪᐊᔾ ᕼᐃᒃᔅ, ᑕᐃᕕᑦ ᔪᐊᓇᓯ, ᔪᐊᔾ ᖁᒃᓱᒃ, ᓯᑏᕝ ᒪᑉᓴᓚᒃ, 
ᔮᓂ ᒪᐃᒃ, ᓯᒥᐅᓂ ᒥᑭᓐᖑᐊᖅ, ᓴᒥᐅᓪ ᓄᕿᓐᖓᖅ, ᐹᓪ ᐅᑲᓕᖅ, ᑮᑦ ᐲᑕᓴᓐ, ᐹᓪ ᖁᐊᓴ, ᔪᐊᔾ ᖁᓚᐅᑦ, ᐋᓚᓐ 
ᕋᒻᐴᑦ, ᑖᒻ ᓴᒻᒧᖅᑐᖅ, ᔫ ᓴᕕᑲᑖᖅ, ᐊᐃᓴᑭ ᓲᔪᖅ, ᐲᑕ ᑕᑉᑐᓇ, ᔩᓂ ᐅᒡᔪᒃ. 
 
>>ᑲᑎᒪᓯᒋᐊᖅᑐᑦ 10:00-ᒧᐊᖅᑎᓪᓗᒍ 
 

ᑐᒃᓯᐊᕐᓂᖅ 
 
ᑎᑎᕋᖅᑎ (ᔮᓐ ᑯᐊᒃ) (ᑐᓵᔨᑎᒍᑦ): ᐅᓪᓛᒃᑯᑦ ᓄᓇᕗᒻᒥ ᓯᕗᓕᖅᑎᓂᑦ ᓂᕈᐊᖅᖠᕐᓂᖅ ᐱᒋᐊᖅᑎᓐᓂᐊᓕᕋᒃᑯ. 
 
ᐱᒋᐊᖏᓐᓂᑦᑎᓐᓂ ᖁᑦᑎᒃᑐᕐᒧ ᒪᓕᒐᓕᐅᖅᑎ ᑐᒃᓯᐊᕐᓂᒃᑯᑦ ᒪᑐᐃᖅᓯᓂᐊᕐᒪᑦ. 
 
>>ᑐᒃᓯᐊᖅᑐᑦ 
 

ᐊᖏᖅᑕᐅᓂᖓ ᑲᑎᒪᔾᔪᑎᒃᓴᖅ 
 
ᑎᑎᕋᖅᑎ (ᑐᓵᔨᑎᒍᑦ): ᐅᓪᓛᒃᑯᑦ. ᐅᓪᓗᒥ ᑲᑎᒪᓂᖅ ᐊᐅᓚᑎᓐᓂᐊᕋᒃᑯ ᓂᕈᐊᖅᖠᖅᑕᐅᑎᓪᓗᒍ ᓯᕗᒃᑲᖅᑕᖅᑎ, 
ᐅᖃᖅᑎ, ᐊᒻᒪᓗ ᒥᓂᔅᑕᐃᑦ ᑲᑎᒪᔨᖏᑦ.  
 
ᒪᓕᒐᓕᐅᖅᑎᓕᒫᑦ ᖃᓄᖅ ᐱᐅᓯᖃᕐᓂᐊᕐᒪᖔᑦᑕ ᐊᔾᔨᖏᓐᓂᑦ ᐱᓯᒪᔪᑦ ᓵᔅᓯᓐᓃᑦᑐᑦ. ᑕᒪᒃᑯᐊ ᐊᖏᕈᑎᒋᔭᐅᓯᒪᔪᑦ 
ᐃᓘᓐᓇᖏᑦ ᑲᑎᒪᔨᓄᑦ. ᐊᒻᒪ ᑲᑎᒪᔾᔪᑎᒃᓴᐃᑦ ᓵᔅᓯᓐᓃᒻᒥᔪᑦ.. 
 
ᒪᓕᒐᓕᐅᖅᑏᑦ ᐊᖏᖅᐱᓰ ᑲᑎᒪᔾᔪᑎᒃᓴᐃᑦ ᐊᖏᖅᑕᐅᖁᓪᓗᒋᑦ? 
 
ᐃᓚᖏᑦ ᒪᓕᒐᓕᐅᖅᑏᑦ: ᐊᖏᖅᐳᒍᑦ. 
 

ᓂᕈᐊᕋᒃᓴᓐᖑᖅᑎᑦᓯᓂᖅ ᐅᖃᖅᑎᒧᑦ 
 
ᑎᑎᕋᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᑕᐃᒪ ᒪᑐᐃᖅᓯᓂᐊᓕᕋᒪ ᓂᕈᐊᒐᒃᓴᓐᖑᖅᑎᑦᑎᓂᕐᒥᑦ ᐅᖃᖅᑎᒥᑦ. 
ᒪᓕᒐᓕᐅᖅᑎ ᓇᑦᓯᓕᖕᒧᑦ. 
 
ᐅᒡᔪᒃ: ᖁᔭᓐᓇᒦᒃ. ᑖᒻᓇ ᑕᐃᔪᒪᔭᕋ ᒪᓕᒐᓕᐅᖅᑎᐅᔪᖅ ᐊᒥᑦᑐᕐᒧᑦ ᔪᐊᔾ ᖁᕕᒃ ᖁᓚᐅᑦ. 
 
ᑎᑎᕋᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐊᒥᑦᑐᕐᒧᑦ ᒪᓕᒐᓕᐅᖅᑎ ᓂᕈᐊᒐᒃᓴᓐᖑᖅᑎᑕᐅᓃᑦ ᐊᖏᖅᐱᐅᒃ? 
 
ᖁᓚᐅᑦ: ᐄ, ᐊᖏᖅᐳᖓ. 

ᐅᖃᖅᑎᕈᖅᑐᖃᕐᓂᖅ 

 
ᑎᑎᕋᖅᑎ (ᑐᓵᔨᑎᒍᑦ): ᓂᕈᐊᒐᒃᓴᓐᖑᖅᑎᑦᑎᓂᖅ. ᓂᕈᐊᒐᒃᓴᓐᖑᖅᑎᑦᑎᔪᖃᖏᒻᒪᑦ. ᖁᔭᓐᓇᒦᒃ, ᔪᐊᔾ ᖁᕕᒃ 
ᖁᓚᐅᑦ, ᐃᒃᓯᕙᐅᑕᕐᒨᓐᖓᐅᒋᑦ. 
 
>>ᐸᑦᑕᑐᖅᑐᑦ 
 

ᓂᕈᐊᕋᒃᓴᓐᖑᖅᑎᑦᓯᓂᖅ ᓯᕗᓕᐅᖅᑎᐅᓂᕐᒧᑦ 
 
ᐃᒃᓯᕙᐅᑕᖅ (ᖁᓚᐅᑦ): ᐃᓚᒋᔭᐅᔪᑦ, ᑲᑎᒪᔩᑦ ᒪᓕᒐᓕᐅᖅᑏᑦ ᖁᔭᓐᓇᒦᖅᐸᔅᓯ. ᑕᒪᑐᒥᖓ ᐱᓕᕆᓂᐊᖅᑎᓪᓗᑕ 
ᑲᑎᒪᓂᐅᓂᐊᖅᑐᒥᒃ. ᒪᓕᒐᓕᕆᓂᕐᒧᑦ ᖁᔭᓐᓇᒦᑦᑎᐊᖅᐸᔅᓯ. ᑕᕝᕗᖓ ᐃᖏᑎᑕᐅᑎᓪᓗᖓ ᖁᕕᐊᓱᑦᑎᐊᖅᑐᖓ 
ᑖᒃᑯᐊ ᐱᓕᕆᐊᕆᓂᐊᖅᑕᕗᑦ ᓯᕗᓂᒃᓴᑦᑎᓐᓂ ᐊᖏᔫᓂᐊᕐᒪᑦ.  
 
ᒫᓐᓇ ᑕᐃᒪ ᐱᒋᐊᕈᓐᓇᖅᓯᔪᒍᑦ ᑎᒃᑯᐊᖅᓯᓂᕐᒥᑦ ᓯᕗᓕᖅᑎᒃᓴᒥᒃ ᐅᒃᑯᐃᖅᐳᖅ. ᑭᓇᒎᕐᖏᓐᓇ. ᒪᓕᒐᓕᐅᖅᑎ 
ᓇᑦᓯᓕᖕᒧᑦ. ᔩᓂ ᐅᒡᔪᒃ. 
 
ᐅᒡᔪᒃ: ᖁᔭᓐᓇᖅᑯᑎᑦ ᐅᖃᑉᑏ. ᑖᒻᓇ ᖁᓪᓗᖅᑑᕐᒥᐅᓄᑦ ᒪᓕᒐᓕᐅᖅᑎ ᐲᑕ ᑕᑉᑐᓇ ᑎᒃᑯᐊᖅᐸᕋ 
ᕼᐃᕗᓕᖅᑎᐅᓂᕐᒧᑦ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᐃᓚᒋᔭᐅᔪᖅ ᖁᕐᓗᖅᑑᒧᑦ, ᐲᑕ ᑕᑉᑐᓇ. ᐊᖏᖅᐱᑦ? 
 
ᑕᑉᑐᓇ (ᑐᓵᔨᑎᒍᑦ): ᐊᖏᖅᐳᖓ. 
 
ᐃᒃᓯᕙᐅᑕᖅ: ᐊᓯᖏᓐᓂᒃ ᑎᒃᑯᐊᖅᓯᔪᒪᔪᖃᖅᐸ? ᐊᕐᕕᐊᒧᑦ ᐊᒻᒪᓗ ᑎᑭᕋᕐᔪᐊᒧᑦ ᒪᓕᒐᓕᐅᖅᑎᐅᔪᖅ ᔪᐊᔾ 
ᖁᒃᓱᒃ. 
 
ᖁᒃᓱᒃ: ᖁᔭᓐᓇᒦᒃ, ᐃᒃᓯᕙᐅᑖᖅ. ᐊᐱᕆᔪᒪᕙ ᒪᓕᒐᓕᐅᖅᑎᐅᔪᖅ ᐸᖕᓂᖅᑑᒧᑦ ᔮᓂ ᒪᐃᒃ ᑎᒃᑯᐊᕈᒪᓪᓗᒍ. 
ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᒪᓕᒐᓕᐅᖅᑎᐅᔪᖅ ᐸᖕᓂᖅᑑᒧᑦ. ᔮᓂ ᒪᐃᒃ. ᐊᖏᖅᐲᑦ? 
 
ᒪᐃᒃ: ᒫᓐᓇ ᐊᖏᖏᑦᑐᖓ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᒪᓕᒐᓕᐅᖅᑎᐅᔪᖅ ᐋᒃᑳᕐᒪᑦ ᐊᒻᒪᓗ ᐊᓯᖏᓐᓂᑦ ᑎᒃᑯᐊᖅᓯᔪᖃᒃᑲᓐᓂᕈᓐᓇᖅᐸ? 
ᐸᖕᓂᖅᑑᒧᑦ ᒪᓕᒐᓕᐅᖅᑎᐅᔪᖅ. ᔮᓂ ᒪᐃᒃ. 
 
ᒪᐃᒃ: ᖁᔭᓐᓇᒦᒃ, ᐅᖃᖅᑏ. ᐹᓪ ᐅᑲᓕᖅ ᐃᖃᓗᐃᑦ ᓯᓈᖓᓄᑦ. 
 
ᐃᒃᓯᕙᐅᑕᖅ: ᐃᖃᓗᐃᑦ ᓯᓈᖓᓄᑦ ᒪᓕᒐᓕᐅᖅᑎᐅᔪᖅ. ᐹᓪ ᐅᑲᓕᖅ. ᐊᖏᖅᐱᑦ? 
 
ᐅᑲᓕᖅ: ᐄ, ᖁᔭᓐᓇᒦᒃ. 

ᐃᒃᓯᕙᐅᑕᖅ: ᖁᔭᓐᓇᒦᒃ. ᐊᖏᕐᒪᑦ. ᐊᒻᒪ ᓱᓕ ᑎᒃᑯᐊᖅᓯᔪᒪᖃᒃᑲᓐᓂᖅᐸ? ᖃᒪᓂᑦᑐᐊᒧᑦ ᒪᓕᒐᓕᐅᖅᑎᐅᔪᖅ, 
ᓯᒥᐅᓂ ᒥᑭᓐᖑᐊᖅ. 
 
ᒥᑭᓐᖑᐊᖅ: ᒪ’ᓇ ᐅᖃᖅᑎᑦᑎᔩ. ᒪᓕᒐᓕᐅᖅᑎᐅᔪᖅ ᐹᓪ ᖁᐊᓴ ᐊᒡᒍᕐᒧᑦ ᓂᕈᐊᒐᒃᓴᓐᖑᖅᑎᑉᐸᕋ. 
 
ᐃᒃᓯᕙᐅᑕᖅ: ᒪᓕᒐᓕᐅᖅᑎᐅᔪᖅ ᐊᒡᒍᕐᒧᑦ. ᐹᓪ ᖁᐊᓴ. ᐊᖏᖅᐲᑦ? 
 
ᖁᐊᓴ: ᐄ, ᐊᖏᖅᑐᖓ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᐊᖏᕐᒪᑦ. ᓯᕗᓕᐅᖅᑎᒃᓴᒧᑦ ᑎᒃᑯᐊᖅᓯᔪᒪᔪᖃᒃᑲᓐᓂᖅᐸ? ᖁᔭᓐᓇᒦᒃ. 
ᑎᒃᑯᐊᖅᓯᔪᒪᔪᖃᕈᓐᓃᕐᒪᑦ. ᑖᓐᓇ ᓯᕗᓕᐅᖅᑎᐅᓂᐊᖅᑐᒧᑦ ᐅᖃᕐᕕᒃᓴᖏᓐᓂᑦ ᐱᕕᖃᖅᑎᓐᓂᐊᓕᕐᒥᒐᑦᑎᒍᑦ.  
 
ᑖᒃᑯᐊ ᐅᖃᓪᓚᒃᑎᓐᓂᐊᖅᑕᕗᑦ 20 ᒥᓂᔅᒥ ᐅᖃᓪᓚᒍᓐᓇᕐᓂᐊᖅᑐᑦ.  
 
ᐊᒻᒪᓗ ᑕᒪᒃᑯᐊ ᑎᑎᖅᑲᐃᑦ ᒪᓕᒡᓗᒋᑦ ᐱᒋᐊᕐᓂᐊᖅᑕᕗᑦ ᐊᑎᖏᑕ ᑭᖑᓪᓕᖅᐹᖏᑦ ᐱᖅᑳᕐᓗᒋᑦ.  
 
ᓯᕗᓪᓕᖅᐹᖅ ᒪᓕᒐᓕᐅᖅᑎᐅᔪᖅ ᐃᖃᓗᖕᓄ ᓯᓈᖓᓄᑦ. ᐹᓪ ᐅᑲᓕᖅ. ᐱᒋᐊᖅᑳᕈᓐᓇᖅᑐᑎᑦ. ᒪᒥᐊᓇᖅ. 
 
ᐅᑲᓕᖅ: ᐃᑲᔪᖁᔭᐅᔫᔮᓚᐅᕋᒪ. ᐅᓂᒃᑳᕐᓂᐊᕋᒪ ᑖᓐᓇ ᐊᐱᕆᖅᑳᑲᐃᓐᓇᕈᒪᔪᖓ ᐊᑐᐃᓐᓇᖅᑕᖃᕐᒪᖔᑦ. 
ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᐄ. ᖃᓪᓗᓇᐅᔭᕐᓗᖓ. (ᑐᓵᔨᑎᒍᑦ) ᒪᓕᒐᓕᐅᖅᑎ ᐃᖃᓗᖕᓄᑦ ᓯᓈ, ᐹᓪ ᐅᑲᓕᖅ, 
ᑲᔪᓯᔪᓐᓇᖅᐳᑎᑦ ᐊᐱᖅᓱᖅᑕᐅᕕᖕᒧᑦ. ᑕᑉᐸᐅᖓ ᓵᔅᓯᓐᓅᕈᓐᓇᕈᕕᑦ ᖃᓄᐃᔾᔮᖏᑦᑐᖅ. 
 
ᐅᑲᓕᖅ: ᐅᓪᓛᒃᑯᑦ. ᑐᓐᖓᓱᑦᑎᐊᕆᔅᓯ ᑕᕝᕗᖓ ᑲᑎᒪᕕᑦᑎᓐᓄᑦ ᖃᐃᓯᒪᔪᑦ ᓂᕈᐊᖅᑕᐅᖃᑎᒋᓯᒪᔭᒃᑲᓗ.  
 
ᖁᔭᓐᓇᒦᒃ, ᐅᖃᖅᑎᑦᑎᔨ, ᖁᕕᐊᓱᖃᑎᒋᕙᒋᑦ ᐊᓂᒍᔾᔭᐅᒻᒥᒐᕕᑦ ᐊᒻᒪᓗ ᐅᐱᒋᕙᒋᑦ ᑕᕝᕗᖓ ᐃᓕᓯᒪᔪᒪᓂᐊᕋᕕᑦ 
ᐅᕙᒍᑦ ᑲᑎᒪᕕᖓᓂᑦ ᐊᐅᓚᑦᑎᐊᖁᔨᓪᓗᑎᑦ. 
 
ᑖᓐᓇ ᖁᔭᒋᓗᐊᕐᒥᔭᕋ ᒥᔅᑕ ᒪᐃᒃ ᐅᕙᓐᓂᒃ ᐃᓇᑦᑎᓐᖑᐊᑕᓯᓐᓇᕐᖓᑦ ᑕᕝᕗᖓ ᓯᕗᓕᖅᑎᐅᖁᔨᓪᓗᓂ. 
ᖁᔭᒋᓗᐊᖅᑕᕋᖃᐃ ᑖᓐᓇ ᑭᒡᒐᑐᕐᖓᑦ ᐃᓅᕕᒋᓚᐅᖅᓯᒪᔭᓐᓂᒃ ᐱᕈᕐᕕᒋᓚᐅᖅᓯᒪᔭᓐᓂᒃ. ᑖᓐᓇ ᑕᕝᕘᓇ 
ᓄᓇᑯᓗᑉᐳᑦ ᑲᔾᔮᓇᕕᔾᔪᐊᕐᓂᖓᓄᑦ ᖃᐅᔨᑎᒃᑲᓐᓂᕈᒪᔭᒃᑲ ᓄᓇᕗᒻᒥᐅᑕᐅᖃᑎᒃᑲ ᑲᔾᔮᓇᕐᓂᖅᐹᖑᖃᑕᐅᒻᒪᑦ 
ᓄᓇᕘᓕᒫᒥ. 
 
ᐊᒃᑑᐸᐅᓚᐅᖅᑐᒥ ᑖᒃᑯᐊ ᑭᒡᒐᑐᕈᒪᓚᐅᕋᒃᑭᑦ ᐃᖃᓗᐃᑦ ᓯᓈᒥᐅᑕᑯᓗᐃᑦ ᐃᒫᒃ ᐃᓱᒫᓗᒋᔭᖏᑦ 
ᑲᒪᒋᒋᐊᒃᑲᓐᓂᕈᒪᓪᓗᒋᑦ, ᐱᓗᐊᖅᑐᒥᒃ ᓇᒻᒥᓂᖅ ᐃᓕᓐᓂᐊᓂᕐᒥᒃ ᐊᒻᒪᓗ ᑕᒪᒃᑯᓂᖓ ᐃᓱᒪᖃᓗᐊᖅᐸᑦᑐᓂᒃ 
ᐃᑲᔪᕆᐊᒃᑲᓐᓂᕈᒪᓪᓗᖓ. ᑖᒃᑯᐊ ᐃᓕᓐᓂᐊᖅᓯᒪᔭᒃᑲ ᐊᒻᒪᓗ ᖃᐅᔨᒪᔭᒃᑲ ᒪᓕᒐᓕᕆᓂᕐᒧᑦ ᒐᕙᒪᓕᕆᓂᕐᒧᑦ 
ᐊᑐᕆᐊᒃᑲᓐᓂᕈᒪᓪᓗᒋᑦ ᐃᑲᔫᑕᐅᒃᑲᓐᓂᖁᓪᓗᒋᑦ ᑭᒡᒐᖅᑐᖅᑕᑯᓗᑦᑎᓐᓄᑦ. ᑖᒃᑯᐊ ᐃᖃᓗᐃᑦ ᓯᓈᒥᐅᑕᑯᓗᐃᑦ 
ᖁᔭᒋᓚᐅᖅᑕᒃᑲ ᐅᕙᓐᓂᒃ ᐅᑉᐱᕈᓱᓐᖑᐊᑕᖅᓯᓐᓇᓚᐅᕐᖓᑕ ᓂᕈᐊᖅᑕᐅᑲᓐᓂᕈᓐᓇᓚᐅᖅᑐᖓᓗ ᑎᓴᒪᒋᔭᖓᓄᑦ 
ᑕᒫᓂ ᐃᖃᓗᓐᓂ. 

ᑕᒪᓐᓇ ᓂᕈᐊᖅᑕᐅᖃᑦᑕᕐᓂᖅ ᐱᒻᒪᕆᐅᒻᒪᑦ ᐊᒻᒪᓗ ᐅᐱᓐᓇᖅᑐᓂ ᐊᔅᓱᕈᕐᓇᖅᑐᒦᑲᐃᓐᓇᖃᑦᑕᕋᓗᐊᖅᑐᓂ ᑭᓯᐊᓂ 
ᐊᓂᒍᐃᔾᔭᐅᖃᑦᑕᓇᕐᒥᒻᒪᑦ. ᓇᓗᓇᐃᕈᒪᔪᖓ ᑕᕝᕙᓂ ᑲᑎᒪᕕᑦᑎᓐᓂ ᑲᑎᒪᔨᐅᓪᓗᑕ ᐱᔪᓐᓇᐅᑎᕗᑦ ᐊᔾᔨᒌᒻᒪᑕ 
ᐊᒻᒪᓗ ᑖᒃᑯᐊ ᐱᔭᔅᓴᕆᓂᐊᖅᑕᕗᑦ ᒐᕙᒪᐅᓪᓗᑕ ᑲᑎᓐᖓᑦᑎᐊᕐᓗᑕ ᑭᓯᐊᓂ ᐃᖅᑲᓇᐃᔭᖃᑎᒌᑦᑎᐊᕐᓗᑕ 
ᑲᔪᓯᒍᓐᓇᖃᑦᑕᕐᓂᐊᕋᑦᑎᒍᑦ. ᑭᓯᐊᓂᑦᑕᐅᖅ ᑕᐃᒫᒃ ᐱᒋᐊᓕᖃᑖᖅᑐᑕ ᓯᕗᓕᖅᑎᔅᓴᐅᓂᐊᖅᑐᓂᒃ 
ᓇᓗᓇᐃᔭᖃᑦᑕᕆᐊᖃᕐᓂᐊᕋᑦᑕ ᑖᒃᑯᐊ ᑐᑭᒧᐊᑦᑎᐊᕐᓂᐊᖅᑲᑕ ᐱᔭᔅᓴᕗᑦ. 
 
(ᑐᓵᔨᑎᒍᑦ) ᑲᔪᖏᖅᑎᑕᐅᓯᒪᕗᖓ ᑲᑎᒪᔨᐅᖃᑎᓐᓄᑦ ᐱᓇᓱᖃᑕᐅᖁᓪᓗᖓ ᓯᕗᓕᖅᑎᒃᓴᐅᓂᕐᒧᑦ. 
ᐅᖃᐅᔾᔭᐅᓚᐅᖅᐳᖓ ᐃᑲᔪᖅᑐᓂᑦᑎᓐᓄᑦ ᐱᔾᔪᑎᖃᕐᒪᑦ ᐊᔪᓐᖏᔾᔪᑎᒋᔭᕐᓄᑦ, ᓇᒥ ᐃᓅᓂᕆᓚᐅᖅᑕᓐᓅᓐᖏᑦᑐᖅ 
ᓇᒥᓗ ᓄᓇᖃᕐᓂᕐᓄᑦ. ᑕᒪᓐᓇ ᐱᒻᒪᕆᐊᓘᔪᖅ ᑕᒪᒃᑯᐊᖑᒻᒪᑕ ᐊᒃᓱᕈᕐᓇᖅᑐᑦ ᐱᔭᕆᐊᓖᑦ ᓄᓇᕘᑦᑎᓐᓂ 
ᑭᓪᓕᓕᐊᖑᓯᒪᔪᓂᑦ ᐃᓕᓴᖅᓯᓐᖏᒻᒪᑕ. 
 
ᓄᓇᕗᒻᒥ ᐃᓕᓐᓂᐊᕐᓂᓕᕆᓂᖅ ᐊᖑᒻᒪᑎᓐᖏᒻᒪᑦ ᐃᓕᓐᓂᐊᖅᑎᖁᑎᑦᑕ ᐱᔭᕆᐊᖃᖅᑕᖏᓐᓂᑦ. ᐊᒥᓲᓗᐊᖅᑐᐃᑦ 
ᐃᓄᐃᑦ ᓱᓕ ᐃᖅᑲᓇᐃᔮᖃᓐᖏᒻᒪᑕ ᓄᑖᓂᓪᓗ ᖃᓄᖅᑑᕈᑎᑖᕆᐊᖃᓕᖅᑐᑕ ᐃᒡᓗᑭᒃᓴᓗᐊᕐᓂᑎᓐᓄᑦ. ᑕᒪᒃᑯᐊᓗ 
ᐃᓗᐊᓐᖏᓕᐅᕈᑎᐊᓗᐃᑦ ᐊᒃᑐᐃᒻᒪᑕ ᓄᓇᕗᒥᐅᓂᑦ ᑭᓇᐅᒐᓗᐊᖅᐸᑕᓘᓐᓃᑦ, ᖃᓄᐃᑦᑐᓂᑦ 
ᐅᖃᐅᓯᖃᕋᓗᐊᖅᐸᑕᓘᓐᓃᑦ ᓇᒥᓘᓐᓃᑦ ᓄᓇᖃᕋᓗᐊᖅᐸᑕ. ᐋᖅᑭᒋᐊᕈᑎᒃᓴᓂᑦ ᓴᖅᑮᔭᕆᐊᖃᖅᐳᒍᑦ 
ᐃᓄᖁᑎᓕᒫᑦᑎᓐᓄᑦ ᑐᑭᑖᕈᑕᐅᔪᓐᓇᕐᓂᐊᖅᑐᓂᑦ. ᑕᒪᓐᓇ ᐱᔭᕆᐊᖃᓪᓚᕆᑦᑐᖅ ᑕᒪᑐᒨᓇᓗ 
ᐊᖏᖅᓯᒪᓂᖃᕆᐊᖃᕐᓇᕐᓂᐊᖅᑐᖅ ᖃᐅᑕᒫᑦᑎᐊᖅ.  
 
ᑕᐃᒪᓕ ᓯᕗᓕᖅᑎᐅᓂᖅ ᐱᔭᒃᓴᖅᑖᖅᑎᑕᐅᓯᒪᕗᒍᑦ ᐅᕙᑦᑎᓐᓂᒃ ᐃᓱᒪᒋᓐᖏᖔᕐᓗᑕ ᑕᖅᑲᒃᑯᐊ 
ᐃᓱᒪᒋᖔᕐᓂᐊᕐᓗᑎᒃᑯᑦ. ᑕᒪᓐᓇ ᐊᑐᖅᑐᖅ ᑕᒪᒃᑮᓐᓄᑦ ᓄᓇᓕᖕᓄᑦ ᐃᓄᖕᓄᓪᓗ ᐊᑐᓂ. ᐊᖏᖅᑲᐅᔪᖓ 
ᓯᕗᓕᖅᑎᐅᑉ ᐃᓂᖓᓄᑦ ᐱᔪᓐᓇᖏᓐᓇᓱᒋᒐᓗᐊᖅᑎᓪᓗᖓ ᑐᕌᒐᒃᓴᓕᐅᕐᓗᑕ ᐋᖅᑭᒃᓱᐃᔪᓐᓇᕋᑦᑕ ᐃᓄᖁᑎᕗᑦ 
ᓯᕗᓪᓕᐅᑎᓯᒪᓗᑎᒃᑯᑦ ᐊᒻᒪᓗ ᐊᔾᔨᒌᓐᖏᑦᑐᓂᒃ ᐱᓕᒻᒪᒃᓯᒪᒐᑦᑕ ᐊᔾᔨᒌᓐᖏᑦᑐᓂᒡᓗ ᐱᕈᖅᓴᖅᓯᒪᓪᓗᑕ 
ᑖᔅᓱᒥᖓᔅᓴᐃᓐᓇᖅ ᓯᓐᓇᖅᑑᒪᖃᖃᖅᑐᒍᑦ ᓯᕗᓂᒃᓴᑎᓐᓂᒃ ᕿᑐᕐᖓᑦᑎᓐᓄᑦ ᐃᓂᒋᔭᐅᑦᑎᐊᕐᓂᐊᕐᒪᑦ.  
 
ᐅᖃᖅᑏ, ᒪᓕᒐᓕᐅᖅᑎᐅᖃᑎᓪᓗ ᐅᓪᓗᒥ ᑕᐃᒪ ᑖᓐᓇᐅᔪᒃᓴᐅᖏᑦᑑᒐᓗᐊᖅ ᐸᕐᓇᐅᓯᐅᓂᐊᕐᓂᖅ ᐊᕐᕌᒍᓂᒃ 
ᐊᒡᒋᖅᑐᓂᒃ ᑕᒪᓐᓇ ᓇᒧᓐᖓᐊᓂᐊᕐᒪᖔᑦᑕ ᐋᖅᑭᒃᑕᐅᔭᕆᐊᖃᕐᒪᑦ ᐃᓘᓐᓇᑦᑎᓐᓄᑦ ᑲᑐᔾᔨᓗᑕ. 
ᑕᐃᒪᐃᒃᑲᓗᐊᖅᑎᓪᓗᒍ ᐅᒃᐱᕆᔭᖃᖅᑐᖓ ᑕᐃᓐᓇ ᓂᕈᐊᖅᑕᓯ ᓯᕗᒃᑲᑕᖅᑎᒋᔭᐅᓂᐊᖅᑐᖅ ᒐᕙᒪᒃᑯᓐᓄᑦ 
ᓯᕗᓪᓕᐅᔾᔭᐅᓯᒪᔪᓂᒃ ᖃᐅᔨᒪᑦᑎᐊᕆᐊᖃᖅᑐᖅ ᓈᓚᒍᓐᓇᕆᐊᓕᒃ, ᐃᓕᑉᐸᓕᐊᔪᓐᓇᕆᐊᓕᒃ 
ᓯᕗᓪᓕᖅᑎᐅᔪᓐᓇᕆᐊᓕᒡᓗ ᐊᖏᖅᑎᑕᐅᑐᐊᕈᓂ. ᑖᒃᑯᐊ ᓂᕈᐊᖅᑎᕗᑦ ᐃᓕᔅᓯᓐᓂᒃ ᓂᕈᐊᖅᓯᓚᐅᖅᑐᑦ 
ᑭᒡᒐᖅᑐᖅᑕᐅᔪᓐᓇᕐᓂᐊᕋᒥᒃ ᐊᒻᒪᓗ ᐃᖅᑲᓇᐃᔭᑦᑎᐊᖅᑐᓂᒃ ᓯᕗᓕᖅᑎᖃᕐᓂᐊᕋᒥ.  
 
ᑭᒃᑯᑐᐃᓐᓇᐃᑦ ᓯᕗᓪᓕᐅᑎᓯᒪᔭᖏᑦ ᑕᒪᒃᑯᐊ ᖃᐅᔨᒪᔭᕆᐊᖃᖅᑕᕗᑦ ᓯᕗᓕᖅᑎᐅᓗᑕ ᐅᕝᕙᐅᕗᓪᓕ 
ᓯᕗᓪᓕᐅᑎᓇᔭᖅᑕᒃᑲ:  
 
ᐃᓕᓐᓂᐊᕐᓂᓕᕆᓂᖅ ᑕᒪᓐᓇ ᓯᕗᓪᓕᐅᔾᔭᐅᔭᕆᐊᓕᒃ ᐃᓅᓯᓕᒫᖅ ᐊᑐᖃᑦᑕᕋᑦᑎᒃᑯᑦ ᐱᒋᐊᓲᖑᓪᓗᓂᓗ 
ᓱᕈᓯᐅᓂᑦᑎᓐᓂᒃ. ᓱᕈᓯᓕᒫᑦ $10 ᐅᓪᓗᑕᒫᖅ ᐊᑐᐃᓐᓇᖃᕆᐊᓖᑦ.  
 
ᐸᐃᕆᕖᑦ ᐃᖏᕐᕋᑦᑎᐊᖅᑐᑦ ᓲᕐᓗ ᐃᖃᓗᖕᓂ ᑐᒥᑯᓗᐃᑦ ᐊᒻᒪᓗ ᐊᕐᕕᐊᓂ ᐱᕈᖅᓴᐃᕕᒃ. ᑖᒃᑯᐊ ᑲᔪᓯᑦᑎᐊᖅᑐᑦ 
ᐃᓕᓐᓂᐊᓕᒻᒪᒃᓴᕐᕕᐅᖃᑦᑕᖅᑐᑦ ᐊᓯᑦᑎᓐᓂᒡᓗ ᓴᓇᖅᑯᑎᑖᖅᑎᓐᓂᐊᖅᑕᕗᑦ ᐃᑲᔪᖅᓲᑎᒃᓴᖏᓐᓂᒡᓗ 
ᐋᖅᑭᒃᓯᔾᔪᑎᒋᓗᒋᑦ ᐸᐃᕆᕕᒃᓴᓂᒃ ᓴᖅᑭᑦᑎᓂᐊᕐᒪᑕ.  
 
ᓯᕗᒃᑲᖅᑕᖅᑎᓂᒃ ᑕᑯᓯᒪᔪᒍᑦ ᓴᓂᑭᓗᐊᕐᒥ ᐃᓕᓐᓂᐊᕐᕕᐊᓗᖕᒥ ᐃᓕᓴᖅᑐᑦ ᐃᑲᔪᖅᑕᐅᓪᓗᑎᑦ ᕿᔪᓕᕆᓂᕐᒥᒃ 
ᐃᓕᓴᕐᕕᐅᑉ ᐸᐃᕆᕕᒃᓴᖓᓂᒃ ᓴᓇᓚᐅᖅᓯᒪᔪᑦ.  
 
ᐃᓕᓐᓂᐊᓕᒻᒪᒃᓴᕐᓂᕐᒧᑦ ᐃᓕᓐᓂᐊᕈᑏᑦ ᐱᒋᐊᖅᑕᐅᔭᕆᐊᓖᑦ ᑐᑭᒧᐊᒃᑎᑕᐅᓗᑎᒡᓗ ᖁᕕᐊᓇᖅᑑᓗᑎᒃ 
ᐃᓕᓐᓂᐊᖅᑎᑕᐅᖃᑦᑕᕈᓐᓇᕐᓂᐊᕐᒪᑕ.  

ᓄᓇᕗᑦ ᐱᒋᐊᓕᓵᖅᑲᐅᑎᓪᓗᒍ ᐃᓕᓐᓂᐊᕐᕕᖕᓂᒃ ᓄᑖᓂᒃ ᓴᓇᕙᓪᓕᐊᓚᐅᖅᑐᒍᑦ. ᑕᐃᒪ ᑖᒃᑯᐊ 
ᕿᒥᕐᕈᓇᒃᑲᓐᓂᕆᐊᖃᕐᓂᐊᓕᖅᑕᕗᑦ ᖃᓄᐃᓕᐅᓕᕋᓗᐊᕐᒪᖔᖏᑦ ᐃᓗᖏᓐᓂᒃ ᖃᐅᔨᒪᓗᒋᑦ.  
 
ᐊᕐᕌᒍᖏᓐᓂᒃ ᒪᓕᑐᐃᓐᓇᕐᓗᒋᑦ ᐊᓂᒍᐃᑎᑦᑎᓂᖅ ᑕᒪᓐᓇ ᐊᑐᕆᐊᖃᕈᓐᓃᖅᑕᕗᑦ ᐃᑲᔫᑎᖃᓐᖏᒻᒪᑦ 
ᐃᓕᓴᖅᑐᖁᑎᑦᑎᓐᓄᑦ. ᒪᐅᖓᑦᑎᐊᖅ ᐋᖅᑭᒃᓯᒪᔪᓂᒃ ᒥᒃᖠᕙᓪᓕᐊᑎᑦᑎᓂᐊᕐᓗᑕ ᐱᐅᓯᑎᒃᑲᓐᓂᕆᐊᖃᖅᑕᕗᑦ 
ᐃᓕᓐᓂᐊᕐᓂᓕᕆᓂᖅ ᓯᕗᓂᒃᓴᑦᑎᓐᓄᑦ ᐃᑲᔫᑎᖃᕐᓂᐊᕐᒪᑦ.  
 
ᐱᔾᔪᑎᒃᓴᖃᐅᕈᓐᓃᖅᑐᒍᑦ ᐃᓄᐃᑦ ᐅᖃᐅᓯᖏᑦ ᐊᑐᕐᓗᒋᑦ ᐃᓕᓐᓂᐊᕈᑎᒃᓴᓕᐅᖃᑦᑕᕐᓂᖅ ᐱᔾᔪᑎᒋᓪᓗᒍ. 
ᓄᑕᕋᐅᓂᖅᐹᑦ ᖃᓄᖅ ᐃᓕᓐᓂᐊᕋᓱᒋᕕᑎᒍᑦ ᑕᒪᒃᑯᓂᖓ ᓄᓇᕗᑦ ᓯᓚᑖᓃᓐᖔᖅᑐᓂᒃ ᐃᓕᓐᓂᐊᕈᑎᒃᓴᓂᒃ 
ᐊᑐᖃᑦᑕᖅᑎᓪᓗᑕ. ᐊᕙᑎᕗᑦ ᐃᓕᖅᑯᓯᕗᓪᓗ ᑖᒃᑯᐊ ᐱᔾᔪᑕᐅᓗᑎᑦ ᐃᓕᓐᓂᐊᕈᑎᒋᔭᐅᔭᕆᐊᓖᑦ.  
 
ᐊᒻᒪᓗ ᓈᓴᐅᓯᕆᓂᕐᒨᖓᔪᑦ ᐊᑭᑦᑐᕋᐅᑎᓂᕐᒥᒃ ᑕᒪᓐᓇ ᐱᔾᔪᑎᖃᕐᓗᑕ ᓯᕗᒧᐊᒃᐸᓪᓕᐊᔭᕆᐊᖃᖅᑐᒍᑦ 
ᐋᖅᑭᒃᓯᒪᑦᑎᐊᖅᑐᓂᒡᓗ ᐃᓕᓐᓂᐊᕐᕕᐊᓗᖕᒥ ᐃᓕᓐᓂᐊᕈᑎᒃᓴᓕᐅᕐᓗᑕ ᖃᐅᔨᓴᐃᔾᔪᑎᒃᓴᓂᒡᓗ. ᑕᐃᒃᑯᐊ 
ᐃᓕᓐᓂᐊᕐᕕᐊᓗᖕᒥ ᐱᔭᕇᖅᑐᑦ ᐊᓯᐊᓄᑦ ᐃᓕᓐᓂᐊᕆᐊᒃᑲᓐᓂᖅᐸᑕ ᐃᑲᔪᖅᑕᐅᔭᕆᐊᓖᑦ 
ᑮᓇᐅᔭᖅᑖᖅᑎᑕᐅᖃᑦᑕᕐᓂᖏᓐᓄᑦ. ᑕᒪᓐᓇ ᒪᐅᖓᑦᑎᐊᖅ ᐋᖅᑭᒃᓯᒪᔫᒐᓗᐊᖅ ᐃᖅᑲᓇᐃᔮᑦ ᒐᕙᒪᒃᑯᓐᓃᑦᑐᑦ 
ᓄᓇᕗᒻᒥᐅᓄᓪᓗ ᐃᓐᓄᒃᑕᐅᕙᓪᓕᐊᔭᕆᐊᓖᑦ.  
 
(ᑐᓵᔨᑎᒎᕈᓐᓃᖅᑐᖅ) ᐃᓄᐃᑦ ᐃᖅᑲᓇᐃᔭᖅᐸᑦᑐᑦ ᒐᕙᒪᒃᑯᓐᓂ ᐱᕈᖅᐸᓪᓕᐊᖏᓐᓇᓚᐅᖅᑐᑦ 
ᒐᕙᒪᐅᕋᑖᕐᓂᑰᑎᓪᓗᑕ. ᑭᓯᐊᓂ ᑕᒪᓐᓇ ᐅᓪᓗᒥ ᓄᖅᑲᐅᒥᔫᒥᓯᒪᔪᖅ.  
 
ᑕᑯᓐᓈᖑᐊᖅᑐᒋᑦ ᐊᓪᓚᕝᕕᖏᑦ ᐊᕙᑎᓕᕆᔨᒃᑯᑦ ᐃᓄᐃᑦ ᐃᖅᑲᓇᐃᔭᖅᑐᑦ ᑕᐃᑲᓂ 30 ᐳᓴᓐᑎᒦᕋᔭᑐᐃᓐᓇᖅᑐᑦ. 
ᑖᒃᑯᐊᓗ ᐃᖅᑲᓇᐃᔮᖏᑦ ᑕᑯᓐᓈᖅᑐᒋᑦ ᐆᒪᔪᓕᕆᓂᕐᒧᑦ ᑲᒪᔨᒻᒪᕆᐅᓲᑦ ᐃᓄᓐᓄᑦ ᑐᕌᖓᓪᓚᕆᑦᑐᓂᒃ. ᑕᐃᒫᓪᓕ 
ᑕᒪᒃᑯᓂᖓ ᕿᒥᕐᕈᕙᓪᓕᐊᖃᑕᐅᔪᒪᓂᐊᖅᑯᖓ ᑖᒃᑯᐊ ᐅᓪᓗᒥ ᓯᓚᑦᑐᓴᕐᕕᒻᒥ ᐃᓕᓐᓂᐊᕈᑕᐅᕙᑦᑐᑦ 
ᐊᕙᑎᓕᕆᓂᕐᒧᑦ ᑐᕌᖓᔪᑦ ᐃᓚᒋᐊᒃᑲᓂᐊᕐᔪᒍᓐᓇᕈᑦᑎᒍᑦ ᒪᕐᕉᓐᓂᒃ ᐊᕐᕌᒎᓐᓂᒃ. ᓄᓇᕗᒻᒥᐅᑕᐃᑦ 
ᓴᓐᖏᑎᐊᖅᑐᓂᑦ ᐃᓕᓴᕆᔭᐅᓯᒪᑦᑎᐊᖅᑐᓂᑦ ᐊᕙᑎᓕᕆᓂᕐᒧᑦ ᑐᕌᖓᔪᓂᑦ ᐸᐃᑉᐹᑖᖅᑎᑕᐅᒍᓐᓇᖃᑦᑕᓂᐊᖅᑐᑦ. 
ᑖᓐᓇ ᑕᕝᕙ ᐃᑲᔫᑕᐅᒻᒪᕆᓐᓂᐊᖅᑐᖅ ᑕᐃᒃᑯᐊ ᐊᕙᑎᓕᕆᔨᒃᑯᑦ ᐊᓪᓚᕝᕕᖏᓐᓄᑦ. ᑕᐃᓐᓇ ᐃᓄᐃᑦ ᖃᐅᔨᒪᓂᖓ, 
ᖃᐅᔨᒪᔭᑐᖃᖓ ᐊᑑᑎᖃᑦᑎᐊᑲᓐᓂᕈᓐᓇᕐᖓᑦ ᑕᕝᕙᓂ ᐆᒪᔪᓕᕆᓂᕐᒧᑦ ᓄᓇᕗᒻᒧᑦ ᐊᓪᓚᕝᕕᖏᓐᓂᑦ. 
 
ᑕᐃᒪᓗ ᒪᓕᒐᓕᕆᓂᕐᒧᑦ ᐃᓕᓐᓂᐊᑎᑦᑎᖃᑦᑕᓚᐅᖅᓯᒪᒻᒥᒐᑦᑕ ᑖᓐᓇ ᑲᔪᓯᒃᑲᓐᓂᕆᐊᓕᒃ. ᑖᒃᑯᐊ 
ᐱᔭᕇᓚᐅᖅᓯᒪᔪᑦ ᐊᑭᑦᓯᕋᕐᒥᑦ 11-ᖑᓚᐅᖅᓯᒪᔪᑦ ᐅᓪᓗᒥ ᐃᖅᑲᓇᐃᔭᖅᑐᐃᓐᓇᐃᑦ ᒪᓕᒐᓕᕆᔨᐅᓪᓗᑎᒃ ᐊᒻᒪᓗ 
ᐊᓯᖏᓐᓂᑦ ᐃᖅᑲᓇᐃᔮᓂᑦ ᑎᒍᒥᐊᑦᑎᐊᖅᑐᑎᑦ.  
 
(ᑐᓵᔨᑎᒍᑦ) ᑐᑭᓯᓂᕐᓗᒃᑕᐅᑦᑕᐃᓕᓚᖓ ᐅᓄᖅᑐᐊᓗᐃᑦ ᐃᓄᑦᑎᐊᕙᐃᑦ ᓄᓇᕗᒻᒥ ᐊᖏᕋᑖᖅᓯᒪᓕᖅᑐᑦ, 
ᐆᒻᒪᑎᖏᑦ ᑕᒫᓃᑦᑐᑦ ᐆᒻᒪᕆᒃᓴᖅᓯᑎᐅᓪᓗ ᑕᕝᕙᓂ ᓄᓇᖃᕋᒥᒃ ᑐᓐᖓᓱᒃᑎᐸᒃᑲ. ᑐᓐᖓᓱᒃᑎᑦᑎᒐᓗᐊᖅᖢᑕ 
ᑭᓯᐊᓂ ᒐᕙᒪᒃᑯᑦ ᐃᖅᑲᓇᐃᔭᖅᑎᖃᐅᕆᐊᓖᑦ ᐃᓄᐃᑦ ᐅᓄᕐᓂᖏᑦ ᒪᓕᒡᓗᒋᑦ. 
 
ᐱᔭᕇᖅᓯᒪᔭᒃᑲ ᐅᓄᖅᑑᕗᑦ ᐃᓕᓐᓂᐊᕐᓂᓕᕆᓂᖅ ᐃᖅᑲᓇᐃᔭᖅᑐᓕᕆᓂᕐᓗ ᐱᔾᔪᑎᒋᓪᓗᒍ ᓄᓇᕗᒻᒥᐅᑦ 
ᐃᓱᒪᒋᓪᓗᒋᑦ ᐃᓅᓕᓴᐃᔩᑦ ᐃᓄᖕᓂᑦ ᐅᓄᖅᑐᓂᑦ ᐃᓐᓄᒃᑕᐅᕙᓪᓕᐊᒃᐸᑕ ᐱᓂᐊᖅᐳᑦ ᐋᓐᓂᐊᓯᐅᖅᑎᐅᓂᕐᒥᑦ 
ᐃᓕᓐᓂᐊᖅᑎᑦᑎᕗᒍᑦ ᐊᒻᒪᓗ ᐃᓄᒃᑎᑐᑦ ᐅᖃᕈᓐᓇᖅᑐᓂᑦ ᐃᓅᓕᓴᐃᔨᓂᑦ ᐱᑕᖃᐅᖅᐸᑦ, 
ᑕᒻᒪᖅᑕᖏᓐᓂᖅᓴᐅᓕᕋᔭᖅᑐᑦ ᖃᓄᐃᑦᑐᓂᒃ ᐋᓐᓂᐊᖃᕐᒪᖔᑦ ᖃᐅᔨᓴᖅᑕᐅᑎᓪᓗᒋᑦ.  
 
ᐊᒻᒪᓗ ᑎᒥᐅᑉ ᐅᐃᕆᓯᒪᓂᕐᒧᑦ ᐊᔪᓕᐅᖅᑲᔪᑦ ᐃᓅᓯᓕᕆᔭᐅᔭᕆᐊᓖᑦ ᕼᐋᒻᓚᑦᑎᓐᓂ ᒥᑭᓐᓂᖅᐹᓂᑦ ᑕᒪᓐᓇ 
ᓯᖁᒥᑦᑎᕙᓪᓕᐊᖕᒪᑦ ᐊᒻᒪᓗ ᐊᒃᑐᐃᓂᖃᖅᖢᓂ ᓄᓇᖅᑲᑎᑦᑎᓐᓂ.  
 
ᐃᒻᒥᓃᖃᑦᑕᕐᓂᖅ ᐅᕙᓐᓄᑦ ᐊᒃᑐᐃᓂᖃᓗᐊᕐᒪᑦ ᐊᓯᑦᑎᓐᓂᑦ ᑎᒃᑯᐊᖅᑐᕆᐊᖃᓐᖏᓚᒍᑦ ᑲᑐᔾᔨᓗᑕ ᑕᒪᓐᓇ 
ᐱᓕᕆᐊᕆᔭᕆᐊᖃᖅᑕᕗᑦ ᐅᓄᕈᓐᓃᖅᐹᓪᓕᕐᓂᐊᕐᒪᑕ ᑕᐃᒃᑯᐊ ᐃᒻᒥᓃᖅᐸᒃᑐᑦ. 



ᐅᓪᓗᑐᐃᓪᓇᖅ, ᓄᕕᐱᕆ 15, 2013 ᓄᓇᕗᒻᒥ ᓯᕗᓕᖅᑏᑦ ᑲᑎᒪᓂᖓ  

ᓄᓇᕗᒻᒥ ᑎᓴᒪᓂᒃ ᐃᓱᒪᓕᕆᓂᕐᒧᑦ ᐋᓐᓂᐊᓯᐅᖅᑎᓂᑦ ᐱᔭᕆᐊᖃᕐᓂᐊᖅᑐᒍᑦ ᐃᑲᔪᖅᑎᖃᕐᓂᐊᕐᒪᑕ ᑕᐃᒃᑯᐊ 
ᐃᖃᓇᐃᔭᓕᕇᖅᑐᑦ ᐅᓪᓗᒥ. ᐃᓱᒪᓕᕆᓂᕐᒧᑦ ᐃᖅᑲᓇᐃᔭᖅᑎᓄᑦ ᐊᑐᖅᑐᑦ ᑮᓇᐅᔭᑦ 
ᐊᑐᕈᒫᕐᓂᐊᖅᑐᓅᖅᓯᒪᓕᕇᖅᑐᑦ ᑭᐊᓯᓂ ᑖᒃᑯᐊ ᐃᖅᑲᓇᐃᔮᒃᓴᐃᑦ ᐃᓐᓄᒃᑕᐅᓚᐅᖏᑦᑐᑦ. 
ᐱᔾᔪᑎᒃᓴᖅᓯᐅᕆᐊᖃᕈᓐᓃᖅᑐᒍᑦ ᑖᒃᑯᐊ ᐃᓂᖏᑦ ᐃᓐᓄᒃᐸᓪᓕᐊᓪᓗᑎᒃᑯᑦ. 
 
ᖃᖓᑭᐊᖅ ᓄᓇᕗᒻᒥᐅᑦ ᑮᓇᐅᔮᓗᖕᓂᑦ ᐃᓕᓯᓚᐅᖅᓯᒪᔪᑦ ASSIST-ᖑᓂᕋᖅᑕᐅᔪᒧᑦ, ᐄ, ᐃᑲᔪᕐᓂᖃᓚᐅᖅᑐᖅ 
ᑕᒪᓐᓇ ᑭᓯᐊᓂ ᐅᓄᓗᐊᖅᑐᑦ ᐃᓕᓐᓂᐊᖅᑎᑕᐅᓚᐅᖅᑐᑦ ᐸᐃᑉᐹᖁᑎᒥᖕᓂ ᐊᖅᓵᖅᑕᐅᓚᐅᖅᑐᑦ ᑕᒪᓐᓇ 
ᒪᑭᑎᒃᑲᓐᓂᕆᐊᖃᖅᑕᕗᑦ ᐃᑲᔪᖅᓱᕆᐊᖃᖅᑕᕗᑦ ᐃᑲᔪᖅᓱᕆᐊᖃᕋᑦᑎᒃᑯᑦ ᑕᖅᑲᒃᑯᐊ ᓄᓇᖅᑲᑎᕗᑦ. 
ᐊᓯᔾᔨᖅᓯᔪᓐᓇᖅᑐᒍᑦ ᐃᓅᓯᖃᑦᑎᐊᖅᑎᑦᑎᔪᓐᓇᖅᑐᒍᑦ ᖁᕕᐊᓇᖅᑐᒥᒡᓗ ᐃᓅᓯᖃᖅᑎᑦᑎᔪᓐᓇᖅᑐᒍᑦ. 
 
(ᑐᓵᔨᑎᒎᕈᓐᓃᖅᑐᖅ) ᓄᓇᓕᑯᓗᐃᑦ ᑭᒡᒐᑐᖅᑕᕗᑦ ᐃᒫᒃ ᒪᑭᑉᐸᓪᓕᐊᖁᑦᑎᐊᕐᓂᐊᕈᑦᑎᒍᑦ 
ᓴᖅᑮᕙᓪᓕᐊᒋᐊᖃᕐᓂᐊᕋᑦᑕ ᐃᑲᔫᑎᑦᑎᐊᕙᓂᑦ ᐊᒻᒪᓗ ᑖᒃᑯᐊ ᑭᒡᒐᑐᖅᑕᕗᑦ ᐃᖅᑲᓇᐃᔭᖁᓂᐊᕈᑦᑎᒍ 
ᐊᑐᐃᓐᓇᕈᕐᕕᒋᔭᕿᕆᐊᖃᕋᑦᑎᒍ..  
 
ᑕᐃᒪ ᓯᕗᓂᕆᓚᐅᖅᑕᑎᓐᓂ ᑕᒪᒃᑯᐊ ᑐᖏᓕᓕᒫᑦ 2007-ᒥ ᑎᓕᓚᐅᖅᓯᒪᒐᒃᑭᑦ ᐃᓄᑦᑎᑐᑦ 
ᐃᓕᓐᓂᐊᑲᓐᓂᖁᓪᓗᒋᑦ, ᑕᐃᒪ ᐱᕈᕐᕕᒃ ᐊᓪᓚᕝᕕᒃ ᐊᓚᒃᑲᖅᑕᐅᓚᐅᖅᓯᒪᕗᖅ. ᑕᕝᓄᖓ ᐃᓕᓐᓂᐊᐸᓪᓕᐊᓪᓗᑎᑦ 
ᑖᒃᑯᐊ ᐱᕈᕐᕕᒃᑯᑦ ᒪᑐᐃᖅᓯᑲᓐᓂᓚᐅᕆᕗᑦ ᐃᓕᓐᓂᐊᑎᑦᑎᕚᓕᖅᑐᑦ ᐃᓄᑦᑎᑐᑦ ᓄᓇᕗᓕᒫᑦᑎᐊᒥᑦ 
ᓄᓇᓕᓐᓃᖔᖅᑐᓂᑦ ᐃᓕᓴᐃᔨᖃᖅᑐᑎᑦ. 
 
ᓄᓇᕗᒻᒥᐅᑕᐃᓪᓗ ᑕᒪᒃᑯᐊ ᐃᔨᒋᔭᐅᔪᒦᓐᓇᖃᑦᑕᕐᖓᑕ ᓯᓚᑎᑦᑎᓐᓂ ᐊᒻᒪᓗ ᑖᒃᑯᐊ ᐊᑐᐃᓐᓇᕆᔭᕗᑦ 
ᑐᓴᖅᓯᒪᔪᔅᓴᐅᔪᓯ ᑕᒪᒃᑯᓂᖓ ᕿᕕᐅᕐᓂᑦ, ᑖᒃᑯᐊ ᐊᑭᑐᔪᒻᒪᕆᐅᓪᓗᑎᑦ ᓂᐅᕕᐊᖑᕙᑦᑐᑦ ᓴᓇᒋᐊᖅᑕᐅᓚᐅᖅᑐᑎᑦ, 
ᑖᒃᑯᐊ ᑕᕝᕙ ᐊᑐᐃᓐᓇᐅᑲᓐᓂᕈᓐᓇᖅᑐᑦ ᑕᒪᒃᑯᓄᖓ ᐅᒥᒻᒪᑯᓗᓐᓂᑦ ᐊᓯᕙᖅᐸᑦᑐᓄᑦ. 
 
ᓂᕿᓕᕆᓂᖅ ᓂᓪᓕᐅᑕᐅᒐᓚᑉᐸᑉᐳᖅ ᐅᓄᖅᑐᑦ ᐃᖅᑲᓇᐃᔮᓄᓪᓗ ᐃᑲᔫᑕᐅᒃᑲᓐᓂᕈᓐᓇᕆᓪᓗᓂ. ᑐᓴᖅᐸᓕᕐᒥᔪᒍᑦ 
ᑕᒪᐅᓇ ᖃᕆᓴᐅᔭᒃᑯᑦ ᓂᐅᕕᐊᔅᓴᖃᖅᑐᑯᓘᕙᑦᑐᓄᑦ ᑐᑦᑐᒥᓂᑯᓗᓐᓂᑦ ᒪᒪᕆᔭᕐᔪᐊᑎᓐᓂᑦ ᓇᐅᔮᓂ, ᑕᓗᕐᔪᐊᒥ, 
ᑕᒪᒃᑯᐊ ᐃᑲᔪᕆᐊᒃᑲᓐᓂᕈᒪᕙᒃᑲ ᐊᑐᐃᓐᓇᐅᕕᒋᒃᑲᓂᕐᓗᒋᑦ ᐱᕈᑦᑎᐊᕈᓐᓇᕐᖓᑦ ᐊᒻᒪᓗ 
ᑲᒪᒋᔭᐅᑦᑎᐊᕆᐊᖃᕐᓂᐊᖅᑐᓂᒃ. 
 
ᖃᐅᔨᒪᓪᓗᑕᓗ ᐃᖃᓗᐃᑦ ᐅᓄᖅᑐᐃᑦ ᐊᔾᔨᒌᓐᖏᑦᑐᓂᓪᓗ ᐊᑐᐃᓐᓇᖃᕐᕕᐅᔪᒍᑦ ᓄᓇᑦᑎᓐᓂ. ᑕᒪᒃᑯᐊ 
ᐊᖅᑯᑎᒋᓗᒋᑦ ᓄᓇᐃᑦ ᑭᒡᒐᑐᖅᑕᑯᓗᑉᐳᑦ ᐃᖅᑲᓇᐃᔭᖅᑎᑲᓐᓂᕈᓐᓇᖅᑕᕗᑦ.  
 
ᑖᒃᑯᐊᓗ ᓄᓇᕗᒻᒥ ᐃᑲᔫᑏᑦ ᕿᒥᕐᕈᔭᐅᕙᓪᓕᐊᓯᒪᒻᒥᔪᑦ ᓇᒻᒥᓂᓕᓐᓄᑦ, ᑖᓐᓇ ᕿᒥᕐᕈᑲᓐᓂᕈᒪᓂᐊᖅᑕᕋ 
ᒪᑭᔾᔪᑕᐅᑲᓐᓂᕈᓐᓇᕐᖓᑦ ᓇᒻᒥᓂᓕᑯᓗᓐᓄᑦ. 
 
ᑕᒪᒃᑯᐊᓗ ᖃᐅᔨᒪᔪᐃᓐᓇᐅᔪᒍᑦ ᐃᓪᓗᓕᕆᓂᖅ ᑲᒪᒋᖃᑦᑕᓂᐊᖅᑕᕗᑦ ᑕᕝᕙᓂ ᐃᒫᒃ ᖃᐅᔨᒋᐊᑲᓐᓂᕈᒪᓂᐊᖅᑐᖓ 
ᐋᖅᑭᔅᓱᐃᕙᓪᓕᐊᓗᖓ ᑕᒪᒃᑯᐊ ᐃᓚᖏᑦ ᐊᑭᓖᑎᑕᐅᕕᔾᔪᐊᐸᑦᑐᑦ, ᓱᒻᒪᓪᓕ ᓇᒻᒥᓂᖃᖅᑎᑕᐅᔪᓐᓇᓐᖏᓚᑦ 
ᓂᐅᕕᖅᑎᑕᐅᓗᑎᒃ ᑖᒃᑯᓂᖓ ᐊᑐᖅᑕᒥᓂᒃ. ᑕᒪᓐᓇ ᑲᒪᒋᓂᐊᖅᑕᕗᑦ. 
 
(ᑐᓵᔨᑎᒍᑦ) ᐊᑭᑭᒡᓕᒋᐊᖅᓯᒪᔪᓂᒃ ᐃᒡᓗᓂᑦ ᓴᓇᖃᑦᑕᕆᐊᖃᖅᑐᒍᑦ ᐊᑭᓕᖅᓱᖅᑕᐅᖏᑦᑐᓄᑦ ᓴᓇᔪᑦ 
ᐊᑭᑭᓐᓂᖅᓴᓂᑦ ᐃᒡᓗᓕᐅᖅᐸᓪᓕᐊᓂᐊᕋᑦᑕ.  
 
(ᑐᓵᔨᑎᒎᕈᓐᓃᖅᑐᖅ) ᑕᒪᓐᓇᓗ ᐃᓕᖅᑯᓯᑯᓗᑉᐳᑦ ᐅᐱᒋᔾᔫᒥᔭᕆᐊᖃᖅᑕᕗᑦ. ᐅᐱᒍᓱᔅᓯᒪᔪᖓ ᑕᐅᕙᓂ ᐅᖅᓱᖅᑑᒥ 
ᑲᑐᔾᔨᖃᑎᒌᑦᑐᑎᑦ ᐃᓄᐃᑦ ᐊᒻᒪᓗ ᒐᕙᒪᐃᑦ ᕼᐋᒻᓚᒃᑯᓪᓗ ᐊᓚᒃᑲᐃᓯᒪᒻᒪᑕ ᑖᒃᑯᐊ ᓇᑦᑎᓕᒻᒥᐅᑦ 
ᓯᕗᓂᕆᓚᐅᖅᑕᖏᑦ ᑕᑯᔅᓴᐅᑎᑕᐅᑦᑎᐊᖅᑐᑎᒃ ᑕᐅᕙᓂ ᑕᕆᐅᑉ ᐊᑭᐊᓃᖔᖅᑐᑦ ᑎᒍᔭᐅᓪᓗᑎᒃ. 

ᐅᐱᒍᓱᓚᐅᕐᒥᔪᖓ ᑕᐃᑲᓂ ᑲᖏᖅᑐᒑᐱᒻᒥ ᒪᑐᐃᖅᓯᓚᐅᖅᓯᒪᒐᑦᑕ ᓴᓇᓪᓗᑕ ᐱᖅᑯᓯᓕᕆᕕᒻᒥᒃ ᐃᓕᖅᑯᓯᕗᑦ 
ᐊᑐᖅᑕᐅᑲᓐᓂᖁᓪᓗᒍ ᐃᓕᓐᓂᐊᖅᑕᐅᖁᓪᓗᒍ. ᑭᓯᐊᓂᓕ ᐅᓪᓗᒥ ᖃᐅᔨᑎᑕᐅᓯᒪᓕᕐᒥᔪᒍᑦ ᑖᒃᑯᐊ 
ᐃᓕᓐᓂᐊᕋᓱᑦᑐᑦ ᐃᑲᔪᖅᑕᐅᖏᑦᑐᑦ. ᑖᓐᓇ ᐊᓯᔾᔨᕆᐊᖃᕐᓂᐊᖅᑐᖅ. 
 
(ᑐᓵᔨᑎᒍᑦ) ᐊᓯᔾᔨᖅᐸᓪᓕᐊᑎᓪᓗᒋᑦ ᑭᒡᒐᖅᑐᑦᑎᐊᕆᐊᖃᖅᑕᕗᑦ ᓄᓇᕗᑦ ᐱᔪᒪᔭᖏᓐᓂᒃ. ᑕᒪᓐᓇ 
ᐱᔭᕐᓂᔾᔮᖏᑦᑑᒐᓗᐊᖅ, ᑭᓯᐊᓂ ᓄᓇᕗᑦ ᓂᕈᐊᕈᑕᐅᓕᕐᒪᑦ ᓄᓇᓕᖕᓄᑦ ᐊᐅᓚᑕᐅᓂᖅᓴᐅᒍᒪᔪᑦ ᐅᖃᐅᓯᕗᓪᓗ 
ᐃᓕᖅᑯᓯᕗᓪᓗ ᒪᑭᒪᐃᓐᓇᕐᓗᑎᒃ. ᑕᐃᒪᐃᓐᓂᐊᕈᑦᑕ ᓄᓇᓕᖕᓂ ᐃᖅᑲᓇᐃᔭᖅᑖᕆᐊᓖᑦ ᐱᔨᑦᑎᕈᑏᑦ ᐊᒻᒪᓗ 
ᐱᖁᑎᕐᔪᐊᑦ ᓄᓇᓕᖁᑎᕗᑦ ᒪᑭᒪᑦᑎᐊᕐᓂᐊᕐᒪᑕ. 
 
ᓯᐊᒻᒪᖅᑎᕆᓂᖅ ᑕᒪᓐᓇ ᓂᕈᐊᖅᑕᐅᓚᐅᕐᒥᖕᒪᑦ ᐊᑐᓕᖅᑎᑕᐅᕙᓪᓕᐊᑎᓪᓗᒍ ᓱᓕ ᑲᒪᒋᔭᐅᓚᐅᖅᑐᖅ 
ᑐᓴᕋᑦᑕᐅᑎᓕᕆᔨᓄᑦ ᐅᑭᐊᒃᓵᖑᑎᓪᓗᒍ. ᑕᒪᓐᓇ ᐃᖅᑲᓇᐃᔮᖅᑖᕐᕕᐅᓚᐅᖅᑐᖅ ᓄᓇᕗᒻᒥ ᐃᓄᐃᓪᓗ 
ᐃᖅᑲᓇᐃᔮᖅᑖᖅᑎᑕᐅᓪᓗᑎᒃ ᐃᑲᔪᖅᑕᐅᔪᐃᓐᓇᐅᔪᒍᑦ ᑕᒪᑐᒧᖓ.  
 
ᐆᑦᑑᑎᒋᓗᒍ ᖃᒪᓂᑦᑐᐊᒥ ᐊᓯᔾᔩᒋᐊᖃᓚᐅᕐᒥᔪᒍᑦ ᑖᒃᓰᔭᐃᔭᕐᓂᒃᑯᑦ ᐅᔭᕋᕐᓂᐊᕐᓃᑦ ᐱᕙᓪᓕᐊᑎᑕᐅᑎᓪᓗᒍ. 
ᑕᒪᓐᓇ ᐃᓱᒪᓕᐅᕐᓂᕆᓚᐅᖅᑕᑦᑎᓐᓄᑦ ᓯᕗᒧᐊᑦᑎᐊᕈᑕᐅᓕᕐᒥᔪᖅ. 
 
(ᑐᓵᔨᑎᒎᕈᓐᓃᖅᑐᖅ) ᑕᐃᒫᖏᓛᒃ ᓇᓗᓇᐃᖅᓯᑲᓐᓂᕈᒪᒐᒪ ᑖᒃᑯᐊ ᐱᔭᔅᓴᕗᑦ ᐅᓄᕐᖓᑕ ᐊᒻᒪᓗ 
ᑐᑭᒧᐊᖅᑎᑦᑎᒋᐊᖃᕐᓂᐊᖅᑐᑎᒃ ᑕᐃᒫᒃ ᐋᖅᑭᔅᓱᐃᕙᓪᓕᐊᒋᐊᖃᕐᓂᐊᖅᑐᒍᑦ ᐊᔾᔨᒌᓐᖏᑦᑐᓂᒃ. ᐅᖃᖅᑎᑦᑎᔨ, 
ᓂᕈᐊᖅᑕᐅᖃᑎᒋᓯᒪᔭᒃᑲ ᐅᐱᒍᓱᕕᔾᔪᐊᖅᑯᖓ ᑕᒫᓃᖃᑕᐅᔪᓐᓇᕋᒪ ᐊᒻᒪᓗ ᓇᓗᓇᐃᖅᑎᑦᑎᐊᕈᒪᔪᖓ ᐃᓕᔅᓯᓐᓄᑦ 
ᑐᕌᖓᐃᓐᓇᕐᓂᐊᕋᒪ ᒐᕙᒪᒃᑯᓐᓄᑦ ᓯᕗᓕᖅᑎᐅᒐᓗᐊᕐᓗᖓ. ᐊᒻᒪᓗ ᑕᐃᒫᒃ ᑕᕝᕙ ᐱᔭᔅᓴᕗᑦ 
ᓇᓗᓇᐃᔭᑦᑎᐊᕆᐊᖃᕐᓂᐊᕋᑦᑎᒍᑦ ᓯᓚᑎᑦᑎᓐᓄᑦ ᐊᒻᒪᓗ ᑐᕌᕈᑎᐅᓂᐊᕐᖓᑦ ᐃᖅᑲᓇᐃᔭᖅᑎᑎᓐᓄᑦ.  
 
ᑕᐃᒫᒃ ᑕᕝᕙ ᓯᕗᓕᖅᑎᐅᓗᓂ ᓈᒪᓇᓱᒋᐊᖃᕐᒪᑦ ᑭᒃᑯᑐᐃᓐᓇᑦᑎᐊᓄᑦ ᑖᒃᑯᐊ ᑭᒡᒐᑐᖅᑕᕗᑦ 
ᓯᕗᒃᑲᑕᖅᑏᓐᓇᕐᓗᒋᑦ. ᐅᑉᐱᕈᓱᑉᐳᖓ ᑕᐃᒫᒃ ᓴᓐᖏᑦᑎᐊᕈᓐᓇᕐᓂᐊᕋᑦᑕ ᐃᑲᔪᖃᑎᒌᑦᑎᐊᕐᓗᑕ ᐊᒻᒪᓗ ᑖᒃᑯᐊ 
ᓇᓕᐊᑐᐃᓐᓇᖅ ᑕᕝᕙᓂ ᐃᓕᓯᒪᔪᖅ ᑲᑎᓐᖓᑦᑎᐊᖅᑐᓂᑦ ᑭᓯᐊᓂ ᑐᑭᒧᐊᑦᑎᐊᕈᓐᓇᓂᐊᕐᖓᑦ. 
 
ᑖᓐᓇ ᓯᕗᓂᕆᓚᐅᖅᑕᕗᑦ ᑕᑯᓐᓈᓐᖑᐊᕈᑦᑎᒍᑦ ᐃᑲᔪᖃᑎᒌᑦᑎᐊᖅᑐᑎᑦ ᑭᓯᐊᓂ ᐅᓪᓗᒥ ᑕᒪᐅᖓ 
ᑎᑭᑕᐅᓯᒪᒐᑦᑕ. ᐃᓅᓪᓗᖓ ᖁᔭᒋᕕᔾᔪᐊᖃᑦᑕᖅᓯᒪᔭᒃᑲ ᑕᒪᒃᑯᐊ ᐃᓐᓇᑯᓗᑉᐳᑦ ᐅᕙᓐᓂᒃ 
ᐅᖃᐅᔾᔨᒋᐊᖏᓐᓇᖃᑦᑕᕐᖓᑕ. ᓇᓗᓇᐃᖅᓯᒍᒪᑦᑎᐊᖅᑐᖓ ᑖᓐᓇ ᑲᔪᓰᓐᓇᓂᐊᖅᑐᖅ ᐅᓪᓗᒥᒧᑦ ᐅᕙᓐᓄᑦ.  
 
ᖃᐅᔨᒪᓐᖏᑦᑐᒍᑦ ᖃᓄᐃᓕᖓᓂᐊᕐᒪᖔᑦᑕ ᐅᓪᓗᒥ ᐊᓂᒎᔾᔭᐅᒍᑦᑕ ᑭᓯᐊᓂᓕ ᓇᓗᓇᐃᖅᓯᔪᒪᑦᑎᐊᖅᑐᖓ 
ᐃᓕᔅᓯᓐᓂᓕᒫᑦᑎᐊᖅ ᐃᖅᑲᓇᐃᔭᖃᑎᖃᑦᑎᐊᕈᒪᓂᐊᕋᒪ. ᖁᔭᓐᓇᒦᒃ.  
 
ᐃᒃᓯᕙᐅᑕᖅ: ᐱᖃᑖᓄᑦ ᐅᓂᒃᑳᕐᓂᐊᖅᑐᒧᑦ ᐱᓂᐊᓕᕐᒥᒐᑦᑕ. ᒥᔅᑕ ᐹᓪ ᖁᐊᓴ ᐊᒡᒍᕐᒥᐅᑕᖅ ᐱᒋᐊᕈᓐᓇᖅᓯᕗᑎᑦ 
ᑕᑲᓄᖓ ᐃᖏᑦᑐᓐᓇᖅᓯᒋᕗᑎᑦ.  
 
ᖁᔭᓐᓇᒦᒃ. ᒥᔅᑕ ᐹᓪ ᖁᐊᓴ, ᐊᒡᒍᕐᒧᑦ ᑭᒡᒐᖅᑐᐃᔪᑎᑦ, ᐅᓂᒃᑳᕈᓐᓇᖅᓯᕗᑎᑦ.  
 
ᖁᐊᓴ: ᐅᖃᖅᑎᑦᑎᔩ, ᐃᓐᓇᐃᓪᓗ ᑕᒫᓃᑦᑐᑦ, ᒪᓕᒐᓕᐅᖅᑎᐅᖃᑎᒋᓕᕐᒥᔭᒃᑲᓗ ᐊᒻᒪᓗ ᓲᖃᐃᒻᒪ 
ᓄᓇᕗᒻᒥᐅᑕᐅᖃᑎᕗᑦ ᓯᕗᓪᓕᖅᐹᒥ ᖁᔭᓐᓇᒦᕈᒪᒐᓗᐊᖅᑐᖓᑦᑕᐅᖅ ᐃᒡᓗᓕᖕᒥᐅᑕᐃᑦ ᐊᒡᒍᒥ ᓂᕈᐊᕐᕕᒋᔭᓐᓂᒃ 
ᓂᕈᐊᕈᓐᓇᓚᐅᕐᒪᑕ ᐅᒃᐱᕈᓱᒃᖢᑎᒡᓗ ᐅᕙᓐᓂᒃ ᒪᓕᒐᓕᐅᖅᑎᐅᓂᐊᕐᓂᓐᓂᒃ ᑕᕝᕙᓂ ᐅᑭᐅᓂᑦ ᑎᓴᒪᐅᓂᐊᖅᑐᓂᒃ.  
 
ᐊᒻᒪᓗ ᑕᐃᒪ ᑖᒃᑯᐊ ᐅᐱᒋᖃᑎᒋᑦᑎᐊᖅᐸᒃᑲ ᒪᓕᒐᓕᐅᖅᑎᐅᖃᑎᒋᓂᐊᓕᕐᒥᔭᒃᑲ ᐅᑭᐅᓄᑦ ᑎᓴᒪᓄᑦ ᑕᒫᓃᑦᑐᑦ.  



ᐅᓪᓗᑐᐃᓪᓇᖅ, ᓄᕕᐱᕆ 15, 2013 ᓄᓇᕗᒻᒥ ᓯᕗᓕᖅᑏᑦ ᑲᑎᒪᓂᖓ  

ᐊᒻᒪ ᖁᔭᓐᓇᒦᕈᒪᖕᒥᔪᖓᐃᓛᒃ ᐊᐃᑉᐸᕆᔭᕋ ᐃᓕᓴᐱ ᐊᒻᒪᓗ ᐃᓚᒃᑲ ᐃᑲᔪᖅᑐᐃᓐᓇᕐᒪᑕ ᑕᐃᒪᓐᖓᓕᒫᖅ 
ᐱᓕᕆᕙᒃᑎᓪᓗᖓ.  
 

ᑕᐃᒪᐃᓛᒃ ᐃᖅᑲᐅᒪᒍᑦᑕ ᐅᑭᐅᑦ 20-ᓕᕐᒪᑕ ᑕᒪᓐᓇ ᓄᓇᕗᑦ ᓴᖅᑭᓐᓇᓱᓕᖅᑎᓪᓗᑎᒍᑦ ᐅᑭᐅᑦ 20-ᖑᓕᕐᒪᑕ 
ᐊᒻᒪᓗ ᓄᓇᕗᒻᒥᐅᑕᐃᑦ ᓂᕆᐅᒃᓯᒪᖕᒪᑕ ᐊᒥᓱᓂᒃ ᑕᑯᔪᒪᔭᒥᓂᒡᓗ. ᑕᒪᓐᓇ ᐃᓅᓯᕆᔭᕗᑦ ᑕᒫᓂ ᓄᓇᕗᒻᒥ 
ᐱᐅᓯᕚᓪᓕᖁᓪᓗᑎᒍᑦ ᓄᓇᕗᑖᓚᐅᖅᓯᒪᒐᑦᑕ ᐊᒻᒪᓗ ᓂᕆᐅᒌᓐᓇᖅᑕᕗᑦ ᑖᓐᓇ ᒐᕙᒪᑖᕐᓂᖅ. 
ᐃᖅᑲᐅᒪᓂᐊᕆᕗᒍᑦ ᑕᒫᓂ ᓄᓇᕗᒻᒥᐅᑕᐅᓪᓗᑕ ᐃᓄᐃᑦ ᐊᒥᓲᓂᖅᓴᐅᓂᖏᓐᓂᒃ ᑕᒪᓐᓇ 
ᐃᖅᑲᐅᒪᐃᓐᓇᖃᑦᑕᕆᐊᖃᕐᓂᐊᖅᑕᕗᑦ ᐊᒻᒪᓗ ᑕᒪᓐᓇ ᐱᔾᔪᑎᒋᓪᓗᒍᑦ ᑐᑭᓯᐅᒪᑦᑎᐊᕐᓗᒋᓪᓗ ᐅᖃᐅᓯᒃᑯᑦ 
ᖃᓄᑐᐃᓐᓇᖅ ᑕᒪᓐᓇ ᐱᕚᓪᓕᕈᑎᓪᓚᕆᐅᓂᐊᕐᒥᔪᖅ ᓄᓇᕗᒻᒥᐅᑕᐅᖃᑎᑦᑎᓐᓂᒃ.  
 

ᑕᐃᒪ ᑖᒃᑯᐊ ᒐᕙᒪᒋᔭᕗᑦ ᑕᒪᓐᓇ ᐊᐅᓚᓂᐊᕐᓂᖓ ᐱᔾᔪᑎᒋᓪᓗᒍ ᑭᓇᐅᖕᒪᖔᑕ ᓯᕗᓪᓕᖅᐹᒥ ᖃᐅᔨᒪᒋᐊᖃᕋᑦᑕ 
ᐊᒻᒪᓗ ᑕᕝᕗᖓ ᒪᓕᒐᓕᐅᖅᑎᒧᑦ ᓲᕐᓗ ᑲᔪᓯᑦᑎᐊᕆᐊᖃᖅᑐᐃᑦ ᐃᑲᔪᖃᑎᒌᑦᑎᐊᕆᐊᖃᕋᑦᑕ. ᑕᐃᒪ 
ᐅᖃᐅᓯᕆᓂᐊᖅᑕᒃᑲ ᓇᓗᓇᐃᔭᕈᑎᒋᓂᐊᖅᐸᒃᑲ ᑭᓇᐅᖕᒪᖔᕐᒪ. (ᑐᓵᔨᑎᒎᓕᖅᑐᖅ) ᑕᐃᒪ 
ᖃᐅᔨᒪᒋᐊᖃᕐᓂᐊᕐᒥᒐᑦᓯ ᒐᕙᒪᒃᑯᑦ ᓯᕗᓪᓕᐅᑎᓯᒪᔭᖏᑦ ᐊᒻᒪᓗ ᑕᐅᑐᒋᐊᖃᕐᓂᐊᖅᑕᖏᑦ ᐊᒻᒪᓗ ᖃᓄᖅ ᑖᓐᓇ 
ᒐᕙᒪᐅᔪᖅ ᑮᓇᐅᔭᑎᒍᑦ ᓵᑕᒃᓴᐅᖃᑦᑕᓂᐊᕐᒪᖔᑦ ᐊᒻᒪᓗ ᑕᐅᑐᒐᖃᑦᑎᐊᕐᓗᑎᑦ ᓄᓇᕗᒻᒥᐅᓂᒃ. 
ᒪᓕᒐᓕᐅᖅᑎᐅᖃᑎᒃᑲ ᓯᕗᓕᖅᑎᐅᓕᕈᒪ ᑐᕌᒐᕆᓂᐊᖅᑕᕋ ᐋᖅᑭᒃᓱᐃᓗᑕ ᓄᓇᕗᒻᒥ ᐱᖃᑎᒌᒡᓗᑕ 
ᐃᑲᔪᖅᑎᒌᒡᓗᑕ.  
 

(ᑐᓵᔨᑎᒎᕈᓐᓃᖅᑐᖅ) ᐃᒻᒪᖃ ᑭᓇᐅᖕᒪᖔᕐᒪᑦ ᖃᐅᔨᑎᑦᑎᒃᑲᓐᓂᐊᕐᔪᒡᓗᖓ ᖁᖓᑦᑐᖃᕐᓂᐊᖅᑐᒃᓴᐅᔫᒐᓗᐊᖅ 
ᑭᓯᐊᓂ ᓈᓴᐅᑎᖃᓚᐅᕆᕗᖓ E5-1231. ᑕᒪᓐᓇ ᐃᖅᑲᐅᒪᔭᕗᑦ ᑭᓯᐊᓂ ᐃᓅᒐᑦᑕ ᐋᕈᓛᖅ ᖁᓐᖔᓴᓪᓗᕆᒃᑐᕐᒥᒃ 
ᐊᑎᖃᖅᖢᖓ ᐃᓅᓚᐅᖅᐳᖓ ᑭᓯᐊᓂ ᒫᓐᓇ ᖃᐅᔨᒪᔭᐅᓕᖅᑐᖓ ᐹᓪ ᖁᐊᓴᐅᓂᓐᓄᑦ.  
 

ᒪᓃᑦᑐᕐᒥ ᐃᓅᓚᐅᖅᓯᒪᒐᒪ ᐃᒡᓗᓕᐅᑉ ᓯᓚᑎᑦᑎᐊᖓᓂᒃ, ᐃᒡᓗᕕᒐᕐᒥ ᐃᓅᓚᐅᖅᓯᒪᒋᕗᖓ. ᑖᓐᓇ 
ᐊᑖᑕᒋᓚᐅᖅᓯᒪᔭᕋ ᑖᓐᓇᕈᓗᒃ ᑕᐅᕙᓂ ᑭᕙᓪᓕᕐᒥ ᐃᓅᓚᐅᖅᓯᒪᔪᖅ. ᑖᓐᓇᑦᑕᐅᖅ ᐊᓈᓇᑦᑎᐊᕆᓚᐅᖅᓯᒪᔭᕋ 
ᐅᕕᓗᖅ ᑕᐅᕙᓂ ᓇᑦᑎᓕᖕᒥ ᐃᓅᓚᐅᖅᓯᒪᕗᖅ. ᑕᐅᕙᓂ ᑕᓗᕐᔪᐊᓪᓗ ᐅᖅᓱᖅᑑᓪᓗ ᖃᓂᒋᔮᓂ. 
ᐊᑖᑕᑦᑎᐊᕆᓚᐅᖅᓯᒪᔭᕋᓕ ᑕᒫᖓᑦ ᑐᓄᓂᕐᒦᖔᖅᖢᓂ ᐊᒻᒪ ᐊᐃᑉᐸᖃᕆᕗᖓ ᐃᓕᓴᐱᒥᒃ ᑕᒫᓂ ᕿᑭᖅᑖᓘᑉ 
ᓂᒋᖔᖓᓂ ᐃᓅᓚᐅᖅᓯᒪᔪᒥᒃ. ᑖᓐᓇ ᐅᖃᐅᓯᕆᓗᐊᖅᑕᕋ ᐱᔾᔪᑎᒋᓪᓗᒍ ᓯᕗᓕᐅᖅᑎᖃᕆᐊᖃᖅᐳᒍᑦ ᓇᑭᓕᒫᖅ 
ᓄᓇᕗᑦ ᑖᓐᓇ ᐊᖏᔪᒻᒪᕆᐅᖕᒪᑦ ᑕᒪᒃᑯᐊ ᐃᒃᐱᒋᔪᓐᓇᕐᓂᑦᑎᓐᓂᒃ ᑖᓐᓇ ᓯᕗᓕᐅᖅᑎᐅᒋᐊᖃᕈᑎᒋᕙᕗᑦ ᐊᒻᒪᓗ 
ᑖᓐᓇ ᓴᓐᖏᔾᔪᑎᒋᔪᓐᓇᖅᑰᖅᐸᕋ ᐅᖃᐅᓯᖅ. ᐅᖃᐅᓯᖃᕆᐊᖃᕋᑦᑕ ᐅᖃᓪᓚᒍᓐᓇᕐᓗᑕᓗ 
ᑐᑭᓯᐅᒪᖃᑎᒌᒍᓐᓇᕐᓗᑕᓗ ᐅᖃᐅᓯᖅᐳᑦ ᓇᓂᕐᒥᐅᑕᐅᒐᓗᐊᕈᓂ ᓄᓇᕗᑦ ᐊᖏᔪᒻᒪᕆᐅᖕᒪᑦ.  
 

(ᑐᓵᔨᑎᒎᓕᖅᑐᖅ) ᒍᕋᐃᑦ 12-ᓂ ᐃᓕᓐᓂᐊᕌᓂᒃᓯᒪᔪᖓ 1973 ᓱᓕ ᐃᓕᓐᓂᐊᕆᐊᒃᑲᓐᓂᓚᐅᖅᑐᖓ 
ᖁᑦᑎᓂᖅᓴᒥᒃ ᑕᐃᑲᓂ Algonquin College- ᐋᑐᕚᒥ ᐊᒻᒪᓗ ᑕᒪᓐᓇ ᐊᓂᒍᓚᐅᖅᑎᓪᓗᒍ 
ᐃᖅᑲᓇᐃᔭᓕᓚᐅᖅᑐᖓ ᐅᕕᒃᑲᐅᓪᓗᖓ ᑖᒃᑯᓇᓂ ᓴᖅᑭᑎᑕᐅᕙᓪᓕᐊᑎᓪᓗᒍ ᓄᓇᕗᑦ ᐊᕕᒃᑐᖅᓯᒪᓂᖓ. ᑕᒪᓐᓇ 
ᐱᒋᐊᓕᕋᑖᖅᑎᓪᓗᒍ ᐱᓕᕆᐊᖑᕙᓪᓕᐊᓕᕋᑖᖅᑎᓪᓗᒍ. ᑐᓴᖃᑦᑕᐅᑎᓕᕆᔨᐅᓯᒪᓪᓗᖓ ᐊᖏᖃᑎᒌᒃᑎᐅᓯᒪᓪᓗᖓ 
ᒐᕙᒪᓕᕆᔨᐅᓯᒪᓗᖓ ᓄᓇᓕᓐᓂᓗ ᐊᒻᒪᓗ ᑲᓇᑕᒥ. ᓄᓇᓕᑦᑎᓐᓂ ᐃᒡᓗᓕᖕᒥ ᒪᐃᔭᐅᓯᒪᓪᓗᖓ ᒪᕐᕈᐊᑎᖅᓱᖓ 
ᓂᕈᐊᖅᑕᐅᖃᑦᑕᖅᓯᒪᓪᓗᖓ ᑕᐃᒪᖓᓐᓂ ᐅᑎᓚᐅᖅᓯᒪᒐᒪ ᓄᓇᑦᑎᓐᓄᑦ.  
 

ᐃᓅᓯᓐᓂ ᐊᔾᔨᒌᓐᖏᑦᑐᓂᒃ ᓂᕈᐊᖅᓯᒪᕈᓘᔭᖅᓯᒪᒐᒪ ᑭᓯᐊᓂ ᐃᓕᓯᒪᑦᑎᐊᖅᑐᖓ ᐊᒻᒪᓗ ᐋᖅᑭᒍᑎᒋᓯᒪᓪᓗᒍ 
ᑐᑭᓯᐅᒪᒍᓐᓇᕐᓂᕋᓂᒃ ᑕᒪᒃᑯᓂᖓ ᐊᒃᓱᕈᕐᓇᖅᑐᓂᒃ ᑕᐃᒫᒃ ᓴᖅᑭᕐᕕᐅᖃᑦᑕᕋᑦᑕ ᐃᓚᐃᑎᒍᑦ ᐃᓛᓐᓂᒃᑯᑦ. ᐅᒃᐱᕈᓱᖕᒥᒐᒪ 
ᑖᒃᑯᐊ ᐃᓅᓯᕋ ᑕᐅᑐᒃᓱᒍ ᑖᒃᑯᐊ ᓴᓐᖏᑦᑎᒍᑎᓯᒪᒐᒃᑯ ᐊᒻᒪᓗ ᖃᐅᔨᒪᓕᕈᑎᒋᓯᒪᓪᓗᒍ ᐃᒪᓐᓇ ᓯᕗᓕᖅᑎᐅᔪᓄᑦ 
ᖃᐅᔨᒪᔭᐅᒋᐊᖃᕐᓂᐊᖅᑐᓂᒃ ᐊᒻᒪᓗ ᓄᓇᕗᑦ ᑕᒪᓐᓇ ᓇᖕᒥᓂᖅ ᒪᑭᒪᒍᓐᓇᖅᓯᖁᓪᓗᒍ.  
 

(ᑐᓵᔨᑎᒎᕈᓐᓃᖅᑐᖅ) ᑕᒪᒃᑯᐊᑦᑕᐅᖅ ᐃᖅᑲᐅᒪᓪᓗᒋᑦᑕᐅᖅ ᓯᕗᓪᓕᕕᓂᖅᐳᑦ ᐃᓐᓇᕆᔭᕗᑦ ᐊᒃᓱᕈᖅᐸᓚᐅᕐᓂᖏᓐᓂᒃ 
ᑖᒃᑯᐊ ᑕᕝᕙ ᓯᕗᓂᒃᓴᑦᑎᓐᓄᑦ ᑐᑭᒧᐊᒃᑎᑦᑎᓲᖑᖕᒪᑕ ᐃᓐᓇᖅᐳᑦ ᐊᒻᒪ ᑕᕝᕙ ᐅᓪᓗᒥ ᒫᓐᓇᒧᑦ ᑎᑭᓯᒪᓕᖅᐳᒍᑦ ᑖᒃᑯᐊ 
ᐊᔪᓐᖏᓐᓂᕆᓚᐅᖅᑕᖏᓐᓂᒃ ᐊᑐᕈᓐᓇᓚᐅᕐᒪᑕ. ᐃᖅᑲᐅᒪᑐᐃᓐᓇᖅᐳᖓ ᒪᑯᓂᖓ ᐃᓐᓇᕆᓚᐅᖅᑕᑦᑎᓐᓂᒃ 
ᑕᒫᓃᖏᑦᑑᒐᓗᐊᓂᒃ ᓗᐃ ᐱᓚᑲᑉᓯ-ᖑᓚᐅᖅᑐᑦ, ᒫᒃ ᐃᕙᓕᐊᕐᔫᓚᐅᖅᑐᖅ, ᔮᓐ ᒪᒃᓴᒑᖅ, ᑕᒫᓂᓗ ᐱᐊᓐ ᐃᐊᓪ-
ᖑᓚᐅᖅᑐᖅ. ᑕᒪᔾᔭ ᓯᕗᓕᐅᖅᑎᓪᓚᕆᐅᓚᐅᕐᒪᑕ. ᐊᒻᒪ ᐃᖅᑲᐅᒪᐃᓐᓇᕐᓂᐊᕐᒥᔭᕋ ᓴᑭᒋᓚᐅᖅᑕᕋ ᑕᒪᔾᔭᐅᒻᒪᑕ 
ᓯᕗᓕᐅᖅᑎᓪᓚᕆᐅᓚᐅᖅᑐᐃᑦ, ᐃᓅᓯᑦᑎᓐᓂ ᐋᖅᑭᒃᓱᐃᔨᐅᕙᓚᐅᖅᑐᑦ. ᑕᐃᒪ ᓄᓇᕗᒻᒥᐅᑕᐅᓪᓗᑕ ᑕᒪᒃᑯᐊ 
ᐱᔪᓐᓇᖅᑕᕗᑦ, ᓯᕗᓪᓕᕆᓚᐅᖅᑕᑦᑎᓐᓂ ᑭᓯᐊᓂ ᓴᓐᖏᓂᕐᒥᒃ ᑐᓂᔭᐅᓯᒪᒐᑦᑕ. ᑕᒪᓐᓇᓗ ᐃᓄᐃᑦ ᖃᐅᔨᒪᔭᑐᖃᖓᑦ 
ᐱᒻᒪᕆᐅᖕᒪᑦ ᑖᓐᓇ ᑕᕝᕙ ᐅᒃᐱᕆᑦᑎᐊᕆᐊᖃᕐᓂᐊᖅᑕᕗᑦ, ᓯᕗᓂᒃᓴᕗᑦ ᐋᖅᑭᒃᓱᑦᑎᐊᕐᓂᐊᕈᑦᑎᒍᑦ ᑕᒪᒃᑯᐊ 
ᑐᓐᖓᕕᒋᓗᑎᒍᑦ. 



ᐅᓪᓗᑐᐃᓪᓇᖅ, ᓄᕕᐱᕆ 15, 2013 ᓄᓇᕗᒻᒥ ᓯᕗᓕᖅᑏᑦ ᑲᑎᒪᓂᖓ  

ᑕᐃᒪᑦᑕᐅᖅ ᐃᖅᑲᐅᒪᒋᐊᖃᕐᓂᐊᕐᒥᒐᑦᑕ ᐅᕙᒍᑦ ᒐᕙᒪᐅᓕᖅᑎᓪᓗᑕ ᑕᒪᒃᑯᐊ ᐃᓄᖁᑎᕗᑦ ᐃᑲᔪᑦᑎᐊᕐᓂᐊᕈᑦᑎᒍᑦ 
ᑖᓐᓇ ᓄᓇᑖᕈᑕᐅᓚᐅᖅᑐᖅ ᐳᐃᒍᖅᑕᐃᓕᓚᕗᑦ ᐱᔾᔪᑎᖃᓪᓚᕆᓚᐅᕐᒪᑦ ᑖᓐᓇ ᐳᐃᒍᖅᑕᐃᓕᓚᕗᑦ 
ᐱᔾᔪᑎᖃᓪᓚᕆᓚᐅᕐᒪᑦ ᑖᓐᓇ ᐳᐃᒍᖅᑕᐃᓕᓚᕗᑦ. ᐊᒻᒪᓗ ᓴᓇᖃᑎᒌᖕᓂᖅ ᑕᒪᓐᓇ ᐱᒻᒪᕆᐅᖕᒪᑦ, ᑕᐃᒪᓐᖓᓕᒫᖅ 
ᑕᒪᓐᓇ ᓴᓇᖃᑎᒌᖕᓂᖅ ᐱᒻᒪᕆᐅᑎᒋᒋᐊᖃᕐᓂᐊᖅᑕᕗᑦ ᒪᑐᐃᖓᑦᑎᐊᕐᓗᑕᓗ ᐊᒻᒪᓗ ᓱᓕᔪᓂᑦ ᐱᓇᓱᐊᖅᐸᒡᓗᑕ. 
ᓲᖃᐃᒻᒪ ᑕᒪᒃᑯᐊ ᐃᓄᖁᑎᕗᑦ ᓯᕗᓪᓕᐅᑏᓐᓇᕆᐊᖃᕐᓂᐊᖅᑕᕗᑦ. 
 

(ᑐᓵᔨᑎᒍᑦ) ᑕᒪᒃᑯᐊ ᐱᖁᑎᕗᑦ ᐊᑐᖅᑕᐅᑦᑎᐊᕆᐊᖃᕐᓂᐊᖅᑐᑦ ᐃᒡᓗᓄᑦ ᐱᓕᕆᐊᓄᓪᓗ ᓴᖅᑭᑉᐸᓪᓕᐊᔪᓂᑦ. 
ᐆᒃᑑᑎᒋᓗᒍ ᐃᒪᓐᓇ ᐱᓕᕆᐊᕆᒋᐊᖃᑲᐅᑎᒋᓂᐊᖅᑕᕗᑦ ᑕᒪᒃᑯᐊ ᓴᖅᑭᐅᒪᑎᑕᐅᓂᖏᑦ ᐋᓐᓂᐊᖅᑐᓕᕆᓂᖅ 
ᐃᓱᒪᓕᕆᓂᖅ ᐃᓅᓯᓕᕆᓂᖅ. ᑕᒪᒃᑯᐊᓗ ᐸᖅᑭᔾᔪᑎᕗᑦ ᐱᖁᑎᕐᔪᐊᓪᓗ ᐊᖏᕐᕋᒧᑦ ᖃᓂᓐᓂᖅᓴᐅᓕᖅᑎᓪᓗᒋᑦ.  
 

ᐃᑲᔫᓯᐊᖃᑦᑕᖅᑐᑦ ᐃᓅᓯᕐᒧᓪᓗ ᑐᕌᖓᔪᑦ ᒐᕙᒪᒃᑯᑦ ᕿᒥᕐᕈᒋᐊᖃᕐᓂᐊᖅᑐᑦ ᑖᒃᑯᓂᖓ ᐃᑲᔫᑕᐅᖃᑦᑕᖅᑐᓂᑦ 
ᐱᓕᕆᐊᓂᑦ. ᑕᒪᒃᑯᐊ ᓄᖅᑲᖅᑎᓪᓗᒋᑦ ᓯᕗᒧᐊᑦᑎᐊᖏᑦᑐᑦ ᐊᒻᒪᓗ ᐊᑐᓕᖅᑎᓪᓗᒋᑦ ᑖᒃᑯᐊ ᐋᖅᑭᒋᐊᖅᑕᐅᓯᒪᔪᑦ 
ᐃᑲᔫᑕᐅᔪᑦ ᐊᒻᒪᓗ ᐋᖅᑭᒃᓯᓗᓂ ᐱᓕᕆᐊᔅᒃᓴᓂᑦ ᑕᒪᒃᑯᓂᖓ ᐃᑲᔪᖅᓱᐃᔪᓂᑦ ᐃᓄᖕᓂᑦ ᐊᑐᓃᖅᑐᓂᑦ 
ᐃᓚᒌᖕᓂᓪᓗ ᐊᒻᒪᓗ ᓇᖕᒥᓂᖅ ᒪᑭᒪᒍᓐᓇᕐᓂᕐᒥᑦ. 
 

(ᑐᓵᔨᑎᒎᕈᓐᓃᖅᑐᖅ) ᑕᒪᒃᑯᐊ ᓄᓇᓕᒃᐳᑦ ᓄᓇᖁᑎᕗᑦ ᐱᕚᓪᓕᖁᓪᓗᒋᑦ ᐊᒻᒪᓗ ᑖᓐᓇ ᓄᓇᕗᑦ 
ᐱᕚᓪᓕᕆᐊᖃᕐᓂᖓ ᑕᐅᑐᒡᓗᒍ. ᑕᒪᒃᑯᐊ ᓄᓇᑦᑎᓐᓂ ᐊᐅᓚᑕᐅᕙᒃᑐᐃᑦ ᒐᕙᒪᒃᑯᓐᓂᑦ ᐊᐅᓚᑕᐅᔪᐃᑦ 
ᕿᒥᕐᕈᐊᖅᑕᐅᑦᑎᐊᒃᑲᓐᓂᕆᐊᖃᕐᒪᑕ. ᒫᓐᓇ ᑕᑯᓪᓗᒋᑦ ᓄᓇᓕᒃᐳᑦ ᐃᓄᒋᐊᒃᐸᓪᓕᐊᓪᓚᕆᒃᑲᑦᑕ 
ᐱᕈᖅᐸᓕᐊᓪᓚᕆᖕᒪᑦ ᖃᑦᓯᐅᓂᑦᑎᓐᓂ ᑕᒫᓂ ᓄᓇᕗᑦᑎᓐᓂ. ᑕᒪᓐᓇ ᐃᓱᒪᒋᑦᑎᐊᕆᐊᖃᕐᓂᐊᖅᑕᕗᑦ, 
ᐃᓄᒋᐊᒃᐸᓪᓕᐊᒐᓗᐊᖅᑎᓪᓗᒋᑦ ᑕᒪᒃᑯᐊ ᐃᒡᓗᕐᔪᐊᕐᓚᐃᑦ ᒪᑯᐊ ᐊᑑᑎᓖᑦ ᑭᖑᕙᖅᐸᓪᓕᐊᓪᓗᑎᑦ 
ᐊᖑᒻᒪᑎᖏᒻᒪᑕ ᐊᖑᒻᒪᑎᖏᑦᑎᐊᕐᒪᑕ ᑕᒪᔾᔭ ᑖᓐᓇ ᑕᕝᕘᓇ ᑕᐅᑐᑦᑎᐊᕆᐊᖃᕐᓂᐊᖅᑕᕗᑦ ᐅᕙᒍᑦ 
ᒐᕙᒪᐅᑎᓪᓗᑕ. ᐊᒻᒪᓗ ᑕᒪᒃᑯᐊ ᓯᓚᑎᑦᑎᓐᓃᑦᑑᒐᓗᐊᑦ ᕿᒥᕐᕈᐊᖃᑦᑕᕆᐊᖃᕐᓂᐊᕐᒥᔭᕗᑦ ᓱᓇ ᓄᓇᕗᑦᑎᓐᓄᑦ 
ᐋᖅᑭᒃᑲᓐᓂᕈᑕᐅᔪᓐᓇᖅᐸᑦ.  
 

ᑕᐃᒪ ᑕᒪᒃᑯᐊ ᓄᓇᑦᑎᓐᓂ ᓄᓇᕗᑦᓯ ᑕᒪᒃᑯᐊ ᐊᐅᓚᔾᔪᑕᐅᔪᐃᑦ ᒐᕙᒪᒃᑯᓐᓂᑦ ᐊᐅᓚᑕᐅᔪᐃᑦ 
ᕿᒥᕐᕈᐊᖅᑕᐅᑦᑎᐊᒃᑲᓐᓂᕆᐊᖃᕐᓂᐊᖅᑎᓪᓗᒋᑦ ᐊᔾᔨᒌᖏᔾᔫᒥᔪᒥᑦ ᕿᒥᕐᕈᐊᒃᑲᓐᓂᕆᐊᖃᓕᕋᑦᑕ. ᓲᕐᓗ ᑖᓐᓇ 
ᐳᓪᓚᐅᔭᓐᖑᐊᕐᒥᑦ ᑕᐅᑐᒍᓐᓇᕈᑦᑕ ᓯᓚᑖᓄᑦ ᕿᒥᕐᕈᐊᒃᑲᓐᓂᕆᐊᖃᓕᖅᑐᒍᑦ ᓄᑖᓂᑦ ᐱᔾᔪᑎᒋᓪᓗᒍ ᐃᓄᖁᑎᕗᑦ 
ᒪᑭᑉᐹᓪᓕᕐᓂᐊᖅᐸᑕ ᑖᒃᑯᐊ ᑭᓯᐊᓂ ᐊᓯᔾᔨᕐᓗᒋᑦ. ᖃᐅᔨᒪᒐᑦᑕ ᐃᓚᖏᑦ ᒪᑭᑉᐹᓪᓕᕈᑕᐅᓗᐊᖅᑰᔨᖏᒻᒪᑕ ᒫᓐᓇᒧ 
ᑎᑭᖦᖢᒍ, ᑖᓐᓇ ᑕᕝᕙ ᕿᒥᕐᕈᐊᑦᑎᐊᕆᐊᖃᕐᓂᐊᖅᑕᕗᑦ ᐅᕙᒍᑦ ᒐᕙᒪᐅᓂᐊᖅᑎᓪᓗᑕ.  
 

(ᑐᓵᔨᑎᒎᓕᖅᑐᖅ) ᑕᐃᒪ ᓯᕗᓕᖅᑎᐅᓗᖓ ᓇᓗᓇᐃᖅᐳᖓ ᓄᓇᕗᒻᒥᐅᓄᑦ ᒪᑐᐃᖓᑎᑦᑎᑦᓯᐊᕐᓂᐊᕋᒪ 
ᑕᑯᒃᓴᐅᑦᓯᐊᕐᓗᒋᓪᓗ ᐊᒻᒪᓗ ᐊᑕᐃᓐᓇᕐᓗᑎᑦ ᓄᓇᕗᒻᒥᐅᓄᑦ. ᐅᒃᐱᕈᓱᒃᑲᒪ ᐊᒻᒪᓗ 
ᐅᖃᐅᔾᔪᒋᐊᖅᑕᐅᖏᓐᓇᕈᒪᓂᐊᖅᑐᖓ ᐃᓐᓇᖁᑎᑦᑎᓐᓂᒃ ᐊᒻᒪᓗ ᒪᓕᒐᓕᐅᖅᑎᓂᒃ ᐊᑐᓂ ᐃᓄᖁᑎᑦᑎᓂᓪᓗ 
ᓲᖃᐃᒻᒪᑦᑕᐅᖅ ᑕᒫᓂ ᓄᓇᕐᔪᐊᒥ ᓄᓇᓕᖕᓂ.  
 

ᐅᒃᐱᕈᓱᒃᑲᒪ ᓯᓚᑎᑦᑎᓐᓄᑦ ᕿᒥᕐᕈᒋᐊᖃᓲᖑᒐᑦᑕ ᐃᓛᓐᓂᒃᑯᑦ ᓲᕐᓗ ᐅᑭᐅᖅᑕᖅᑐᒥ ᓄᓇᓕᐅᔪᑦ ᖃᓄᖅ 
ᐃᓕᒍᓐᓇᕐᒪᖔᑦᑕ ᑭᓱᓄᑦ ᓯᕗᒧᐊᑦᑎᐊᕈᑎᖃᕐᒪᖔᑕ ᐊᑐᕈᓐᓇᖅᑕᑦᑎᓐᓂᒃ. ᑕᐃᒪ ᐱᕕᒃᓴᖃᑦᓯᐊᕋᑦᑕ ᑕᒪᒃᑯᓂᖓ 
ᕿᒥᕐᕈᒍᓐᓇᕐᓗᑕ ᓄᓇᕗᑦᑎᓐᓄᑦ. ᐅᕙᒍᑦ ᒪᓕᒐᓕᐅᖅᑎᐅᓗᑕ ᓄᓇᑦᑎᓐᓄᑦ ᖃᓄᐃᓕᐅᕈᓘᔭᕈᓐᓇᕐᓗᑕ.  
 

(ᑐᓵᔨᑎᒎᕈᓐᓃᖅᑐᖅ) ᐊᒻᒪ ᑖᓐᓇ ᐱᔾᔪᑎᒋᓪᓗᒍ, ᑕᐃᒪ ᒐᕙᒪᒋᔭᕗᑦ ᒫᓐᓇ ᐊᐅᓚᕙᒃᑕᖏᑦ ᑕᐃᒪᓐᖓᓕᒫᖅ 
ᒪᑐᐃᖓᑦᑎᐊᕆᐊᖃᕐᒪᑕ ᐃᓄᖁᑎᑦᑎᓐᓄᑦ ᑐᑭᓯᐅᒪᔭᐅᑦᑎᐊᕐᓗᑎᒡᓗ. ᒐᕙᒪᒋᔭᕗᑦ ᑕᐃᒪ 
ᓴᓇᖃᑎᖃᕆᐊᖃᕐᓂᐊᕐᒥᒐᑦᑕ ᑖᒃᑯᓇᖓᑦ ᒐᕙᒪᑐᖃᑦᑎᓐᓂᒃ ᓄᓇᕗᑦ ᑐᓐᖓᕕᒃᑯᓪᓗ ᐊᒻᒪ ᑖᒃᑯᐊ 
ᐅᖃᖅᑲᐅᑎᓪᓗᖓ ᓯᓚᑎᑦᑎᓐᓃᑦᑑᒐᓗᐊᑦ.  
 

ᓄᓇᕗᒻᒥᐅᑦ ᐱᕚᓪᓕᕈᑎᒃᓴᖏᓐᓂᒃ ᕿᓃᓐᓇᕆᐊᖃᕋᑦᑕ ᐋᖅᑭᒃᓯᓗᑕᓗ. ᑕᒪᒃᑯᐊᓗ ᑮᓇᐅᔭᓕᐅᕈᑕᐅᔪᓐᓇᖅᑐᑦ 
ᓄᓇᑦᑎᓐᓂ ᑕᒪᒃᑯᐊ ᐊᑏᒃ ᐃᓵᒡᕕᒋᑦᑎᐊᕐᓚᕗᑦ. ᓄᓇᕗᒻᒥ ᑕᒪᓐᓇ ᑮᓇᐅᔭᓕᐅᕈᑕᐅᔪᓐᓇᖅᑐᖅ 
ᖃᓄᖅᑑᒃᑲᓐᓂᕈᓐᓇᕋᑦᑎᒍᑦ ᑭᓯᐊᓂ ᐊᑐᖅᑕᐅᑦᑎᐊᕐᓂᐊᑐᐊᕈᓂ ᑲᔪᓯᑦᑎᐊᕈᓐᓇᕐᒪᑕ. ᖃᐅᔨᒪᒐᑦᑕ ᒐᕙᒪᒋᔭᕗᑦ 
ᓲᕐᓗ ᑮᓇᐅᔭᒃᑲᑦ ᒥᑭᑦᑐᓂᒃ ᐱᑕᖃᐃᓐᓇᕐᒪᑦ ᖃᓄᖅᑑᒃᑲᓐᓂᕈᑕᐅᒋᐊᖃᓪᓚᕆᒃᑐᖅ ᑕᒪᓐᓇ ᒐᕙᒪᑐᖃᒃᑯᓐᓄᑦ 
ᐋᔩᕈᓐᓇᑦᑎᐊᖅᑐᒥᒃ ᓯᕗᓕᐅᖅᑎᖃᕆᐊᖃᕋᑦᑕ ᓴᓐᖏᔪᒥᒃ.  
 



ᐅᓪᓗᑐᐃᓪᓇᖅ, ᓄᕕᐱᕆ 15, 2013 ᓄᓇᕗᒻᒥ ᓯᕗᓕᖅᑏᑦ ᑲᑎᒪᓂᖓ  

ᑕᐃᒪ ᑲᓇᑕᒥᐅᑕᐅᖃᑎᑦᑎᓐᓂᒃ ᐊᔾᔨᒌᓐᖏᑦᑐᓂᒃ ᐅᖃᖃᑎᖃᖅᐸᒃᑲᑦᑕ ᐅᖃᖃᑎᖃᖃᑦᑕᖅᓯᒪᒋᓪᓗᖓ 
ᑕᑯᔪᒪᑦᑎᐊᕐᒥᔪᑦᑕᐅᖅ ᓲᖃᐃᒻᒪ ᑕᒪᐅᖓ ᓄᓇᕗᒻᒥ ᖃᓄᖅ ᐱᐅᓯᕚᓪᓕᕈᓐᓇᕐᓂᖏᓐᓂ ᑕᒫᓂ ᓄᓇᕗᑦᑎᓐᓂ. 
ᑖᒃᑯᐊᑦᑕᐅᖅ ᐅᖃᓪᓚᖃᑎᒋᑦᑎᐊᕆᐊᖃᖅᑕᕗᑦ.  
 
ᑕᒪᒃᑯᐊ ᒪᒃᑯᒃᑐᖁᑎᕗᑦ ᐊᒥᓱᒻᒪᕆᐅᖕᒪᑕ ᓄᓇᕗᒻᒥ ᓯᕗᓂᒃᓴᖓᓗ ᐋᖅᑭᒃᓯᒪᑦᑎᐊᕆᐊᖃᕐᒪᑦ. ᒪᒃᑯᒃᑐᖁᑎᕗᑦ 
ᐊᒥᓲᓂᖅᓴᓪᓚᕆᐅᑎᓪᓗᒋᑦ ᑕᒫᓂ ᓈᓴᖅᖢᒋᑦ ᑖᒃᑯᐊ ᐊᒃᓱᕉᑎᒋᒃᑲᓐᓂᕆᐊᖃᖅᑕᕗᑦ ᐃᓕᓐᓂᐊᕐᓂᒃᑯᑦ 
ᐃᓕᓐᓂᐊᕐᓂᖅ ᑕᒪᓐᓇ ᐋᖅᑭᑦᑎᐊᖅᓯᒪᔭᕆᐊᖃᕐᒪᑦ ᓯᕗᓂᒃᓴᒧᑦ ᐋᖅᑭᑦᑎᐊᖅᓯᒪᓂᐊᕈᓂ.  
 
ᑕᒪᒃᑯᐊ ᓄᓇᓖᑦ ᑕᐃᒫᒃ ᐅᖃᖅᑲᐅᑎᓪᓗᖓ ᑲᓇᑕᐅᑉ ᐃᓚᖓᓂ ᓯᓚᑖᓃᑦᑐᑦ ᓄᓇᕗᑦ ᓯᓚᑖᓃᑦᑐᑦ 
ᓴᓇᖃᑎᖃᑦᑎᐊᕈᓐᓇᕋᓗᐊᕐᒪᑕ ᓄᓇᓕᖁᑎᕗᑦ. ᐅᖃᖅᑲᐅᑎᓪᓗᖓ ᑖᔅᓱᒪ ᐳᓪᓚᓐᖑᐊᑯᓘᑉ ᓯᓚᑖᓄᑦ 
ᐃᓱᒪᒋᐊᖃᓕᕋᑦᑕ ᓯᕗᓂᒃᓴᕗᑦ ᐃᓱᒪᒋᓪᓗᒍ. (ᑐᓵᔨᑎᒎᓕᖅᑐᖅ) ᐅᑭᐅᖅᑕᖅᑐᒥᐅᑕᐅᔪᒍᑦ 
ᐅᓄᓐᖏᑦᑐᕈᓘᒐᓗᐊᖅᑐᒍᑦ ᑭᓯᐊᓂ ᐊᒃᓱᐊᓗᒃ ᑭᓐᖔᒪᔭᕗᑦ ᐅᓄᖅᑐᑦ. ᓄᓇᓖᑦ ᑲᓇᑕᒥ ᑐᑭᓯᒍᑎᑦ ᑖᒃᑯᓂᖓ 
ᑭᓐᖔᒪᔭᑦᑎᓐᓂᒃ ᑖᒃᑯᓂᖓ ᐊᐅᓚᔾᔭᐃᒋᐊᒃᑲᓐᓂᕈᓐᓇᖅᑐᑦ ᖃᓪᓗᓈᑦ ᓄᓇᖓᓃᑦᑐᓂᒃ ᐊᐅᓚᔾᔭᐃᖁᓪᓗᒋᑦ.  
 
ᒐᕙᒪᒃᑯᑦ ᐊᑐᐊᒐᖏᑦ ᑖᒃᑯᐊ ᓄᓇᕐᔪᐊᕐᒥ ᓴᓇᔭᐅᓯᒪᓕᕐᒪᑕ ᐱᓕᕆᖃᑎᒌᖕᓂᒃᑯᑦ ᑕᒪᒃᑯᓂᖓ ᑎᒍᓯᔪᓐᓇᖅᑐᒍᑦ 
ᐊᑐᕐᓗᑎᒍᑦ ᐋᖅᑭᒃᓱᐃᔪᓐᓇᕋᑦᑕ ᐊᑑᑎᖃᕐᓂᖅᓴᐅᓗᑎᑦ ᓯᐊᒻᒪᒃᑎᖅᑕᐅᓗᑎᒃ ᑮᓇᐅᔭᖁᑎᕗᑦ 
ᐊᖑᒻᒪᑎᓕᕈᓐᓇᕐᓂᐊᕋᑦᑕ ᐊᔾᔨᐅᖏᑦᑐᓂᑦ ᑭᓐᖒᒪᔭᑦᑎᓐᓄᑦ ᑖᒃᑯᐊᓗ ᓄᓇᕐᔪᐊᒥ ᐱᕙᓪᓕᐊᓂᕐᒧᑦ ᐅᓪᓗᒥ 
ᑭᖑᕙᖅᓯᒪᔭᕆᐊᖃᕈᓐᓃᕋᑦᑕ ᑲᓇᑕᒥ ᐱᕚᓪᓕᖅᓯᒪᒻᒪᕆᖕᒪᑦ. 
 
ᓯᕗᓕᖅᑎᐅᑎᓪᓗᖓ ᒐᕙᒪᑐᖃᒃᑯᑦ ᐃᒃᓯᓐᓇᐃᑎᑦᑎᓯᒪᔾᔮᓐᖏᑕᕗᑦ ᓄᓇᕗᒥᐅᑦ ᑭᓐᖒᒪᔭᖏᓐᓄᑦ 
ᐅᓄᖅᑐᐊᓗᖕᓂᑦ. ᑖᒃᑯᐊ ᐊᑐᕐᓂᐊᖅᑕᕗᑦ ᒐᕙᒪᒃᑯᑦ ᐃᓄᐃᓪᓗ ᐊᑐᐊᒐᐃᑦ ᐋᖅᑭᒃᑕᐅᖁᓪᓗᒋᑦ ᐅᖃᕈᓐᓇᖅᑐᖓ 
ᑕᐃᒪᓐᓇᒃ ᐱᓕᕆᖃᑦᑕᖅᓯᒪᔪᒍᑦ ᓄᓇᑖᕋᓱᐊᕐᓂᒃᑯᑦ ᐱᓕᕆᖃᑕᐅᓂᒃᑯᑦ ᐊᒻᒪᓗᑦᑕᐅᖅ ᐅᒃᐱᕈᓱᒃᑐᖓ 
ᐱᓕᕆᔪᓐᓇᖅᖢᖓᓗ ᑕᐃᒪᓐᓇᒃ ᓄᓇᕗᑦ ᐱᐅᓂᖅᓴᐅᓕᖁᓪᓗᒍ. 
 
(ᑐᓵᔨᑎᒎᕈᓐᓃᖅᑐᖅ) ᓯᕗᓕᐅᖅᑎᐅᓂᐊᕈᒪ ᑖᒃᑯᐊ ᒐᕙᒪᒃᑯᑦ ᒪᑐᐃᖓᑦᑎᐊᕆᐊᖃᖅᑐᑦ ᓄᑖᓂᑦ 
ᐃᓱᒪᔾᔫᒥᒋᐊᖃᕋᑦᑕ ᐊᒻᒪᓗ ᐃᓐᓇᖅᐳᑦ ᐃᓅᖃᑎᕗᑦ ᓄᓇᖁᑎᕗᑦ ᑕᐃᒪᓐᖓᓕᒫᖅ ᒪᑐᐃᖓᖃᑎᒋᑦᑎᐊᕐᓗᒋᑦ 
ᑕᒪᓐᓇᓗ ᐃᓕᓐᓂᐊᕐᓂᖅ ᐊᒃᓱᕉᑎᒋᓗᒍ. ᓈᓚᒍᓐᓇᑦᑎᐊᖅᑐᒥᒃ ᓯᕗᓕᐅᖅᑎᖃᕆᐊᖃᕋᑦᑕ, 
ᐅᖃᓪᓚᒍᓐᓇᑦᑎᐊᖅᑐᒥᒃ ᑐᑭᓯᐅᒪᑦᑎᐊᖅᑐᒥᒃ ᓄᓇᕗᑦᒥᐅᑕᓂᒃ ᐅᖃᐅᓯᖃᕋᑦᑕ ᐊᔾᔨᒌᓐᖏᑦᑐᓂᒃ, ᑭᓯᐊᓂ 
ᐅᖃᐅᓯᖅ ᑖᓐᓇ ᓴᓐᖏᔪᒻᒪᕆᐅᖕᒪᑦ ᑐᑭᓯᔭᐅᔪᓐᓇᕐᓗᓂ ᐅᖃᖃᑎᖃᕈᓐᓇᕐᓗᓂ ᑐᑭᓯᐅᒪᔭᐅᑦᑎᐊᖅᑐᒥᒃ. 
 
ᑖᒃᑯᐊ ᑕᕝᕙ ᐃᓚᐃᓐᓇᖏᑦ ᐅᖃᖅᓯᒪᔭᕋᓗᐊᒃᑲ, ᑭᓯᐊᓂ ᓴᓇᖃᑎᒌᖕᓂᕐᒥᒃ ᑖᓐᓇ ᐊᒃᓱᕉᑎᒋᕙᕋ ᐃᓅᒐᑦᑕ 
ᖃᓪᓗᓈᖑᒐᑦᑕ ᖃᓄᑐᐃᓐᓇᖅ ᓄᓇᕗᒻᒥᐅᑕᖅ ᐊᖏᔪᒻᒪᕆᐅᖕᒪᑦ ᑖᒃᑯᐊ ᑕᕝᕙ ᓴᓇᖃᑎᒌᖕᓂᖅ ᐱᔾᔪᑎᒋᓪᓗᒍ 
ᑖᔅᓱᒧᖓ ᐆᒃᑐᕆᐊᖅᓯᒪᕗᖓ.  
 
ᖁᔭᓐᓇᒦᑦᑎᐊᕐᒥᔭᒃᑲ ᑖᒃᑯᐊ ᒪᓕᒐᓕᐅᖅᑎᐅᖃᑎᒃᑲ ᑕᕝᕙᓂ ᓈᓚᒍᓐᓇᓵᕐᒪᑕ ᓄᓇᕗᑦᒥᐅᑕᓪᓗ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ ᐃᓚᒋᔭᐅᔪᖅ ᐹᓪ ᖁᐊᓴ. ᐃᒃᓯᕚᕐᕕᒋᔭᕐᓄᑦ ᐅᑎᕈᓐᓇᖅᐳᑎᑦ. (ᑐᓵᔨᑎᒍᑦ) ᐊᐃᑉᐹᓄᑦ 
ᓂᕈᐊᒐᒃᓴᒧᐊᕐᓂᐊᓕᕆᕗᒍᑦ. ᑲᑎᒪᔨᐅᔪᖅ ᒥᔅᑕ ᐲᑕ ᑕᑉᑐᓇ ᖁᕐᓗᖅᑑᒦᖔᖅᑐᖅ, 
ᐊᐱᖅᓱᖅᑕᐅᕕᖕᒧᐊᕈᓐᓇᖅᓯᒋᕗᑎᑦ. 
 
ᖁᔭᓐᓇᒦᒃ. ᒥᔅᑕ ᑕᑉᑐᓇ ᖁᕐᓗᖅᑑᕐᒥᐅᓄᑦ, ᐱᒋᐊᕈᓐᓇᖅᓯᕗᑎᑦ. 
 
ᑕᑉᑐᓇ (ᑐᓵᔨᑎᒍᑦ): ᖁᔭᓐᓇᒦᒃ ᐃᒃᓯᕙᐅᑕᖅ. ᐅᐱᒋᕙᒋᑦ ᓂᕈᐊᖅᑕᐅᒐᕕᑦ ᐅᖃᖅᑎᐅᓂᕐᒧᑦ ᒪᓕᒐᓕᐅᕐᕕᖕᒥ. 
ᐅᐱᒋᕙᒃᑲᓗ ᑕᐃᒃᑯᐊ ᒪᓕᒐᓕᐅᖅᑏᑦ ᓂᕈᐊᖅᑕᐅᓯᒪᔪᑦ ᑎᓴᒪᖓᓐᓄᑦ ᑲᑎᒪᔨᐅᓂᐊᖅᑎᓪᓗᒋᑦ.  
 



ᐅᓪᓗᑐᐃᓪᓇᖅ, ᓄᕕᐱᕆ 15, 2013 ᓄᓇᕗᒻᒥ ᓯᕗᓕᖅᑏᑦ ᑲᑎᒪᓂᖓ  

ᐃᒃᓯᕙᐅᑕᖅ, ᒪᓕᒐᓕᐅᖅᑎᐅᖃᑎᒃᑲᓗ ᓄᓇᕗᒻᒥᐅᑕᐃᓪᓗ ᖁᔭᓐᓇᒦᖅᐸᒃᑲ ᑖᒃᑯᓄᖓ ᓂᕈᐊᒐᒃᓴᓐᖑᖅᑎᑕᐅᒐᒪ, 
ᓂᕈᐊᖅᑕᐅᓯᒪᓕᕋᒪ ᐊᕐᕌᒍᓄᑦ ᑕᓪᓕᒪᓄᑦ ᒪᓕᒐᓕᐅᖅᑎᐅᓪᓗᖓ.  
 
ᐊᒻᒪᓗᑦᑕᐅᖅ ᖁᕕᐊᓱᒃᑐᖓ ᐅᐱᒍᓱᒃᖢᖓᓗ ᓯᕗᓕᖅᑎᐅᓂᕐᒧᑦ ᓂᕈᐊᒐᒃᓴᓐᖑᖅᑎᑕᐅᒐᒪ ᑕᖅᑲᒃᑯᐊ ᐊᒃᓱᐊᓗᒃ 
ᖁᔭᒋᓪᓗᒋᑦ ᐊᒻᒪᓗᑦᑕᐅᖅ ᒥᔅ ᐅᒡᔪᒃ ᒪᓕᒐᓕᐅᖅᑎᐅᔪᖅ ᓂᕈᐊᒐᒃᓴᓐᖑᖅᑎᑦᑎᖅᑲᐅᖕᒪᑦ ᐅᕙᓐᓂᒃ. 
 
(ᑐᓵᔨᑎᒎᕈᓐᓃᖅᑐᖅ) ᐊᒻᒪᓗ ᖃᐅᔨᒪᔪᖓ ᐃᓄᐃᓐᓇᖅᑐᓐ ᖁᕐᓗᖅᑐᒥᐅᑦ ᖁᔭᒋᔪᒪᔭᕐᔪᐊᖅᑕᒃᑲ ᖃᒧᖓ 
ᒪᓕᒐᓕᐅᕐᕕᖕᒧᑦ ᐃᒡᓗᒧᑦ ᑎᑭᑦᑕᕐᒥᒐᒪ ᕼᐊᒧᖓ. ᐃᑲᔪᖅᑯᖓ ᓯᕗᓂᒃᓴᑉᑎᓐᓂᒃ ᐅᖃᐅᑎᓪᓗᖓ ᖁᔭᒋᔪᒪᔭᒃᑲ 
ᖁᕐᓗᖅᑐᒥᐅᑦ ᐊᒃᓱᐊᓗᒃ ᐊᒻᒪᓗ ᐊᐃᑉᐸᕋ ᓇᐸᔪᐊᓗᒃ ᓴᒪᓃᑉᑐᖅ 35 ᐅᑭᐅᓂᒃ ᐊᕙᑎᒃᑯᑦᑐᒃ ᑲᑎᒫᖅᓯᒪᑉᓗᑕ 
ᓄᑕᖅᑲᒃᑲᓗ ᐃᓚᒃᑲᓗ ᖁᕐᓗᖅᑐᒥ. ᐃᑲᔪᖅᐳᖓ ᖃᒧᖓ ᑎᑭᑦᑕᕐᒥᒐᑉᑎᒻᒪ ᖁᔭᒋᔪᒪᔭᒃᑲ. 
 
(ᑐᓵᔨᑎᒍᑦ) ᑕᕝᕙ ᐱᒋᐊᖅᑎᑦᑎᓯᒪᓕᖅᑐᖅ ᑎᓴᒪᒋᓕᖅᑕᖓᓂᒃ ᓂᕈᐊᖅᑕᐅᓯᒪᔪᑎᒍᑦ ᓯᕗᓂᒃᓴᑎᓐᓂᒃ 
ᐋᖅᑭᒃᓱᐃᓂᐊᖅᑎᓪᓗᑕ ᐊᒃᓱᕈᕐᓇᖅᑐᓂᒃ ᐱᓕᕆᐊᒐᒃᓴᓂᒃ ᐱᓕᕆᓂᐊᖅᑎᓪᓗᑕ ᐱᐅᓂᖅᓴᐅᖁᓪᓗᒋᑦ ᓄᓇᕗᒥᐅᑦ 
ᐃᓅᓯᖏᑦ.  
 
ᐃᒃᓯᕙᐅᑕᖅ, ᐅᓄᖅᑐᓂᒃ ᑕᑯᔪᖓ ᑮᓇᕐᓂᒃ ᑕᑯᓚᐅᖅᓯᒪᓐᖏᑕᑦᑎᓐᓂᒃ ᓄᑖᓂᒃ ᐃᓱᒪᓂᒃ ᓴᖅᑭᑦᑎᔪᑦ ᑕᕝᕙᓂ 
ᐊᒻᒪᓗᑦᑕᐅᖅ ᑕᑯᔭᒃᑲ ᒪᓕᒐᓕᐅᖅᑎᐅᖃᑦᑕᖅᓯᒪᔪᑦ ᑕᒫᓂ ᐊᔾᔨᒌᓐᖏᑦᑐᑦ ᑲᑎᓐᖓᑎᓪᓗᒋᑦ ᑕᐃᒪᓐᓇ 
ᐱᕕᒃᓴᖃᑦᑎᐊᕐᓂᐊᕋᑦᑕ ᑕᒪᒃᑯᐊ ᑲᑐᔾᔨᓗᑕ ᖃᐅᔨᒪᓂᕆᔭᐅᔪᑦ ᐊᑐᕈᓐᓇᕐᓂᐊᕋᑦᑎᒍᑦ.  
 
ᐃᒃᓯᕙᐅᑖᖅ, ᐅᒃᐱᕈᓱᒃᑐᖓ ᓯᕗᓕᖅᑎᐅᓂᖅ ᑖᒃᑯᐊ ᐃᓄᐃᑦ ᓂᐱᖏᓐᓂᒃ ᐱᔨᑦᑎᖅᑕᖅᑎᓐᓂᒃ ᓂᕈᐊᖅᓯᒪᔪᓂᒃ 
ᐱᔨᑦᑎᕆᐊᖃᕋᑦᑕ, ᐃᒃᓯᕙᐅᑕᖅ, ᓯᕗᓕᖅᑎᐅᓂᕐᒧᑦ ᓂᕈᐊᒐᒃᓴᐅᑎᓪᓗᖓ ᐅᒃᐱᕈᓱᒃᑐᖓ ᑖᓐᓇ 
ᑐᓐᖓᕕᖃᕐᓂᐊᖅᑐᖅ ᐊᖏᖃᑎᒌᖕᓂᒃᑯᑦ ᓯᕗᒧᐊᒃᐸᓪᓕᐊᓂᒃᑯᓪᓗ ᑲᑐᔾᔨᓗᑕ ᑐᕌᒐᒃᓴᑦᑎᓐᓂᒃ. ᑖᒃᑯᐊ 
ᑲᒪᒋᔭᕆᐊᖃᖅᑕᕗᑦ ᑎᒍᓗᑎᒍᑦ ᐋᖅᑭᒃᓱᐃᓗᑕᓗ ᑕᒪᒃᑯᓂᖓ ᓱᓕᑦᑎᐊᕐᓂᕐᒧᑦ ᐃᓗᐃᑦᑐᑦᑎᐊᖑᓗᑎᑦ 
ᐊᒃᓱᕈᕐᓇᖅᑐᓂᒃ ᑲᒪᓂᐊᕐᓗᑕ ᓵᓐᖓᔭᑦᑎᓐᓂᒃ. ᕿᓂᖃᑦᑕᕐᓗᑕᓗ ᐱᕕᒃᓴᔅᓯᓐᓂᒃ ᐱᕈᖅᐸᓪᓕᐊᔾᔪᑎᒃᓴᑦᑎᓐᓂ 
ᓄᓇᕗᒻᒥ ᑮᓇᐅᔭᓕᕆᔨᒃᑯᑦ ᐃᓅᓯᓕᕆᓂᒃᑯᑦ ᐃᓕᖅᑯᓯᒃᑯᓪᓗ. ᐃᖅᑲᓇᐃᔭᖃᑎᒌᖕᓂᖅ ᓂᕈᐊᖃᑦᑕᕐᓂᖅ 
ᐱᓕᕆᖃᑎᒋᓗᑎᒍᑦ ᐊᒃᑐᖅᑕᐅᓯᒪᔪᑦ ᐃᓄᐃᑦ ᑎᒥᖁᑎᒋᔭᖏᑦ, ᕼᐋᒻᓚᒃᑯᑦ, ᒐᕙᒪᑐᖃᒃᑯᓪᓗ ᑕᐃᒪᓐᓇ 
ᑲᑎᖃᑎᒌᒍᓐᓇᖁᓪᓗᒋᑦ ᐊᔾᔨᒌᓐᖏᑦᑐᑦ ᐃᓱᒪᒋᔭᐅᔪᑦ ᓯᕗᒧᐊᑦᑎᐊᕈᓐᓇᖁᓪᓗᒋᑦ ᑕᒪᒃᑯᐊ ᐱᓕᕆᐊᒃᓴᕗᑦ 
ᐊᐅᓚᔾᔭᐃᖃᑦᑕᕐᓗᑕ ᓴᖅᑭᑦᑎᖃᑦᑕᕐᓗᑕ ᑕᐅᑐᓐᖑᐊᑐᐃᓐᓇᓐᖏᑕᑦᑎᓐᓂᒃ. ᓯᕗᓕᖅᐹᕐᒥ ᑖᒃᑯᐊ ᓄᓇᕗᒻᒥᐅᓄᑦ 
ᑐᕌᖓᖕᒪᑦ ᐃᓄᖕᒧᑦ ᐊᑕᐅᓯᕐᒧᑦ ᑐᕌᖓᓐᖏᒻᒪᑦ.  
 
ᐊᖓᔪᖅᑳᒃᑲ ᐃᓐᓇᐃᓪᓗ ᐅᕙᓐᓂᒃ ᐊᔪᕆᖅᓱᐃᓯᓯᒪᖕᒪᑕ ᐊᒃᓱᕈᖅᑎᓪᓗᖓ ᐃᓅᖁᓪᓗᖓ. ᓯᕗᓂᒃᓴᓐᓂᒎᖅ 
ᖃᐅᔨᒪᓂᐊᕋᒪ ᓯᕗᓂᒃᓴᕋᓗ ᓇᓗᓇᐃᔭᕐᓗᒍ ᐊᒃᓱᕈᕐᓇᖃᑦᑕᕐᒪᑦ ᐊᒃᓱᕈᓐᓇᖏᓐᓂᖅᓴᐅᓗᓂ ᓯᕗᓂᒃᓴᐅᓂᐊᕐᒪᑦ. 
ᓱᕈᓯᐅᑎᓪᓗᖓ ᕿᑭᖅᑕᓂ Victoria Island-ᒥ ᐃᓅᓚᐅᖅᓯᒪᔪᖓ ᑕᐃᔅᓱᒪᓂ ᐃᓅᖃᑦᑕᖅᑎᓪᓗᑕ ᑕᐃᔅᓱᒪᓂ 
ᓂᐅᕕᕋᕐᕕᖕᒥ ᖁᕐᓗᖅᑐᕐᒥ ᐊᖓᔪᖅᑳᒃᑲᓗ ᕿᒧᖅᓯᖅᖢᑕ ᑕᐅᕗᓐᖓᓚᐅᖅᓯᒪᔪᒍᑦ.  
 
ᐊᖓᔪᖅᑳᒃᑲ ᓯᕗᓕᖅᑎᐅᓂᖏᓐᓂᒃ ᐃᓕᓐᓂᐊᖅᑎᑕᐅᓚᐅᖅᓯᒪᔪᖓ ᓯᕗᒧᐊᑦᑎᐊᖁᓪᓗᖓ ᐊᖓᔪᖅᑳᒃᑲᒃ, 
ᐊᑖᑕᒐᓗ ᐊᒃᓱᐊᓗᒃ ᐅᐱᒪᓚᐅᕐᒪᑦ ᐃᓕᓐᓂᐊᖅᑎᑕᐅᓯᒪᓪᓚᕆᓐᖏᒃᑲᓗᐊᖅᑐᖓ ᐃᓕᓐᓂᐊᖅᑎᑕᐅᓯᒪᓪᓗᖓᐃᓛᒃ 
ᐱᕈᕐᓂᑰᔪᖓ.  
 
ᐅᖅᓱᐊᓗᓕᕆᔨᒃᑯᓐᓂ ᐃᖅᑲᓇᐃᔭᓕᓚᐅᖅᓯᒪᔪᖓ ᒪᒃᑯᒃᑑᓪᓗᖓ ᐃᓅᓪᓗᖓ ᓯᕗᓪᓕᖅᐹᒥᒃ ᐅᐊᓕᓂᕐᒥᒃ 
ᐃᑰᑕᖅᑐᓂᒃ ᐃᖅᑲᓇᐃᔭᓕᓚᐅᖅᓯᒪᔪᖓ ᐊᒻᒪᓗᑦᑕᐅᖅ ᐊᐅᓚᐅᓯᕆᔨᖑᖅᖢᖓ ᐃᓕᓴᕆᔭᐅᔾᔪᑎᑖᖅᖢᖓ 
ᐃᓕᓐᓂᐊᕇᖅᓯᒪᓪᓗᖓ. ᑖᒃᑯᓄᖓ ᕼᐋᒻᓚᒃᑯᓐᓄᓪᓗ ᑲᑎᒪᔨᐅᓯᒪᓪᓗᖓ ᐅᓄᖅᑐᐊᓗᓐᓄᑦ ᐊᕐᕌᒍᓄᑦ 
ᒪᓕᒐᓕᐅᖅᑎᓐᖑᓚᐅᖅᑳᖅᑎᓐᓇᖓ.  

ᑕᐃᒪᓐᓇᐃᑦᑐᑦ ᐱᐅᓯᐅᔪᑦ ᐊᓐᓂᕆᔭᐅᔪᓪᓗ ᐃᓕᓐᓂᐊᖅᑎᑕᐅᖃᑦᑕᕋᑦᑕ ᑕᐃᒪᐃᑦᑐᓂᒃ ᐃᓕᖅᑯᓯᑎᒍᑦ. ᐄ, 
ᐊᓯᔾᔨᖅᓯᒪᓕᖅᑐᒎᒐᓗᐊᖅ ᐅᐱᒋᔪᓐᓇᖅᑕᕗᑦ ᐃᓕᖅᑯᓯᕗᑦ ᐊᑐᕐᓗᑎᒍᓪᓗ ᐃᓕᖅᑯᓯᕗᑦ ᑐᑭᒧᐊᒍᑎᒋᓗᒋᓪᓗ 
ᐅᓪᓗᒥ ᐃᓅᓯᕆᔭᑦᑎᓐᓂ ᐊᑐᕐᓗᑎᒍ ᓯᕗᓂᒃᓴᑦᑎᐊᕙᖕᒥᒃ ᓴᓇᔪᓐᓇᕋᑦᑕ.  
 
ᑕᐃᒪᓐᓇ ᐱᕕᒃᓴᖃᖅᑎᑕᐅᓗᑕ ᐃᓕᓐᓂᐊᕐᓂᒃᑯᑦ ᐊᑐᐊᒐᓂᒡᓗ ᓴᓇᖃᑦᑕᕐᓗᑕ ᐱᓕᕆᔾᔪᑎᒃᓴᓂᒡᓗ 
ᐃᓕᓐᓂᐊᖅᑎᑕᐅᖃᑦᑕᕐᓂᐊᕐᒪᑕ ᖁᕝᕙᓯᖕᓂᖅᓴᒃᑯᑦ ᓄᓇᕗᒻᒥᐅᑦ ᑖᒃᑯᐊ ᓲᕐᓗ ᐱᓕᒻᒪᒃᓴᕐᓂᒃᑯᑦ ᐊᒻᒪ ᐃᓅᓯᕐᒥᒃ 
ᐱᓕᒻᒪᒃᓴᐃᓂᒃᑯᑦ ᐸᐃᑉᐹᑎᒍᓪᓗ ᐃᓕᓐᓂᐊᓂᕐᒧᑦ ᑐᕌᖓᔪᑦ. ᑕᒪᒃᑯᐊᓗ ᐊᔾᔨᒌᖏᑦᑐᓂᒃ 
ᐃᓕᓐᓂᐊᖅᓯᒪᓂᖃᕆᐊᖃᕐᒪᑕ ᐃᓕᓐᓂᐊᕐᓂᕐᒧᑦ ᑖᒃᑯᓂᖓ ᑮᓇᐅᔭᖃᖅᑎᑦᑎᑎᓪᓗᑕ.  
 
ᓱᕈᓯᓛᓕᕆᓂᖅᐳᓪᓗ ᑕᐃᒪᓐᓇ ᐊᑑᑎᖃᕐᓂᖅᓴᒃᑯᑦ ᐊᔪᖅᓴᖏᓐᓂᖅᓴᐅᓕᕋᔭᕐᒪᑕ ᐃᓅᖃᑎᕗᑦ. ᑕᒪᒃᑯᐊ 
ᐅᖃᓕᒫᕆᐅᖅᓴᓂᕐᒧᑦ ᑎᑎᕋᕆᐅᖅᓴᓂᕐᒧᑐᐊᖑᓐᖏᑦᑐᖅ ᑭᓯᐊᓂ ᐃᓕᓴᐃᓂᕐᒧᑦ ᓱᕈᓯᑦᑎᓐᓂᒃ 
ᓴᓇᕐᕈᑎᑖᖅᑎᓐᓂᐊᕋᑦᑎᒍᑦ ᓯᕗᒧᐊᑦᑎᐊᕈᓐᓇᕐᓂᐊᕐᒪᑕ ᐃᓕᓐᓂᐊᕐᕕᖕᒥ ᐃᓕᓐᓂᐊᕐᓂᖃᖅᑎᓪᓗᒋᑦ. ᑕᒪᒃᑯᐊ 
ᐃᓕᓴᐃᔨᖃᖅᑎᖃᑦᑕᕐᓗᒋᑦ ᐃᑲᔪᖅᑐᐃᖃᑦᑕᖅᑐᓂᒃ ᐃᓕᓐᓂᐊᑎᑦᑎᔨᑦᑎᐊᖃᑦᑕᕐᓂᐊᕐᒪᑕ ᐊᔾᔨᒌᓐᖏᑦᑐᓂᒃ 
ᐱᐅᓯᐅᔪᓂᒡᓗ.  
 
ᐃᒃᓯᕙᐅᑖᖅ, ᐃᓕᓐᓂᐊᕐᓂᓕᕆᓂᖅ ᑕᒪᒃᑯᓂᖓ ᐱᕕᒃᓴᖃᖅᑎᑦᑎᖕᒪᑦ ᓯᕕᑐᔪᒧᑦ ᑮᓇᐅᔭᓕᐅᕈᓐᓇᕐᓗᒋᑦ 
ᐱᐅᓯᒋᐊᖅᑎᑦᑎᖃᑦᑕᕐᒥᔪᐃᑦ ᐃᓚᒌᖕᓂᑦ ᐊᒻᒪ ᖃᓄᐃᓐᓂᐅᔪᓂᒃ. ᑕᐃᒪᓐᓇ ᐃᓐᓇᖁᑎᑦᑎᓐᓂ ᓱᕈᓯᖁᑎᑦᑎᓐᓂᓪᓗ 
ᐸᖅᑭᒃᖠᓂᐅᔪᓐᓇᕐᓂᖅᓴᐅᖁᓪᓗᑕ ᑕᐃᒪᓐᓇ ᐃᒻᒥᓂᒃ ᒪᑭᑕᔪᓐᓇᕐᓂᖅᓴᐅᖁᓪᓗᒋᑦ ᐊᔪᕈᓐᓃᕐᓂᖅᓴᐅᖁᓪᓗᒋᑦ 
ᓄᓇᓕᖕᓂ ᐊᖏᕐᕋᖃᖅᑐᑦ, ᑎᓕᐅᕐᓗᒋᓪᓗ ᒥᑭᑦᑑᑎᐅᒐᓗᐊᓂᑦ ᓇᖕᒥᓂᖃᕐᓂᕐᒧᑦ ᓯᕗᒧᐊᒃᑎᑦᑎᓂᕐᒧᑦ. 
 
ᕿᒥᕐᕈᓇᑦᑎᐊᕆᐊᖃᕋᑦᑕ ᓯᕗᓂᒃᓴᑦᑎᓐᓂ ᑮᓇᐅᔭᓕᐅᕈᑎᒃᓴᑦᑎᓐᓂ ᑕᒪᒃᑯᐊ ᐊᑐᑦᑎᐊᕐᓗᑎᒍᑦ 
ᑮᓇᐅᔭᖅᑐᕈᑎᐅᖃᑦᑕᕐᓂᐊᖅᑐᑦ ᓲᕐᓗ ᐳᓚᕋᖅᑐᓕᕆᓂᒃᑯᑦ, ᐊᒡᒐᖕᒧᑦ ᓴᓇᐅᒐᑎᒍᑦ, ᐃᖃᓪᓕᐊᕐᓂᒃᑯᑦ, 
ᐅᖅᓱᐊᓗᒃᓴᖅᓯᐅᕐᓂᒃᑯᑦ, ᐅᔭᕋᒃᓴᖅᓯᐅᕐᓂᒃᑯᓪᓗ. ᐃᒡᓗᒌᑦᑎᐊᕆᐊᖃᕐᒪᑕ ᑕᒪᒃᑯᐊ ᐱᓕᕆᐊᒃᓴᑦᑎᓐᓂ 
ᐅᓄᖅᓯᓗᐊᖁᖏᓪᓗᒋᑦ ᐊᒻᒪᓗᑦᑕᐅᖅ ᓂᕆᐅᒋᔭᐅᔪᓐᓇᖅᑐᓂᑦ ᑭᓯᐊᓂ ᐋᖅᑭᒃᓯᖁᕙᒃᑲ.  
 
ᑕᒪᒃᑯᐊ ᐃᖅᑲᓇᐃᔭᖃᑎᒌᓐᓇᕆᐊᖃᕋᑦᑎᒍᑦ ᒐᕙᒪᑐᖃᒃᑯᑦ ᐊᒃᑐᖅᑕᐅᓯᒪᔪᓪᓗ ᐅᓄᖅᓯᒋᐊᖁᓪᓗᒋᑦ 
ᑮᓇᐅᔭᓕᐅᕈᑎᒋᒐᓱᐊᕈᓐᓇᖅᑕᕗᑦ ᐊᐅᓪᓚᖅᑎᑉᐸᒃᑕᕗᓪᓗ ᑮᓇᐅᔭᓕᐅᕈᑎᒋᓪᓗᑎᒍᑦ ᓄᓇᕗᒻᒥ ᐃᖃᓪᓕᐊᕐᓂᒃᑯᑦ 
ᐊᒻᒪ ᐅᔭᕋᖕᓂᐊᕐᓂᒃᑯᑦ. 
 
ᐃᒃᓯᕙᐅᑖᖅ. ᐱᖁᑎᕐᔪᐊᑦ ᓲᕐᓗ ᑕᒪᒃᑯᐊ ᐃᒪᕐᒥᐅᓂᑦ ᐊᒻᒪᓗᑦᑕᐅᖅ ᒥᑦᑕᕐᕕᖕᒧᑦ ᑐᕌᖓᔪᑦ 
ᐊᑐᖏᓐᓂᖅᓴᐅᓕᖅᑎᑦᑎᔪᓐᓇᕐᒪᑕ ᐅᖅᓱᐊᓗᖕᓂᑦ ᐱᕈᖅᐸᓪᓕᐊᑎᑦᑎᔪᓐᓇᕈᑦᑕ.  
 
ᓄᓇᕗᒥ ᐊᖑᓇᓱᒃᑎᕗᓪᓗ ᐃᑲᔪᖅᑐᐃᓐᓇᕐᓂᐊᕐᓗᑎᒍᑦ ᓄᖑᑦᑎᕙᓪᓕᐊᖏᓪᓗᑎᑦ ᐆᒪᔪᓂᑦ ᐊᖑᓇᓱᖁᓪᓗᒋᑦ 
ᐊᐅᓪᓚᖅᑎᑦᑎᖃᑦᑕᕈᓐᓇᖁᓪᓗᒋᓪᓗ ᓄᓇᑦᑕ ᓯᓚᑖᓂ.  
 
ᐊᒻᒪᓗᑦᑕᐅᖅ ᑕᕆᐅᑉ ᐊᑭᐊᓃᑦ ᐲᖅᑕᐅᖁᓪᓗᒋᑦ ᓇᑦᑎᕐᓂᑦ ᕿᓯᖏᓐᓂᑦ ᓂᐅᕕᐊᒃᓴᖃᖃᑦᑕᖁᔨᖏᑦᑐᑦ. 
 
ᐱᕙᓪᓕᐊᑎᑦᑎᓂᖅ ᓄᓇᑦᑎᓐᓂ, ᐃᒪᑦᑎᓐᓂᑦ, ᓂᕐᔪᑎᑦᑎᓐᓂᓪᓗ ᓯᕗᓪᓕᐅᕗᖅ ᓱᓕ ᐊᒃᑐᐃᓂᖃᖅᐸᓕᐊᓪᓗᑎᒃ 
ᑭᒡᓕᓕᐅᖅᑕᐅᓯᒪᔪᓂᑦ.  
 
ᑮᓇᐅᔭᓕᐅᕈᑎᒋᒐᓱᐊᖅᐸᒃᑕᕗᑦ ᑕᒪᒃᑯᐊ ᐊᓯᔾᔨᕆᐊᖃᕐᒪᑕ ᐅᓄᖅᓯᒋᐊᕐᓗᑎᒡᓗ ᓇᖕᒥᓂᖃᖅᑐᑦ ᐊᒻᒪ ᐊᒡᒐᖕᒧᑦ 
ᓴᓇᐅᒐᐃᑦ ᐃᓕᖅᑯᓯᕐᒧᓪᓗ, ᐳᓚᕋᑦᑐᓕᕆᓂᕐᒧᑦ ᑮᓇᐅᔭᓕᐅᕋᓱᐊᖅᑐᐃᑦ ᐃᓄᐃᑦ  

ᐃᖅᑲᓇᐃᔭᖅᑎᑕᐅᓂᖅᓴᐅᖁᓪᓗᒋᑦ. ᐱᒻᒪᕆᐅᕗᖅ ᑕᒪᒃᑯᐊ ᐃᓅᓯᕐᒧᑦ ᐃᑲᔪᖅᓯᔾᔪᑕᐅᖃᑦᑕᖅᑐᑦ 
ᐊᒃᑐᐃᓂᖃᖃᑦᑕᖅᑐᑦ ᐱᓕᕆᐊᑦᑎᓐᓂᑦ. ᑖᒃᑯᐊ ᐃᓅᓯᕐᒥᑦ ᐊᒃᓱᕉᑎᒋᖃᑦᑕᖅᑕᕗᑦ ᑲᒪᒋᔭᕆᐊᖃᕋᑦᑎᒍᑦ 
ᐃᓱᒪᓕᕆᓂᒃᑯᑦ, ᐃᒻᒥᓂᒃ ᑐᖁᑦᑕᐃᓕᒪᑎᑦᑎᓂᖅ, ᓂᕿᖃᑦᑎᐊᖃᑦᑕᕐᓂᖅ ᐊᒻᒪ ᐃᒡᓗᖃᖅᑎᑦᑎᑦᑎᐊᕐᓂᖅ. 
ᐅᕙᖓᑦᑕᐅᖅ ᐊᔾᔨᖏᓐᓂᑦ ᐃᓱᒫᓘᑎᖃᕐᒥᔪᖓ ᐃᓄᖁᑎᑦᑕ, ᓄᓇᕗᒻᒥᐅᖃᑎᒃᑲ ᑐᓵᔭᒃᑲ ᖃᓄᐃᑦᑐᒥᒡᓗ 
ᑕᑯᔪᒪᖕᒪᖔᑕ ᐃᓕᓐᓂᐊᕐᓂᕐᒧᑦ, ᓂᕿᖃᑦᑎᐊᕆᐊᖃᕐᓂᕐᒧᑦ, ᐋᓐᓂᐊᖅᑐᓕᕆᓂᕐᒥᑦ ᐱᕙᓪᓕᐊᔪᓕᕆᓂᕐᒧᓪᓗ 
ᑮᓇᐅᔭᓕᐅᕋᓱᐊᓂᕐᒧᑦ ᐊᒻᒪᓗ ᐱᖁᑎᕐᔪᐊᓕᕆᓂᒃᑯᑦ. 
 
ᒪᓕᒐᓕᐅᖅᑏᑦ ᐃᒃᓯᕙᐅᑕᕐᓗ, ᑖᒃᑯᐊ ᐊᑕᐅᓯᕐᒥᑦ ᓈᒻᒪᒃᑐᑯᓗᖕᒥᑦ ᐱᑕᖃᖏᒻᒪᑦ ᐊᒻᒪᓗ ᐋᖅᑭᒋᐊᕈᑎᒃᓴᒥᑦ 
ᐊᑕᐅᓯᕐᒥᑦ ᐱᑕᖃᖏᒻᒪᑦ. ᑕᐃᒃᑯᐊ ᐱᕙᓪᓕᐊᑎᓯᒪᔭᕗᑦ ᒪᓕᒐᓕᐅᖅᑏᑦ ᓯᕗᒧᐊᒃᓯᒪᔭᖏᑦ ᓯᕗᓂᑦᑎᓐᓂ 
ᑲᑎᒪᔨᐅᓚᐅᖅᑐᑦ ᐊᑐᕐᓗᑎᒍᑦ ᐱᕈᖅᐸᓪᓕᐊᔭᕆᐊᖃᕋᑦᑕ. ᐊᑐᕆᐊᖃᕋᑦᑎᒍᓪᓗ ᑕᒻᒪᕐᓂᕆᖃᑦᑕᓚᐅᖅᑕᕗᑦ 
ᐃᓕᕝᕕᒋᓗᑎᒍᑦ ᐱᓕᕆᐊᒃᓴᑎᒍᑦ ᐱᔨᑦᑎᕈᑎᑎᒍᑦ ᐊᑐᐊᒐᑎᒍᑦ ᑐᓐᖓᕕᒋᓗᒋᑦ ᑕᒪᒃᑯᐊ ᖃᐅᔨᒪᓂᕆᔭᕗᑦ ᐊᒻᒪ 
ᓴᖅᑭᔮᖅᑐᑦ.  
 
ᐱᖓᔪᖓᓐᓂᑦ ᓂᕈᐊᖅᑕᐅᓯᒪᔪᑦ ᒪᓕᒐᓕᐅᖅᑏᑦ ᐊᒃᓱᕉᓴᓕᓚᐅᖅᓯᒪᖕᒪᑕ ᑮᓇᐅᔭᖅᑐᕈᑎᒋᓂᐊᖅᑕᖏᓐᓄᑦ 
ᐱᖁᑎᕐᔪᐊᓕᐅᕆᐊᖃᖅᖢᑎᒡᓗ ᑕᒪᒃᑯᐊ ᐊᒃᑐᐊᓂᖃᓚᐅᕐᒪᑕ ᐱᓕᕆᐊᒃᓴᓂᑦ ᐱᔨᑦᑎᕈᑎᒃᓴᓄᑦ ᓄᓇᕗᒻᒥᐅᑦ 
ᑭᓐᖒᒪᔭᖏᓐᓄᑦ. ᑖᒃᑯᐊ ᓵᓐᖓᒐᓗᐊᖅᑎᓪᓗᑎᒍᑦ ᑕᒪᒃᑯᐊ ᐊᒃᓱᕈᕐᓇᖅᑐᑦ ᐊᓂᒍᕈᓐᓇᓕᓚᐅᕋᑦᑎᒍᑦ ᐊᒃᓱᐊᓗᒡᓗ 
ᐅᐱᒍᓱᒃᑐᖓ ᓯᕗᒧᐊᑦᑎᐊᕈᓐᓇᓚᐅᕋᑦᑕ. 
 
ᐅᖃᖅᑏ, ᑖᓐᓇ ᓄᓇᕗᒥ ᓇᒻᒥᓂᖃᖅᑐᓂᑦ ᑮᓇᐅᔭᓂᑦ ᐊᑐᕐᕕᒃ ᑖᓐᓇ ᐊᖏᖅᑕᐅᖏᑎᓪᓗᒋᑦ ᑖᓐᓇ ᐃᕐᖐᓐᓇᖅ 
ᐱᓕᕆᔭᕆᐊᖃᓕᒪᐅᕋᑦᑎᒍ. ᐊᕐᕌᒍᓂᑦ ᐊᒥᓲᖏᑦᑑᒐᓗᐊᓂᒃ ᑯᐊᐳᕇᓴᐅᔪᖅ ᑖᓐᓇ ᐋᖅᑭᒃᑕᐅᒃᑲᓐᓂᓕᓚᐅᕐᒪᑦ 
ᓴᓗᒻᒪᖅᓴᖅᑕᐅᓪᓗᓂᓗ, ᓴᓐᖏᒃᑎᒋᐊᖅᑎᑕᐅᓪᓗᓂᓗ ᑕᐃᒪᓐᓇ ᓄᓇᕗᒻᒥ ᓇᖕᒥᓂᖃᖅᑐᓄᑦ 
ᐊᑐᖅᑕᐊᕐᑯᔭᐅᖃᑦᑕᖅᑐᖅ, ᑖᓐᓇ ᓴᓐᖏᓂᖅᓴᒻᒪᕆᐅᓕᖅᑐᖅ. ᑕᕝᕙᓐᖓᓂᑦ ᓴᖅᑭᓚᐅᖅᓯᒪᔪᖅ ᓇᖕᒥᓂᖃᖅᑐᑦ 
ᒥᑭᑦᑑᑎᓂᑦ ᓄᓇᕗᒥ ᐊᑐᕐᓂᖅᓴᐅᓕᕐᒪᑕ ᑖᔅᓱᒥᖓ. 
 
ᒪᓕᒐᓕᐅᖅᑎᐅᓚᐅᖅᑐᓂᑦ ᑭᖑᓪᓕᕐᓂᑦ ᐱᓕᕆᐊᒃᓴᑎᒍᑦ ᐃᑲᔪᖅᑐᖅᑕᐅᓂᑦᑎᒍᓪᓗ ᒐᕙᒪᑐᖃᒃᑯᓐᓂᑦ 
ᐊᖏᖃᑎᒌᖃᑎᖃᓚᐅᖅᑐᒍᑦ $100 ᒥᓕᐊᓂ ᐊᑭᑐᔪᖅᑐᕈᑎᒃᓴᐅᓂᐊᖅᑐᓂᑦ ᐃᒡᓗᓕᐅᕈᑕᐅᓂᐊᕐᓗᑎᑦ. 
ᓴᖅᑭᔮᖅᑎᑦᑎᓪᓗᑕ ᐋᖅᑭᒋᐊᕈᑕᐅᖃᑦᑕᓚᐅᖅᑐᑦ ᑮᓇᐅᔭᓂᑦ ᑕᐃᒃᑯᐊ ᐊᑐᓗᐊᕐᓂᕆᓚᐅᖅᓯᒪᔭᖏᑦ 
ᐃᒡᓗᓕᕆᔨᕐᔪᐊᒃᑯᓐᓄᑦ. 
 
ᐊᒻᒪᓗᑦᑕᐅᖅ ᐃᒃᓯᕙᐅᑖᖅ, ᐊᓯᔾᔨᕐᓗᑎᒍᑦ ᐃᒡᓗᓕᕆᔨᕐᔪᐊᓄᑦ ᐋᖅᑭᒃᓱᖅᓯᒪᓂᕆᔭᕗᑦ ᐸᕐᓇᐃᓂᕆᔭᕗᑦ ᐃᒡᓘᓪᓗ 
ᓴᓇᐅᒪᓂᖓ ᓇᑉᐸᖅᑎᕆᓂᕐᓗ ᐊᓯᔾᔨᖅᑕᐅᑎᓪᓗᒍ ᑕᐃᒪᓐᓇ ᐃᑲᔪᖅᑐᖅᑕᐅᑦᑎᐊᕐᓂᖅᓴᐅᓂᐊᕋᑦᑕ 
ᒐᕙᒪᑐᖃᒃᑯᓐᓂᑦ ᑮᓇᐅᔭᑎᒍᑦ. ᐊᕐᕌᒍᒥᑦ ᓄᑖᒥᑦ ᓇᑉᐸᖅᑎᕆᕙᓪᓕᐊᓂᐊᓕᖅᑐᑦ ᐃᒡᓗᓂᑦ ᑕᑯᕙᓪᓕᐊᓕᕐᓗᑎᒡᓗ 
ᐃᑲᔪᕈᑎᐅᖃᑦᑕᖅᑐᒥᑦ ᓄᑖᒥᑦ ᑖᔅᓱᒥᖓ. 
 
ᓴᖅᑭᑦᑎᓚᐅᖅᓯᒪᒐᑦᑕ ᐃᒡᓗᓄᑦ ᐊᑐᖅᑐᐊᕈᑎᐅᖃᑦᑕᕐᓂᐊᖅᑐᓂᑦ ᓄᓇᕗᒻᒥᐅᓂᑦ ᑭᓐᖒᒪᔭᖏᓐᓄᑦ 
ᑭᐅᓯᓂᖅᓴᐅᓪᓗᑕ ᑲᑎᒪᔨᓂᓪᓗ ᓴᖅᑭᑎᓪᓗᑕ. ᑕᐃᒃᑯᐊ ᓇᐅᑦᑎᖅᓱᐃᖃᑦᑕᕐᓂᐊᕐᒪᑕ ᑭᐅᔨᐅᖃᑦᑕᕐᓗᑎᒡᓗ 
ᐃᒡᓗᓕᕆᔨᕐᔪᐊᒃᑯᑦ ᐱᓕᕆᐊᖏᑎᒍᑦ. ᓴᖅᑭᑦᑎᓚᐅᕋᑦᑎᒍᑦ ᑎᓕᓯᔾᔪᑎᓂᑦ ᐋᖅᑭᒃᓱᖅᓯᒪᔪᓂᑦ ᑕᒪᒃᓂᖓ 
ᐱᒻᒪᕆᐅᔪᓂᑦ ᐃᓱᒫᓘᑕᐅᔪᓂᑦ ᑭᓐᖒᒪᔭᐅᔪᓂᑦ ᐃᒡᓗᑭᒃᓴᕐᓂᕐᒧᑦ. ᑮᓇᐅᔭᖅᑐᓗᐊᓐᖏᓪᓗᑎᑦ ᐅᔾᔨᕈᓱᑦᑎᐊᕐᓗᑎᑦ 
ᐸᖅᑭᒃᖠᖃᑦᑕᕐᓂᕐᒧᑦ ᑕᕝᕙ ᐅᓪᓗᒥ ᑎᑭᑉᐳᒍᑦ ᑕᐃᒪᐃᓕᐅᖃᑦᑕᕐᓂᑦᑎᒍᑦ.  
 
ᓄᓇᕗᑦ ᐃᓗᐊᓂ ᒥᑦᑕᕐᕕᖏᑎᒍᑦ ᑖᓐᓇ ᓴᓇᔭᐅᓕᕐᒥᖕᒪᑦ ᒥᑦᑕᕐᕕᒃᓴᖓᑦ ᒐᕙᒪᒃᑯᓐᓂᒃ ᑮᓇᐅᔭᓂᒃ 
ᐊᑐᖅᑎᑕᐅᓪᓗᑕ $70 ᒥᓕᐊᓐ ᐅᖓᑖᓂ ᓄᓇᕗᒻᒥ ᑖᓐᓇ ᒥᑦᑕᕐᕕᒃ ᑕᐱᕇᒃᖢᑎᑦ ᒐᕙᒪᒃᑯᓪᓗ ᓇᖕᒥᓂᖃᖅᑐᓪᓗ 
ᑲᓇᑕ P3-ᒥᒃ ᑮᓇᐅᔭᖅᑎᑕᐅᓯᒪᓕᕐᒪᑦ ᑖᓐᓇ. ᑖᓐᓇ ᑮᓇᐅᔭᖅ ᐊᑐᖅᑕᐅᓪᓚᕆᒋᐊᓕᒃ ᓯᕗᒧᐊᑦᑎᐊᖁᓪᓗᒋᑦ 
ᑐᓐᖓᕕᖃᑦᑎᐊᖁᓪᓗᒍᓗ ᑕᐃᓐᓇ ᐱᖁᑎᕐᔪᐊᓕᐅᕐᓗᑎᑦ ᐱᓕᕆᐊᓕᐅᖅᑐᑦ ᓯᕗᓂᒃᓴᑦᑎᓐᓂ.  

ᑖᒃᑯᐊᓗ ᑲᒪᒋᔭᕆᐊᖃᕋᑦᑎᒍᑦ ᑮᓇᐅᔭᓂᒃ ᐊᑐᓗᐊᓐᖏᓪᓗᑕ ᐃᓱᒪᓕᐅᖃᑦᑕᕆᐊᖃᕋᑦᑕ ᑭᐅᑐᐃᓐᓇᖃᑦᑕᖏᓪᓗᑕ 
ᑭᓯᐊᓂᓕ ᒪᓕᒐᓕᐅᖅᑏᑦ ᓄᑖᑦ ᑖᒃᑯᐊ ᐊᔭᐅᖅᑐᐃᔭᕆᐊᖃᖅᑐᑦ ᐊᐅᓚᔾᔭᐃᖃᑦᑕᕐᓗᑎᒡᓗ ᐊᑲᐅᓛᖑᔪᓄᑦ 
ᓄᓇᕗᒻᒥᐅᑕᐅᔪᓄᑦ ᐃᓱᒪᓕᐅᖃᑦᑕᕐᓗᑎᑦ.  
 
ᐃᒃᓯᕙᐅᑖᖅ, ᐅᐸᓗᖓᐃᔭᐅᑎᓂᒃ ᓴᓇᖃᑦᑕᕐᓂᖅ ᓄᖅᑲᖅᑎᑦᑕᕆᐊᖃᓕᕐᒪᑦ ᑕᐃᒃᑯᐊ 
ᐊᑐᖅᑕᐅᔪᓐᓇᓗᐊᖃᑦᑕᖏᒻᒪᑕ ᐊᔪᕈᓐᓃᖅᓴᔭᕆᐊᖃᕋᑦᑕ ᓲᕐᓗ ᐊᔪᕈᓐᓃᖅᓴᓗᐊᕈᑦᑕ ᓲᕐᓗ ᓴᐃᒻᒪᒃᑎᓗᐊᕈᑦᑕ 
ᐅᕙᑦᑎᓐᓂᒃ ᐊᑑᑎᖃᕈᓐᓃᕐᒪᑦ. ᐅᐸᓗᖓᐃᔭᐅᑏᑦ ᐊᑑᑎᖃᑦᑎᐊᖅᑐᑦ ᑭᓯᐊᓂ ᑐᓐᖓᕕᖃᑦᑎᐊᕆᐊᖃᖅᑐᑦ 
ᑕᒪᒃᑯᓂᖓ ᑎᑭᑕᐅᔪᓐᓇᖅᑐᓂᒃ ᐱᔭᕇᖅᑕᐅᔪᓐᓇᖅᑐᓄᑦ ᑐᕌᒐᒃᓴᕆᔭᐅᓗᑎᑦ ᐱᓕᕆᐊᕆᔭᐅᑎᓪᓗᒋᑦ. ᐱᓪᓚᑦᑖᓂᒃ 
ᐃᓱᒪᓕᐅᕆᐊᖃᕋᑦᑕ ᐊᒻᒪᓗ ᓯᕗᓪᓕᐅᑎᓪᓗᑎᒍᑦ ᑕᒪᒃᑯᐊ ᐊᒃᓱᕈᕐᓇᖅᑐᑦ.  
 
ᓇᓗᓇᓐᖏᑦᑐᖅ ᒐᕙᒪᐅᓪᓗᑕ ᐊᒃᓱᕈᕐᓇᖅᑐᓂᒃ ᐃᓱᒪᓕᐅᖃᑦᑕᕆᐊᖃᕐᓂᐊᕋᑦᑕ ᑖᓐᓇ ᐱᔾᔪᑎᒋᓪᓗᒍ 
ᓂᕈᐊᖅᑕᐅᓯᒪᕗᒍᑦ ᑕᕝᕗᖓ. ᓯᕗᓕᖅᑎᐅᑎᓪᓗᖓ ᐃᓕᔅᓯᓐᓄᑦ ᓈᓚᑦᑎᐊᖃᑦᑕᕐᓂᐊᖅᑐᖓ ᐃᓱᒫᓘᑎᒋᔭᔅᓴᓐᓂᒃ 
ᐊᑐᕐᓗᖓᓗ ᑖᒃᑯᓂᖓ ᐃᓱᒪᓕᐅᕈᑎᐅᖃᑦᑕᕐᓂᐊᖅᑐᓂᒃ ᑕᒪᒃᑯᐊ ᐊᒃᓱᕉᓴᐅᑕᐅᓪᓗᑎᑦ 
ᐃᓱᒪᓕᐅᕈᑕᐅᖃᑦᑕᖅᑐᓂᒃ. ᑭᓯᐊᓂ ᐃᓘᓐᓇᖏᓐᓄᑦ ᐅᖃᕈᓐᓇᖏᑦᑐᖓ ᐃᒪᐃᑦᑑᓛᖅᑐᖓ ᑭᓯᐊᓂ 
ᐱᓕᕆᔪᓐᓇᕐᓂᑦᑎᐊᕐᓂᖅᐹᕋ ᐊᑐᖃᑦᑕᕐᓗᒍ ᐱᓕᕆᖃᑦᑕᕐᓂᐊᖅᑕᕋ ᓵᓐᖓᒃᓴᖅᑎᓪᓗᖓ ᐊᒃᓱᕈᕐᓇᖅᑐᓂᒃ.  
 
ᓯᕗᒧᐊᑦᑎᐊᖃᑦᑕᕈᓐᓇᕋᑦᑕ ᑲᑐᔾᔨᓗᑕ ᑭᓯᐊᓂ ᒪᓕᒐᓕᐅᖅᑎᐅᓗᑕ ᐊᒻᒪ ᓴᖅᑭᖃᑦᑕᖅᖢᑎᑦ ᒪᓕᒐᓕᐅᖅᑎᓕᒫᑦ 
ᓴᖅᑭᑕᖏᑦ ᐊᑐᖅᖢᒋᑦ. ᑖᓐᓇ ᐱᔾᔪᑎᒋᓪᓗᒍ ᐃᓕᔅᓯᓐᓄᑦ ᐃᑲᔪᖅᑐᖅᑕᐅᔪᒪᕗᖓ ᓯᕗᓕᖅᑎᒃᓴᐅᓂᕐᒧᑦ. 
(ᑐᓵᔨᑎᒎᕈᓐᓃᖅᑐᖅ) ᖁᔭᓐᓇᒦᒃ, ᐃᒃᓯᕙᐅᑖᖅ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᑕᑉᑐᓇ. ᑕᐃᒪ ᐊᐱᖅᓱᕐᓂᕐᒧᑦ ᑲᔪᓯᓚᐅᓐᖏᓐᓂᑦᑎᓐᓂ 15-ᒥᓂᔅᓯᒥᒃ 
ᓄᖅᑲᖓᓚᐅᐱᓪᓚᒃᑕ. ᖁᔭᓐᓇᒦᒃ.  
 
ᐊᒻᒪᓗ, ᑖᒃᑯᐊ ᑲᑎᒪᔨᐅᔪᑦ ᒪᓕᒐᓕᐅᖅᑏᑦ ᑕᒪᕐᒥᒃ ᑕᐃᑯᖓ ᑕᖃᐃᖅᓯᕕᖕᒧᐊᓚᐅᐱᓪᓚᖃᑎᒋᔪᒪᔭᒃᑲ. ᖁᔭᓐᓇᒦᒃ.  
 
ᐊᒻᒪᓗ ᑏᒥᒃ ᑳᐱᑐᕆᐊᕈᒪᒍᔅᓯ ᐃᓱᒪᖅᓱᑦᑎᐊᖅᑐᑦ. ᖁᔭᓐᓇᒦᒃ.  
 
>>ᓄᖅᑲᖓᑲᐃᓐᓇᖅᑐᑦ 11:08-ᒥ ᐊᒻᒪᓗ ᐱᒋᐊᒃᑲᓐᓂᖅᑐᑎᒃ 11:27-ᒥ 
 

ᐊᐱᖅᓱᕐᓂᖅ ᓯᕗᓕᖅᑎᒃᓴᓂᒃ 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ ᒪᓕᒐᓕᐅᖅᑏᑦ. ᓄᓇᕗᒻᒥ ᓯᕗᓕᖅᑎᒃᓴᓂᑦ ᓂᕈᐊᕐᓂᕐᒧᑦ ᑲᑎᒪᓂᖅ 
ᐱᒋᐊᒃᑲᓐᓂᕐᓂᐊᓕᕐᒪᑦ ᐊᐱᖅᓱᖃᑦᑕᕐᓂᐊᓕᕐᒥᖕᒪᑕ ᑖᒃᑯᓂᖓ ᓯᕗᓕᖅᑎᒃᓴᓐᖑᕋᓱᒃᑐᓂᒃ.  
 
ᐊᑐᓂᓗ ᑲᑎᒪᔨᐅᖃᑕᐅᔪᐃᑦ ᓯᕗᓕᖅᑎᐅᓂᒃᓴᒧᑦ ᐊᐱᖅᓱᕈᓐᓇᕐᓂᐊᖅᑐᑦ ᒪᕐᕉᖕᓂᒃ ᐊᐱᖅᑯᑏᖕᓂᒃ, ᐊᑐᓂᓗ 
ᓂᕈᐊᒐᒃᓴᐅᔪᑦ ᑭᐅᖃᑦᑕᕐᓂᐊᕐᓗᑎᒃ ᐊᐱᖅᑯᑕᐅᔪᒥᒃ. ᐊᑕᐅᒃᓯᒃᑯᑦ ᐊᐱᖅᓱᕈᑎᒋᔪᓐᓇᓐᖏᑕᐃᑦ. 
 
ᐃᒃᓯᕙᐅᑕᕆᔭᐅᓪᓗᖓ ᐃᓱᒪᖅᓱᕈᓐᓇᕐᓂᕋ ᐊᑐᕐᓂᐊᖅᐸᕋ. ᐊᐱᖅᓱᖃᑦᑕᕐᓂᐊᖅᑐᑦ ᑭᐅᖃᑦᑕᕐᓂᐊᖅᑐᓪᓗ ᐊᒻᒪᓗ 
ᐊᑐᖅᑎᑦᑎᓂᐊᖅᑐᖓ ᑭᒡᓕᓕᐅᕐᕕᐅᒋᐊᖃᖅᑐᓂᒃ ᑭᒡᒍᓯᐅᔭᕆᐊᖃᖅᑐᓄᑦ ᐊᐱᖅᑯᑕᐅᔭᕆᐊᖃᖅᑐᓄᓪᓗ.  

ᒪᓕᒐᓕᐅᖅᑎᐅᖃᑕᐅᔪᑦ ᐊᐱᖅᑯᑎᒃᓴᖅᑕᖃᖅᐹᑦ ᓯᕗᓕᖅᑎᒃᓴᐅᔪᒪᔪᓄᑦ? ᖁᔭᓐᓇᒦᒃ ᒪᓕᒐᓕᐅᖅᑎᑦ ᐹᑦ 
ᐊᖕᓇᑲᖅ, ᓂᐊᖁᓐᖒᒻᒧᑦ ᑭᒡᒐᖅᑐᖅᑐᖅ, ᐊᐱᖅᓱᕈᓐᓇᖅᓯᕗᑎᑦ. 
 
ᐊᖕᓇᑲᖅ (ᑐᓵᔨᑎᒍᑦ): ᖁᔭᓐᓇᒦᒃ. ᓯᕗᓪᓕᖅᐹᖅ ᐊᐱᖅᑯᑎᒋᔪᒪᔭᕋ ᓂᕈᐊᒐᒃᓴᐅᔪᓕᒫᓄᑦ. ᓄᓇᕐᔪᐊᕐᒥ 
ᐊᒃᓱᕈᕐᓇᖅᓯᖃᑦᑕᕐᒪᑦ ᐃᓛᓐᓂᒃᑯᑦ, ᓄᓇᕗᒥᐅᑦ ᑖᒃᑯᐊ ᑐᓐᖓᕕᖃᕐᒪᑕ ᒐᕙᑐᖃᒃᑯᑦ ᑮᓇᐅᔭᖁᑎᖏᓐᓂᒃ 
ᐱᖃᑦᑕᕐᓂᕐᒧᑦ. ᐃᒻᒪᖄ ᐋᑐᐋᒥᐅᑦ ᑮᓇᐅᔭᓂᑦ ᓄᓇᕗᑦ ᒐᕙᒪᒃᑯᖏᓐᓄᑦ ᑐᓂᓯᓂᐊᕐᒪᖔᑕ ᓇᓗᓇᖃᑦᑕᕐᒪᑦ 
ᓯᕗᒃᓴᑦᑎᓐᓂᓪᓗ ᓄᓇᕗᑦ ᒐᕙᒃᑯᖏᑦ ᓇᖕᒥᓂᖅ ᑮᓇᐅᔭᖁᑎᒥᓂᒃ ᓇᑲᑎᕆᔭᕆᐊᖃᓛᕋᒥᒃ.  
 
ᖃᓄᐃᑦᑐᒥᒃ ᒐᕙᒪᒃᑯᑦ ᑮᓇᐅᔭᓂᒃ ᐊᑐᓗᐊᕐᓂᕆᖃᑦᑕᖅᑕᖏᓐᓂᒃ ᓯᕗᓪᓕᐅᔾᔭᐅᓯᒪᔪᓂᒃ ᐱᓕᕆᔪᓐᓇᕋᔭᖅᐱᓯ? 
ᖁᔭᓐᓇᒦᒃ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒫᓐᓇ ᓂᕆᐊᒐᒃᓴᐅᔪᑦ ᑭᐅᖁᓂᐊᖅᐸᒃᑲ. ᐱᒋᐊᕐᕕᒋᓂᐊᖅᐸᕗᑦ ᒥᔅᑕ 
ᐅᑲᓕᖅ. 
 
ᐅᑲᓕᖅ: ᖁᔭᓐᓇᒦᒃ ᐅᖃᖅᑎᑦᑎᔨ. (ᑐᓵᔨᑎᒍᑦ) ᐊᐱᖅᑯᑎᑦᑎᐊᕙᒃ ᑖᓐᓇ. ᓯᕗᓕᖅᑎᐅᒐᔭᖅᑐᖓ ᒪᕐᕉᓐᓂᒃ 
ᓯᕗᓕᖅᑎᒥ ᐃᖅᑲᓇᐃᔭᕐᕕᖓᓂ ᒪᕐᕉᓐᓂᒃ ᑕᐃᑲᓂ ᓇᑲᑎᕐᓗᒋᑦ ᐊᒻᒪᓗᑦᑕᐅᖅ ᕿᒥᕐᕈᓇᓕᕐᓗᖓ ᑕᐃᒃᑯᓂᖓ 
ᖃᐅᔨᒪᔨᑕᐅᖃᑦᑕᖅᑐᓂᒃ. ᑮᓇᐅᔭᓂᒃ ᐊᑐᓐᖏᓂᖅᓴᐅᖁᓪᓗᒋᑦ ᑕᐃᒃᑯᐊ ᓇᑲᑎᖅᑕᐅᖁᒐᔭᖅᐸᒃᑲ 
ᑮᓇᐅᔭᖅᑖᕆᔭᐅᖃᑦᑕᖅᑐᑦ ᖃᐅᔨᒪᔨᑎᑕᐅᔪᓂᒃ ᑕᐃᒃᑯᐊ ᑮᓇᐅᔭᓂᑦ ᓄᓇᕗᒻᒦᑎᑦᑏᓐᓇᖃᑦᑕᖏᒻᒪᑦ. ᑖᓐᓇ 
ᐊᐅᓪᓗᑎᔭᕆᐊᖃᕋᑦᑎᒍᑦ ᑮᓇᐅᔭᐃᑦ ᑕᒪᒃᑯᐊ ᓄᓇᕗᒻᒦᖏᓐᓇᖁᓪᓗᒋᑦ ᐊᒻᒪᓗᑦᑕᐅᖅ ᑲᑎᒪᔨᐅᖃᑕᐅᔪᑦ 
ᐃᖅᑲᓇᐃᔭᖃᑎᒋᓗᒋᑦ ᐊᒻᒪᓗᑦᑕᐅᖅ ᑲᑎᒪᔨᐅᖃᑕᐅᔪᑦ ᑐᓴᕋᓱᐊᕐᕕᒋᓗᒋᑦ ᓄᓇᕗᑦ ᓯᓚᑖᓂ ᕿᓂᓐᖏᖔᕐᓗᑕ 
ᐊᐅᓪᓗᑎᖔᕆᐊᖃᕋᑦᑎᒍᑦ ᓄᓇᕗᑦ ᐃᓗᐊᓃᑦᑐᑦ. ᖃᓄᐃᓐᓂᕆᔭᕗᓪᓗ ᑲᓇᑕᒥ ᓄᓇᕐᔪᐊᕐᒥᓗ 
ᖃᓄᐃᓕᖓᓂᕆᔭᕗᑦ ᒪᓕᓪᓗᒋᑦ. (ᑐᓵᔨᑎᒎᕈᓐᓃᖅᑐᖅ) ᖁᔭᓐᓇᒦᒃ, ᐅᖃᖅᑎᑦᑎᔩ.  
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒫᓐᓇ ᑭᐅᖁᓂᐊᓕᕐᒥᔭᕋ ᒥᔅᑕ ᑕᑉᑐᓇ ᑭᐅᖁᓪᓗᒍ.  
 
ᑕᑉᑐᓇ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᖁᔭᓐᓇᒦᒃᑕᐅᖅ ᑲᑎᒪᔨᐅᖃᑕᐅᔪᖅ ᐊᐱᕆᖕᒪᑦ. ᐃᒃᓯᕙᐅᑖᖅ, 
ᐱᔭᕐᓂᖏᑦᑐᕈᓘᖃᑦᑕᕐᒪᑦ ᑭᓐᖑᒪᔭᖏᑦ ᓄᓇᕗᒻᒥᐅᑦ ᐊᖑᒻᒪᑎᑦᑎᐊᕆᐊᒃᓴᖅ. ᑕᐃᒪᓐᓇᐃᒻᒪᑦ ᐱᔾᔪᑎᒋᓪᓗᒍ 
ᑕᐃᒃᑯᐊ ᓱᕐᕋᒋᐊᖃᓐᖏᒻᒪᑕ ᐱᔨᑦᑎᕈᑎᐅᔪᑦ ᓄᓇᕗᒻᒥᑦ ᐃᓕᓐᓂᐊᕐᓂᓕᕆᓂᒃᑯᑦ ᐊᒻᒪ 
ᐋᓐᓂᐊᖃᖅᑕᐃᓕᒪᑎᑦᑎᓂᒃᑯᑦ ᑕᐃᒪᓐᓇᐃᓕᖓᓕᖅᑎᓪᓗᒍ. ᑭᓇᑐᐃᓐᓇᖅ ᓯᕗᓕᖅᑎ ᐃᒻᒥᓂᑐᐊᖅ ᐃᓄᑑᓗᓂ 
ᐃᓱᒪᓕᐅᖃᑦᑕᕆᐊᖃᓐᖏᑦᑐᖅ ᒪᓕᒐᓕᐅᖅᑎᓕᒫᑦᑎᐊᓂᒃ ᑐᓴᕋᓱᖅᑳᕆᐊᖃᕋᔭᖅᐳᖓ ᐃᓚᖏᑦ ᐃᖅᑲᓇᐃᔭᖅᑏᑦ 
ᓇᑲᑎᖅᑕᐅᔭᕆᐊᖃᕐᒪᑕ ᑕᐃᒪᓐᓇ ᑐᓴᐅᒪᖃᑎᒌᑦᑎᐊᕆᐊᖃᕋᑦᑕ ᑕᒪᒃᑯᐊ ᐱᔨᑦᓯᕈᑎᐅᔪᑦ ᐊᑑᑎᖃᓐᖏᓐᓂᖅᓴᐃᑦ 
ᐲᔭᖔᕐᓗᒋᑦ ᑕᐃᒪᓐᓇᓕ ᐱᒐᔭᖅᑐᖓ. ᖁᔭᓐᓇᒦᒃ, ᐃᒃᓯᕙᐅᑖᖅ.  
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᑕᑉᑐᓇ. ᒫᓐᓇ ᐊᐱᕆᔪᒪᓕᕐᒥᔭᕋ ᒥᔅᑕ ᖁᐊᓴ ᑭᐅᖁᓪᓗᒍ 
ᐊᐱᖅᑯᑕᐅᕋᑖᖅᑐᒧᑦ.  
 
ᖁᐊᓴ: ᖁᔭᓐᓇᒦᒃ, ᐃᒃᓯᕙᐅᑖᖅ. ᐄᓛᒃ ᑕᒪᓐᓇ ᐱᒻᒪᕆᐅᑎᓪᓗᒍ ᓇᓂᑐᐃᓐᓇᖅ ᑕᑯᖃᑦᑕᖅᓯᒪᒐᑦᑕ ᒐᕙᒪᓂᒃ 
ᐊᔾᔨᒌᓐᖏᑦᑐᓂᒃ ᑕᐃᒪᓐᓇᐃᓕᐅᕆᐊᖃᖅᑎᓪᓗᒋᑦ. ᑭᓯᐊᓂᓕᓛᒃ ᑖᒃᑯᐊ ᒪᓕᒐᓕᐅᖅᑎᐅᖃᑎᒃᑲ 
ᕿᒥᕐᕈᐊᖃᑎᒋᑦᑎᐊᓚᐅᕐᓗᒋᓪᓕ ᑕᒪᓐᓇ ᑭᐅᔪᓐᓇᑦᑎᐊᓕᑕᐃᓐᓇᖅᑰᕋᔭᕋᒃᑯ. ᐅᕙᒍᑦ ᑲᑐᔾᔨᓗᑕ ᑭᓯᐊᓂ.  
 
ᐊᒻᒪ ᑖᓐᓇ ᐃᓱᒪᒌᓐᓇᖅᑕᕋ ᓄᓇᓖᑦ ᑖᒃᑯᐊ ᐊᒃᓱᕈᕐᔪᐊᖅᐸᒃᑎᓪᓗᒋᑦ ᑕᒪᒃᑯᐊ ᑲᔪᓯᑎᑕᐅᑦᑎᐊᕆᐊᖃᕐᒪᑕ 
ᑕᐃᒃᑯᐊᓕ ᓄᓇᓖᑦ ᐊᐅᓚᔾᔪᑎᒋᔭᖏᑦ ᓄᓇᓖᑦ ᐃᓱᒪᒌᓐᓇᕆᐊᖃᕋᑦᑎᒍᑦ ᓯᕗᓪᓕᖅᐸᐅᑏᓐᓇᕆᐊᖃᖅᖢᑎᒍᓪᓗ 
ᒪᓕᒐᓕᐅᖅᑎᐅᓂᐊᖅᑎᓪᓗᑕ.  

ᓯᕗᓕᐅᖅᑎᐅᓂᐊᖅᑎᓪᓗᖓᓗ ᑖᒃᑯᐊ ᒥᓂᔅᑕᐅᖃᑎᒋᓂᐊᖅᑕᕗᓪᓗ ᒪᓕᒐᓕᐅᖅᑏᓪᓗ ᐊᑕᐅᑦᑎᒃᑯᑦ ᑖᓐᓇ 
ᐃᓱᒪᓕᐅᕆᐊᖃᕋᔭᕋᑦᑎᒍᑦ ᐱᒻᒪᕆᐊᓘᖕᒪᑦ. ᑭᓇᑐᐃᓐᓇᖅ ᒐᕙᒪᐅᑎᓪᓗᓂ ᓱᓇᑐᐃᓐᓇᕐᓂ ᑕᒪᒃᑯᓂᖓ ᑮᓇᐅᔭᓂᒃ 
ᐊᑐᒐᒃᓴᓂᑦ ᐅᕝᕙᓘᓐᓃᑦ ᓴᓇᔨᓂᒃ ᐲᖅᑎᑦᑎᓇᓱᖕᓂᐊᑎᓪᓗᒍ ᒥᑭᒡᓕᕚᓪᓕᖅᑎᑦᑎᓇᓱᖕᓂᐊᖅᑎᓪᓗᒍ 
ᐱᒻᒪᕆᐅᖕᒪᑦ. ᑕᒪᒃᑭᑦᑎᐊᕐᓗᑕ ᑭᓯᐊᓂ ᑕᒪᓐᓇ ᐋᖅᑭᒃᓱᑦᑎᐊᕈᓐᓇᕋᔭᖅᑰᕋᑦᑎᒍᑦ ᐅᕙᖓᑐᐊᖅ ᓇᖕᒥᓂᖅ 
ᐅᖃᕈᓐᓇᕋᔭᓐᖏᓐᓇᒪ ᓯᕗᓕᐅᖅᑎᐅᑎᓪᓗᖓ. ᑭᓯᐊᓂ ᑲᑐᔾᔨᓗᑕ ᑖᔅᓱᒧᖓ ᑭᐅᔪᓐᓇᖅᑕᕋ. ᖁᔭᓐᓇᒦᒃ.  
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᖁᐊᓴ. ᑐᓄᓂᕐᒧᑦ ᒪᓕᒐᓕᐅᖅᑎᐅᔪᖅ, ᒥᔅᑕ ᐃᓄᒃ.  
 
ᐃᓄᒃ: ᖁᔭᓐᓇᒦᒃ, ᐃᒃᓯᕙᐅᑖᖅ. ᐅᓪᓛᒃᑯᑦ ᓄᓇᕗᒻᒥᐅᖑᖃᑎᕗᑦ ᑐᓐᖓᓱᒋᑦᑎ ᑲᑎᒪᕕᖁᑎᔅᓯᓐᓄᑦ. ᒫᓐᓇ 
ᐊᐱᖅᑯᑎᒃᓴᖃᖅᑐᖓ ᑖᒃᑯᓄᖓᑦᑕᐅᖅ ᓯᕗᓕᖅᑎᓐᖑᕈᒪᔪᓄᑦ. ᓯᕗᓪᓕᖅᐹᒥ ᐱᒃᑯᒋᕙᔅᓯ ᓯᕗᒃᑲᖅᑕᕈᒪᒐᔅᓯ 
ᓄᓇᑦᑎᓐᓄᑦ ᓄᓇᕗᒻᒥᐅᓂᑦ ᑲᓐᖑᓱᒐᓯ ᐱᒃᑯᕕᒋᕙᔅᓯ ᐊᒻᒪ ᓂᕆᐅᖅᖢᖓ ᓇᓕᖅᓯᑐᐃᓐᓇᑦᑎᐊᖅ ᓂᕈᐊᖅᑕᐅᒃᐸᑦ 
ᓯᕗᓕᖅᑎᑦᑎᐊᕙᐅᓂᐊᕋᔅᓯ ᓄᓇᕗᒻᒥᐅᑎᒍᑦ ᓂᕆᐅᒃᑲᑦᑕ ᑕᐃᒪᓐᓇ.  
 
ᐅᓇᓕ ᐊᐱᖅᑯᑎᒋᔪᒪᔭᕋ ᓯᕗᓪᓕᖅᐹᒥ, ᓄᓇᕗᒻᒥ ᐊᒃᓱᕉᑎᖃᖃᑦᑕᕋᑦᑕ ᓄᓇᓕᑦᑎᒍᑦ ᐊᔾᔨᒌᓐᖏᑐᒻᒪᕆᐊᓗᖕᓂᒃ 
ᐊᒻᒪᓗ ᑕᒪᓐᓇ ᐃᖅᑲᓇᐃᔮᒃᓴᖃᕐᓂᖅ ᐱᒻᒪᕆᐊᓘᑎᒐᑦᑎᒍᑦ ᐃᓅᔾᔪᑎᒃᓴᑑᕙᓪᓕᐊᑐᐃᓐᓇᕐᒪᑦ. ᐅᓇ 
ᐊᐱᖅᑯᑎᒋᔪᒪᔭᕋ, ᐅᑯᐊ ᓄᓇᓕᖕᓄᑦ ᓯᐊᒻᒪᖅᑎᖅᑕᐅᓯᒪᔪᑦ ᐱᓕᕆᕝᕖᑦ ᐃᓛᓐᓂᒃ ᐊᑦᑕᕐᓇᖅᑰᔨᖃᑦᑕᕐᒪᑕ 
ᐃᓛᓐᓂᓪᓗ ᐅᒃᐱᕆᔭᐅᖅᑰᔨᖃᑦᑕᖏᒻᒪᑕ ᓄᓇᓕᖕᓃᑦᑐᒃᓴᐅᒐᓗᐊᕐᒪᖔᑕ ᒥᑭᓐᓂᖅᓴᓂᑦ. ᒥᑭᓐᓂᖅᓴᓃᑦᑐᑎᒍᑦ 
ᐃᓅᓯᑦᑐᓐᓄᑦ ᐃᓚᓪᓚᑦᑖᕆᓕᖅᑕᕗᑦ.  
 
ᑕᒪᓐᓇ ᖃᓄᖅ ᓯᕗᓂᖃᕐᓂᐊᖅᐸ ᓯᕗᓕᖅᑎᐅᓕᕈᕕᑦ? ᓴᐃᒻᒪᖅᑎᑦᑎᓯᒪᓂᖅ ᐃᖅᑲᓇᐃᔮᒃᓴᓂᒃ ᐱᓕᕆᕝᕕᓂᓪᓗ. 
ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᐃᓄᒃ. (ᑐᓵᔨᑎᒍᑦ) ᒥᔅᑕ ᑕᑉᑐᓇ ᑭᐅᓂᐊᓕᖅᐳᑎᑦ. 
 
ᑕᑉᑐᓇ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑖᒃᑯᐊ ᐃᓚᖏᑦ ᓯᐊᒻᒪᒃᑎᕆᕕᐅᓯᒪᔪᑦ ᐊᑐᐊᒐᐃᑦ ᐃᓛᓐᓂᒃᑯᑦ 
ᐊᔪᕐᓇᖃᑦᑕᕐᒪᑦ ᓄᓇᓕᐊᓛᖑᑎᓪᓗᒋᑦ, ᓄᓇᕗᑦ ᐊᖏᔪᐊᓘᑎᓪᓗᒍ.  
 
ᐃᒃᓯᕙᐅᑖᖅ, ᑕᐃᒪ ᑖᒃᑯᐊ ᑮᓇᐅᔭᑦ ᒥᑭᔫᓂᐊᕐᖓᑕ ᐊᒻᒪᓗ ᑕᒪᒃᑯᐊ ᐱᓕᕆᐊᕆᔭᖅᐳᑦ ᐃᖅᑲᓇᐃᔭᖅᑎᕗᓪᓗ 
ᐱᔨᑦᑎᕋᕈᑎᒋᔭᕗᓪᓗ ᐊᑐᐃᓐᓇᐅᑎᑕᐅᒋᐊᖃᕐᒪᑕ ᓄᓇᓕᐊᓛᓄᑦ. ᑖᒃᑯᐊ ᒥᓂᔅᑕᐅᖃᑎᒃᑲ 
ᐅᖃᓪᓚᖃᑎᒋᖃᑦᑕᕐᓗᒋᑦ ᐃᖅᑲᓇᐃᔭᖅᑎᕗᓪᓗ ᐊᒻᒪᓗ ᒪᓕᒐᓕᐅᖅᑎᒃᑯᑦ. ᐊᒻᒪᓗ ᑕᐃᒪᓐᓇ ᐊᓯᔾᔩᒋᐊᖃᖅᖢᑕ 
ᐊᓯᔾᔩᒋᐊᖃᕌᖓᑦᑕ. ᑕᐃᒪ ᓯᕗᒧᐊᒃᐸᓪᓕᐊᓂᑦᑎᓐᓂᑦ ᐊᓯᔾᔨᖅᐸᓪᓕᐊᕙᖕᒪᑕ ᓱᓇᑐᐃᓐᓇᖅ. ᑕᐃᒪᓐᓇ 
ᖃᐅᔨᓴᒃᑲᓐᓂᕆᐊᖃᖅᐳᒍᑦ ᐊᓯᔾᔩᓂᐊᕐᓗᑕ ᐃᑲᔪᕈᑎᒃᓴᐅᓂᐊᖅᑐᓂᑦ ᓄᓇᕗᒻᒥᐅᑕᐅᔪᓄᑦ. ᖁᔭᓐᓇᒦᒃ, 
ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᑕᑉᑐᓇ. ᒥᔅᑕ ᖁᐊᓴ ᐊᑏᒃ ᑭᐅᓕᕆᑦ. 
 
ᖁᐊᓴ: ᖁᔭᓐᓇᒦᒃ, ᐅᖃᖅᑎᑦᑎᔩ. ᑕᐃᒪ ᑕᒪᒃᑯᐊ ᓄᓇᕗᒻᒥᐅᑕᐅᑎᓪᓗᑕ ᓄᓇᓕᓕᒫᑦ ᑕᒪᕐᒥᒃ ᑕᐅᑐᒋᐊᖃᕋᑦᑎᒍᑦ 
ᒐᕙᒪᐅᓪᓗᑕ ᑖᒃᑯᐊᑐᐃᓐᓇᐅᖏᑦᑐᖅ ᑭᓯᐊᓂ ᐃᓱᒪᒃᓴᖅᓯᐅᑦᑎᐊᕆᐊᖃᕋᔭᖅᑐᒍᓂᓛᒃ ᑕᕝᕙᓂ 
ᒪᓕᒐᓕᐅᖅᑎᐅᑎᓪᓗᑕ ᑖᒃᑯᐊᑦᑕᐅᖅ ᓄᓇᓖᑦ ᒥᑭᓐᓂᖅᓴᐃᑦ ᐃᒃᐱᒋᒋᐊᒃᑲᓐᓂᕆᐊᖃᕋᑦᑎᒍᑦ. ᒪᑯᐊ ᑖᒃᑯᓇᓂ  

ᓄᓇᓕᖕᓂ ᐊᖏᓂᖅᓴᐅᔪᓂᑦ ᓲᕐᓗ ᕿᒥᕐᕈᐊᑦᑎᐊᕆᐊᖃᒃᑲᓐᓂᖅᑰᖅᑐᒍᑦ ᓇᒧᒃᑲᓐᓂᖅ ᓯᐊᒻᒪᒃᑲᓐᓂᕈᓐᓇᕐᒪᖔᑕ. 
ᑕᒪᒃᑯᐊ ᓄᓇᓖᑦ ᐊᖏᔫᓂᖅᓴᐃᑦ ᑖᒃᑯᐊᑐᐊᖑᖏᒻᒪᑕ ᓄᓇᓖᑦ ᒥᑭᓐᓂᖅᓴᐃᑦ ᐃᒃᐱᒋᒋᐊᖃᓪᓚᕆᒃᑲᑦᑎᒍᑦ.  
 
ᑕᒪᓐᓇ ᑕᕝᕙ ᐅᖃᐅᓯᕆᑎᓪᓗᑎᒍᑦ ᐊᔾᔨᒌᖏᑦᑐᓂᑦ ᓲᕐᓗ ᓴᖅᑭᔮᖏᑦᑐᓂᑦ ᐱᑕᖃᕋᓗᐊᕐᒪᑦ ᓱᓕ, ᐃᒻᒪᖃ 
ᒪᒥᓴᕐᑯᔭᐅᔪᓐᓇᖅᑐᐃᑦ ᑕᒪᔾᔭᐅᖕᒪᑕ ᓴᖅᑭᒋᐊᖃᖅᑐᑦ. ᒪᒃᑯᐊ ᓄᓇᓖᑦ ᒥᑭᓐᓂᖅᓴᐃᑦ ᐃᒃᐱᒋᒋᐊᖃᒃᑲᓐᓂᕐᒥᔭᕗᑦ 
ᑕᒪᒃᑯᓂᖓ ᓴᖅᑭᒋᐊᖃᕐᓂᐊᖅᑕᑦᑎᓐᓂ ᓄᑖᓂᑦ, ᑕᒪᒃᑯᐊ ᓄᓇᕗᒻᒥᐅᑕᐅᖃᑎᒋᒐᑦᑎᒍᑦ 
ᐃᒃᐱᒋᑦᑎᐊᕆᐊᖃᕋᑦᑎᒍᑦ. ᑕᒪᒃᑯᐊ ᓄᑖᖑᓂᐊᖅᑐᐃᑦ ᑕᒪᒃᑯᓄᖓ ᓯᐊᒻᒪᒃᑎᑕᐅᑦᑎᐊᒃᑲᓐᓂᕆᐊᖃᕋᓱᒋᔭᒃᑲᓕ 
ᐅᕙᖓ ᒪᓕᒐᓕᐅᖅᑎᐅᓂᐊᖅᑎᓪᓗᑕ ᑕᕝᕙᓂ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᖁᐊᓴ. (ᑐᓵᔨᑎᒍᑦ) ᒥᔅᑕ ᐅᑲᓕᖅ ᑭᐅᒋᑦ. 
 
ᐅᑲᓕᖅ: ᖁᔭᓐᓇᒦᒃ, ᐅᖃᖅᑎᑦᑎᔨ. ᑕᒪᓐᓇ ᐊᑐᖅᓯᒪᓪᓗᒍ ᐃᓚᖓᒍᑦ ᐃᑲᔪᕐᓂᖓ ᑕᑯᔅᓴᐅᑎᑦᑎᓯᒪᑦᑎᐊᖅᑐᖅ 
ᓄᓇᓕᓐᓄᖅ ᑕᒪᒃᑯᓄᖓ ᓯᐊᒻᒪᕐᕕᐅᓯᒪᔪᓄᑦ. ᑖᓐᓇ ᖁᕕᐊᒋᓪᓗᒍ ᐃᖅᑲᓇᐃᔮᓂᑦ ᐊᓚᒃᑲᐃᓯᒪᒻᒪᑦ ᓄᓇᓕᓐᓄᑦ 
ᐃᖅᑲᓇᐃᔮᖃᒡᒐᖅᐸᓚᐅᖅᑐᓄᑦ. ᑕᒪᓐᓇ ᐃᑲᔪᕋᓱᐃᓐᓇᓂᐊᖅᑕᕋ ᓇᐅᒃᑯᓪᓗ ᐋᖅᑭᒋᐊᕆᐊᖃᖅᑲᑦ 
ᒪᑐᐃᖓᓇᓱᐃᓐᓇᕐᓗᖓ ᐃᖅᑲᓇᐃᔭᖃᑎᒋᑦᑎᐊᕐᓗᒋᑦ ᑕᒪᒃᑯᐊ ᓂᖁᐊᖅᑕᐅᖃᑎᒋᓯᒪᔭᕗᑦ ᐊᑦᑐᖅᑕᐅᓯᒪᓂᐊᖅᑲᑦ 
ᑕᐃᒫᒃ ᐋᖅᑭᔅᓯᒋᐊᕆᐊᖃᕐᓂᕈᑦᑕ ᓇᓪᓕᐊᓐᓄᑐᐃᓐᓇᖅ. ᑕᐃᒫᑦᑕᐅᖅ ᒪᑐᐃᖓᔪᒪᑦᑎᐊᖅᑐᖓ ᐊᓯᖏᓐᓄᑦ 
ᓄᓇᓕᓐᓄᑦ ᑕᒪᒃᑯᓄᖓ ᒥᑭᓐᓂᖅᓴᑯᓗᓐᓄᑦ ᕿᒻᒪᑰᓗᐊᓕᕐᖓᑕ ᑕᒪᒃᑯᓄᖓ ᒐᕙᒪᒃᑯᓐᓄᑦ 
ᐊᓐᖑᑎᒃᑲᓂᐊᕐᔪᒋᐊᖃᕋᓗᐊᕐᖓᑕ ᑖᒃᑯᐊ ᓵᓐᖓᒋᐊᒃᑲᓂᕈᒪᓂᐊᕐᒥᔭᒃᑲ ᑕᕝᕙᓂ ᑲᑎᒪᔨᐅᖃᑕᐅᓪᓗᖓ. 
ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᐅᑲᓕᖅ. ᒪᓕᒐᓕᐅᖅᑎ ᓇᑦᓯᓕᖕᒧᑦ. ᒥᔅ ᐅᒡᔪᒃ. ᐊᑏᒃ ᐊᐱᖅᑯᑏᑦ. 
 
ᐅᒡᔪᒃ: ᖁᔭᓇᖅᑯᑎᑦ, ᐃᒃᓯᕙᐅᑖᖅ. ᑖᒃᑯᐊ ᓯᕗᓕᖅᑎᐅᔪᒪᔪᑦ ᐊᐱᕆᔪᒪᓪᓗᒋᑦ, ᑭᐅᑦᑎᐊᖁᓪᓗᒋᓪᓗ. ᑖᒻᓇ 
ᐅᖃᖃᐅᑎᒋᖃᑦᑕᖅᑕᕋ ᐊᒥᓱᐃᑦᑕᖅᖢᖓ ᑲᑎᒪᔨᐅᓪᓗᑕ ᒪᓕᒐᓕᐅᖅᑎᐅᓪᓗᑕ ᕿᓂᖅᑎᖃᕆᐊᖃᕐᓂᖅ ᓄᓇᕗᒻᒥ 
ᓄᓇᕗᒻᒧᑦ ᐅᑭᐅᖅᑕᖅᑐᒧᑦ ᑐᕌᖓᔪᒥᒃ. ᐃᓚᐃᖅᓯᒪᒐᑉᑕ ᕿᓂᖅᑕᐅᖃᑦᑕᖅᑐᕕᓂᕐᓂᒃ ᓇᓂᔭᐅᓐᖏᑦᑐᓂᑉᓗ ᑖᒻᓇ 
ᑐᓄᖓᔮᖃᕇᕋᑉᑎᒍᑦ ᓄᓇᕗᒻᒥᐅᑕᐅᑉᓗᑕ.  
 
(ᑐᓵᔨᑎᒎᓕᖅᑐᖅ) ᐱᒻᒪᕆᐅᖕᒪᑦ ᑖᒃᑯᐊ ᓄᓇᕗᒻᒥᐅᑕᐅᖃᑎᒋᔭᕗᑦ ᐱᔾᔪᑎᒋᓪᓗᒋᑦ ᑕᕝᕙᓂ ᕿᓂᖅᑎᓂᒃ ᓄᓇᕗᒻᒥ 
ᑎᖕᒥᓲᖅᑕᖃᕆᐊᖃᕋᓗᐊᕐᒪᑦ. ᑖᒃᑯᐊ ᐱᖓᓱᑦ ᐅᓂᒃᑳᖁᔭᒃᑲ ᖃᓄᐃᓕᐅᕐᓂᐊᕐᒪᖔᑕ ᑕᒪᓐᓇ 
ᐊᑲᐅᓯᕚᓪᓕᕈᓐᓇᖁᓪᓗᒍ ᕿᓂᕐᓂᖅ ᑕᒫᓂ ᐅᑭᐅᖅᑕᖅᑐᒥ ᐅᕝᕙᓘᓐᓃᑦ ᓄᓇᕗᒻᒥ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᑖᓐᓇ ᐊᐱᖅᑯᑕᐅᔪᖅ ᑭᐅᔪᓐᓇᖅᐱᐅᖅ, ᒥᔅᑕ ᖁᐊᓴ?  
 
ᖁᐊᓴ: ᖁᔭᓐᓇᒦᒃ, ᐅᖃᖅᑎᑦᑎᔩ. (ᑐᓵᔨᑎᒎᓕᖅᑐᖅ) ᑖᒃᑯᐊ ᕿᓂᖅᑎᑦ ᐱᔾᔪᑎᒋᓪᓗᒋᑦ ᑕᒪᓐᓇ ᐱᒻᒪᕆᐅᖕᒪᑦ 
ᑕᒫᓂ ᓄᓇᕗᒻᒥ ᖃᐅᔨᒪᒐᑦᑕ ᐅᒃᐱᕈᓱᓪᓚᕆᒃᖢᑕᓗ ᑖᒃᑯᐊ ᑲᓇᑕᐅᑉ ᒐᕙᒪᒃᑯᖏᑦ ᑐᑭᓯᐅᒪᑦᑎᐊᕆᐊᖃᕐᒪᑕ 
ᑕᒪᑐᒥᖓ ᕿᓂᕐᓂᐅᖃᑦᑕᖅᑐᒥ. ᓇᓂᓯᕕᖕᒥ ᐱᑕᖃᓕᖅᑐᒎᒐᓗᐊᖅ ᑕᕝᕙᓂ ᓇᓂᓯᕕᒃ ᓲᕐᓗ 
ᑲᒪᕝᕕᐅᔪᓐᓇᓕᕈᓐᓇᖅᑰᕐᒪᑦ. ᓇᓂᓯᕕᖕᒥ ᓲᕐᓗ ᐃᓂᖃᖅᑎᑕᐅᓗᑎᑦ. ᑖᒃᑯᐊ ᑕᕝᕙ ᐊᑲᐅᓯᕚᓪᓕᖅᑎᒋᐊᖃᖅᑕᕗᑦ.  

ᑖᒃᑯᐊ ᑲᓇᑕᐅᑉ ᒐᕙᒪᒃᑯᖏᓪᓗ ᐱᓕᕆᐊᒃᓴᖃᖅᑰᕐᒪᑕ ᑲᓇᑕᒥ ᒐᕙᒪᐅᓪᓗᑎᑦ ᑕᐃᒪᓐᓇ ᑮᓇᐅᔭᑦ ᑲᓇᑕᐅᑉ 
ᒐᕙᒪᒃᑯᖏᓐᓂ ᐱᓗᒍ ᐊᒻᒪᓗᑦᑕᐅᖅ ᐱᒻᒪᕆᐅᓪᓗᓂ ᑕᐃᒪᓐᓇ ᓴᓇᕙᓪᓕᐊᓕᖅᐸᑕ ᑕᒫᓂ ᓄᓇᕗᒻᒥ 
ᐊᑐᕈᓐᓇᕋᔭᕋᑦᑎᒍᑦ ᑮᓇᐅᔭᑦ ᑖᒃᑯᐊ ᕿᒥᕐᕈᕙᒃᑲ ᑕᐅᑐᒃᐸᒃᑲ ᑕᐃᒪᓐᓇ ᑲᑎᒪᔨᐅᓪᓗᑕ ᐊᔭᐅᖅᓯᒍᓐᓇᕋᑦᑕ 
ᑲᓇᑕᐅᑉ ᒐᕙᒪᒃᑯᖏᓐᓂᒃ ᕿᓂᖃᑦᑕᕐᓂᖅ ᐅᓪᓗᑕᒫᖅᓯᐅᑎᐅᖃᑦᑕᕐᒪᑦ ᑕᒫᓂ ᓄᓇᕗᒻᒥ 
ᓯᕗᓪᓕᖅᐸᐅᑎᑕᐅᒋᐊᖃᖅᖢᓂᓗ ᑲᓇᑕᐅᑉ ᒐᕙᒪᒃᑯᖏᓐᓄᑦ ᐅᕙᑦᑎᓐᓄᓪᓗ. (ᑐᓵᔨᑎᒎᕈᓐᓃᖅᑐᖅ) ᖁᔭᓐᓇᒦᒃ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᖁᐊᓴ. ᒥᔅᑕ ᑕᑉᑐᓇ, ᐊᐱᖅᑯᑕᐅᔪᒧᑦ ᑭᐅᔪᓐᓇᖅᐱᑦ?  
 
ᑕᑉᑐᓇ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᑕᒪᓐᓇ ᕿᓂᖃᑦᑕᕐᓂᖅ ᐱᔾᔪᑎᒋᓪᓗᒍ ᐊᓯᐅᓯᒪᔪᓂᒃ ᑕᒪᒃᑯᐊ 
ᑲᓇᑕᒥ ᐊᐅᓚᑕᐅᖃᑦᑕᕐᒪᑕ, ᑲᓇᑕᐅᑉ ᒐᕙᒪᒃᑯᑦ ᑲᒪᒋᔭᐅᖃᑦᑕᖅᖢᑎᒡᓗ. ᒪᓕᒐᓕᐅᖅᑎᐅᓪᓗᑕ 
ᑐᓴᖅᑎᑦᑎᒋᐊᖃᕋᑦᑕ ᑕᒪᓐᓇ ᐊᑲᐅᓯᕚᓪᓕᒍᓐᓇᖁᓪᓗᒍ ᖃᖓᑕᔫᖅᑕᖃᒃᑲᓐᓂᕐᓂᖅᓴᐅᖁᓪᓗᒍᓗ 
ᕿᓂᕈᑕᐅᖃᑦᑕᕋᔭᖅᑐᓂᒃ ᑕᒫᓂ ᐅᑭᐅᖅᑕᖅᑐᒥ.  
 
ᑕᒪᒃᑯᐊ ᒥᑭᔫᑕᐅᓂᖅᓴᐃᑦ ᕿᓂᖅᑎᖏᑦ ᓄᓇᓕᖕᓂ ᒐᕙᒪᐅᓪᓗᑕ ᐋᖅᑭᒃᐸᓪᓕᐊᒋᐊᖃᕋᑦᑎᒍᑦ ᓲᕐᓗ 
ᕿᓂᖅᑎᐅᓂᕐᒧᑦ ᑲᑐᔾᔨᖃᑎᒌᓕᖅᑎᑕᐅᓗᑎᑦ ᑮᓇᐅᔭᓂᑦ ᓲᕐᓗ ᑲᑎᑦᓯᒍᓐᓇᖃᑦᑕᖁᓪᓗᒋᑦ ᓄᐊᑦᓯᖃᑦᑕᖁᓪᓗᒋᑦ 
ᑕᐃᑲᓂ ᓄᓇᓕᖕᓂᒃ. ᐅᒃᐱᕈᓱᒃᑲᒪ ᑖᒃᑯᐊ ᒐᕙᒪᒃᑯᑦ ᐃᒪᓐᓇ ᓲᕐᓗ ᐱᓕᕆᑦᓯᐊᕆᐊᒃᑲᓐᓂᕆᐊᖃᕐᒪᑕ 
ᒥᑭᔫᑎᑐᐃᓐᓇᐅᖏᑦᑐᓄᑦ ᓇᖕᒥᓂᖅᓱᖅᐸᓪᓕᐊᓗᑎᑦ ᑕᒪᒃᑯᐊ ᕿᓂᖅᑎᑦ ᑮᓇᐅᔭᑎᒍᑦ. ᖁᔭᓐᓇᒦᒃ, ᐃᒃᓯᕙᐅᑖᖅ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᑕᑉᑐᓇ. ᒥᔅᑕ ᐅᑲᓕᖅ, ᐊᐱᖅᑯᑕᐅᔪᒧᑦ ᑭᐅᔪᓐᓇᖅᐱᑦ?  
 
ᐅᑲᓕᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. (ᑐᓵᔨᑎᒍᑦ) ᕿᓂᕐᓂᖅ ᑕᒪᓐᓇ ᐊᒃᓱᕈᕐᓇᖃᑦᑕᕐᒪᑦ ᑕᒫᓂ ᓄᓇᕗᒻᒥ 
ᐱᓗᐊᖅᑐᒥ ᓄᓇᒋᔭᖅᐳᑦ ᖃᓄᐃᑦᑑᓂᖓ ᒪᓕᒃᖢᒍ ᓲᕐᓗ ᐊᒃᓱᕈᕐᓇᕐᒪᑦ ᐃᒃᑮᕐᓇᕐᒪᑦ ᐊᒻᒪᓗ 
ᑭᐅᑲᐅᑎᒋᖃᑦᑕᕆᐊᖃᕋᑦᑕ ᑕᒪᒃᑯᐊ ᐅᓗᕆᐊᓇᖅᑐᒦᑦᑐᑦ ᓇᓂᔭᐅᑲᐅᑎᒋᔪᓐᓇᖁᓪᓗᒋᑦ ᐊᒻᒪᓗ ᐊᑕᐅᑦᑎᒃᑯᑦ 
ᑖᓐᓇ ᓯᓚᕗᑦ ᐱᔾᔪᑎᒋᓪᓗᒍ ᐊᓯᔾᔨᖅᐸᓪᓕᐊᓕᕐᒪᑦ ᐱᐊᓚᔪᒃᑯᑦ ᐃᒪᓐᓇ ᐊᑲᐅᓐᖏᓕᐅᕈᑎᒋᔭᐅᒍᓐᓇᖅᖢᓂ 
ᐅᓗᕆᐊᓇᖅᖢᓂᓗ.  
 
ᑕᐃᒪ ᑖᒃᑯᐊ ᑲᓇᑕᐅᑉ ᒐᕙᒪᒃᑯᖏᓐᓂ ᑲᑎᒪᔨᐅᔪᖅ ᐱᓕᕆᖃᑎᒋᓗᒍ ᓄᓇᕗᒻᒥᐅᑕᐅᔪᓄᑦ ᓄᓇᕗᒥᐅᑕᐅᔪᓂᒃ 
ᐃᑲᔪᕈᓐᓇᖁᓪᓗᒍ. ᓯᕗᓕᖅᑎᓐᖑᕈᒪ ᑕᐃᒪᓐᓇ ᐱᓇᓱᐊᕋᔭᖅᐳᖓ. (ᑐᓵᔨᑎᒎᕈᓐᓃᖅᑐᖅ) ᖁᔭᓐᓇᒦᒃ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᐅᑲᓕᖅ. (ᑐᓵᔨᑎᒍᑦ) ᑕᓯᐅᔭᕐᔪᐊᒥ ᒪᓕᒐᓕᐅᖅᑎ, ᒥᔅᑕ ᕋᒻᐴᑦ. ᐊᑏ ᐊᐱᖅᑯᑏᑦ 
ᐊᐱᕆᓕᕈᒃ.  
 
ᕋᒻᐴᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐱᖁᑎᕐᔪᐊᖃᑦᑎᐊᖏᓐᓂᖅ ᑕᒪᓐᓇ ᓄᓇᕗᒻᒥ ᐱᔾᔪᑎᖃᓪᓚᕆᖕᒪᑦ 
ᒪᓕᒐᓕᐅᖅᑎᐅᔪᓄᑦ ᑕᒪᒃᑯᐊ ᐱᖁᑎᕐᔪᐊᖃᕐᓃᑦ ᓄᓇᓕᖕᓂᑦ ᓲᕐᓗ ᐊᑐᖅᑕᐅᒋᐊᖃᒻᒪᕆᖕᒪᑦ ᓄᓇᕗᑦ ᒐᕙᒪᒃᑯᖏᑦ 
ᑕᐃᒪᓐᓇ ᑮᓇᐅᔭᖃᑦᑎᐊᖅᑐᒃᓴᐅᔮᖏᒻᒪᑕ ᓈᒻᒪᒍᓱᔾᔮᖏᑦᑐᒃᓴᐅᓪᓗᑎᒡᓗ ᐋᑐᕚᒥᐅᑕᓂᑦ ᑮᓇᐅᔭᓂᑦ 
ᑐᓂᓯᖃᑦᑕᔾᔮᖏᓐᓇᑦᑕ ᖃᓄᖅ ᑕᒪᓐᓇ ᓯᕗᓪᓕᖅᐸᐅᑎᑕᐅᕙᓪᓕᐊᒍᓐᓇᕋᔭᖅᐸ? ᖁᔭᓐᓇᒦᒃ, ᐃᒃᓯᕙᐅᑖᖅ. 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᕋᒻᐹᑦ. ᒥᔅᑕ ᐅᑲᓕᖅ. ᑭᐅᔪᓐᓇᖅᑭᑦ? 
 
ᐅᑲᓕᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. (ᑐᓵᔨᑎᒍᑦ) ᐊᑯᓂᑲᓪᓚᒃ ᑲᑎᒪᔨᐅᖃᑕᐅᓯᒪᖏᓐᓇᒪ 
ᖃᐅᔨᒪᓪᓚᑖᖏᒃᑲᓗᐊᖅᑐᖓ ᐱᖁᑎᕐᔪᐊᖅᑕᖃᕐᓂᖓᓄᑦ ᖃᓄᐃᑦᑐᓂᑦ ᓄᓇᓕᖕᓂᑦ 
ᓯᕗᓪᓕᖅᐸᐅᑎᑕᐅᒋᐊᖃᖅᑐᓂᑦ ᐃᓱᒪᒃᓴᖅᓯᐅᕈᑎᒋᔪᓐᓇᕋᔭᖅᑕᑦᑎᓐᓂᑦ. 
 
ᑕᐃᒪᓐᓇ ᓯᕗᓪᓕᖅᐸᐅᔪᒃᓴᐃᑦ ᑕᒪᒃᑯᐊ ᐱᕙᓪᓕᐊᑎᑕᐅᒋᐊᖃᖅᐳᑦ ᑖᓐᓇ ᐃᓕᓐᓂᐊᖅᑐᓕᕆᓂᖅ 
ᓯᕗᓪᓕᖅᐸᐅᑎᑕᐅᒋᐊᖃᕐᒪᑦ. ᖁᕕᐊᓱᒃᐳᖓᓗ ᑕᒪᓐᓇ ᐱᓕᕆᐊᕆᔭᐅᕙᓪᓕᐊᓂᖓᓄᑦ ᐸᐃᕆᕝᕖᑦ 
ᓴᓇᔭᐅᕙᓪᓕᐊᓂᖏᓐᓄᑦ ᓄᓇᓕᖕᓂ. ᑖᒃᑯᐊ ᑮᓇᐅᔭᑦ ᐊᑐᑦᑎᐊᕈᓐᓇᖁᓪᓗᒋᑦ ᐊᒻᒪᓗ ᓴᓇᕙᓪᓕᐊᔪᓐᓇᖅᑐᑦ 
ᐱᕙᓪᓕᐊᑎᑕᐅᓂᖏᓐᓄᑦ ᑕᒪᒃᑯᐊ ᕿᒥᕐᕈᒋᐊᖃᕋᑦᑎᒍᑦ ᐊᒻᒪᓗ ᑮᓇᐅᔭᑐᓐᖏᓐᓂᖅᓴᐅᓂᖅ 
ᐃᓕᓐᓂᐊᖅᑎᑦᑎᓂᕐᓗ ᓄᓇᓕᖕᓂ ᑕᐃᒪᓐᓇ ᐱᖁᔭᐅᔪᓐᓇᖁᓪᓗᒋᑦ ᓄᓇᓕᖕᓂ ᐃᑲᔪᖅᑕᐅᔪᓐᓇᖁᓪᓗᒋᓪᓗ. 
(ᑐᓵᔨᑎᒎᕈᓐᓃᖅᑐᖅ) ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᐅᑲᓕᖅ. ᒥᔅᑕ ᖁᐊᓴ ᑕᒪᓐᓇ ᐊᐱᖅᑯᑕᐅᔪᒧᑦ ᑭᐅᔪᓐᓇᖅᐱᑦ? 
 
ᖁᐊᓴ: ᖁᔭᓐᓇᒦᒃ, ᐅᖃᖅᑎᑦᑎᔩ ᑕᒪᓐᓇ ᑕᕝᕙ ᑕᒫᓂ ᓄᓇᕗᑦᒥ ᑕᒪᒃᑯᐊ ᐃᒡᓗᕐᔪᐊᑦ ᐊᖏᔪᑦ ᓄᓇᓕᖕᓂ 
ᐱᑕᖃᓗᐊᖅᐸᓐᖏᑎᓪᓗᒋᑦ ᐅᖃᐃᓐᓇᕋᒪ ᑕᐃᒪᓐᓇ ᐃᓄᒋᐊᒃᓯᕙᓪᓕᐊᓂᕗᑦ ᐊᖑᒻᒪᑎᖏᒻᒪᑦ ᑕᒪᒃᑯᓄᖓ 
ᐃᒡᓗᕐᔪᐊᓄᑦ ᐊᑐᖅᑕᐅᒋᐊᖃᓪᓚᕆᒃᑐᓄᑦ ᓄᓇᓕᖕᓂ. 
 
ᑕᐃᒪᓕ ᑖᒃᑯᐊ ᒐᕙᒪᐅᑎᓪᓗᑕ ᑕᒫᓂᑦᑕᐅᖅ ᓄᓇᕗᑦᑎᓐᓂ ᑕᒪᒃᑯᐊ ᐃᓄᐃᑦ ᑲᑐᔾᔨᖃᑎᒌᖏᑦ ᑕᒪᒃᑯᐊ ᑎᒥᐅᔪᐃᑦ 
ᑕᒪᔾᔭᐅᖕᒥᖕᒪᑕ. ᑕᒪᒃᑯᐊ ᑮᓇᐅᔭᓕᐅᖅᐸᓪᓕᐊᑎᓪᓗᒋᑦ ᓴᓇᖃᑎᒋᓗᑎᒍᑦ ᑭᓯᐊᓂ, ᓴᓇᖃᑎᒋᒍᑦᑎᒍᑦ ᑕᒪᒃᑯᐊ 
ᐱᔭᐅᕆᐊᖃᓪᓚᕆᑦᒃᑐᐃᑦ ᓄᓇᓕᖕᓂᑦ ᐊᖏᔫᑏᑦ ᑲᑐᔾᔨᖃᑎᒋᓗᑎᒍᑦ ᐃᓄᖁᑎᒋᖕᒥᒐᑦᑎᒍᑦ ᑕᒪᕐᒥᓕᒫᖅ 
ᐊᑕᐅᑦᑎᒃᑯᑦ ᑖᒃᑯᐊ ᐊᑕᐅᓯᐅᖕᒪᑕ.  
 
ᑕᐃᒪᓐᓇ ᑕᕝᕙ ᑕᐅᑐᓐᖑᐊᖅᐸᕋᓕ ᑕᒪᒃᑯᐊ ᑎᒥᐅᔪᐃᑦ ᑕᒫᓂ ᓄᓇᑦᑎᓐᓂ ᓴᓇᖃᑎᒋᓗᑎᒍᑦ, ᖃᓄᖅ ᓲᕐᓗ 
ᑲᑐᔾᔨᖃᑎᒋᓗᑎᒍᑦ ᐅᖃᐅᓯᐅᕙᒃᑐᖅ ᖃᓪᓗᓈᑎᑐᑦ P3, ᑕᒪᔾᔭ ᑖᓐᓇ ᐊᑐᒃᑲᓐᓂᕐᓗᑎᒍᑦ 
ᐊᑑᑎᖃᕆᐊᖃᓪᓚᕆᒃᑐᐃᑦ ᐊᖏᔫᑏᑦ ᐃᒡᓗᕐᔪᐊᑦ ᓇᓃᒃᑲᓗᐊᖅᐸᑦ ᓄᓇᕗᑦᑎᓐᓂ ᑕᒪᒃᑯᐊ ᓴᖅᑭᑉᐹᓪᓕᕈᓐᓇᕐᒪᑕ. 
ᑲᑐᔾᔨᖃᑎᒋᓗᑎᒍᑦ ᑕᒪᒃᑯᐊ ᓄᓇᕗᒻᒥᐅᑕᐅᖃᑎᕗᑦ ᑕᒫᓂ ᑎᒥᐅᖕᒥᔪᐃᑦ. ᑕᕝᕘᓇ ᑭᓯᐊᓂ ᑕᒪᒃᑯᐊ ᐊᖏᔫᑏᑦ 
ᐃᒡᓗᕐᔪᐊᑦ ᐊᑑᑎᖃᕆᐊᖃᖅᑐᑦ ᓴᖅᑭᑉᐹᓪᓕᕈᓐᓇᕐᒪᑕ. P3 ᑖᓐᓇ ᑕᕝᕙ ᑕᐅᑐᓪᓚᕆᒃᐸᕋ ᐃᑲᔫᑎᖃᕈᓐᓇᕐᓂᖓᓂᑦ 
ᑕᒫᓂ ᑕᒪᒃᑯᐊ ᐊᖏᔪᐃᑦ ᐃᒡᓗᕐᔪᐊᑦ ᐊᑑᑎᖃᕆᐊᖃᖅᑐᐃᑦ ᐃᓱᒪᒋᑎᓪᓗᑎᒍᑦ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᖁᐊᓴ. ᒥᔅᑕ ᑕᑉᑐᓇ ᐊᐱᖅᑯᑕᐅᔪᒧᑦ ᑭᐅᔪᓐᓇᖅᐱᑦ? 
 
ᑕᑉᑐᓇ (ᑐᓵᔨᑎᒍᑦ): ᖁᔭᓐᓇᒦᒃ ᐃᒃᓯᕙᐅᑖᖅ. ᑕᐃᒪ ᐃᒪᓐᓇ ᐱᖁᑎᕐᔪᐊᖅᑖᓪᓚᕆᒋᐊᖃᕋᑦᑕ ᑕᒫᓂ ᓄᓇᕗᒥ. 
ᐃᒃᓯᕙᐅᑕᕐᓗ ᑲᓇᑕᒥ ᒐᕙᒪᒃᑯᑦ ᐊᕐᕌᒍᓂᑦ 100-ᖑᓯᒪᓕᖅᑐᓂᑦ ᑲᓇᑕᒥ ᑕᐃᒪᓐᓇ ᓴᓇᓯᒪᖕᒪᑕ 
ᓄᓇᓕᐊᓛᖑᓂᖅᓴᐅᔪᓂᑦ ᓴᓇᓯᒪᖏᒻᒪᑕ ᐊᖏᔪᓂᑦ ᐱᖁᑎᕐᔪᐊᓂᑦ. 
 
ᑖᒃᑯᐊ ᑲᓇᑕᐅᑉ ᒐᕙᒪᒃᑯᖏᑦ ᐱᓕᕆᖃᑎᒋᓗᒋᑦ ᓴᓇᕙᓪᓕᐊᒋᐊᖃᕋᑦᑕ ᐸᕐᓇᒃᓯᒪᑦᑎᐊᕐᓗᒋᑦ ᑕᐃᒪᓐᓇ 
ᐱᕙᓪᓕᐊᓂᖃᖁᓪᓗᒋᑦ ᑕᒪᒃᑯᐊ ᓄᓇᓕᖕᓂᒥᐅᑕᐅᔪᑦ. ᑕᐃᒪᓐᓇ ᑕᕝᕙ ᑮᓇᐅᔭᓂᒃ ᐊᑐᖅᐸᓪᓕᐊᖁᓪᓗᒋᑦ ᑕᒪᒃᑯᐊ 
ᑭᒃᑯᑐᐃᓐᓇᐃᑦ ᐃᒡᓗᕐᔪᐊᓕᐅᕐᓗᑎᑦ ᓄᓇᕗᒥ. 

ᐅᖃᖅᑲᓐᓂᕈᓐᓇᖅᑐᖓ ᑕᒪᓐᓇ ᐊᒃᓱᕈᕐᓇᖅᓯᒪᖃᑦᑕᖅᑑᒐᓗᐊᖅ. ᑲᑐᔾᔨᖃᑎᒌᑦᑎᐊᕐᓗᑕ 
ᑐᒃᓯᕋᐃᓐᓇᖃᑦᑕᕆᐊᖃᖅᑐᒍᑦ ᐸᕐᓇᒃᓯᒪᑦᑎᐊᕐᓗᑕᓗ ᐱᖁᑎᕐᔪᐊᓕᐅᕐᓂᕐᒧᑦ ᑕᒫᓂ ᓄᓇᓕᖕᓂ. ᖁᔭᓐᓇᒦᒃ 
ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ ᒥᔅᑕ ᑕᑉᑐᓇ (ᑐᓵᔨᑎᒍᑦ) ᑭᒡᒐᖅᑐᖅᑐᖅ ᐊᐃᕕᓕᖕᒧᑦ, ᒥᔅᑕ ᒪᑉᓴᓚᒃ, ᑲᔪᓯᓚᐅᕐᒥᒋᑦ 
ᐊᐱᖅᑯᑎᒋᔪᒪᔭᕐᓄᑦ. 
 
ᒪᑉᓴᓚᒃ: ᖁᔭᓐᓇᒦᒃ ᐃᑦᓯᕙᐅᑕᖅ. ᐅᓪᓗᒃᑰᖅᐸᒃᑲ ᓂᕈᐊᖅᑕᐅᓯᒪᖃᑎᒋᔭᒃᑲ. ᐊᐱᖅᑯᑎᒋᓂᐊᖅᑲᐅᔭᕋ ᑕᐃᓐᓇ 
ᐊᐱᖅᑯᑕᐅᕌᓂᖅᑲᐅᖕᒪᑦ, ᑭᓯᐊᓂ ᐊᓯᐊᒍᑦ ᐊᐱᖅᑯᑎᖃᕈᒪᔪᖓ ᑖᒃᑯᓄᖓ ᓯᕗᓕᖅᑎᒧᑦ ᐆᒃᑐᖅᑐᓄᑦ. 
 
ᓄᓇᕗᒻᒥ ᖃᐅᔨᒪᒐᑦᑕ ᐅᖓᓯᒌᒃᑑᑎᒻᒪᕆᐊᓘᓪᓗᑎᒃ ᓄᓇᓕᖁᑎᕗᑦ ᑕᐃᒪᓐᓇᐃᑦᑑᖕᒪᑦ ᐊᒻᒪᓗ ᐊᑭᑐᓪᓗᑎᒃ 
ᐅᐸᒐᓱᒋᐊᖅ ᖃᓄᑐᐃᓐᓇᖅ ᐱᖁᑎᑖᕐᓂᐊᕐᓗᓂᓘᓐᓃᑦ ᐅᕝᕙᓘᓐᓃᑦ ᑕᒪᒃᑯᓂᖓ ᐊᑐᕆᐊᖃᖅᑐᓂᒃ 
ᐱᓂᐊᖅᑎᓪᓗᑕ ᐊᑭᑐᔪᓪᓚᕆᐅᖃᑦᑕᕐᒪᑦ. ᑕᐃᒪᓐᓇᐃᑦᑑᑎᓪᓗᒍ ᑖᒃᑯᐊ ᑭᒡᒐᖅᑐᖅᑕᒃᑲ ᐊᒻᒪ ᐃᓚᖏᑦ 
ᓇᓗᓇᓐᖏᑦᑐᖅ ᑕᒪᒃᑯᐊ ᓄᓇᓕᕋᓛᑦ ᓯᐊᒻᒪᒃᑎᕐᕕᐅᓯᒪᓐᖏᑦᑐᑦ ᐱᓗᐊᖅᑐᒥ. ᓄᓇᓕᖃᖅᑐᖅ ᑕᐃᒪᓐᓇᐃᑦᑐᒥᒃ 
ᐊᔪᖅᓴᓕᖅᐸᓪᓕᐊᑐᐃᓐᓇᑦᑎᐊᒻᒪᕆᖕᒪᑕ ᐊᒻᒪᓗ ᐊᒃᓱᕈᓕᖅᐸᓪᓕᐊᓪᓗᑎᒃ. ᑕᐃᒪᓐᓇᐃᑦᑑᑎᓪᓗᒍ ᑕᐃᒃᑯᐊ 
ᒪᓕᒐᓕᐅᖅᑎᐅᓚᐅᖅᑐᑦ ᐊᓂᒍᐃᓚᐅᖅᓯᒪᖕᒪᑕ ᐊᒻᒪᓗ ᐋᖅᑭᒃᓯᓚᐅᖅᓯᒪᓪᓗᑎᒃ ᐊᔪᖅᓴᖅᑕᐃᓕᓕᕆᓂᕐᒧᑦ 
ᑲᑐᔾᔨᖃᑎᒌᓂᑦ ᓴᖅᑭᑎᑦᑎᓪᓗᑎᒃ ᑖᒃᑯᐊ ᒐᕙᒪᒃᑯᑦ ᐊᒻᒪ ᓄᓇᕗᑦ ᑐᓐᖓᕕᒃᑯᑦ ᐃᑲᔪᖅᑎᒌᒃᖢᑎᒃ. 
 
ᑕᐃᒪᓐᓇᐃᑦᑑᑎᓪᓗᒍ ᖃᓄᑭᐊᖅ ᑖᒃᑯᐊ ᓯᕗᓕᖅᑎᒧᑦ ᐆᒃᑐᖅᑐᑦ ᑕᒪᑐᒥᓐᖓ ᐃᓱᒪᒃᑲᓐᓂᕈᓐᓇᕋᔭᖅᐸᑦ ᑕᒪᓐᓇ 
ᐱᓪᓚᕆᐅᓕᕐᒪᑦ ᐊᖏᒡᓕᕙᓪᓕᐊᖏᓐᓇᖅᑐᓂᓗ ᑕᒪᓐᓇ ᖃᓄᖅ ᐃᓱᒪᒋᔭᐅᑦᑎᐊᒃᑲᓐᓂᕈᓐᓇᕋᔭᕐᒪᖔᖅ 
ᐊᔪᖅᓴᕈᓐᓃᖅᐹᓪᓕᕈᓐᓇᕐᓂᖅ ᑕᒫᓂ ᓄᓇᕗᑦ ᓄᓇᓕᖁᑎᖏᓐᓂ, ᐱᓗᐊᖅᑐᒥ ᓯᐊᒻᒪᒃᑎᕐᕕᐅᓯᒪᓐᖏᑦᑐᑦ ᑕᒪᒃᑯᐊ 
ᓄᓇᓖᑦ ᐃᑲᔪᖅᑕᐅᔪᓐᓇᕋᔭᖅᐸᑦ ᑖᑉᓱᒪᓐᖓᑦ. ᖁᔭᓐᓇᒦᒃ ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ ᒥᔅᑕ ᒪᑉᓴᓚᒃ. ᑖᓐᓇ ᐊᐱᖅᑯᑕᐅᔪᒧᑦ ᑭᐅᔪᓐᓇᖅᐲᑦ ᒥᔅᑕ ᑕᑉᑐᓇ. 
 
ᑕᑉᑐᓇ (ᑐᓵᔨᑎᒍᑦ): ᖁᔭᓐᓇᒦᒃ ᐃᒃᓯᕙᐅᑕᖅ. ᖁᔭᓐᓇᒦᖅᐸᕋ ᑖᓐᓇ ᑲᑎᒪᔨᐅᔪᖅ ᑖᒃᓱᒥᖓ ᐊᐱᕆᖕᒪᑦ. 
ᑕᐃᔅᓱᒪᓂ ᐋᖅᑭᒃᓯᓚᐅᖅᓯᒪᒐᑦᑕ ᑲᑎᒪᔨᐅᓪᓗᑕ ᑕᐃᒪᓐᓇᒃ ᓂᕿᑖᖅᑎᑦᑎᖃᑦᑕᕐᓂᐅᑉ ᒥᒃᓵᓄᑦ ᐊᔪᖅᓴᕐᓂᖅᓴᓂᒃ 
ᓄᓇᕗᒥᐅᑕᐅᔪᑦ ᓂᕿᑖᖅᑎᑕᐅᓂᖅᓴᐅᔪᓐᓇᖁᓪᓗᒋᑦ. ᑕᐃᔅᓱᒪᓂ ᐃᑲᔪᕋᓱᐊᕈᒪᓚᐅᕋᑦᑎᒍ 
ᖁᐊᖃᐅᑎᑖᖃᑦᑕᖁᓪᓗᒋᑦ ᓄᓇᓕᖕᓂ. ᑕᒪᓐᓇ ᑲᒪᒋᒋᐊᖃᕋᑦᑎᒍᑦ ᕿᒥᕐᕈᐃᓐᓇᕆᐊᖃᕋᑦᑎᒍᓪᓗ.  
 
ᐊᒻᒪᓗ ᑮᓇᐅᔭᓕᐅᕈᑎᒋᔭᕗᑦ ᐱᕙᓪᓕᐊᑎᒐᓱᐊᕐᓗᒋᑦ ᓂᕿᑖᖃᑦᑕᕈᓐᓇᖅᐸᓪᓕᐊᔪᓐᓇᖁᓪᓗᒋᑦ ᒐᕙᒪᐅᓪᓗᑕ. 
ᓯᕗᓕᖅᑎᐅᓪᓗᑕ ᐃᖅᑲᓇᐃᔮᒃᓴᓂᒃ ᓴᖅᑭᑎᑦᑎᕙᓪᓕᐊᒋᐊᖃᕋᑦᑕ ᑮᓇᐅᔭᐅᓕᐅᕈᑎᒃᓴᓂᒡᓗ ᑕᒪᒃᑯᐊ ᐊᔪᖅᓴᖅᑐᑦ 
ᓂᕿᖃᑦᑎᐊᖏᑦᑐᑦ ᐱᔾᔪᑎᒋᓪᓗᒋᑦ ᑕᐃᒪᓐᓇᒃ ᐱᓕᕆᒋᐊᖃᖅᑐᒍᑦ ᐃᓕᓐᓂᐊᖅᑎᐸᓪᓕᐊᓗᒋᑦ ᐊᒻᒪᓗ 
ᑮᓇᐅᔭᓕᐅᖅᐸᓪᓕᐊᑎᒐᓱᐊᕐᓗᒋᑦ ᓄᓇᕗᒻᒥᐅᑕᐃᑦ. ᖁᔭᓐᓇᒦᒃ ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ ᒥᔅᑕ ᑕᑉᑐᓇ. ᐊᐱᖅᑯᑕᐅᔪᒧᑦ ᑭᐅᔪᓐᓇᖅᐲᑦ, ᒥᔅᑕ ᖁᐊᓴ. 
 
ᖁᐊᓴ: ᖁᔭᓐᓇᒦᒃ ᐃᒃᓯᕙᐅᑕᖅ. ᑖᓐᓇ ᐊᐱᖅᑯᑎᑦᑎᐊᕙᒃ ᐱᔾᔪᑎᒋᓪᓗᒍ ᓄᓇᓕᑦᑎᓐᓂ ᓇᓂᑐᐃᓐᓇᖅ 
ᒥᑭᑦᑑᒐᓗᐊᓂᓪᓗ ᐊᖏᓂᖅᓴᐅᒐᓗᐊᖅᑐᓂᓪᓘᓐᓃᑦ ᑕᒪᓐᓇ ᑕᑯᒃᓴᐅᕙᒻᒪᑦ. ᑕᐃᒪᓕ ᐃᓱᒪᒋᓗᐊᖅᑕᕋ ᑕᒪᒃᑯᐊ 
ᐅᖃᖅᑲᐅᑎᓪᓗᖓ ᓯᕗᓪᓕᖅᐹᒥᒃ ᑖᒃᑯᐊ ᑕᒫᓂ ᓄᓇᕗᒻᒥᐅᑕᐅᖃᑎᕗᑦ ᐃᑲᔪᖃᑎᒋᓪᓗᒋᑦ ᑕᒪᓐᓇ 
ᐋᖅᑭᒃᑲᓐᓂᕈᓐᓇᕐᓂᖓᓂᒃ ᐃᓱᒪᒋᔪᓐᓇᕈᑦᑎᒍᑦ. ᑕᒪᒃᑯᐊ ᑭᒡᒐᖅᑐᐃᖕᒥᔪᐃᑦ ᐃᓄᖁᑎᑦᑎᓐᓂᒃ ᑖᒃᑯᐊ ᑕᕝᕙ 
ᓴᓇᖃᑎᒋᓪᓗᑎᒍᑦ ᐊᒻᒪᓗ ᓄᓇᓖᑦ ᐊᑐᓂ ᐊᔾᔨᒌᖕᒥᖕᒪᑕ.  

ᑖᒃᑯᐊ ᓄᓇᓖᑦ ᖃᐅᔨᕝᕕᒋᒃᑲᓐᓂᕐᒥᓗᒋᑦ ᑐᑭᓯᒋᐊᕐᕕᒋᑦᑎᐊᒃᑲᓐᓂᕐᓗᒋᑦ ᖃᓄᖅᑑᕈᓐᓇᕐᒪᖔᑕ ᑕᐃᒪᓐᓇᒃ 
ᐃᑲᔪᕐᓗᒋᑦ ᑭᓯᐊᓂ. ᐊᔾᔨᒌᓐᖏᑦᑐᓂᒃ ᑕᐃᒪ ᐃᓱᒪᖃᕐᒪᑕ. ᑖᒃᑯᐊ ᓄᓇᓖᑦ ᖃᐅᔨᕝᕕᒋᑦᑎᐊᕐᒥᓗᒋᑦᑕᐅᖅ ᑕᒪᓐᓇ 
ᐱᒋᐊᕈᓐᓇᕋᑦᑎᒍᑦ. ᐊᔾᔨᒌᖏᑦᑑᑕᐅᖕᒥᖕᒪᑕ ᑕᐃᒪᓐᓇ ᑖᓐᓇ ᐃᓱᒪᒋᓗᒍ ᐊᔾᔨᒌᖏᑦᑐᓂᒃ ᓴᖅᑭᑎᑦᑎᔪᓐᓇᕋᑦᑕ 
ᑖᔅᓱᒪ ᓄᓇᓕᐅᑉ ᐱᔪᓐᓇᕐᓂᖓ ᒪᓕᒡᓗᒍ. ᑕᐃᒪᓐᓇᑦᑎᐊᖅ ᐊᑕᐅᓰᓐᓈᓗᖕᒥᒃ ᐋᖅᑭᒃᓯᓇᓱᒃᑲᓗᐊᕐᒥᒍᑦᑕ 
ᐃᓚᖏᓐᓄᑦ ᓈᒻᒪᔾᔮᖏᒻᒥᖕᒪᑦ. ᑕᐃᒪ ᓄᓇᓖᑦ ᐊᑐᓂ ᕿᒥᕐᕈᐊᕐᕕᒋᑦᑎᐊᕐᓗᑎᒍᑦ ᖃᓄᖅ ᐋᖅᑭᑦᑎᐊᕈᓐᓇᕐᒪᖔᑕ 
ᑕᕝᕙᓂ. ᑖᒃᑯᐊ ᑕᕝᕙ ᐃᓱᒪᒋᓇᔭᓐᖑᐊᖅᑐᑦ.  
 

ᐅᖃᖅᑲᐅᑎᓪᓗᖓ ᑖᒃᑯᐊᓗ ᑎᒥᐅᔪᐃᑦ ᐊᔾᔨᒌᖏᑦᑐᐃᑦ ᓴᓇᖃᑎᒋᖕᒥᓗᑎᒍᑦ ᑭᓯᐊᓂ ᐃᓄᖕᓂᒃ ᑭᒡᒐᖅᑐᐃᖕᒥᖕᒪᑕ 
ᐃᓄᖁᑎᑦᑎᓐᓂ. ᑕᐃᒪᓐᓇᑦᑎᐊᖅ ᑲᑐᔾᔨᓗᓂ ᑭᓯᐊᓂ ᑕᒪᓐᓇ ᐋᖅᑭᒍᓐᓇᕐᒪᑦ ᐊᑕᐅᓯᑐᐃᓐᓇᐅᖏᓪᓗᓂ. 
ᖁᔭᓐᓇᒦᒃ.  
 

ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᖁᐊᓴ. ᐊᐱᖅᑯᑕᐅᔪᒧᑦ ᑭᐅᔪᓐᓇᖅᐲᑦ, ᒥᔅᑕ ᐅᑲᓕᖅ?  
 

ᐅᑲᓕᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐄᖑᓇᓱᒍᓐᓇᖅᑐᖅ. ᓇᒥᓕᒫᖅ ᐃᖅᑲᓇᐃᔭᖅᑎᖃᕆᐊᖃᖅᐸᑲᑦᑕ ᓇᔭᖑᐊᓂᑦ 
ᐃᓕᓴᐃᔨᓂᒃ. ᑕᒪᒃᑯᐊ ᑕᕝᕙ ᓄᓇᓕᓐᓂ ᓱᓕ ᐅᓄᓐᖏᓗᐊᖅᑐᑦ ᐃᓄᐃᑦ ᐃᖅᑲᓇᐃᔭᖅᑐᑦ ᑕᒪᒃᑯᓂᖓ. ᑕᐃᒫᒃ 
ᐃᓕᓐᓂᐊᑎᑦᑎᑲᓐᓂᕈᓐᓇᕈᑦᑕ ᓄᓇᓕᓐᓃᖔᖅᑐᑯᓗᓐᓂ ᑕᒪᒃᑯᐊ ᐃᖅᑲᓇᐃᔮᓄᑦ ᒪᑐᐃᖓᔾᔪᑕᐅᑲᓐᓂᕈᓐᓇᕐᒥᔪᑦ. 
ᑕᒪᒃᑯᐊ ᐊᑭᓖᑦᑎᐊᓲᖑᓪᓗᑎᑦ ᓄᓇᓕᓐᓃᖔᕋᐃᒻᒪᑕ ᓇᒥᑐᐃᓐᓇᖅ. ᑕᐃᒫᒃ ᑕᒪᓐᓇ ᐊᔭᐅᒃᑲᓂᕕᔾᔪᐊᕈᒪᓂᐊᖅᑕᕋ 
ᑕᕝᕙᓂ ᒐᕙᒪᒋᓂᐊᖅᑕᑎᓐᓂ ᐊᒻᒪᓗ ᐃᖅᑯᓕᖅᑲᐅᒐᒪ ᐊᑐᐃᓐᓇᖃᐅᕋᑦᑕ ᓄᓇᓕᓐᓂ ᐊᒡᒍᖅᓯᒪᓪᓗᑎᑦ 
ᑲᔾᔮᕆᔭᐅᓲᓂᑦ.  
 

ᑐᑦᑐᒥᓂᓐᖏᐊᓘᒐᒪ ᖃᐅᔨᒪᔭᐅᔪᖓ ᑕᒫᓂ ᑭᓯᐊᓂ ᐊᔪᕐᓇᕈᔪᖕᒪᑦ ᐱᓇᓱᒋᐊᖓ. ᓄᖑᔾᔫᒥᓯᒪᑲᐃᓐᓇᖅᑑᔮᕐᖓᑕ 
ᒫᓐᓇ ᑕᐃᒫᒃ ᑕᕝᕙ ᑎᑭᓴᐃᖃᑦᑕᕈᒥᓇᕐᓂᖅ ᑐᑦᑐᓕᑯᓗᓐᓂᒃ ᓄᓇᓖᑦ ᐊᓯᖏᓐᓂ. ᓄᓇᓕᕋᓛᑯᓗᐃᑦ ᓇᐅᔮᑦ, 
ᑕᓗᕐᔪᐊᑦ ᑕᒪᒃᑯᐊ ᐊᑐᐃᓐᓇᓕᑯᓗᐃᑦ ᑎᑭᓴᐃᒃᑲᓐᓂᖃᑦᑕᕈᓐᓇᕋᑦᑕ. ᐃᒫᒃ ᐸᕐᓇᓯᒪᑦᑎᐊᖅᑐᓂᒃ 
ᐋᖅᑭᓱᐃᔪᓐᓇᕈᑦᑕ ᐃᑲᔪᒃᑲᓐᓂᕈᓐᓇᑦᑎᐊᕋᑦᑕ ᐅᕙᒍᑦ ᑲᔾᔮᕆᔭᖏᓐᓂ ᐱᖃᑦᑕᑎᓪᓗᑕ. ᑕᐃᒫᒃ ᑖᓐᓇ 
ᑕᑯᓐᓈᑲᓐᓂᕈᒪᑦᑎᐊᓂᐊᖅᑕᖃ ᑕᒪᒃᑯᐊ ᑎᒥᐅᔪᑦ ᐋᖅᑭᓱᖅᓯᒪᔭᕗᑦ ᐅᓪᓗᒥᒧᑦ ᑕᒪᒃᑯᐊ Nunavut Development 
Corporation ᐊᖏᓂᖅᓴᓄᑦ ᑕᑯᓛᓗᐊᖅᓯᒪᔫᔮᕐᖓᑕ ᓄᓇᓕᓐᓂ. ᒥᑭᓂᖅᓴᑯᓗᓐᓄᑦ ᓵᑦᑎᒋᐊᒃᑲᓐᓂᕈᑦᑎᒍᑦ 
ᑕᒪᒃᑯᐊ ᒪᑐᐃᖅᐸᓪᓕᐊᓂᐊᕐᒥᒻᒪᑕ ᐱᔪᒥᓇᖅᑐᑦ ᓄᓇᓕᓕᒫᑦᑎᐊᓄᑦ. ᖁᔭᓐᓇᒦᒃ, ᐅᖃᖅᑎᑦᑎᔩ.  
 

ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᐅᑲᓕᖅ. (ᑐᓵᔨᑎᒍᑦ) ᑲᑎᒪᔨᐅᔪᖅ ᐊᕐᕕᐊᑦ ᐅᐊᖕᓇᖓ-ᑎᑭᕋᕐᔪᐊᖅ, ᒥᔅᑕ ᖁᒃᓱᒃ 
ᐊᐱᖅᑯᑏᑦ ᐱᒋᐊᓕᕈᒃ. 
 

ᖁᒃᓱᒃ: ᖃᑉᓗᓈᑐᑦ ᐅᖃᓕᒫᕐᓂᐊᕋᒃᑯ ᐊᐱᖅᑯᑎᒐ. (ᑐᓵᔨᑎᒎᓕᖅᑐᖅ) ᐅᖃᐅᓯᖃᓗᒃᑖᕋᑦᑕ ᐅᖃᓪᓚᓗᒃᑖᕋᑦᑕ 
ᑖᒃᑯᓇᓂ ᑕᕝᕙᓂ ᑎᑭᕋᕐᔪᐊᕐᒥᐅᑦ ᓄᓇᕗᒻᒥ ᑕᐃᒪᓐᓇᐃᑦᑑᖕᒪᑕ ᒥᑭᔫᑕᐅᓂᖅᐹᖑᖃᑕᐅᖕᒪᑦ ᖃᓄᐃᑦᑐᓂᒃ 
ᐸᕐᓇᐅᑎᖃᕐᓂᐊᖅᐱᓯ ᓯᕗᓕᖅᑎᐅᓗᓯ ᐃᑲᔪᕋᓱᐊᕐᓗᒋᑦ ᑕᒪᒃᑯᐊ ᓄᓇᓕᐅᔪᑦ ᑕᐃᒪᓐᓇ 
ᑮᓇᐅᔭᓕᐅᑦᓯᐊᕈᓐᓇᖁᓪᓗᒋᑦ ᐃᓅᓯᖃᑦᑎᐊᖁᓪᓗᒋᓪᓗ ᓄᓇᓕᕋᓛᖑᓂᖅᓴᐅᔪᓂᒃ? (ᑐᓵᔨᑎᒎᕈᓐᓃᖅᑐᖅ) 
ᒪ’ᓇᓪᓗᐊᕕᒃ. 
 

ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᖁᒃᓱᒃ. ᒥᔅᑕ ᖁᐊᓴ, ᐊᐱᖅᑯᑕᐅᔪᒥᒃ ᑭᐅᔪᓐᓇᖅᐱᑦ?  
 

ᖁᐊᓴ: ᖁᔭᓐᓇᒦᒃ, ᐃᒃᓯᕙᐅᑖᖅ. ᑕᐃᒪ ᐅᖃᖅᑲᐅᑎᓪᓗᖓᖃᐃ ᐃᒻᒪᖃ ᑖᒃᑯᐊ ᓄᓇᓖᑦ ᐊᑐᓂᒃ ᐃᑲᔫᑎᓂᒃ 
ᐊᔾᔨᒌᓐᖏᑦᑐᓂᒃ ᐱᑕᖃᕆᐊᖃᓲᖑᖕᒪᑕ ᐊᒻᒪᓗ ᐱᑕᖃᖅᖢᓂ. ᑕᒪᒃᑯᐊ ᒥᑭᓐᓂᖅᓴᐃᓪᓘᓐᓃᑦ ᓇᖕᒥᓂᖅᑕᐅᖅ 
ᐊᔪᓐᖏᔾᔪᑎᖃᕐᒥᖕᒪᑕ. ᑖᒃᑯᐊᖓ ᕿᒥᕐᕈᐊᖔᕆᐊᖃᕋᑦᑎᒍᑦ. ᐅᕙᒍᑦ ᓇᖕᒥᓂᖅ ᐋᖅᑭᒃᓱᐃᓇᓱᓐᖏᓪᓗᑕ ᑭᓯᐊᓂ 
ᓄᓇᓕᖕᓂ ᑖᒃᑯᓇᖓᑦ ᖃᐅᔨᒪᔭᖏᓐᓂᒃ ᖃᓄᐃᓕᐅᒃᑲᓐᓂᕈᓐᓇᖅᐸᑕ ᑕᒪᒃᑯᐊ ᓄᓇᓖᑦ ᓱᓇᓂᑦ ᐊᔪᓐᖏᑕᖏᓐᓂᒃ 
ᑕᕝᕙ ᕿᒥᕐᕈᐊᕐᓂᖅᓴᐅᒋᐊᖃᕋᑦᑕ ᒐᕙᒪᐅᓂᐊᖅᑎᓪᓗᑕ ᑕᒫᓂ ᐅᑭᐅᓂᑦ ᑎᓴᒪᓂᒃ ᐊᒻᒪᓗ ᑕᐅᕗᖓ ᐅᖓᑖᓄᑦ. 
 
ᑕᐃᒪ ᑖᒃᑯᐊ ᓄᓇᓖᑦ ᒥᑭᓐᓂᖅᓴᐃᑦ ᐊᑐᓂᑦ ᐊᔪᓐᖏᔾᔪᑎᖃᑦᑎᐊᕐᒥᖕᒪᑕ ᐱᔪᓐᓇᖅᑕᖏᓐᓂᒃ. ᑐᓴᖃᑦᑕᖅᖢᑕ 
ᐃᓚᖏᑦ ᒪᑯᐊ ᐱᔾᔪᑎᖏᑦ ᐊᒥᓲᓂᖅᓴᐅᖕᒪᑕ. ᑕᒪᒃᑯᐊ ᑕᒪᔾᔭ ᐃᑲᔫᑎᐅᔪᓐᓇᑦᑎᐊᒃᑲᓐᓂᕐᒪᑕ. ᒪᑯᐊᓗ 
ᐊᖑᓇᓱᒃᑎᖃᐅᕋᑦᑕ ᓄᓇᓕᖕᓂ ᑕᐃᒪᓐᖓᓕᒫᖅ ᐊᖑᓇᓱᒃᑎᐅᖏᓐᓇᕐᓂᐊᕐᒪᑕ. ᑕᒪᒃᑯᐊᑦᑕᐅᖅ 
ᐃᓕᑕᕆᔭᐅᑦᑎᐊᒃᑲᓐᓂᕆᐊᖃᕐᒪᑕ ᒐᕙᒪᒋᔭᑦᑎᓐᓂ ᐊᖑᓇᓱᒃᑎᑦ ᐊᔪᓐᖏᔾᔪᑎᖃᑦᑎᐊᕐᒥᖕᒪᑕ ᒥᑭᑦᑐᓃᒃᑲᓗᐊᖅᐸᑕ 
ᓄᓇᓕᖕᓂ ᓇᓕᐊᖕᓃᒃᑲᓗᐊᖅᐸᑕ.  



ᐅᓪᓗᑐᐃᓪᓇᖅ, ᓄᕕᐱᕆ 15, 2013 ᓄᓇᕗᒻᒥ ᓯᕗᓕᖅᑏᑦ ᑲᑎᒪᓂᖓ  

ᑕᒪᔾᔭ ᑖᒃᑯᐊ ᐊᖑᓇᒃᑎᒋᔭᕗᑦ ᐃᓄᐃᑦ ᐃᓕᖅᑯᓯᐊᓂ ᐊᐅᓚᓂᖅᓴᐅᕙᒃᑐᑦ. ᑕᒪᒃᑯᐊ ᐃᓕᑕᕆᔭᐅᓂᖅᓴᐅᒍᑎᑦ 
ᖃᓄᖅᑑᒃᑲᓐᓂᕈᑎᒋᔪᓐᓇᕋᑦᑎᒍᑦ. ᓲᕐᓗ ᐅᓇ ᐅᖃᐅᓯᕆᒋᐊᒃᑲᓐᓂᐊᕐᔪᒍᓐᓇᖅᐸᕋ ᐊᖑᓇᒃᑎᕗᑦ ᐄ, ᐃᓄᐃᑦ 
ᐃᓕᖅᑯᓯᐊ ᒪᓕᒃᖢᒍ ᑐᓂᓯᔪᒪᕙᒃᑲᑦᑕ ᓂᕿᑦᑎᓐᓂᒃ ᑭᓯᐊᓂᑦᑕᐅᖅ ᐊᓯᖏᓐᓂᒃ ᓯᓚᑎᑦᑎᓐᓂᒃ ᕿᒥᕐᕈᐊᕈᑦᑕ ᓲᕐᓗ 
ᐊᑯᑭᑦᑐᐃᑦ ᓄᓇᖏᓐᓂ ᓂᐅᕕᐊᒃᓴᖃᖅᐸᒃᑐᐃᑦ ᑕᒪᒃᑯᐊ ᐊᖑᓇᓱᒃᑎᑐᐃᓐᓇᐃᑦ ᑮᓇᐅᔭᓕᐅᕈᑎᒋᕙᒃᑕᖏᑦ. ᑕᒪᔾᔭ 
ᐊᔾᔨᒌᖏᑦᑐᖅ ᕿᒥᕐᕈᐊᑦᑎᐊᒃᑲᓐᓂᕆᐊᖃᖅᑰᕋᑦᑎᒍᑦ ᓄᓇᓕᖕᓂ ᑕᒪᒃᑯᓇᓂ ᒥᑭᓐᓂᖅᓴᐅᔪᓂᒃ 
ᖃᓄᖅᑑᕈᑎᒋᒃᑲᓐᓂᕐᓗᒋᑦ. ᑕᒪᓐᓇ ᐊᑐᕈᓐᓇᑦᑎᐊᕋᑦᑎᒍᑦ ᐃᓄᐃᑦ ᓄᓇᖓᓐᓂ ᑕᒪᒃᑯᐊ ᓯᓚᑖᓂ 
ᐊᑐᖅᑕᐅᔫᒐᓗᐊᑦ ᐊᔪᓐᖏᔾᔪᑕᐅᔪᓐᓇᖅᐸᑕ ᓄᓇᑦᑎᓐᓂ ᐊᑐᕈᓐᓇᕈᑦᑎᒍᓪᓗ ᑕᒪᒃᑯᐊ 
ᕿᒥᕐᕈᐊᖅᑕᐅᑦᑎᐊᒃᑲᓐᓂᕆᐊᖃᖅᑐᐃᑦ ᓲᕐᓗ ᓄᓇᓕᖕᓂ ᒥᑭᓐᓂᖅᓴᓂᒃ. ᑕᒪᒃᑯᐊ ᑕᕝᕙ ᑕᒪᕐᒥᓕᒫᖅ ᒐᕙᒪᒃᑯᓐᓄᑦ 
ᓴᓇᔾᔮᖏᒻᒪᑕ ᖃᐅᔨᒪᒐᑦᑕ. ᑕᒪᒃᑯᐊᑦᑕᐅᖅ ᐊᖑᓇᓱᒃᑏᑦ ᕿᒥᕐᕈᐊᑦᑎᐊᒃᑲᓐᓂᕆᐊᖃᖅᑰᖅᑕᕗᑦ 
ᐃᑲᔫᑎᖃᕈᓐᓇᕐᓂᐊᒪᑕ ᑮᓇᐅᔭᖅ ᐊᐅᓚᓂᖓᓂᒃ ᑕᕝᕙᓂ ᓄᓇᓕᖓᓐᓂᒃ. ᖁᔭᓐᓇᒦᒃ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᖁᐊᓴ. ᒥᔅᑕ ᑕᑉᑐᓇ, ᐃᕝᕕᑦ ᑕᐃᒪ.  
 
ᑕᑉᑐᓇ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᑕᐃᒪᓐᓇ ᒥᑭᔫᑕᐅᔪᖃᕐᒪᑦ ᓄᓇᓕᕋᓛᓂᑦ ᓄᓇᕗᒻᒥ. ᑖᒃᑯᐊ 
ᓄᓇᓕᕋᓛᑦ ᑕᐃᒪᓐᓇ ᒪᑭᑉᐸᓪᓕᐊᔪᓐᓇᖁᓪᓗᒋᑦ ᒐᕙᒪᒃᑯᓐᓂ ᑮᓇᐅᔭᖃᖅᑎᑕᐅᒋᐊᖃᕐᒪᑕ. 
ᐊᖏᔪᐊᓘᖃᑦᑕᖏᑦᑑᒐᓗᐊᖅ ᑮᓇᐅᔭᖅᑖᕆᔭᐅᔪᓐᓇᖅᑐᑦ ᑮᓇᐅᔭᓕᐅᕈᓐᓇᖅᐸᓪᓕᐊᒍᓐᓇᕐᒪᑕ ᑕᐃᒪᓐᓇ.  
 
ᑕᐃᒪ ᖃᐅᔨᒪᒐᕕᑦ, ᐃᒃᓯᕙᐅᑖᖅ, ᑕᐃᒃᑯᐊ ᒥᑭᔫᑕᐅᓂᖅᓴᐃᑦ ᓄᓇᓕᐅᔪᑦ ᐃᒪᓐᓇ ᓄᖑᑎᖅᓯᒪᖕᒪᑦ ᓲᕐᓗ 
ᐊᐅᓪᓚᕐᕕᐅᓯᒪᖕᒪᑕ ᓄᓇᓕᐅᒍᓐᓃᖅᑐᑎᑦ. ᒪᒃᑯᒃᑐᑦ ᓲᕐᓗ ᐊᐅᓪᓚᖃᑦᑕᕐᒪᑕ ᓄᓇᒥᖕᓂᒃ ᓄᓇᓕᕋᓛᒥᖕᓂᒃ 
ᐃᖅᑲᓇᐃᔮᖅᑖᕆᐊᖅᑐᖅᖢᑎᑦ ᐊᖏᓂᖅᓴᓄᑦ ᓄᓇᓕᖕᓄᑦ.  
 
ᑭᓯᐊᓂ ᑕᐃᒪᓐᓇ ᑮᓇᐅᔭᓕᐅᕈᑎᖃᖅᑎᑦᑎᓂᖅᓴᐅᓕᕈᑦᑕ ᓲᕐᓗ ᐅᔭᕋᖕᓂᐊᕐᕕᖕᒥ ᐊᒻᒪᓗ ᐊᖅᑯᑎᓕᐅᕐᓗᑕ. 
ᑕᐃᒪᓐᓇ ᑕᕝᕙ ᒥᑭᔫᑕᐅᓂᖅᓴᐃᑦ ᓄᓇᓕᐅᔪᑦ ᑕᐃᒪᓐᓇ ᐃᓕᓐᓂᐊᖅᑎᑕᐅᒋᐊᖃᖅᖢᑎᑦ ᐱᖕᒪᑕ 
ᑮᓇᐅᔭᓕᐅᕈᓐᓇᖅᓯᓂᕐᒧᑦ.  
 
ᑕᐃᒪ ᑲᑐᔾᔨᓗᑕ ᒪᓕᒐᓕᐅᖅᑎᒃᑯᑦ ᐃᓱᒪᓕᐅᕆᐊᖃᕋᔭᖅᐳᑦ ᓄᓇᓕᕋᓛᑦ ᑕᒪᒃᑯᐊ ᒪᑭᑕᒍᓐᓇᕋᔭᕐᒪᖔᑕᓘᓐᓃᑦ 
ᐃᒻᒥᓂᒃ. ᑕᐃᒪ ᑮᓇᐅᔭᓕᐅᕈᑎᖃᖅᑎᑦᑎᓂᖅᓴᐅᓗᑕ ᓄᓇᓕᐅᔪᓂᑦ ᑕᐃᒪᓐᓇ ᐱᕙᓪᓕᐊᑎᑦᑎᒍᓐᓇᕐᒪᑕ. 
ᖁᔭᓐᓇᒦᒃ, ᐃᒃᓯᕙᐅᑖᖅ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᑕᑉᑐᓇ. ᒥᔅᑕ ᐅᑲᓕᖅ, ᐃᕝᕕᑦ ᑕᐃᒪ.  
 
ᐅᑲᓕᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. (ᑐᓵᔨᑎᒍᑦ) ᑕᐃᒪ ᐊᐱᖅᑯᑕᐅᖅᑲᐅᔪᒧᑦ ᐃᒪᓐᓇᐃᓕᖅᑲᐅᒐᒪ 
ᐃᓕᓴᐃᔨᖃᕐᒪᑕ ᐋᓐᓂᐊᖅᑐᓕᕆᔨᖃᕐᒪᑕᓗ ᐸᓖᓯᖃᕐᒪᑕᓗ. ᑕᐃᒪ ᒐᕙᒪᐅᓪᓗᑕ ᑕᐃᒪᓐᓇ 
ᐃᓕᓐᓂᐊᑎᑦᑎᕙᓪᓕᐊᒋᐊᖃᖅᑐᒍᑦ ᓄᓇᓕᓕᒫᓂᑦ ᑖᒃᑯᐊ ᑮᓇᐅᔭᑦ ᐊᑐᖅᐸᓕᐊᓗᒋᓪᓗ ᑕᐃᒪᓐᓇ ᑮᓇᐅᔭᓂᒃ 
ᓲᕐᓗ ᐱᕙᓪᓕᐊᑎᑦᑎᓗᑕ ᑕᒪᐃᓐᓂᒃ ᓄᓇᓕᖕᓂᒃ. ᐱᓕᕆᖃᑎᒋᒍᒪᔭᒃᑲ ᒪᓕᒐᓕᐅᖅᑎᐅᖃᑎᒃᑲ 
ᑕᐃᒪᓐᓇᐃᖁᓪᓗᒋᑦ.  
 
ᐊᒻᒪᓗ ᓱᓇᒥᒃ ᐊᑐᐃᓐᓇᐅᔪᖃᕐᒪᖔᑦ ᖃᐅᔨᓴᕆᐊᖃᖅᑐᒍᑦ ᑖᒃᑯᓇᓂ ᐊᑐᓂ ᓄᓇᓕᖕᓂ ᖃᓄᖅ 
ᐃᑲᔪᕈᓐᓇᕋᔭᕐᒪᖔᑦᑎᒍᑦ ᓯᓚᑖᓂᒥᐅᓪᓗ. ᑕᐃᒪ ᒪᓕᒐᓕᐅᖅᑎᑦ ᐱᓕᕆᖃᑎᒋᒍᒪᔭᒃᑲ ᑖᒃᑯᐊ ᐊᑐᕈᓐᓇᕈᑎᒋᔭᖅᐳᑦ 
ᑕᐃᒪᓐᓇ ᓯᐊᒻᒪᒃᑎᑕᐅᓯᒪᖁᓪᓗᒋᑦ. (ᑐᓵᔨᑎᒎᕈᓐᓃᖅᑐᖅ) ᖁᔭᓐᓇᒦᒃ, ᐅᖃᖅᑎᑦᑎᔩ. 

ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᐅᑲᓕᖅ. ᒫᓐᓇ ᓂᕆᓐᓇᒧᑦ ᐊᐴᑎᖕᒥᖕᒪᑦ ᒫᓐᓇ ᓂᕆᔭᖅᑐᑲᐃᓐᓇᕐᓂᐊᕋᑦᑕ 
ᐊᒻᒪᓗ 1:30 ᑕᕝᕗᖓ ᐅᑎᕐᕕᒃᓴᐅᑎᖃᖅᖢᑕ. ᖁᔭᓐᓇᒦᒃ.  
 
>>ᓄᖅᑲᖓᑲᐃᓐᓇᖅᑐᑦ 12:05-ᒥ ᐊᒻᒪᓗ ᐱᒋᐊᒃᑲᓐᓂᖅᑐᑎᒃ 13:30-ᒥ 
 
ᐃᒃᓯᕙᐅᑕᖅ: ᐱᒋᐊᒃᑲᓐᓂᕈᓐᓇᖅᓯᖕᒥᒐᑦᑕ. ᑕᐃᒪ ᖁᑦᑎᒃᑐᒧᑦ ᒪᓕᒐᓕᐅᖅᑎ. ᒥᔅᑕ ᓲᔪᖅ. ᐊᐱᖅᑯᑎᒃᓴᕐᓂᒃ 
ᐊᐱᕆᔪᓐᓇᖅᓯᕗᑎᑦ. 
 
ᓲᔪᖅ: ᖁᔭᓐᓇᒦᒃ. ᑖᒃᑯᐊ ᐅᐱᒋᕙᒃᑲ ᓯᕗᓕᖅᑎᒧᑦ ᓂᕈᐊᒐᒃᓴᐅᓇᓱᒃᑐᑦ, ᐊᒃᓱᐊᓗᒃ ᐅᐱᒋᔭᒃᑲ. ᓴᐱᖏᑦᑎᐊᖅᑐᑦ 
ᐱᓇᓱᖕᒪᑕ. ᑕᐃᓐᓇ ᐊᐱᖅᑯᑎᒋᓂᐊᖅᑲᐅᔭᕋ ᐊᐱᖅᑯᑕᐅᖅᑲᐅᖕᒪᑦ ᑖᔅᓱᒧᖓ ᓇᐅᔮᕐᒥᐅᑕᕐᒧᑦ 
ᐊᓯᑦᑎᐊᒻᒪᕆᐊᓂᒃᑕᐅᖅ ᐃᓱᒫᓗᒋᔭᓐᓂᑦ ᓂᓪᓕᕐᓂᐊᖅᑐᖓ ᐃᓕᔅᓯᓐᓄᑦ. 
 
ᑕᐃᒪ ᓄᓇᕘᖃᓕᕋᑦᑕ, ᑖᒃᑯᐊ ᖃᐅᔨᒪᔭᓯ ᐊᕐᕌᒍᐃᑦ ᑕᒪᒃᑯᐊᓗ ᑐᑭᓯᓪᓗᒋᑦ ᐃᓂᓪᓚᒃᑎᖅᑕᐅᕙᓪᓕᐊᔪᑦ ᓱᓕ 
ᐱᑕᖃᕐᒪᑦ ᐃᓄᐃᑦ ᖃᐅᔨᒪᔭᑐᖃᖏᓐᓂᑦ ᐃᓂᓪᓚᒃᓯᒪᖏᓪᓚᑦᑖᖅᑐᒥᑦ ᑎᑎᖅᑲᓃᖏᑦᑐᓂᒡᓗ. ᑖᓐᓇ 
ᓇᓗᓇᐃᕌᕐᔪᒡᓗᒍ ᐃᓅᓯᓕᕆᔾᔪᓯᖓᑦ ᐃᓄᐃᑦ ᖃᐅᔨᒪᔭᑐᖃᖏᑦ, ᑖᓐᓇ ᐃᓗᓕᖃᖅᑐᖅ ᐊᖏᔪᒥᑦ. 
 
ᐊᒻᒪᑦᑕᐅᖅ ᐱᖃᑖ ᐱᓕᕆᐊᖑᕙᓪᓕᐊᔫᒐᓗᐊᖅ ᑕᒪᒃᑯᐊ ᐆᒪᔪᐃᑦ ᐊᖏᔫᑏᑦ ᒥᑭᑦᑑᑏᓪᓗ ᐃᒪᕐᒥᐅᑕᐃᑦ ᓇᓄᐃᓪᓗ 
ᐱᓗᐊᖅᑐᒥᑦ. ᑕᒪᒃᑯᐊ ᐱᖅᑯᓯᕗᑦ ᒪᓕᒡᓗᒍ ᑖᒃᑯᐊ ᒪᕐᕉᒃ ᐋᖅᑭᒃᓯᒪᖏᒻᒪᑎᒃ ᑕᒪᓐᓇ ᐱᓕᕆᑎᓪᓗᑕ 
ᐃᓱᒫᓗᒋᔭᕗᑦ ᑖᒃᑯᐊ ᓇᓕᖅᓯ ᓂᕈᐊᖅᑕᐅᒃᐸᑦ ᐅᕙᑦᑎᓐᓂ ᓄᓇᕘᒥᐅᓂᑦ ᐃᓅᓂᕗᑦ ᒪᓕᒡᓗᒍ 
ᐃᒃᐱᒋᔭᐅᑦᑎᐊᖃᑦᑕᕐᓂᐊᕋᓗᐊᖅᐱᑖ? ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᓲᔪᖅ. ᑖᓐᓇ ᐊᐱᖅᑯᑕᐅᔪᖅ ᑭᐅᔪᓐᓇᖅᐱᐅᒃ? ᒥᔅᑕ ᐅᑲᓕᖅ. 
 
ᐅᑲᓕᖅ: ᖁᔭᓐᓇᒦᒃ ᐅᖃᖅᑎᑦᑎᔩ. ᐊᐃᑉᐸᖓ ᒪᕐᕉᕙᓪᓚᐃᕋᑖᕐᖓᑎᒃ, ᐊᐃᑉᐸᖓ ᓱᖅᑯᐃᑦᑎᐊᕋᑖᖏᓇᒃᑯ, ᑖᓐᓇ 
ᓯᕗᓪᓕᖅ ᑭᐅᓇᓱᒍᓐᓇᖅᑕᕋ ᑕᒪᓐᓇ ᐃᓄᐃᑦ ᐃᓕᖅᑯᓯᖏᓐᓂᑦ ᐊᑐᓕᕐᔫᒥᓇᓱᓐᓂᖅ ᑖᓐᓇᖃᐃ ᓯᕗᓪᓕᖅᐹᒥᑦ 
ᑲᒪᒋᒋᐊᕋᓱᓚᐅᖅᓯᒪᔭᕗᑦ ᐆᒪᔪᓕᕆᓂᕐᒧᑦ ᒪᓕᒐᕐᒥᑦ ᑲᒪᑎᓪᓗᑕ ᐃᓐᓇᕐᓂᑦ ᐃᑲᔪᖅᑎᖃᕕᔾᔪᐊᖅᑐᑕ ᑖᓐᓇ 
ᑕᐃᑰᓇ ᑲᒪᒋᒐᓛᓚᐅᖅᓯᒪᔭᕗᑦ ᐊᐅᔨᒪᔪᖓ ᐊᑕᖏᕈᓐᓇᓚᐅᖅᓯᒪᖏᓇᑦᑎᒍᑦ ᑕᐃᑰᓇ. 
 
ᐊᒻᒪᓗ ᐱᓗᐊᖅᑐᒥᖃᐃ ᐊᔭᐅᖅᓯᕕᔾᔪᐊᓚᐅᕐᒥᔪᒍᑦ ᐃᓕᓐᓂᐊᖅᑕᐅᑲᓐᓂᖁᓪᓗᒍ ᑕᒪᓐᓇ ᐃᓕᖅᑯᓯᑯᓗᑉᐳᑦ, 
ᐃᓕᖅᑯᓯᑐᖃᑯᓗᑉᐳᑦ. ᑕᐃᑲᓂ ᑲᖏᖅᑐᒑᐱᒻᒥ ᒪᑐᐃᖅᓯᒋᐊᖅᑐᑕ ᐃᓕᓐᓂᐊᕐᕕᐅᓂᐊᖅᑐᒥᑦ ᑕᒪᓐᓇ 
ᐊᓯᐅᖁᖏᑦᑎᐊᕋᑦᑎᒃᑯᑦ ᐃᓕᖅᑯᓯᒥᓂᑯᓗᑉᐳᑦ ᐊᑑᑎᖃᕈᓐᓇᕐᖓᑦ ᑭᓯᐊᓂ ᐅᓪᓗᒥᒧᑦ. 
 
ᑕᐃᒫ ᑖᓐᓇ ᖁᔭᒋᑦᑎᐊᖅᑕᕋ ᐊᔭᐅᖅᓯᖁᓪᓗᒍ ᑕᒪᑐᒥᖓ ᒐᕙᒪᐅᓂᐊᖅᑐᒥᑦ, ᑕᐃᑲᓃᓐᓂᐊᕐᒪᖔᕐᒪ 
ᖃᐅᔨᒪᖏᓐᓇᒪ ᒫᓐᓇ ᑭᓯᐊᓂ ᐃᑲᔪᑦᑎᐊᓂᐊᖅᑕᕋ ᑕᐃᒫᒃ ᐊᔭᐅᖅᓯᒐᓱᑦᑎᓪᓗᒍ ᒐᕙᒪᒃᑯᓐᓂᑦ ᐃᓄᐃᑦ 
ᐃᓕᖅᑯᓯᖓ ᐊᑑᑎᖃᕈᓐᓇᕕᔾᔪᐊᕐᖓᑦ ᐃᓅᓯᓕᕆᓂᕐᒧᑦ ᐱᓗᐊᖅᑐᒥᑦ. ᓈᒪᑦᑎᐊᖅᑐᓂᑦ ᐃᑲᔫᑎᓂᑦ 
ᓄᓇᓕᑦᑎᓐᓄᑦ ᐃᒫᒃ ᐊᑲᕐᕆᔮᕐᔫᒥᓇᓱᐊᕆᐊᖃᕋᑦᑕ ᒐᕙᒪᐅᓪᓗᑕ. ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᐅᑲᓕᖅ. ᑕᒪᑐᒧᖓ ᐊᐱᖅᑯᑕᐅᔪᒧᑦ ᑭᐅᔪᓐᓇᕆᕖᑦ? ᒥᔅᑕ ᖁᐊᓴ. 
 
ᖁᐊᓴ: ᖁᔭᓐᓇᒦᒃ, ᐃᒃᓯᕙᐅᑕᖅ. ᑕᐃᒪ ᑕᒪᓐᓇ ᐅᖃᐅᓯᕆᐊᕐᔪᖅᑲᐅᓪᓗᒍᐃᓛᒃ ᐃᓄᐃᑦ ᖃᐅᔨᒪᔭᑐᖃᖓᑦ 
ᐱᒻᒪᕆᐅᖕᒪᑦ. ᑕᒪᒃᑯᐊ ᒐᕙᒪᒃᑯᑦ ᐊᐅᓚᕙᒃᑕᖏᑦ ᓲᕐᓗ ᐃᓅᓯᓕᕆᓂᕐᒧᑦ ᑐᕌᖓᔪᐃᑦ ᐊᓯᖏᓪᓗ ᑖᒃᑯᐊ 
ᓇᓗᓇᖏᒻᒪᑦ ᐃᓱᒫᓘᑎᒋᔭᐅᕙᒃᑐᖅ ᑕᒪᓐᓇ. 

ᑖᒃᑯᓄᖓ ᓯᐊᒻᒪᒃᑕᐅᑦᑎᐊᕆᐊᖃᕐᒪᑦ ᐃᓅᓯᓕᕆᓂᕐᒧᑦ ᑐᕌᖓᓗᐊᖅᑐᑦ ᑕᐃᒃᑯᐊ. ᐊᒻᒪᓗ ᒪᒃᑯᒃᑐᕗᑦ ᐃᓱᒪᒋᓪᓗᒍ 
ᐊᒥᓲᓂᖅᓴᐅᖕᒪᑕ ᑕᒪᒃᑯᐊ ᒪᒃᑯᒃᑐᐃᑦ ᓄᓇᑦᑎᓂ ᓄᓇᕗᒻᒥ ᐊᒥᓱᐊᓘᖕᒪᑕ ᐃᓕᓐᓂᐊᕐᕕᖕᒥ ᑕᒪᓐᓇᑦᑕᐅᖅ 
ᓴᖅᑭᑕᐅᑦᑎᐊᒃᑲᓐᓂᕆᐊᖃᕋᓱᒋᔭᕋᑦᑕᐅᖅ, ᐃᓛᒃ ᓇᓗᓇᖏᑦᑐᖅ.  
 
ᑕᒪᓐᓇ ᐃᓄᐃᑦ ᖃᐅᔨᒪᔭᑐᖃᖓᑦ ᐱᒻᒪᕆᐅᑎᓪᓗᒍ ᑎᑎᖅᑲᑐᐃᓐᓇᐅᒋᐊᖃᖏᓐᓂᖓ ᑖᓐᓇ ᐃᒃᐱᒋᑦᑎᐊᕐᒥᒐᒃᑯ 
ᑭᓯᐊᓂ ᐊᑐᖅᑕᐅᓗᓂᑦᑕᐅᖅ ᐃᓕᓐᓂᐊᕐᕕᒃᑯᑦ ᐃᓅᓯᓕᕆᓂᕐᒧᑦ ᑕᒪᒃᑯᐊ ᑐᕌᖓᔪᐃᑦ, ᓲᕐᓗ ᓄᓇᓕᖕᓂ 
ᐊᐅᓚᑕᐅᔪᐃᑦ ᒪᑯᐊ Social Services-ᖑᓂᕋᖅᑕᐅᔪᐃᑦ ᑕᕝᕘᓇ ᐊᑦᑕᑕᖅᑎᑕᐅᑦᑎᐊᒃᑲᓐᓂᕆᐊᖃᕐᒪᑦ ᐃᓄᐃᑦ 
ᖃᐅᔨᒪᔭᑐᖃᖏᑦ. ᓲᖃᐃᒻᒪᑦ ᐅᖃᐃᓐᓇᖅᑎᓪᓗᖓ ᐃᓄᐃᑦ ᐊᒥᓲᓂᖅᓴᐅᑎᓪᓗᒋᑦ ᑕᒪᓐᓇ 
ᐃᒃᐱᒋᔭᐅᑦᑎᐊᕆᐊᖃᕐᒪᑦ. ᑕᕝᕗᖓᑐᐃᓐᓇᖅ. ᖁᔭᓐᓇᒦᒃ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᖁᐊᓴ. ᒥᔅᑕ ᑕᑉᑐᓇ, ᐃᕝᕕᑦ ᑕᐃᒪ.  
 
ᑕᑉᑐᓇ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᑖᒃᑯᐊ ᒐᕙᒪᒃᑯᑦ ᐃᓄᐃᑦ ᖃᐅᔨᒪᔭᑐᖃᖏᓐᓄᑦ ᑲᑎᒪᔨᕋᓛᖃᖅᑐᑦ 
ᐊᒻᒪᓗ ᑖᒃᑯᐊ ᐊᖅᑯᑎᒋᔭᐅᖃᑦᑕᖅᖢᑎᑦ ᐊᓯᔾᔨᖅᐸᓪᓕᐊᓂᐊᓕᕌᖓᑦᑎᒃᑯᑦ ᐃᓄᐃᑦ ᖃᐅᔨᒪᔭᑐᖃᖏᓐᓅᖓᔪᑦ 
ᐊᑐᐊᒐᑦ ᐊᓯᔾᔨᐸᓪᓕᐊᓕᕌᖓᑕ. ᓄᓇᑖᕐᓂᒃᑯᑦ ᐊᖏᕈᑏᑦ ᓈᓴᐅᑎᓕᒃ 32 ᐃᓚᐅᔪᖅ ᐃᓅᓯᓕᕆᓂᕐᒧᑦ ᑐᕌᖓᔪᒥᒃ 
ᐃᓗᓕᖃᐅᖅᖢᑎᒃ ᐊᒻᒪᓗ ᓄᓇᕗᑦ ᒐᕙᒪᒃᑯᑦ ᑖᒃᑯᓂᖓ ᐊᑐᐊᒐᓕᐅᓕᕌᖓᒥᒃ ᐱᓗᐊᖅᖢᒋᑦ ᐃᓚᓕᐅᕐᓗᒋᑦ 
ᐃᓄᐃᑦ ᑎᒥᖁᑎᖏᑦ ᑎᒥᓐᖑᖅᑎᑕᐅᓯᒪᔪᓪᓗ ᓄᓇᕗᑦ ᐃᓗᐊᓂ ᐃᓚᐅᑎᑕᐅᓇᓱᓲᑦ ᑕᒪᒃᑯᐊ 
ᐅᖃᐅᓯᕆᔭᐅᓕᕌᖓᑦᑕ.  
 
ᒐᕙᒪᒃᑯᑦ ᓄᓇᕗᑦ ᑐᓐᖓᕕᒃᑯᓪᓗ ᖃᓄᖅᑑᖃᑎᒌᖃᑦᑕᖅᑐᑦ ᐊᑐᐊᒐᓕᐅᓕᕌᖓᒥᒃ ᐊᒃᖢᓗᐊᖅᑕᐃᓕᒪᓂᖅ 
ᐱᔾᔪᑕᐅᑎᓪᓗᒍ ᓲᕐᓗ ᐃᓄᐃᑦ ᑎᒥᖁᑎᖏᑦ ᐃᓄᐃᑦ ᖃᐅᔨᒪᔭᑐᖃᖏᑦ ᑎᒥᓐᖑᖅᑎᓯᒪᔭᖏᑦ ᓇᖕᒥᓂᖁᑎᖏᑦ 
ᐊᒻᒪᓗ ᐊᓯᖏᑦ ᑲᑐᔾᔨᓪᓗᑎᑦ ᑕᒪᑦᑐᒥᖓ ᐊᖏᔪᐊᓗᖕᒥᒃ ᐱᓕᕆᐊᖃᕋᓱᖃᑦᑕᖅᑐᑦ ᐊᒃᖢᓗᐊᖅᑕᐃᓕᒪᓂᖅ ᑕᒪᓐᓇ 
ᐱᑕᖃᓕᕐᓂᐊᕐᒪᑦ. ᓲᕐᓗ ᓈᓴᐅᑎᓕᒃ 32 ᐊᖏᕈᑏᑦ ᐃᓗᓕᖏᓐᓃᑦᑐᑦ ᐃᓄᐃᑦ ᖃᐅᔨᒪᔭᑐᖃᖏᓐᓄᑦ ᐱᔾᔪᑎᓖᑦ. 
ᖁᔭᓐᓇᒦᒃ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᑕᑉᑐᓇ. ᐃᖃᓗᐃᑦ ᒪᓂᕋᔭᒧᑦ ᒪᓕᒐᓕᐅᖅᑎ, ᒥᔅ ᐃᐊᓪ.  
 
ᐃᐊᓪ: ᓇᑯᕐᒦᒃ, ᐅᖃᖅᑎᑦᑎᔩ. ᐊᐱᖅᑯᑎᒋᓂᐊᖅᑕᕋᓕ ᒐᕙᒪᐅᔪᖕᒪᑦ ᑖᓐᓇ ᐱᖓᔪᒋᔭᖓᓐᓂᒃ ᖄᖏᕋᑖᖅᑕᕗᑦ 
ᐊᒥᓱᓂᒃ ᓴᖅᑭᑦᑎᖃᑦᑕᓚᐅᖅᖢᑎᒡᓗ ᐊᓯᔾᔩᓪᓗᑎᑦ ᐊᐅᓚᓂᕆᔭᖓᓂᒃ ᒐᕙᒪᒃᑯᑦ ᑕᒪᒃᑯᓂᖓ 
ᐃᖏᕐᕋᓂᕆᖃᑦᑕᖅᑕᖏᓐᓂᒃ ᒐᕙᒪᒃᑯᑦ ᓄᓇᕗᒻᒥ. ᓲᕐᓗ ᐆᒃᑑᑎᒋᓗᒍ ᐃᖅᑲᓇᐃᔭᖅᑐᓕᕆᔨᒃᑯᑦ Human 
Resources-ᖑᓂᕋᖅᑕᐅᔪᐃᑦ ᑕᐃᒃᑯᐊ ᐊᒻᒪᓗᑦᑕᐅᖅ ᑖᒃᑯᐊ ᖃᓂᒪᖃᖅᑕᐃᓕᒪᔪᓕᕆᓂᖅ ᐃᓄᓕᕆᓂᕐᓗ 
ᐊᕕᒃᑕᐅᓗᑎᑦ ᓄᑖᒥᒡᓗ ᓴᖅᑮᓗᑎᑦ ᑖᒃᑯᐊ ᐃᓄᓕᕆᔨᐅᔪᖃᓕᖅᖢᓂ ᐊᒻᒪᓗ ᖃᓂᒪᖃᖅᑕᐃᓕᒪᔪᓕᕆᓂᖅ 
ᑕᒪᒃᑯᐊ ᐃᓛᒃᑯᑦ ᐊᕕᒃᑐᖅᓯᒪᓪᓗᑎᑦ ᐃᖏᕐᕋᓂᖃᓕᖅᖢᑎᑦ. ᑕᐃᒪᓕ ᓯᕗᓕᖅᑎᕈᕐᓂᕈᔅᓯ ᖃᓄᖅ 
ᐊᓯᔾᔩᒐᓱᐊᕐᓂᐊᕆᕕᓯ ᑖᒃᑯᓂᖓ ᐅᑎᖅᑎᓐᓇᓱᒡᓗᓯ ᖃᓄᐃᓕᖓᓂᕆᔪᔭᖏᓐᓂ ᐅᕝᕙᓗ ᐊᓯᔾᔩᔾᔮᓐᖏᓚᓯ 
ᐊᓯᖏᓐᓂᒡᓘᓐᓃᑦ ᕿᒥᕐᕈᓇᓱᖕᓂᐊᕆᕕᓯ ᐋᖅᑭᒃᑕᐅᔭᕆᐊᖃᖅᑐᖃᕐᒪᖔᑦ ᕿᒥᕐᕈᑐᐃᓐᓇᓕᕐᒥᓗᓯ? ᓇᑯᕐᒦᒃ, 
ᐅᖃᖅᑎᑦᑎᔩ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅ ᐃᐊᓪ. ᑕᒪᑐᒧᖓ ᐊᐱᖅᑯᑕᐅᔪᒧᑦ, ᒥᔅᑕ ᑕᑉᑐᓇ, ᑭᐅᔪᓐᓇᖅᐱᑦ?  
 
ᑕᑉᑐᓇ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᑖᓐᓇ ᐊᐱᖅᑯᑎᑦᑎᐊᕙᒻᒪᕆᐊᓗᒃ. ᒫᓐᓇᕈᓘᓚᐅᖅᑐᖅ ᑖᒃᑯᐊ 
ᒐᕙᒪᒃᑯᑦ ᐱᓕᕆᕝᕕᖏᑦ ᐊᒡᒍᖅᑐᖅᑕᐅᓚᐅᖅᓯᒪᖕᒪᑕ ᐊᐅᓚᓐᓇᓱᒃᖢᒋᑦ ᐱᔭᕐᓂᕐᓂᖅᓴᐅᓂᐊᓕᕐᒪᑕ. 
ᐋᓐᓂᐊᖃᕐᓇᖏᑦᑐᓕᕆᔨᒃᑯᑦ ᐃᓄᓕᕆᔨᒃᑯᓪᓗ ᑲᑎᓐᖓᑎᑕᐅᑎᓪᓗᒋᑦ ᐊᒃᓱᐊᓗᒃ ᐱᔭᕐᓂᓚᐅᖅᓯᒪᓐᖏᒻᒪᑕ 
ᐃᓄᓕᒫᖅᑎᑦᑎᖃᑦᑕᓚᐅᖅᖢᑎᑦ ᑕᒪᒃᑯᐊ ᐃᓱᒪᒃᓴᖅᓯᐅᕈᑎᒋᔭᐅᒃᑲᓐᓂᓚᐅᖅᓯᒪᔪᑦ. ᐃᓚᒋᔭᐅᖃᑕᐅᓪᓗᑎᑦ 
ᒥᓂᔅᑕᐃᑦ ᑲᑎᒪᔨᖏᑦ, ᑮᓇᐅᔭᓕᕆᔨᒃᑯᑦ ᑲᑎᒪᔨᖏᑦ, ᐊᒻᒪᓗ ᐱᓕᕆᕝᕕᑦ. ᐃᖏᕐᕋᑦᑎᐊᖁᒧᑦ 
ᐊᑑᑎᖃᑦᑎᐊᖁᒧᓪᓗ ᑕᒪᒃᑯᐊ ᖃᓄᖅᑑᕈᑎᒋᔭᐅᓚᐅᖅᖢᑎᑦ ᐋᖅᑭᒋᐊᖅᑕᐅᓚᐅᖅᓯᒪᔪᑦ. 



ᐅᓪᓗᑐᐃᓪᓇᖅ, ᓄᕕᐱᕆ 15, 2013 ᓄᓇᕗᒻᒥ ᓯᕗᓕᖅᑏᑦ ᑲᑎᒪᓂᖓ  

ᕿᒥᕐᕈᓇᑦᑎᐊᕈᒪᓇᔭᖅᑕᒃᑲ, ᓯᕗᓕᖅᑏᑦ ᐃᓄᑑᕌᓗᒃᖢᑎᑦ ᐃᓱᒪᓕᐅᖃᑦᑕᖏᒻᒪᑕ ᐊᕕᒃᑎᖃᑦᑕᖅᖢᑎᒡᓗ 
ᑲᑎᑎᑦᑎᖃᑦᑕᖅᖢᑎᐅᓐᖏᒻᒪᑕ. ᒪᓕᒐᓕᐅᖅᑎᓕᒫᑦ ᐃᓘᓐᓇᖏᑦ ᑲᑐᔾᔨᓪᓗᑎᑦ ᑕᒪᒃᑯᓂᖓ ᑲᒪᒋᐊᖃᓲᑦ. 
ᖁᔭᓐᓇᒦᒃ, ᐃᒃᓯᕙᐅᑖᖅ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᑕᑉᑐᓇ. ᒥᔅᑕ ᖁᐊᓴ, ᐃᕝᕕᑦ ᑕᐃᒪ.  
 
ᖁᐊᓴ: ᖁᔭᓐᓇᒦᒃ, ᐃᒃᓯᕙᐅᑖᖅ. ᑕᒪᒃᑯᐊ ᒐᕙᒪᒋᔭᑦᑕᐃᓛᒃ ᓴᓇᔨᖏᑦ ᐱᒻᒪᕆᐊᓘᖕᒪᑕ ᐊᒻᒪᓗ 
ᐅᖃᐃᓐᓇᖅᑎᓪᓗᖓᐃᓛᒃ ᐃᓄᐃᑦ ᐊᒥᓲᓂᖅᓴᐅᑎᓪᓗᒋᑦ ᑕᒫᓂ ᓄᓇᕗᒻᒥ ᐊᒻᒪ ᑖᓐᓇ ᑕᕝᕙᓂ ᓄᓇᕗᑖᕈᑎᒥᒃ 
23-ᒥ ᓈᓴᐅᑎᓕᒃ ᑖᓐᓇ ᐅᖃᑦᑎᐊᖅᓯᒪᖕᒪᑦ ᐃᓄᐃᑦ ᐊᒥᓲᓂᖅᓴᐅᒋᐊᖃᕐᓂᖏᓐᓂ ᒪᓕᒡᓗᒍ ᑖᓐᓇ.  
 
ᑕᐃᒪᓕ ᑖᓐᓇ ᐱᔾᔪᑎᒋᓪᓗᒍ ᑖᒃᑯᐊ ᐃᖅᑲᓇᐃᔭᖅᑐᓕᕆᔨᒃᑯᖑᔪᐃᑦ ᑕᒪᐅᖓᑐᐃᓐᓇᖅ 
ᑲᑎᓯᒪᔭᐅᑐᐃᓐᓇᕆᐊᖃᖅᑰᔨᒋᓐᖏᑕᕋ ᐱᔾᔪᑎᒋᓪᓗᒍ ᐃᓄᐃᑦ ᑖᓐᓇ ᐊᖏᕈᑎ ᒪᓕᒃᑕᐅᔭᕆᐊᖃᕐᒪᑦ 
ᒪᓕᒋᐊᖃᖅᖢᑎᒍᓪᓗ ᒐᕙᒪᐅᓪᓗᑕ. ᑕᐃᒪᓕ ᐃᒻᒥᒎᕐᔫᒥᓗᓂ ᑕᐅᑐᓐᖑᐊᖅᑕᕋ ᑖᓐᓇ ᐊᒃᓱᕉᑎᒋᒐᑦᑎᒍᑦ 
ᐅᖃᐃᓐᓇᖅᐸᒃᑎᓪᓗᑕ ᐃᓄᐃᑦ ᐊᒥᓱᐃᑦ ᓴᓇᓐᖏᑦᑐᑦ ᓄᓇᕗᒻᒥᐅᑕᐃᑦ ᓴᓇᓐᖏᑦᑐᑦ ᐊᒥᓱᒻᒪᕆᐅᖕᒪᑕ. ᑖᓐᓇ 
ᐊᒃᓱᕉᑎᒋᓂᖅᓴᐅᒋᐊᖃᕋᑦᑎᒍᑦ ᓲᕐᓗ ᐃᒻᒥᒎᕐᔫᒥᓂᖅᓴᐅᓗᓂᓕ ᑕᐅᑐᓐᖑᐊᖅᑕᕋ ᑭᓯᐊᓂ ᐅᕙᓂᑦᑕᐅᖅ 
ᒪᓕᒐᓕᐅᕐᕕᖕᒥ ᑕᒪᓐᓇ ᐅᖃᖃᑎᒌᑦᑎᐊᕆᐊᖃᕐᓂᕐᕗᑦ ᑕᒪᒃᑯᐊ ᐊᓯᔾᔨᑲᐅᑎᒋᒋᐊᖃᓐᖏᒃᑲᓗᐊᕐᒪᑕ ᓲᕐᓗ 
ᐊᐅᓚᑦᑎᐊᖅᑐᑦ ᑕᐃᒪᓕ ᑖᓐᓇ ᐊᖏᕈᑎᒥ 23-ᒥ ᓈᓴᐅᑎᓕᒃ ᐃᓱᒪᒋᓪᓗᒍ ᑖᓐᓇ ᐃᒻᒥᒎᕐᔫᒥᒋᐊᖃᕐᓂᖓᓂ 
ᑕᐅᑐᓐᖑᐊᖅᑕᕋ. 
 
ᑕᒪᓐᓇᓗ ᐋᓐᓂᐊᖅᑕᐃᓕᓕᕆᓂᖅ ᓄᓇᓕᑦᑎᓐᓂ ᓄᓇᓕᓕᒫᕗᑦ ᑕᒪᓐᓇ ᐱᒻᒪᕆᐅᖕᒪᑕ ᑕᒪᓐᓇ 
ᐊᒃᓱᕉᑎᒋᔭᐅᕐᔪᐊᖅᑎᓪᓗᒍ ᐃᓅᓯᓕᕆᓂᖅ ᑖᒃᑯᐊ ᐊᑕᐅᑦᑎᒃᑰᕐᔫᒥᒋᐊᖃᕋᓱᒋᔭᒃᑲᓕ. ᑖᔅᓱᒥᖓ ᐅᖃᕈᓐᓇᖅᐳᖓ. 
ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᖁᐊᓴ. ᒥᔅᑕ ᐅᑲᓕᖅ, ᐃᕝᕕᑦ ᑕᐃᒪ.  
 
ᐅᑲᓕᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᑖᓐᓇᐃᓛᒃ ᖁᐊᓴ ᐊᖏᖃᑎᒋᔭᕋ ᑕᒪᓐᓇ ᐃᖅᑲᓇᐃᔭᖅᑐᓕᕆᓂᖅ 
ᐱᒻᒪᕆᐅᒻᒪᑦ. ᑕᕝᕘᓇ ᑖᓐᓇ ᐋᖅᑭᒋᐊᕆᐊᖃᕐᓂᐊᖅᑑᔮᖅᑐᖅ ᓇᓗᓇᐸᓗᓐᖏᑦᑐᖅ. ᐃᓄᓐᓂᑦ 
ᐃᖅᑲᓇᐃᔭᖅᑎᑖᕋᓱᒡᒐᕐᓂᐊᕈᑦᑕ ᑕᒪᓐᓇ ᐱᔭᕆᐊᑐᒐᓚᓐᓂᐊᕐᖓᑦ. ᑕᕝᕙᓂ ᑮᓇᐅᔭᓕᕆᔨᒃᑯᓐᓄᑦ ᑲᒪᑎᓪᓗᒋᑦ 
ᑖᒃᑯᐊ ᐊᖏᔪᒻᒪᕆᓐᓂᒃ ᑮᓇᐅᔭᓂᑦ ᑲᒪᒋᔭᐅᓗᐊᕐᓂᐊᖅᑑᔮᖏᒻᒪᑦ ᑕᐃᒫᒃ ᐃᓕᖅᑯᓯᖃᕐᓂᐊᑎᓪᓗᒍ. ᑮᓇᐅᔭᖅ 
ᑖᓐᓇ $1.4 ᐱᓕᐊᓐᖑᒻᒪᑦ ᐊᐅᓚᑕᐅᔭᐅᒋᐊᖃᖅᐸᑦᑐᑦ ᑮᓇᐅᔭᓕᕆᔨᒃᑯᑦ ᓇᓗᓇᐃᓐᖏᑦᑐᖅ ᑖᓐᓇ 
ᐱᒻᒪᕆᐅᑎᑕᐅᓂᖅᓴᐅᓂᐊᖅᑐᖅ ᑕᕝᕙᓃᑎᓪᓗᒍ. ᑕᐃᒪᓕ ᑖᓐᓇ ᓴᓂᕌᓃᑲᓐᓂᕋᓗᐊᖅᑲᑦ ᐃᖅᑲᓇᐃᔭᖅᑐᓕᕆᓂᖅ 
ᖃᓄᐃᒋᖏᑎᐊᖅᑕᕋ ᐱᒻᒪᕆᒋᒐᑦᑎᒍᑦ ᐊᒻᒪᓗ ᕿᒥᕐᕈᒋᐊᓚᐅᕋᒪ ᖃᓄᐃᒻᒪᖔᑕᓕ ᓯᓚᑎᑦᑎᓐᓂ. 
 
ᓯᓚᑎᑦᑎᓐᓂᓖᒃᑯᐊ ᓇᒻᒥᓂᖅ ᐊᑐᓂ ᐃᖅᑲᓇᐃᔭᖅᑐᓕᕆᔨᒃᑯᖏᓐᓂ ᐊᓪᓚᕝᕕᖃᖅᐸᑦᑐᑦ ᐱᒻᒪᕆᒋᔭᐅᒻᒪᑦ ᑕᒪᓐᓇ. 
4,000-ᒪᑕ ᐃᖅᑲᓇᐃᔭᖅᑏᑦ ᒐᕙᒪᒃᑯᓐᓄᑦ ᑕᐃᒫᒃ ᓴᐅᔭᐅᓯᒪᑐᐃᓐᓇᑎᓪᓗᒋᑦ ᑕᒪᓐᓇ ᐃᓱᒫᓗᓇᕐᓂᐊᖅᑐᖅ. ᑖᓐᓇ 
ᐋᖅᑭᒋᐊᕆᐊᖃᕐᓂᖓ ᓇᓗᓇᑦᑎᐊᖅᑑᔮᖏᑦᑐᖅ. ᑖᒃᑯᐊᓕ ᐊᓯᖏᑦ ᖃᓄᐃᒋᓐᖏᑕᒃᑲ. ᑕᒪᓐᓇ ᐃᓅᓯᓕᕆᓂᖅ 
ᐱᒻᒪᕆᐅᒻᒪᑦ ᐊᒻᒪᓗ ᐋᓐᓂᐊᖃᖅᑕᐃᓕᕆᓂᕐᒧᑦ ᓵᓚᐅᖃᑦᑕᖅᐸᓚᐅᕐᒪᑦ ᐃᓛᓐᓂᒃᑯᑦ. ᑕᐃᒫᒃ ᑖᒃᑯᐊ 
ᐊᕕᔅᓯᒪᒐᓗᐊᖅᑎᓪᓗᒋᑦ ᖃᓄᐃᒋᓐᖏᑎᐊᖅᑕᒃᑲ. ᑕᐃᒫᒃ ᐋᖅᑭᓱᐃᒐᓚᓐᓂᐊᕈᑦᑕ ᑭᓯᐊᓂᑦᑕᐅᖅ ᐃᓕᔅᓯᓐᓂᒃ 
ᐅᖃᖃᑎᖃᑦᑎᐊᕐᓗᖓ ᑕᒪᓐᓇ ᑲᔪᓯᔪᓐᓇᓂᐊᖅᑐᖅ. ᑖᒃᑯᐊᓕ ᐃᓱᒪᒋᔭᒃᑲ ᒫᓐᓇ ᓇᓗᓇᐃᑲᐃᓐᓇᕈᒪᔭᒃᑲ 
ᐃᓕᔅᓯᓐᓄᑦ. ᖁᔭᓐᓇᒦᒃ, ᐅᖃᖅᑎᑦᑎᔩ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᐅᑲᓕᖅ. ᑲᖏᖅᖠᓂᕐᒧᓪᓗ ᐃᒡᓗᓕᒑᕐᔪᖕᒧᓪᓗ ᒪᓕᒐᓕᐅᖅᑎᐅᔪᖅ, ᒥᔅᑕ 
ᓴᒻᒧᖅᑐᖅ, ᐊᐱᖅᑯᑎᒋᔪᒪᔭᕐᓂᒃ ᐊᐱᕆᔪᓐᓇᖅᓯᒋᕗᑎᑦ.  



ᐅᓪᓗᑐᐃᓪᓇᖅ, ᓄᕕᐱᕆ 15, 2013 ᓄᓇᕗᒻᒥ ᓯᕗᓕᖅᑏᑦ ᑲᑎᒪᓂᖓ  
 

 

26 

ᓴᒻᒧᖅᑐᖅ: ᖁᔭᓐᓇᒦᒃ, ᐃᒃᓯᕙᐅᑖᖅ ᐊᒻᒪᓗ ᓂᕈᐊᖅᑕᐅᖃᑎᒋᓯᒪᔭᒃᑲ ᐅᓪᓗᖃᑦᑎᐊᕆᑦᑎ ᐊᒻᒪᓗ 
ᓂᕈᐊᖅᑎᒋᓚᐅᖅᓯᒪᔭᒃᑲ ᑲᖏᖅᖠᓂᐅᑉ ᐅᐊᓐᓇᖓᓄᑦ ᐊᒻᒪᓗ ᐃᒡᓗᓕᒑᕐᔪᒻᒧᑦ ᐅᑉᓗᖃᑦᓯᐊᕆᔅᓯ. ᑖᓐᓇ 
ᐊᐱᖅᑯᓯᕆᔭᕋ ᑕᒪᐃᓐᓄᑦ ᓂᕈᐊᖅᑕᐅᔪᒪᔪᓄᑦ ᑐᕌᖓᔪᖅ. 
 
ᑕᐃᑉᓱᒪᓂ ᐊᐃᐳᕈ 1, 1999-ᖑᓚᐅᖅᑳᖅᑎᓐᓇᒍ ᓄᓇᕗᒻᒥᐅᑦ ᑕᐅᑐᖅᑰᓚᐅᖅᓯᒪᒻᒪᑕ ᖃᓄᐃᑦᑐᒥᒃ 
ᒐᕙᒪᖃᕈᒪᒻᒪᖔᕐᒥ ᐊᒻᒪᓗ ᑖᒃᑯᐊ ᐸᕐᓇᒃᑕᐅᓚᐅᖅᓯᒪᔪᑦ ᖃᓄᐃᑦᑑᓇᔭᕐᒪᖔᑦ ᒐᕙᒪᖑᓂᐊᖅᑐᖅ ᑖᒃᑯᓇᖓᑦ 
ᒪᓕᒐᖃᖅᖢᑎᑦ ᐋᖅᑭᒃᓱᐃᓚᐅᖅᓯᒪᒻᒪᑕ ᑕᐃᔅᓱᒪᓂ ᑲᒥᓯᓇᖑᓚᐅᐱᓪᓚᓚᐅᖅᓯᒪᔫᑉ ᐊᒡᓚᒡᕕᖓᓂ 
ᐋᖅᑭᒃᓱᖅᑕᐅᑉᓗᑎᑦ ᐊᒻᒪᓗ ᓄᓇᕗᒻᒧᑦ ᐸᕐᓇᐃᔨᒃᑯᓐᓂ ᐋᖅᑭᒃᓴᖅᑕᐅᓂᑯᑦ ᒪᓕᒐᒃᓴᑦ ᒪᓕᒃᑕᐅᓪᓗᑎᑦ 
ᐋᖅᑭᒃᓱᐃᓚᐅᖅᓯᒪᒐᓗᐊᕐᒪᑕ. (ᑐᓵᔨᑎᒎᓕᖅᑐᖅ) ᑭᓯᓂᓕ ᑕᐃᒪᐃᓚᐅᕋᓗᐊᖅᑎᓪᓗᒍ ᑕᐃᒪᖓᓂᑦ 1999-ᒥ 
ᒐᕙᒪᒃᑯᑦ ᓱᕋᐃᓯᒪᓐᖏᑦᑐᑦ ᐱᕙᓪᓕᐊᔾᔪᓯᕐᒥᓂᒃ ᐋᖅᑭᒃᓯᒪᔾᔪᓯᒥᓂᒡᓗ. ᑕᐃᒪᐃᑦᑑᓂᖓᓄᓪᓗ ᐊᒥᓱᑦ ᓄᓇᕗᒻᒥᐅᑦ 
ᒐᕙᒪᒥᓂᒃ ᐊᒃᑐᐊᓐᖏᓗᐊᕐᓂᕋᖅᓯᒪᓕᖅᑐᑦ.  
 
ᑖᒃᑯᐊ ᓂᕈᐊᕋᒃᓴᐃᑦ ᐊᑐᓂ ᓇᓗᓇᐃᔭᐃᖁᔭᒃᑲ ᖃᓄᖅ ᓯᕗᓕᖅᑎᐅᓕᕈᑎᑦ ᓂᐊᖁᕆᔭᐅᓗᑎᒡᓗ ᒐᕙᒪᒃᑯᑦ 
ᖃᓄᐃᑦᑐᓂᒃ ᐊᓯᔾᔨᕐᓂᕐᓂᒃ ᐊᑐᓕᖅᑎᑦᑎᓂᐊᕐᒪᖔᑦ ᑕᑯᓐᓇᓐᖑᐊᖅᑕᐅᓚᐅᖅᓯᒪᔪᑦ ᓄᓇᕗᓐᖑᓐᖏᑎᓪᓗᒍ? 
ᖁᔭᓐᓇᒦᒃ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᓴᒻᒧᖅᑐᖅ. ᑭᐅᔪᓐᓇᖅᐱᐅᒃ, ᒥᔅᑕ ᖁᐊᓴ?  
 
ᖁᐊᓴ: ᖁᔭᓐᓇᒦᒃ, ᐃᒃᓯᕙᐅᑖᖅ. ᑖᓐᓇ ᑕᕝᕙ ᐅᖃᐅᓯᕆᔪᒪᓯᒪᐅᔭᕐᒥᔭᕋ ᐃᓛᒃ ᑕᐃᒪᓐᓇ ᐃᓱᒪᒋᐊᖃᕋᑦᑕ ᐅᕙᒍᑦ 
ᒪᓕᒐᓕᐅᖅᑎᐅᓪᓗᑕ ᓄᓇᕗᒻᒥᐅᑕᐅᔪᒍᑦ ᐊᔾᔨᐅᖏᓐᓇᑦᑕ ᑖᓐᓇ ᖃᓪᓗᓈᑎᑐᑦ ᐅᖃᕐᓗᒍ ᑕᐃᒪᓐᓇ 
ᐃᓱᒪᒋᐊᖃᓪᓚᕆᓕᕋᑦᑕ ᐊᒻᒪᓗ ᑐᕌᒐᕆᔭᐅᓚᐅᖅᓯᒪᔪᐃᑦ ᐅᑎᕐᕕᒋᒋᐊᖃᕋᑦᑎᒍᑦ. ᐃᓛᒃ. ᑕᐃᔅᓱᒪᓂ 
ᓄᓇᕗᑖᓚᐅᖅᓯᒪᖕᒪᑕ ᓂᕆᐅᒋᔭᖃᖅᖢᑎᑦ ᐊᔾᔨᐅᖏᔾᔫᒥᔪᒥᒃ ᐊᐅᓚᓂᐊᕐᓂᑦᑎᓐᓂᒃ. 
 
ᑕᕝᕙ ᑖᓐᓇ ᓲᕐᓗ ᐅᖃᐅᓯᕆᖅᑲᐅᔭᕋ ᐊᔾᔨᐅᖏᓐᓂᕗᑦ. ᑖᓐᓇ ᑕᐅᑐᖕᓂᖅᓴᐅᔭᕆᐊᖃᓪᓚᕆᒃᑲᑦᑎᒍᑦ. ᑕᐃᑲᓂ 
ᐱᒋᐊᓕᓵᖅᑎᓪᓗᒍ ᐊᔾᔨᐅᖏᓐᓂᕗᑦ ᑲᓇᑕᒥ ᓄᓇᕗᑦ ᑕᐅᑐᓐᖑᐊᖅᖢᒍ ᐃᓅᓯᕗᓪᓗ ᑕᐅᑐᓐᖑᐊᖅᖢᒍ ᑕᒫᓂ. 
ᑖᓐᓇ ᐅᑎᕐᕕᒋᒋᐊᖃᓪᓚᕆᒃᑲᑦᑎᒍᑦ. ᐊᔾᔨᑐᐃᓐᓈᓗᖏᓐᓂᒃ ᐊᐅᓚᒋᐊᖃᓐᖏᓐᓂᕗᑦ ᑖᓐᓇ ᐃᓱᒪᓇᖅᐸᖕᒪᑦ 
ᓂᕆᐅᒋᔭᐅᓪᓗᓂᓗ ᐃᓄᖕᓂᒃ ᐊᒥᓱᓂᒃ ᓄᓇᕗᒻᒥᐅᑕᐅᖃᑎᑦᑎᓐᓂᒃ. ᑖᓐᓇ ᑕᕝᕙ ᐊᔾᔨᐅᖏᓐᓂᕗᑦ ᑖᓐᓇ 
ᑕᐅᑐᑦᑎᐊᕐᓗᑎᒍᑦ ᐃᒃᐱᒋᓗᑎᒍᓪᓗ ᐊᒻᒪᓗ ᖃᓄᐃᓕᐅᕈᑎᒋᓗᒍ.  
 
ᑕᐃᒪᓐᓇᓕ ᑕᕝᕘᓇ ᑭᐅᔪᓐᓇᖅᑐᖓ ᑕᐃᑲᓂ 1999-ᒥ ᐱᒋᐊᖅᖢᒍ ᑕᒪᓐᓇ ᓂᕆᐅᒋᔭᐅᖕᒪᑕ ᐊᔾᔨᐅᖏᓐᓂᕗᑦ 
ᑕᕝᕘᓇ ᑖᓐᓇ ᓱᓇᑐᐃᓐᓇᑦ ᓴᖅᑭᓐᓂᐊᖅᑕᕗᑦ ᑕᐃᒪᓐᓇᐃᒋᐊᖃᕈᑦᑕ. ᐊᔾᔨᐅᖏᓐᓂᕗᑦ ᑖᓐᓇ ᐃᒃᐱᒋᑦᑎᐊᕐᓗᒍ. 
ᑕᕝᕗᖓ ᑭᐅᔪᓐᓇᖅᐳᖓ. ᖁᔭᓐᓇᒦᒃ, ᐃᒃᓯᕙᐅᑖᖅ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᖁᐊᓴ. ᒥᔅᑕ ᑕᑉᑐᓇ, ᐃᕝᕕᑦ ᑕᐃᒪ.  
 
ᑕᑉᑐᓇ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐄ, ᑖᓐᓇ ᐊᐱᖅᑯᑎᑦᑎᐊᕚᓗᒃ, ᐃᒃᓯᕙᐅᑖᖅ. ᐊᔾᔨᐅᖏᓐᓂᕗᑦ 
ᒥᔅᑕ ᖁᐊᓴᐅᑉ ᓂᓪᓕᐅᑎᒋᖃᑦᑕᖅᑕᖓ ᓱᓕ ᐊᑐᖅᑐᖅ ᒐᕙᒪᒃᑯᑦ ᑕᐃᒪᐃᓐᓇᓱᒃᓯᒪᖕᒪᑕ ᐊᒻᒪᓗ ᐃᒃᓯᕙᐅᑖᖅ, 
ᐃᓄᐃᑦ ᓇᖕᒥᓂᖃᖅᑐᑦ ᓄᓇᓂ ᑕᖅᑳᓃᑦᑐᓂᒃ ᐃᓄᐃᑦ ᓄᓇᖁᑎᖏᑦ ᑕᖅᑲᒃᑯᐅᖕᒪᑕ ᓄᓇᐅᑉ ᖄᖓᓂ 
ᐃᑭᐊᖓᓂᒡᓗ. ᑮᓇᐅᔭᓕᐅᕋᓱᐊᕈᑎᒋᔭᐅᔪᓐᓇᖅᑐᑦ ᐃᑲᔫᓯᐊᖅᑖᕈᑎᒋᔭᐅᔪᑦ ᓄᓇᕗᒻᒥᐅᓄᑦ. 
 
ᑕᒪᓐᓇ ᐊᒃᓱᕉᑎᒌᓐᓇᖅᑕᕗᑦ ᒐᕙᒪᐅᑎᓪᓗᑕ ᓄᓇᕗᑦ ᑐᓐᖓᕕᒃᑯᑦ ᐃᖅᑲᓇᐃᔭᑎᖃᑎᒋᓪᓗᑎᒃᑯᑦ ᐊᒻᒪᓗ 
ᐊᕕᒃᑐᖅᓯᒪᔪᐃᑦ ᐃᓄᐃᑦ ᑲᑐᔾᔨᖃᑎᒌᖏᑦ. ᐱᕙᓪᓕᐊᓂᖅ ᑮᓇᐅᔭᓕᐅᕋᓱᐊᕐᓂᖅ ᐊᕙᑎᕗᑦ ᐊᑐᕐᓗᒍ ᐃᒪᖁᑎᕗᑦ  

ᑕᕆᐅᖅᐳᑦ ᓴᐳᒻᒥᐅᓯᖅᑕᐅᓯᒪᓂᖏᑦ ᓂᕐᔪᑎᕗᑦ ᐳᐃᔩᓪᓗ ᐃᓄᖕᓄᑦ ᐃᑲᔫᑎᒋᔭᐅᒃᑲᓐᓂᕐᓂᐊᕐᒪᑕ. ᒐᕙᒪᒃᑯᑦ 
ᑕᒪᒃᑯᓂᖓ ᒪᑭᒪᑎᑦᑎᓇᓱᒃᑐᑦ ᐱᕙᓪᓕᐊᖃᑕᐅᓂᐊᕐᒪᑕ ᓄᓇᑦᑎᓐᓂ ᐱᓗᐊᕐᓗᒋᑦ ᐃᓄᐃᑦ ᓄᓇᖁᑎᖏᓐᓂ. 
 
ᒐᕙᒪᕗᑦ ᐃᒪᐃᓕᖓᖃᑦᑕᖅᓯᒪᖕᒥᔪᑦ ᒪᓕᒐᓕᐅᕈᓰᑦ ᓲᕐᓗ ᐃᓄᐃᑦ ᒐᕙᒪᐅᖏᑦᑐᑦ ᑎᒥᖁᑎᖏᑦ  
ᐊᕙᑎᑦᑎᓐᓂᒃ ᖃᐅᔨᓴᐃᔨᐅᓗᑎᑦ. ᐄ, ᐊᒃᓱᕉᑎᒋᖃᑦᑕᖅᓯᒪᔭᕗᑦ ᒐᕙᒪᐅᓪᓗᑕ ᐃᓄᐃᑦ ᐃᓚᐅᖁᓪᓗᒋᑦ 
ᑭᓱᑐᐃᓐᓇᕐᒥᒃ ᑮᓇᐅᔭᓕᐅᕋᓱᐊᕈᑎᓂᒃ ᐊᐅᓚᑦᑎᔪᖃᓕᕋᓗᐊᖅᑎᓪᓗᒍ. ᐊᕙᑎ ᑲᒪᒋᑦᑎᐊᕐᓗᒍ ᐸᖅᑭᑎᐊᕐᓗᒍ 
ᐊᒻᒪᓗ ᒐᕙᒪᒃᑯᑦ ᓯᕗᓂᑦᑎᓐᓂ ᐃᒪᐃᓕᐅᕋᓱᒃᓯᒪᔪᑦ ᓄᓇᓖᑦ ᐃᓚᐅᑎᑕᐅᒃᑲᓐᓂᕋᓱᒃᖢᒋᑦ ᐊᒃᑐᖅᑕᐅᓂᐊᑐᐊᖅᐸᑕ 
ᖃᓄᐃᓕᐅᕐᓂᐅᔪᒪᔪᒧᑦ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᑕᑉᑐᓇ. ᒥᔅᑕ ᐅᑲᓕᖅ, ᐃᕝᕕᑦ ᑕᐃᒪ.  
 
ᐅᑲᓕᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᑖᓐᓇᐃᓛᒃ ᐅᓂᒃᑳᖅᐸᓪᓗᑦᑐᖓ ᐅᖃᐅᓯᕆᖅᑲᐅᔭᕋ ᐊᑕᓪᓚᕆᑦᑐᖅ ᑖᔅᓱᒧᖓ 
ᐊᐱᖅᑯᑕᒧᑦ. ᐃᒫᒃ ᐃᓐᓇᓵᖑᔮᓕᕋᓗᐊᖅᑐᑕ ᓱᓕ ᑖᒃᑯᐊ ᐃᓄᐃᑦ ᐃᓕᖅᑯᓯᖏᑦ ᐅᖃᐅᓯᖏᑦ ᓱᓕ 
ᐃᓕᓚᐅᓐᖏᑕᕗᑦ ᐃᓕᓐᓂᐊᕕᑦᑎᓐᓄᑦ.  
 
ᑕᐃᒫᒃ ᑖᒃᑯᐊ ᖃᕿᐊᕐᓇᕋᑎᑦ ᐃᓚᖏᑦ ᓄᖅᑲᐸᒻᒪᑕ. ᑖᒃᑯᐊ ᑐᕌᖓᓇᓱᑦᑐᑦ ᑖᒃᑯᓄᖓ ᒥᔅᓯᖃᓗᐊᓐᖏᒻᒪᑕ. 
ᑖᒃᑯᐊ ᐋᖅᑭᐸᓪᓕᐊᒋᐊᖃᖅᑐᑦ ᑕᒫᓂᖅᑭᔫᔮᑐᐃᓐᓇᖅᓯᒪᒻᒪᑕ ᐊᓐᖑᑎᓇᓱᒋᐊᖃᕋᑦᑕ ᑖᒃᑯᓄᖓ 
ᑭᓐᖔᒪᓯᒪᔭᐅᔪᓄᑦ ᓄᓇᕗᒻᒥᐅᑕᓄᑦ. ᑕᒪᒃᑯᐊ ᐅᕙᑦᑎᓐᓄᑦ ᑐᕌᖓᓕᖅᑎᑦᑎᒋᐊᑲᓐᓂᕆᐊᓕᓪᓚᕆᕗᑦ ᑕᒪᒃᑯᐊ 
ᐊᑑᑎᖃᓪᓚᕆᓐᓂᐊᖅᑲᑕ ᐅᕙᑦᑎᓐᓄᑦ. ᐅᖃᐅᓯᕗᑦ ᓴᓐᖏᑦᑎᕆᐊᕋᓱᔅᓯᒪᔭᕗᑦ ᓯᕗᓂᑦᑎᓐᓂ, ᓱᓖᓛᒃ 
ᐊᑐᖅᑕᐅᓐᖏᓗᐊᖅᑐᖅ ᓱᓕ ᒐᕙᒪᒋᔭᑦᑎᓐᓂ. ᑕᒪᒃᑯᐊ ᐊᔭᐅᕆᐊᒃᑲᓐᓂᕈᒪᓂᐊᕐᒥᔭᒃᑲ ᑭᓯᐊᓂᑦᑕᐅᖅ ᐃᓕᔅᓯᓐᓄᑦ 
ᐃᑲᔪᖅᑕᐅᑦᑎᐊᕈᒪᓂᐊᖅᑐᖓ ᑕᐃᒪᐃᓕᐅᕋᓱᓐᓂᐊᑎᓪᓗᑕ. ᐃᓅᑎᒐᔅᓴᐅᖏᒻᒪᑕ ᐃᑲᔪᖃᑎᒌᑦᑎᐊᕐᓗᑕ ᑭᓯᐊᓂ 
ᑕᒪᒃᑯᐊ ᐋᖅᑭᐸᓪᓕᐊᒍᓐᓇᕋᑦᑎᒍ ᐊᑐᓕᖅᑎᔾᔫᒥᓪᓗᑎᒍ ᑭᒡᒐᑐᖅᑕᑎᓐᓄᑦ. ᖁᔭᓐᓇᒦᒃ, ᐅᖃᖅᑎᑦᑎᔩ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᐅᑲᓕᖅ. ᐸᖕᓂᖅᑑᒧᑦ ᒪᓕᒐᓕᐅᖅᑎᐅᔪᖅ, ᒥᔅᑕ ᒪᐃᒃ. ᐊᐱᖅᑯᑎᒃᓴᖃᕈᕕᑦ 
ᐊᐱᕆᔪᓐᓇᖅᓯᒋᕗᑎᑦ.  
 
ᒪᐃᒃ: ᖁᔭᓐᓇᒦᒃ, ᐃᒃᓯᕙᐅᑖᖅ. ᖁᔭᓐᓇᒦᒃ, ᐃᖃᓗᒻᒥᐅᓄᑦ ᑐᓐᖓᓱᑦᑎᑕᐅᒐᑦᑕ. ᑐᓐᖓᓇᕐᖓᑖᓯᑦ ᑕᕝᕙᓂ 
ᐃᖃᓗᓐᓂ ᑕᐃᒪᓐᖓᑦ ᑕᒪᐅᓐᖓᓚᐅᕋᑦᑕ. ᖁᔭᓐᓇᒦᖅᑳᕐᓗᖓ ᑖᒃᑯᓂᖓ ᐃᖃᓗᒻᒥᐅᓂᒃ ᐊᒻᒪ 
ᒪᓕᒐᓕᐅᖅᑎᐅᖃᑎᒋᓕᖅᑕᒃᑲ ᑐᓐᖓᓇᕋᓯᑦᑕᐅᖅ ᐊᒻᒪᓗ ᐸᓐᓂᖅᑑᕐᒥᐅᑦ ᑕᐃᒃᑯᐊ ᓂᕈᐊᖅᑎᒋᓚᐅᖅᑕᒃᑲ 
ᓂᕈᐊᕆᐊᖅᑐᓚᐅᖅᑐᓕᒫᑦ ᖁᔭᓐᓇᒦᕆᓪᓗᒋᑦ. 
 
ᐊᒻᒪᓗ ᑖᒃᑯᐊ ᐅᐱᒋᓪᓗᒋᑦ ᐊᖏᔪᖅᑳᖑᓂᕐᒧᑦ ᐱᓇᓱᐊᖅᑐᑦ ᑕᕝᕙᓂ ᒐᕙᒪᒃᑯᓐᓂ. ᐅᓇ ᐅᖃᐅᓯᕆᔪᒪᔭᕋ 
ᐃᓅᓯᑦᑎᓐᓄᑦ ᐃᓚᖏᑦᑎᒍᑦ ᐊᒃᑐᖅᑕᐅᓯᒪᒐᑦᑕ ᑕᒪᓐᓇ ᐱᓕᕆᐊᖑᓯᒪᔪᖅ ᓴᖅᑭᑕᐅᕙᓪᓕᐊᔪᖅ 
ᐅᖃᐅᓯᕆᓐᖑᓱᑦᑕᕋ. ᑖᒃᑯᓄᖓ ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᒃᑯᓐᓄᑦ ᓱᓕᓂᕐᒧᑦ ᑭᓪᓕᓯᓂᐊᖅᑕᐅᓂᖅ 
ᕿᒻᒦᔭᖅᑕᐅᖃᑦᑕᕐᓂᒥᓂᖅ ᓄᑦᑎᖅᑕᐅᓂᒥᓂᖅ ᐃᓕᓐᓂᐊᕆᐊᖅᑎᑕᐅᓂᒥᓂᖅ. ᑕᐃᒪ ᑖᓐᓇ 
ᓴᖅᑭᔮᑦᑎᐊᓪᓚᕆᓕᖅᑐᓂᐅᒻᒪᑦ ᑐᑭᑖᖅᑐᕆᐊᓕᓐᓂᒃ ᐃᓅᓯᑦᑎᓐᓄᑦ ᐊᒃᑐᐊᔪᓂᒃ ᐱᑕᖃᕐᖓᑦ. 
ᖃᐅᔨᒪᔪᐃᓐᓇᐅᖏᑦᑐᓂᑦ ᓲᕐᓗ ᐃᓄᐃᑦ ᑖᖅᑐᑰᖅᑎᑕᐅᓯᒪᔪᑦ ᑕᕝᕙᖓᑦ 1950-ᒥᑦ 1975-ᒧᑦ ᐃᓄᐃᑦ ᐃᓚᖏᑦ 
ᑖᖅᑐᑰᖅᑎᑕᐅᓯᒪᓪᓚᕆᑦᑐᖅ ᕿᒻᒦᔭᖅᑕᐅᓂᒃᑯᑦ ᓄᑦᑎᖅᑕᐅᓂᒃᑯᑦ ᐃᓕᓐᓂᐊᕆᐊᖅᑎᑕᐅᓂᒃᑯᑦ.  
 
ᑖᓐᓇ ᐱᔾᔪᑎᒋᓪᓗᒍ ᓂᓪᓕᕈᑎᒋᓗᒍᓗ ᐊᒻᒪᓗ ᐊᐱᖅᑯᑎᒋᓗᒍ. ᑕᐃᒪ ᓇᓕᖅᓯ ᑖᒃᑯᐊ ᑭᓪᓕᓯᓂᐊᖅᑕᐅᓂᑯᒥᓃᑦ 
ᐅᓂᒃᑳᓕᐊᖑᓯᒪᔪᐃᑦ ᓴᖅᑭᔮᓕᖅᑎᓪᓗᖏᑦ ᖃᓄᑎᒋ ᓯᕗᓕᖅᑎᕈᕈᔅᓯ ᑖᒃᑯᓂᖓ ᐃᓗᓕᖏᓐᓂᒃ 
ᓴᐃᒻᒪᖃᑎᒌᓐᓂᐅᑉ ᒥᔅᓵᓅᖓᔪᓂᒃ ᐃᓄᐃᑦ ᐃᓅᓯᖏᑦ ᒪᑭᑎᑕᐅᒋᐊᑲᓐᓂᕆᐊᖃᕐᓂᖏᑦ ᐃᓕᓐᓂᐊᖅᑐᓕᕆᓂᒃᑯᑦ  



ᐅᓪᓗᑐᐃᓪᓇᖅ, ᓄᕕᐱᕆ 15, 2013 ᓄᓇᕗᒻᒥ ᓯᕗᓕᖅᑏᑦ ᑲᑎᒪᓂᖓ  

ᐃᓅᓯᓕᕆᓂᒃᑯᑦ ᖃᓂᒪᓐᓇᖏᑦᑐᓕᕆᓂᒃᑯᑦ ᐃᓪᓗᖃᖅᑎᑕᐅᓂᒃᑯᑦ ᐊᖏᕐᕋᖃᖅᑎᑕᐅᓂᒃᑯᑦ. ᖃᓄᖅ ᑖᒃᑯᐊ QIA-
ᑯᑦ ᐃᑲᔪᖅᑐᓂᐊᖅᑭᓯᐅᒃ ᐅᕝᕙᓘᓐᓃᑦ ᓄᓇᕗᑦ ᒐᕙᒪᒃᑯᑦ ᓇᒧᓐᖓᐅᑎᓂᐊᖅᑭᓯᐅᒃ ᑖᒃᑯᐊ ᐱᔾᔪᑎᒋᓪᓗᒋᑦ? 
ᖁᔭᓐᓇᒦᒃ, ᐃᒃᓯᕙᐅᑖᖅ.  
 
ᐃᒃᓯᕙᐅᑕᖅ: ᖁᔭᓐᓇᒦᑦᑕᐅᖅ, ᒥᔅᑕ ᒪᐃᒃ. ᐊᐱᖅᑯᑕᐅᔪᒧᑦ ᑭᐅᔪᓐᓇᖅᐲᑦ, ᒥᔅᑕ ᐅᑲᓕᖅ?  
 
ᐅᑲᓕᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᑕᒪᓐᓇ ᐊᔅᓱᕉᑕᐅᓯᒪᔪᖅ ᐅᓄᖅᑐᓄᑦ ᐊᔾᔨᒋᖏᑦᑐᒐᓚᐃᑦ. ᑕᕝᕘᓇ ᑕᕝᕙ 
ᐃᓄᐃᑦ ᐃᓕᖅᑯᓯᑐᖃᑯᓗᐊ ᐊᑑᑎᖃᒃᑲᓐᓂᕕᔾᔪᐊᖅᑐᖅ ᑭᒃᑯᑐᐃᓐᓇᕐᓄᑦ. ᓇᒻᒥᓂᖅ ᐊᑐᖅᓯᒪᓪᓗᒍ ᑎᒍᒥᐊᖅᑐᓂ 
ᓇᓕᐊᓐᓂᑐᐃᓐᓇᖅ ᐊᑯᓂᐅᓗᐊᓕᕋᐃᒻᒪᑦ ᐃᓅᓯᕐᒧᑦ ᐊᑑᑎᖃᑲᒻᒪᓪᓚᕆᓲᖑᒻᒪᑦ ᓴᒃᑯᑦᑐᒋᑦ ᑭᓯᐊᓂ ᑕᒪᒃᑯᐊ 
ᓯᕗᒧᑦ ᓅᑦᑎᐊᐸᓪᓕᐊᒍᓐᓇᕐᖓᑦ. ᑖᒃᑯᐊ ᐃᓐᓇᑯᓗᓐᓄᑦ ᑕᐃᒫᒃ ᐃᑲᔪᖅᑕᐅᕖᓐᖓᖅᓯᒪᒐᒪ ᖁᔭᒋᕕᔾᔪᐊᖅᓯᒪᔭᒃᑲ 
ᑕᐃᒃᑯᐊ.  
 
ᑕᐃᒫᒃ ᑕᕝᕙ ᐅᖃᖅᑲᐅᕗᖓ ᒪᑐᐃᕈᑎᓐᓂᒃ ᐃᒫᒃ ᑕᒪᒃᑯᐊ ᐃᓱᒪᓗᐊᖃᑦᑕᖅᑐᑯᓗᐃᑦ ᐃᑲᔪᖅᑕᐅᑲᓐᓂᖁᓪᓗᒋᑦ. 
ᑕᒪᒃᑯᓂᖓ ᐊᓚᐃᒃᑲᐃᔫᒥᒋᐊᕐᓗᑕ ᐃᓅᓯᓕᕆᓂᕐᒧᑦ ᑐᕌᖓᔪᓂᒃ. ᑕᐃᒫᒃ ᑖᒃᑯᐊ ᑎᒍᒥᐊᖅᑕᑐᖃᐃᑦ 
ᐲᔭᐃᕕᒋᓂᐊᕋᑦᑎᒍᑦ ᐊᑕᖏᔾᔮᖏᒻᒥᔫᒐᓗᐊᑦ ᖃᐅᔨᒪᔭᒃᑯᑦ. ᑭᓯᐊᓂ ᐅᓄᖅᑐᐊᓗᓐᓂᒃ ᐃᑲᔪᕈᓐᓇᕈᑦᑕ ᑕᕝᕘᓇ 
ᑕᒪᓐᓇ ᐃᓅᓯᓕᕆᓂᖅ ᐅᕿᓪᓕᐅᒥᓂᐊᖅᑐᖅ ᐊᒻᒪᓗ ᓯᕗᓂᕗᑦ ᑕᑯᒥᓇᖅᓯᐅᒥᓂᐊᖅᑐᖅ. ᑎᒍᒥᐊᑐᐃᓐᓇᖅᑐᓂ 
ᐊᑯᓂᑲᓪᓚ ᓱᕋᐃᔾᔪᑕᐅᓪᓚᕆᑉᐸᒻᒪᑦ ᐃᓅᓯᖃᑦᑎᐊᕐᓂᐊᓚᐅᖅᑐᑯᓘᒐᓗᐊᓄᑦ. ᑕᐃᒫᒃ ᑖᓐᓇ ᑕᕝᕘᓇ ᑖᒃᑯᐊ 
ᐅᓂᒃᑳᕆᔭᐅᓯᒪᔪᑦ ᖁᔭᒋᔭᒃᑲ ᓇᓗᓇᓐᖏᑦᑐᖅ ᐊᑑᑎᖃᑦᑎᐊᕈᓐᓇᓂᐊᕐᒥᔪᑦ ᓯᕗᓂᑦᑎᓐᓂ ᒐᕙᒪᒃᑯᑎᓄᑦ ᐊᒻᒪᓗ 
ᒐᕙᒪᑐᖃᒃᑯᓪᓗ ᐃᓂᓯᓐᓈᕐᓂᐊᖅᑲᕗᑦ. ᑖᒃᑯᐊ ᑲᑐᔾᔨᖃᑎᒌᑦᑎᐊᕐᓗᑕ ᑕᒪᒃᑯᐊ ᑲᒪᒋᒋᐊᒃᑲᓂᕆᐊᖃᕐᓂᐊᖅᑕᕗᑦ 
ᓯᕗᓂᑦᑎᓐᓂ. ᖁᔭᓐᓇᒦᒃ, ᐅᖃᖅᑎᑦᑎᔩ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᐅᑲᓕᖅ. ᒥᔅᑕ ᖁᐊᓴ, ᐃᕝᕕᑦ ᑕᐃᒪ.  
 
ᖁᐊᓴ: ᖁᔭᓐᓇᒦᒃ, ᐅᖃᖅᑎᑦᑎᔩ. ᑕᐃᒪ ᑕᒪᒃᑯᐊ ᓯᕗᓂᒃᓴᕗᑦ ᐃᓱᒪᒋᓗᒍ ᖃᐅᔨᒪᑦᑎᐊᕆᐊᖃᕐᒪᑕ 
ᖃᓄᐃᓕᐅᖅᓯᒪᓚᐅᕐᓂᖏᓐᓂ ᓯᕗᓪᓕᕕᓂᖅᐳᑦ ᐊᓪᓛ ᐃᓚᐃᑎᒍᑦ ᖃᐅᔨᓯᒪᔭᕗᑦ ᑕᒪᓐᓇ ᐃᓅᓯᖅ. ᑕᐃᒪ ᑖᒃᑯᐊ 
ᓯᕗᓂᒃᓴᒥᓐᓄᑦ ᐋᖅᑭᑦᑎᐊᖅᓯᒪᓂᐊᕈᑎᑦ ᖃᐅᔨᒪᑦᑎᐊᕆᐊᖃᕐᒪᑕ ᖃᓄᖅ ᑕᒪᓐᓇ ᓄᓇᕗᑦ ᐱᒋᐊᖅᓯᒪᖕᒪᖔᑦ 
ᖃᓄᐃᓕᐅᖃᑦᑕᖅᓯᒪᖕᒪᖔᑕ. 
 
ᑖᒃᑯᐊ ᐅᖃᐅᓯᕆᓵᖅᑕᑎᑦ ᑖᒃᑯᐊᖑᖕᒪᑕ ᐊᓯᖏᑦᑕᐅᖅ ᑕᐃᒪ ᐃᓄᐃᑦ ᐃᓕᖅᑯᓯᕕᓂᑐᖃᖏᑦ ᐃᓕᓐᓂᐊᕐᕕᑦᑎᒍᑦ 
ᑕᒪᒃᑯᐊ ᐋᖅᑭᒃᓱᖅᑕᐅᔪᓐᓇᑎᐊᕐᒪᑕ ᐊᒻᒪᓗ ᑕᐃᒪ ᐅᖃᖅᑲᐅᑎᓪᓗᖓᖃᐃ ᑕᐃᑲᓂ ᐅᖃᓪᓚᒃᑎᓪᓗᖓ ᖃᓄᖅ 
ᑖᒃᑯᐊ ᐃᓄᐃᑦ ᑎᒥᖁᑎᖏᑦ ᓴᓇᖃᑎᒋᒃᑲᓐᓂᕈᓐᓇᖅᐱᑎᒍᑦ ᓲᕐᓗ ᑕᒪᔾᔭᐅᖕᒪᑕ. ᑲᑐᔾᔨᔪᓐᓇᑦᑎᐊᕋᑦᑕ 
ᑖᒃᑯᓂᖓᔅᓴᐃᓐᓇᖅ ᑭᒡᒐᖅᑐᐃᒐᑦᑕ. ᑖᒃᑯᐊ ᑕᕝᕙ ᖃᓄᐃᓕᐅᓚᐅᖅᓯᒪᔪᕕᓃᑦ ᐃᓕᓐᓂᐊᕈᑎᒃᑯᑦ 
ᐃᓕᔭᐅᔪᓐᓇᑦᑎᐊᕐᒪᑕ. ᐃᓕᔭᐅᒃᑲᓐᓂᕈᓐᓇᖅᑐᐃᑦ ᐃᓕᓐᓂᐊᕐᓂᖅ ᑕᕝᕘᓇ ᑕᕝᕙ ᐱᒻᒪᕆᐊᓘᖕᒪᑦ ᓄᓇᑦᑎᓐᓂ. 
 
ᖃᓄᖅ ᐃᓕᓐᓂᐊᕐᓂᖅ ᖃᓄᖅ ᐊᔾᔨᐅᖏᔾᔫᒥᔪᓂᒃ ᐃᓕᓐᓂᐊᕈᓐᓇᖅᐸᑦ. ᑕᒪᔾᔭ ᐃᓕᓐᓂᐊᕈᑎᓪᓚᕆᐊᓘᔪᓐᓇᕐᒪᑕ 
ᒪᒃᑯᒃᑐᑦᑎᓐᓄᑦ ᖃᐅᔨᒪᔭᐅᑦᑎᐊᕐᓂᐊᕐᒪᑕ ᑕᒪᒃᑯᐊ ᓯᕗᓪᓕᑦᑎᓐᓂ ᖃᓄᐃᓕᐅᓚᐅᕐᓂᖏᓐᓂ. ᑕᐅᕙᒃᑯᐊ 
ᐱᐊᓂᒃᓯᒪᔫᒐᓗᐊᑦ ᓯᕗᓂᒃᓴᑦᑎᓐᓄᑦ ᐋᖅᑭᒍᑕᐅᒃᑲᓐᓂᕈᓐᓇᕐᒪᑕ. ᑕᕝᕗᖓ ᑭᐅᔪᓐᓇᖅᐳᖓ. ᖁᔭᓐᓇᒦᒃ.   
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᖁᐊᓴ. ᒥᔅᑕ ᑕᑉᑐᓇ, ᐃᕝᕕᑦ ᑕᐃᒪ.  
 
ᑕᑉᑐᓇ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎᑦᑎᔩ. ᐃᓕᓐᓂᐊᕆᐊᖅᑎᑕᐅᖃᑕᐅᓯᒪᓪᓗᖓ ᖃᐅᔨᒪᑦᑎᐊᖅᑐᖓ 
ᑕᐃᒃᑯᐊ ᓱᓕᓂᕐᒥᒃ ᐱᔾᔪᑎᖃᖅᖢᑎᑦ ᐅᓂᒃᑳᓕᐊᕆᔭᐅᓚᐅᖅᑐᖅ ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᓐᓄᑦ. ᐄ, 
ᖁᒃᓴᓇᖅᑐᐊᓘᓚᐅᖅᑐᖅ ᐃᓕᓴᕆᐊᖅᓯᒪᔪᑯᓗᖕᓄᑦ ᐊᖓᔪᖅᑳᖏᓐᓄᓪᓗ ᐃᓄᑐᐃᓐᓇᐅᖏᑦᑐᑦ ᓄᓇᖃᖅᑳᖅᓯᒪᔪᑦ 
ᐊᒥᓱᐊᓗᐃᑦ ᑲᓇᑕᒥ ᑕᒪᑐᒥᖓ ᓂᓪᓕᐅᑎᖃᕆᐊᒃᓴᖅ ᓱᓕ ᓴᐱᖅᑐᖅ ᐅᓄᖅᑐᖅ ᐃᓚᖏᓪᓗ ᓴᒃᑯᐃᓯᒪᓪᓗᑎᑦ 
ᐊᑐᕐᓂᕐᓗᓚᐅᖅᓯᒪᔭᒥᓂᒃ ᐃᓕᓐᓂᐊᕆᐊᖅᑎᑕᐅᓯᒪᑎᓪᓗᒋᑦ.  

ᐄ, ᑕᐃᒃᑯᐊ ᐃᓕᑉᐹᓪᓕᐅᑎᒋᔪᓐᓇᖅᑕᕗᑦ ᓴᒃᑯᑦᑕᕆᐊᖃᖅᖢᑎᒃᑯᓪᓗ ᓯᕗᒧᐊᒃᑲᓐᓂᕐᓂᐊᕋᑦᑕ ᑕᑯᖃᑦᑕᕆᕗᒍᑦ 
ᐃᓄᖕᓂᒃ ᓴᒃᑯᐃᓯᒪᔪᓂᒃ ᑲᔪᓯᑦᑎᐊᖅᑐᕐᔪᐊᒻᒪᕆᐊᓗᖕᓂᒃ ᐃᑲᔪᖅᑕᐅᕐᔪᐊᖅᖢᑎᑦ ᑎᒥᓐᖑᖅᑎᑕᐅᓯᒪᔪᓂᒃ 
ᐋᓐᓂᐊᕕᓕᕆᕈᔪᒃᑐᓂᒃ ᐃᓄᓕᕆᕈᔪᒃᑐᓂᒃ ᐃᓅᓕᓴᐃᔨᓂᒃ.  
 
ᕿᒻᒦᔭᖅᑕᐅᓚᐅᕐᓂᖅ ᐱᔾᔪᑎᒋᓪᓗᒍ ᑕᐃᓐᓇᓕ ᖃᐅᔨᒪᓗᐊᓐᖏᑕᕋ ᑭᓯᐊᓂ ᖃᐅᔨᒪᔪᒍᑦ ᐃᓄᐃᑦ ᑎᒥᖁᑎᖏᑦ 
ᐃᑲᔪᖅᑕᐅᖃᑦᑕᓚᐅᕐᓂᖏᓐᓂᒃ ᑕᒪᓐᓇ ᖃᓄᖅᑑᕐᔪᐊᖅᐸᓪᓕᐊᓕᖅᑎᓪᓗᒍ ᐊᒻᒪᓗ 
ᓯᕗᒧᐊᒃᐸᓪᓕᐊᔾᔪᑎᒋᔭᐅᔪᓐᓇᕐᓂᐊᕐᒪᑦ ᑲᓇᑕᐅᑉ ᒐᕙᒪᒃᑯᖏᓐᓄᑦ ᐊᒻᒪᓗ ᐋᖅᑭᖃᑎᒌᒡᓗᑎᑦ ᒐᕙᒪᒃᑯᑦ ᐃᓄᐃᓪᓗ.  
ᑲᓇᑕᐅᑉ ᒐᕙᒪᒃᑯᖏᑦ, ᐄ ᐋᖅᑭᒃᓯᔭᕆᐊᓖᑦ ᑕᒪᒃᑯᓂᖓ ᐊᒻᒪᓗ ᐅᖃᐅᓯᕆᔭᐅᓗᑎᑦ ᑕᐃᒃᑯᐊᓗ ᖁᑦᑎᒃᑐᒧᑦ 
ᓄᒃᑎᖅᑕᐅᓚᐅᖅᓯᒪᔪᑦ ᕿᒻᒦᔭᖅᑕᐅᓂᑯᐃᑦ ᐃᓕᓐᓂᐊᕆᐊᖅᑎᑕᕕᓃᑦ.  
 
ᐃᓄᐃᑦ ᑎᒥᖁᑎᖏᑦ ᐃᖅᑲᓇᐃᔭᖃᑎᖃᑦᑎᐊᕆᐊᓖᑦ ᐃᖅᑲᓇᐃᔭᖃᑎᒌᑦᑎᐊᕆᐊᖃᖅᑕᕗᑦ ᑕᒪᒃᑯᐊ 
ᑲᒪᒋᓂᐊᕐᓗᑎᒃᑯᑦ. ᖁᔭᓐᓇᒦᒃ, ᐃᒃᓯᕙᐅᑖᖅ.  
 
ᐃᒃᓯᕙᐅᑕᖅ: ᒫᓐᓇ ᐃᖅᑲᐃᑎᑦᑎᔪᒪᑐᐃᓐᓇᖅᑐᖓ ᐊᑕᐅᓯᐊᖅᖢᓯ ᐊᐱᕆᖅᑲᐅᒐᔅᓯ ᐊᐃᑉᐸᖓᓂᒃ 
ᐊᐱᕆᔪᒪᓕᑐᐊᕈᔅᓯ ᐃᓵᒍᓐᓇᖅᑐᓯ ᑎᑎᕋᖅᑕᐅᓂᐊᕐᒥᒐᔅᓯ. ᖁᔭᓐᓇᒦᒃ, ᒥᔅᑕ ᑕᑉᑐᓇ. ᒥᔅᑕ ᖁᐊᓴ. ᒪᒥᐊᓇᖅ 
ᑕᒻᒪᕋᒪ. ᐃᖃᓗᐃᑦ ᑕᓯᓕᖕᒧᑦ ᒪᓕᒐᓕᐅᖅᑎᐅᔪᖅ, ᒥᔅᑕ ᕼᐃᒃᔅ, ᐊᐱᖅᑯᑎᒃᓴᖃᕈᕕᑦ ᐊᐱᕆᒋᑦ.  
 
Hᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎᑦᑎᔩ. ᑖᒃᑯᐊ ᐊᐱᖅᑯᑎᒃᑲ ᓂᑭᑦᑕᕐᓂᐊᕋᒃᑭᑦ. ᓯᕗᓪᓕᖅᐹᒥ 
ᖁᕕᐊᓲᑎᕙᒋᑦ ᐅᖃᖅᑎᓐᖑᕋᑖᕋᕕᑦ. ᑖᓐᓇ ᐱᒻᒪᕆᐅᓪᓗᓂᓗ ᐃᓂᐅᖕᒪᑦ ᐱᓕᕆᐊᕆᓂᐊᖅᑕᐃᑦ.  
 
ᑖᓐᓇ ᓯᕗᓪᓕᖅ ᐊᐱᖅᑯᑎᒋᒍᒪᔭᕋ, ᐅᖃᐅᓯᖅᑲᐅᒐᑦᑕ ᑕᒪᒃᑯᓂᖓ ᐱᖁᑎᕐᔪᐊᖃᕆᐊᖃᕐᓂᑦᑎᓐᓂᒃ ᐊᒻᒪᓗ 
ᐃᖅᑲᓇᐃᔭᖅᑎᖃᕆᐊᖃᕐᓂᑦᑎᓐᓂᒃ. ᑕᐃᒪ ᑕᐅᑐᒐᖃᕐᓂᖅᓴᐅᒍᒪᒐᒪ ᐋᓐᓂᐊᖃᕐᓇᖏᑦᑐᓕᕆᓂᖅ ᑕᒪᒃᑯᐊ 
ᐋᓐᓂᐊᖏᓐᓇᓕᖅᑐᑦ ᐸᖅᑭᔭᐅᒋᐊᖃᕐᓂᖏᑦ ᐊᔪᓕᕈᑎᖃᖅᓯᒪᔪᑦ ᑎᒥᒥᒍᓪᓗ ᐱᒡᒐᕈᑎᖃᖅᑐᑦ.  
 
ᑖᒃᑯᐊ ᒐᕙᒪᒃᑯᑦ ᑮᓇᐅᔭᐃᖃᑦᑕᕐᒪᑕ ᓄᓇᕗᑦ ᓯᓚᑖᓄᑦ ᐊᒥᓱᐊᓗᖕᓂᒃ ᐋᓐᓂᐊᕐᕕᓕᐊᖅᑐᓄᑦ ᐊᒻᒪᓗ ᑕᒪᒃᑯᐊ 
ᐃᑲᔫᑎᒃᓴᐅᒐᔭᖅᑑᒐᓗᐊᑦ ᑕᐅᓄᖓ ᔭᒐᐃᑐᐃᓐᓇᖅᖢᑎᒍᑦ. 
 
ᖃᓄᕐᓕ ᑖᒃᑯᐊ ᓯᕗᓪᓕᐅᑎᒋᐊᓖᑦ ᖃᓄᖅ ᐋᖅᑭᒃᓯᒪᒐᔭᖅᑭᒋᑦ ᑕᒪᒃᑯᐊ ᐊᐅᓪᓚᖅᑎᑕᐅᓯᒪᔪᑦ 
ᐃᖅᑲᓇᐃᔭᖅᑎᖃᕆᐊᖃᕐᓂᕐᓗ ᐱᖁᑎᕐᔪᐊᖃᕆᐊᖃᕐᓂᕐᓗ ᑕᒫᓃᖁᓪᓗᒋᑦ?  
 
ᐃᒃᓯᕙᐅᑕᖅ: ᐊᐱᖅᑯᑕᐅᔪᒧᑦ ᑭᐅᔪᓐᓇᖅᐱᐅᒃ ᒥᔅᑕ ᑕᑉᑐᓇ?  
 
ᑕᑉᑐᓇ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐄ, ᑖᒃᑯᐊ ᐱᖓᓱᑦ ᑭᐅᒐᓱᖕᓂᐊᖅᐸᒃᑲ. ᑕᐃᒪ ᐃᓚᖓᑦ  

ᓯᕗᓪᓕᐅᑎᒋᐊᖃᖅᑕᕗᑦ ᐃᓚᖏᑦ ᑖᒃᑯᐊ ᐱᖁᑎᕐᔪᐊᖅᑖᕆᐊᖃᕐᓂᖅ. ᑖᒃᑯᐊ ᒐᕙᒪᑐᖃᒃᑯᑦ ᖃᐅᔨᒪᒐᕕᑦ, 
ᐃᒃᓯᕙᐅᑖᖅ, ᑕᒪᒃᑯᐊ ᑮᓇᐅᔭᖅᑖᕆᖃᑦᑕᖅᑕᕗᑦ ᐱᖁᑎᕐᔪᐊᓄᑦ ᒐᕙᒪᑐᖃᒃᑯᓐᓂ ᐱᖃᑦᑕᕋᑦᑎᒍᑦ. 
ᐱᓐᖑᐊᖅᑐᓕᕆᕝᕖᑦ, ᐃᒡᓗᐃᑦ, ᐃᓕᓐᓂᐊᕐᕖᑦ ᐊᒻᒪᓗ ᐋᓐᓂᐊᕐᕖᑦ.  
 
ᑕᒪᒃᑯᐊ ᓯᕗᓪᓕᐅᔾᔨᒋᐊᓖᑦ ᐋᖅᑭᒃᓱᖃᑦᑕᕆᐊᖃᕋᑦᑎᒍᑦ ᐃᓚᐅᓗᑎᑦ ᑕᒪᒃᑯᐊ ᒥᑭᓐᓂᖅᓴᐃᑦ ᐱᖁᑎᒋᔭᐅᒋᐊᓖᑦ 
ᓄᓇᓕᖕᓄᑦ ᓯᓚᑖᓂᒥᐅᓂᑦ ᓴᓇᑎᓪᓗᒋᑦ. ᑖᒃᑯᐊ ᐃᑲᔪᖅᑎᒌᒍᑕᐅᒋᐊᖃᖅᑐᑦ ᐸᕐᓇᒍᑎᒋᓯᒪᑦᑎᐊᕐᓗᒋᑦ ᐊᒻᒪᓗ 
ᓯᕗᓪᓕᐅᔾᔭᐅᒋᐊᓖᑦ ᐋᖅᑭᑦᑎᐊᕐᓗᒋᑦ ᐃᓚᓕᐅᑎᓗᒋᑦ. ᑕᐃᒪ ᐅᖃᖅᑲᐅᒐᒪ ᐅᖃᐅᓯᕆᒋᐊᓐᖓᖅᑕᒃᑲᓂᒃ ᑖᒃᑯᐊ 
ᐋᖅᑭᒃᓱᖅᓯᒪᑦᑎᐊᕆᐊᖃᕐᖓᑕ ᑖᒃᑯᐊ ᓯᕗᓪᓕᐅᑎᒋᐊᓖᑦ.  
 
ᐋᓐᓂᐊᖅᑐᓕᕆᓂᕐᒨᖓᔪᑦ ᐸᕐᓇᐅᑎᓕᐅᕆᐊᖃᕐᓂᐊᖅᑐᒍᑦ ᑕᒪᒃᑯᐊ ᓯᕕᑭᑦᑐᒧᑦ ᐃᑲᔫᑕᐅᓯᒪᓂᐊᖅᑐᓂᒃ, 
ᐃᒃᓯᕙᐅᑖᖅ, ᑕᐃᒪᓕ ᓯᕕᑐᓂᖅᓴᒧᑦ ᐃᓕᓐᓂᐊᖅᑎᑦᑎᓂᖅ ᑕᒪᓐᓇ ᐊᑑᑎᖃᑦᑎᐊᓂᐊᕐᒪᑦ ᐃᖅᑲᓇᐃᔭᖅᑎᑦᑎᓂᖅ 
ᐃᓚᒌᑦ ᖃᓄᐃᖏᑦᑎᐊᕐᓂᖏᑦ ᐃᓕᓐᓂᐊᖅᑎᑕᐅᓂᖏᓪᓗ ᐅᕕᒃᑲᖁᑎᕗᑦ. 
 
ᑕᐃᒫᒃ ᖃᓄᐃᖏᑦᑎᐊᕈᑎᔅᓴᖏᑦ ᑕᒪᒃᑯᐊ ᕿᑐᕐᖏᐅᓕᖅᑐᑦ ᒪᒃᑯᒃᑐᑦ. ᐱᔭᕆᐊᑐᔪᕈᓘᒐᓗᐊᖅ ᑕᒪᓐᓇ 
ᓴᖅᑭᒋᐊᒃᓴᖅ ᑭᓯᐊᓂ ᐱᕙᓪᓕᐊᑎᑦᑎᒋᐊᖃᕋᑦᑕ ᑮᓇᐅᔭᓕᐅᕈᑕᐅᒍᓐᓇᕋᔭᖅᑐᓂᒃ ᐃᖅᑲᓇᐃᔭᕐᓂᒃᑯᑦ. 
ᐃᖅᑲᓇᐃᔭᖅᑎᖃᖅᑎᓐᓇᒍ ᑕᐃᒫᒃ ᐊᔪᓕᖃᑦᑕᕐᒪᑕ ᐃᓚᒌᑦ ᓱᓇᒥᒃ ᐱᒍᒪᔭᕋᓗᐊᕐᒥᓂᒃ ᐃᖅᑲᓇᐃᔮᖃᖅᓱᓂ. 
ᑕᐃᒫᒃ ᓇᒻᒥᓂᖅ ᐃᑲᔪᕈᓐᓇᕐᒪᑦ ᐃᒻᒥᓂᒃ ᖃᑕᓐᖑᑎᒥᓂᓪᓗ. ᖁᔭᓐᓇᒦᒃ, ᐃᒃᓯᕙᐅᑖᖅ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᑕᑉᑐᓇ. ᒥᔅᑕ ᖁᐊᓴ, ᐃᕝᕕᑦ ᑕᐃᒪ.  
 
ᖁᐊᓴ: ᖁᔭᓐᓇᒦᒃ, ᐃᒃᓯᕙᐅᑕᖅ. ᑕᐃᒪ ᒫᓐᓇᒧᑦ ᑎᑭᖦᖢᒍ ᒪᕐᕉᓐᓂᒃ ᐃᒡᓗᕐᔪᐊᖅᑕᖃᕐᒪᑦ ᑕᒪᒃᑯᓂᖓ ᑎᒥᖓᒍᑦ 
ᐊᔪᕈᑎᓕᖕᓂᒃ ᓲᕐᓗ ᐃᒡᓗᓕᖕᒥᓗ ᐊᒻᒪᓗ ᐅᖅᓱᖅᑑᕐᒥ. ᑖᒃᑯᐊ ᒪᕐᕉᒃ ᒫᓐᓇᒧᑦ ᑎᑭᖦᖢᒍ ᑕᑖᓯᑲᐅᑎᒋᖕᒪᑎᒃ. ᑖᓐᓇ 
ᑕᕝᕙ ᒐᕙᒪᐅᓗᑕ ᓲᕐᓗ ᖃᓄᖅᑑᒃᑲᓐᓂᕆᐊᖃᕐᓂᕗᑦ ᑖᓐᓇ ᐃᓱᒪᓇᖅᑐᖅ. ᑕᑯᒃᑲᓐᓂᕆᐊᖃᖅᑐᒃᓴᐅᔪᒍᑦ 
ᑕᑖᓕᐊᓂᖕᒪᑕ.  
 
ᐊᒻᒪᓗ ᐊᓯᖏᑦ ᑕᒪᒃᑯᐊ ᓲᕐᓗ ᐅᖃᖅᑲᐅᑎᓪᓗᑕ ᐅᖃᐅᓯᐅᖃᑦᑕᖅᑎᓪᓗᒋᑦ ᑕᒪᒃᑯᐊ ᓄᓇᓖᑦ ᒥᑭᓐᓂᖅᓴᐃᑦ 
ᖃᓄᖅ ᐃᑲᔪᒃᑲᓐᓂᕈᓐᓇᖅᐱᑎᒍᑦ. ᑕᒪᓐᓇ ᐃᓅᓯᓕᕆᓂᕐᒧᑦ ᐃᒻᒪᖃ ᒪᒥᓴᕐᓂᕐᒧᑦ ᑕᒪᓐᓇ ᐱᑕᖃᓐᖏᒻᒪᑦ 
ᓄᓇᕗᓕᒫᒥ. ᑕᕝᕘᓇ ᑕᒪᒃᑯᐊ ᐃᒻᒪᖃ ᓄᓇᓖᑦ ᒥᑭᓐᓂᖅᓴᐃᑦ ᕿᒥᕐᕈᐊᒃᑲᓐᓂᕈᓐᓇᖅᑕᕗᑦ ᑕᒪᒃᑯᓂᖓ ᓲᕐᓗ 
ᒪᒥᓴᕐᓂᕐᒧᓪᓘᓐᓃᑦ ᐃᒡᓗᕐᔪᐊᑦ ᐊᑑᑎᖃᕐᓂᐊᖅᑐᑦ ᑕᒪᔾᔭᐅᖕᒪᑕ. 
 
ᖃᐅᔨᒪᑦᑎᐊᖅᖢᑕ ᐅᕙᒍᑦ ᐃᒃᓯᕚᖅᑐᑎᒍᑦ ᐅᕙᓂ ᐃᓐᓇᕈᖅᐸᓪᓕᐊᓂᐊᕐᒥᒐᑦᑕ. ᓄᓇᓕᖕᓂ ᒫᓐᓇᒧᑦ ᑎᑭᖦᖢᒍ 
ᑕᒪᒃᑯᐊ ᐃᓐᓇᒃᑯᕕᐅᓂᕋᖅᑕᐅᔪᐃᑦ ᒫᓐᓇ ᑕᑖᓕᐊᓂᒃᑐᑦ ᐊᒥᒐᖅᓯᓕᐊᓂᒃᑐᑦ. ᑕᒪᓐᓇ 
ᕿᒥᕐᕈᐊᖅᑕᐅᒃᑲᓐᓂᕆᐊᖃᓪᓚᕆᒃᑐᕐᖏᓛᒃ ᐃᓐᓇᐃᑦ ᐃᓐᓇᕈᖅᐸᓪᓕᐊᖏᓐᓇᕐᓂᐊᕋᑦᑕ ᑕᒪᑦᑕ. 
 
ᑖᓐᓇ ᑕᕝᕙ ᐅᕙᒍᑦ ᑲᑐᔾᔨᓗᑕ ᕿᒥᕐᕈᐊᑦᑎᐊᒃᑲᓐᓂᕆᐊᖃᕐᓂᐊᓕᖅᑕᕗᑦ ᑕᒪᒃᑯᐊ. ᓲᕐᓗ ᑎᒥᒧᑦ ᐊᔪᕈᑎᓕᖕᓄᑦ 
ᑐᕌᖓᔪᐃᑦ ᐅᕝᕙᓘᓐᓃᑦ ᒪᒥᓴᕐᓂᕐᒧᑦ ᐊᒻᒪᓗ ᑕᒪᒃᑯᓄᖓ ᐃᓐᓇᕐᓄᑦ. ᑖᒃᑯᐊ ᑕᕝᕙ 
ᕿᒥᕐᕈᐊᖅᑕᐅᑦᑎᐊᒃᑲᓐᓂᕆᐊᖃᖅᑐᐃᑦ ᓄᓇᕗᑦ ᐃᓗᐊᓂ. ᒪᕐᕈᐃᓐᓇᐅᖏᓪᓗᑎᒃ ᐊᑕᐅᓯᑐᐃᓐᓇᐅᖏᓪᓗᒍ ᑭᓯᐊᓂ 
ᕿᒥᕐᕈᐊᑦᑎᐊᒃᑲᓐᓂᕆᐊᖃᖅᑕᕗᑦ ᐅᕙᒍᑦ ᑕᒪᑦᑕᓕᒫᖅ ᕿᒥᕐᕈᐊᕆᐊᖃᕋᔭᖅᑕᕗᑦ ᐅᕙᒍᑦ ᑲᑐᔾᔨᓗᑕ.  
 
ᐅᖃᐃᓐᓇᖅᑎᓪᓗᖓ ᑕᒪᒃᑯᐊ ᑕᕝᕙ ᑎᒥᐅᔪᐃᑦ ᑕᒫᓂ ᓄᓇᕗᒻᒥ ᐃᓄᖕᓄᑦ ᑭᒡᒐᖅᑐᐃᕙᒃᑐᐃᑦ ᑕᒪᔾᔭᐅᖕᒥᖕᒪᑕ 
ᖃᓄᖅᑑᖃᑎᒋᓗᒋᑦ ᑖᓐᓇ ᐃᓱᒫᓗᒋᔭᐅᔪᐃᑦ ᑕᒪᒃᑯᐊ ᓴᖅᑭᑦᑐᓐᓇᕐᒪᑕ ᐅᕙᑦᑎᓐᓂᑐᐃᓐᓇᖅ ᐊᔪᖅᐸᒃᑲᑦᑕ  

ᐃᓛᓐᓂᑦ. ᑕᒪᒃᑯᐊ ᐃᑲᔪᕈᓐᓇᖅᑐᐃᑦ ᓄᓇᕗᒻᒦᑦᑐᑦ ᑎᒥᐅᔪᐃᑦ ᓴᓇᖃᑎᒋᓗᑎᒍᑦ ᑕᒪᔾᔭ ᓴᖅᑭᑦᑐᓐᓇᕐᒪᑕ. 
ᖁᔭᓐᓇᒦᒃ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᖁᐊᓴ. ᒥᔅᑕ ᐅᑲᓕᖅ, ᐃᕝᕕᑦ ᑕᐃᒪ.  
 
ᐅᑲᓕᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᑕᒪᒃᑯᐊ ᐃᓚᖏᑦ ᓅᑉᐸᓪᓕᐊᓯᒪᔪᑦ ᐅᑎᖅᑎᐸᓪᓕᐊᓯᒪᔭᕗᑦ ᑭᓯᐊᓂ ᓱᓕ 
ᐊᓐᖑᑎᓐᖏᑦᑎᐊᕋᑦᑕ ᐊᒻᒪᓗᖃᐃ ᑕᒪᒃᑯᐊ ᐸᕐᓇᐸᓪᓕᐊᔭᕗᑦ ᓈᒻᒪᔫᒥᓇᓱᕆᐊᓖᑦ. 
 
ᑖᓐᓇ ᒥᕝᕕᔅᓴᕗᓪᓘᓐᓃᑦ ᐊᑭᑐᔪᐊᓘᓂᐊᖅᑐᖅ ᐱᒡᒐᖅᑐᓄᑦ ᐊᔅᓱᕉᑕᐅᖃᑦᑕᓂᐊᕐᖓᑦ ᑕᑯᓐᓈᖅᑐᒍ. ᑕᕝᕘᓇ 
ᖁᐊᖅᓵᒻᒪᕆᔪᒐᒪ ᐊᑭᑐᔪᒻᒪᕆᐊᓘᒐᓗᐊᖅᑎᓪᓗᒍ ᓱᓕ ᑎᒥᒥᒍᑦ ᐊᔪᕈᑎᓖᑦ ᐊᑐᑦᑎᐊᕈᓐᓇᔮᖏᑦᑐᑦ ᑖᔅᓱᒥᖓ. 
ᑕᒪᒃᑯᐊ ᕿᒥᕐᕈᑦᑎᐊᕆᐊᓕᕗᑦ ᓈᒪᔫᒥᖁᓪᓗᒋᑦ ᓄᓇᕗᒻᒥᐅᑕᐃᑦ ᐊᔾᔨᒌᓐᖏᒻᒪᑕ ᐃᓚᖏᑦ ᐊᔪᕈᑎᓕᑯᓗᐃᑦ 
ᐃᓚᖏᑦ ᐊᔪᓐᖏᑦᑑᒐᓗᐊᑦ. ᑖᒃᑯᐊ ᐸᕐᓇᑕᕗᑦ ᓯᕗᓂᑦᑎᓐᓂ ᐊᑲᕐᕆᔮᖅᑎᒋᐊᕐᔫᒥᔭᕆᐊᖃᕐᓂᐊᖅᑕᕗᑦ.  
 
ᐃᒫᓪᓗ ᐃᓕᓐᓂᐊᑎᑦᑎᕙᓪᓕᐊᑲᓐᓂᕋᓱᒋᐊᖃᕐᓂᐊᖅᑐᒍᑦ ᑕᒪᒃᑯᓂᖓ ᓄᓇᕗᒻᒥᐅᑕᓂᒃ 
ᑲᒪᑦᑎᐊᖃᑦᑕᕈᓐᓇᓂᐊᖅᑐᓂᒃ ᑖᒃᑯᐊ ᐃᖅᑯᓪᓕᐅᑎᒋᖅᑲᐅᔭᒃᑲ ᐱᒋᐊᕈᑎᓐᓄᑦ ᐋᓐᓂᐊᓯᐅᖅᑎᑲᓐᓂᕐᓂᑦ 
ᑕᒪᒃᑯᓄᖓ ᐃᑲᔫᑎᐅᑲᓂᕐᓂᐊᖅᑐᓄᑦ ᓄᓇᕗᒻᒥᐅᑕᐅᔪᓄᑦ ᐃᓄᓐᓄᑦ ᑐᕌᖓᔫᒥᓗᑎᑦ. ᑖᓐᓇ ᐅᖃᐅᓯᐅᕋᑖᕐᒥᒻᒪᑦ 
ᐊᔪᕈᑎᓕᓐᓄᑦ ᐱᓗᐊᖅᑐᒥ ᓵᓚᐅᓯᒪᓲᓄᑦ ᑕᒪᓐᓇ ᐃᑲᔪᑦᑎᐊᖅᑕᕋ ᐊᑐᖅᓯᒪᓪᓗᒍ ᓄᓇᓕᓐᓂ ᑕᒪᒃᑯᐊ 
ᐊᑐᐃᓐᓇᐅᕙᑦᑐᑦ ᒥᑭᓗᐊᖅᑐᑦ. ᑖᒃᑯᐊ ᓵᓚᐅᔾᔪᑎᐅᕙᑦᑐᑦ ᐃᒥᐊᓗᒻᒧᑦ ᐋᖓᔮᕐᓇᖅᑐᓄᑦ ᓴᓐᖏᔪᒻᒪᕆᐊᓘᒻᒪᑕ. 
ᑖᒃᑯᐊ ᓄᓇᓕᓐᓂ ᐃᑲᔪᒃᑲᓐᓂᕆᐊᓕᕗᑦ ᒪᒥᓴᖅᑎᓪᓗᒋᑦ ᐃᓛᓪᓘᓐᓃᑦ ᐊᓂᒎᔾᔭᐅᑎᒐᓱᓪᓗᒋᑦ. ᐊᓂᒎᔾᔭᐅᒐᐃᒻᒪᑕ 
ᓄᓇᓕᓐᓄᑦ ᐃᑲᔪᕕᔾᔪᐊᐸᒻᒪᑕ ᐃᖅᑲᓇᐃᔭᕈᓐᓇᓯᑦᑎᐊᖅᑐᑎᑦ ᐃᓕᓐᓂᐊᕇᕈᓐᓇᓯᑦᑎᐊᖅᑐᑎᑦ ᑕᒪᒃᑯᐊ 
ᕿᒥᕐᕈᑲᓐᓂᕆᐊᓕᕗᑦ ᓄᓇᓕᓕᒫᑦᑎᐊᓄᑦ. ᖁᔭᓐᓇᒦᒃ, ᐅᖃᖅᑎᑦᑎᔩ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᐅᑲᓕᖅ. ᒥᔅᑕ ᕼᐃᒃᔅ, ᐊᐃᑉᐸᖓᓂᒃ ᐊᐱᖅᑯᑎᒋᔪᒪᔭᕐᓂᒃ ᐊᐱᕆᔪᓐᓇᖅᓯᖕᒥᔪᑎᑦ.  
 
Hᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎᑦᑎᔩ. ᐄ, ᑕᐃᒪ ᓂᕈᐊᖅᑕᐅᓯᒪᓪᓗᑕ ᑖᒃᑯᐊ ᓂᕈᐊᖅᑕᐅᓯᒪᕕᕗᑦ ᓲᕐᓗ 
ᐃᓘᓐᓇᑕ ᐃᒪᓐᓇ ᑲᒪᑦᑎᐊᕐᓂᖅᓴᐅᒋᐊᖃᕋᑦᑕ ᑕᐅᑐᒃᑕᐅᒐᑦᑕ. ᓯᕗᓕᖅᑎᐅᓗᑎᑦ ᑕᐃᒫᒃ ᐅᕙᑦᑎᓐᓄᑦ 
ᑮᓇᕆᔭᐅᓂᐊᕋᕕᑦ ᐅᖃᖅᑎᐅᓗᑎᑦ ᓄᓇᑦᓯᐊᕐᒥ ᑲᓇᑕᒥᓗ ᐊᒻᒪᓗ ᓯᓚᕐᔪᐊᖅ ᓄᓇᕐᔪᐊᓂ. ᖃᓄᕐᓕ ᑕᐃᒃᑯᐊ 
ᐱᓕᕆᖃᑎᒋᓂᐊᖅᑭᒋᑦ ᑖᒃᑯᐊ ᐊᕕᒃᑐᖅᓯᒪᓂᐅᖃᑕᐅᔪᑦ ᐃᒪᓐᓇ ᐱᐅᓂᖅᓴᐅᖁᓪᓗᒍ ᓄᓇᕗᒻᒧᑦ?  
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᕼᐃᒃᔅ. ᒥᔅᑕ ᐹᓪ ᖁᐊᓴ, ᐊᐱᖅᑯᑕᐅᔪᒧᑦ ᑭᐅᔪᓐᓇᖅᐱᑦ. 
 
ᖁᐊᓴ: ᖁᔭᓐᓇᒦᒃ. ᐊᐱᖅᑯᑎᑦᑎᐊᕙᐅᕗᖅ ᑖᓐᓇ ᐱᔾᔪᑎᒋᓪᓗᒍ ᑕᒪᒃᑯᐊ ᑲᓇᑕᒥᐅᑕᐅᖃᑎᕗᑦ 
ᖃᐅᔨᒪᑦᑎᐊᕆᐊᖃᕐᒪᑕ ᐊᔾᔨᐅᓐᖏᓐᓂᑦᑎᓐᓂᒃ. ᑖᓐᓇᓕ ᐃᓱᒪᒋᓐᖑᐊᖅᐸᒻᒥᔭᕋ ᐊᒻᒪᓗ ᐅᓇ 
ᑲᔪᓯᑎᑦᑐᒪᓇᔭᓐᖑᐊᖅᑕᕋ ᓲᕐᓗ ᐃᓕᓐᓂᐊᕐᕖᑦ. ᑕᐅᓇᓂ ᖃᓪᓗᓈᑦ ᓄᓇᖓᓐᓂ ᐃᓕᓐᓂᐊᕐᕕᑦ ᐅᕝᕙᓘᓐᓃᑦ 
ᓄᓇᓖᑦ ᐃᓕᑕᖅᓯᒃᑲᓐᓂᕈᓐᓇᕋᔭᕐᒪᑕ ᓲᕐᓗ ᓄᓇᖃᑎᖃᕐᓗᓂ. 
 
ᖃᓄᑭᐊᖅ. ᖃᓪᓗᓈᑎᑐᑦ ᐅᖃᕐᓗᒍ ᓲᕐᓗ twin city or twin community ᐃᒪᓐᓇ. ᑖᓐᓇ ᑕᕝᕙ 
ᓄᓇᕗᒻᒥᐅᑕᐃᑦ ᖃᓄᖅ ᐃᓕᑕᕆᔭᐅᒃᑲᓐᓂᕈᓐᓇᕐᓂᖓᓄᑦ ᑕᕝᕘᓇ ᐊᑑᑎᖃᕈᓐᓇᕐᒪᑦ. ᐊᒻᒪᓗ ᑕᒪᒃᑯᐊ ᐅᓇᓂ 
ᖃᓪᓗᓈᓂ, ᐃᓛᒃ ᖃᓪᓗᓈᓃᓚᑐᐃᓐᓇᖅᐳᖓ ᐅᓇᓂ ᑲᓇᑕᒥᐅᑕᐅᖃᑎᒐᓗᐊᖅᐳᑦ ᑭᓯᐊᓂ 
ᐃᓕᓐᓂᐊᒃᑲᓐᓂᕆᐊᖃᓪᓚᕆᒻᒪᑕ. ᑖᓐᓇ ᓯᕗᓕᐅᖅᑎᐅᓂᐊᖅᑐᖅ ᑕᒫᓂ ᐊᔾᔨᐅᓐᖏᓐᓂᑦᑎᓐᓂ 
ᐅᓂᒃᑳᑦᑎᐊᕈᓐᓇᕆᐊᖃᕐᒪᑦ. ᓄᓇᒋᔭᕗᑦ ᐊᔾᔨᐅᓐᖏᓪᓚᕆᒻᒪᑦ ᑕᒫᓂ ᑲᓇᑕᒥ ᑖᓐᓇ ᑕᕝᕙ ᐅᐱᒋᓗᒍ 
ᐅᓂᒃᑳᕆᒍᓐᓇᑦᑎᐊᕐᓗᒍ ᓲᕐᓗ ᓄᓇᕗᑦ ᓯᓚᑖᓃᑦᑐᓄᑦ, ᑲᓇᑕᒦᑦᑐᓄᑦ, ᐊᒻᒪᓗ ᑲᓇᑕᒦᓐᖏᑦᑐᓄᓪᓘᓐᓃᑦ. ᑕᒪᓐᓇ 
ᐅᕙᒍᑦ ᐊᔾᔨᐅᓐᖏᓐᓂᕗᑦ ᐃᓄᐃᑦ ᐃᓕᖅᑯᓯᐊ ᑕᒪᓐᓇ ᑕᕝᕙ, ᐃᓛᒃ ᓄᓇᕗᑦᒥᐅᑕᐃᑦ ᐃᓕᖅᑯᓯᖓᑦ 
ᐅᓐᓂᒃᑳᑦᑎᐊᕈᓐᓇᕐᓗᒍ ᐅᐱᒋᓗᒍᓗ ᑕᕝᕘᓇ ᑕᕝᕙ ᑕᐃᒪᓐᓇ ᑲᔪᓯᔾᔪᑎᒋᓇᔭᓐᖑᐊᖅᐸᕋᓕ ᐅᕙᖓ  

ᓯᕗᓕᐅᖅᑎᐅᓂᐊᕈᒪ ᑕᒫᓂ ᑖᓐᓇ ᐱᒻᒪᕆᐊᓘᒻᒪᑦ, ᒪᑭᑉᐹᓪᓕᕈᑕᐅᓂᐊᕐᒥᒻᒪᑦ ᐅᕙᑦᑎᓐᓄᑦ. ᑕᕝᕗᖓ 
ᑭᐅᔪᓐᓇᖅᐸᕋ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᖁᐊᓴ. ᒥᔅᑕ ᑕᑉᑐᓇ, ᐃᕝᕕᑕᐃᒪ. 
 
ᑕᑉᑐᓇ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᑖᓐᓇ ᐊᐱᖅᑯᑎᑦᑎᐊᕙᒃ. ᐄ, ᖃᐅᔨᒪᒐᕕᑦ ᑕᐃᒪ 
ᐊᖏᖅᑎᑕᐅᓂᐊᕐᒥᖕᒪᑕ ᑕᐃᒪ ᐅᓪᓗᐃᑦ ᖃᑦᓰᓐᓇᐃᑦ ᐊᓂᒍᖅᐸᑕ. ᑕᐃᒃᑯᐊ ᐃᑉᐱᒋᑦᓯᐊᕆᐊᖃᕋᑦᑎᒍ ᐊᓯᖏᑦ 
ᑲᓇᑕᐅᑉ ᐊᕕᒃᑐᖅᓯᒪᓂᖏᑦ ᐊᓯᖏᓪᓘᓐᓃᑦ. ᓄᓇᓕᒋᔭᕗᑦᑕᐅᖅ ᑕᐃᒪᓐᓇ ᓂᕆᐅᖕᓂᖃᑦᓯᐊᕐᒥᖕᒪᑕ ᑖᒃᑯᓂᖓ 
ᐱᓕᕆᖃᑎᖃᑦᓯᐊᖁᓪᓗᑕ ᐊᓯᖏᓐᓂᑦ ᐊᕕᒃᑐᖅᓯᒪᓂᐅᔪᓂᒃ. 
 
ᑕᕆᐅᑉ ᐊᑭᐊᓂᕐᒥᐅᑕᐅᒐᓗᐊᖅᐸᑕ, ᒥᐊᓕᒐᐅᒐᓗᐊᖅᐸᑕ, ᑲᓇᑕᓗ ᓲᖃᐃᒻᒪ ᐱᓕᕆᖃᑎᒌᓪᓚᕆᒋᐊᖃᖅᑐᒍᑦ 
ᐱᔾᔪᑎᖃᑦᓯᐊᕐᓗᑕᓗ. ᑕᐃᒪ ᐅᖃᖃᑦᑕᖅᓯᒪᒐᒪ ᐸᕐᓇᐅᑎᖃᖅᓯᒪᑦᓯᐊᕐᓗᓂ ᐱᐅᓂᖅᓴᐅᓲᖑᖕᒪᑦ ᖃᓄᖅ 
ᐅᖃᓕᒫᖃᑎᖃᕆᐊᓚᐅᓐᖏᓐᓂᕐᒥᓂᒃ ᑭᓇᑐᐃᓐᓇᕐᒥᒃ. ᓯᓚᕐᔪᐊᒧᑦ ᑕᐅᑐᒃᑕᐅᒐᑦᑕ ᑕᐃᒫ 
ᐸᕐᓇᒍᑎᖃᑦᓯᐊᕆᐊᖃᖅᑐᒍᑦ. ᒫᓂ ᐱᓕᕆᕈᓘᔭᖅᑐᐊᓘᒐᓗᐊᕋᑦᑕ ᐊᔾᔨᒌᓐᖏᑦᑐᓂᒃ ᑕᐃᒫ ᖁᑦᓯᓂᖅᐹᒥᒃ 
ᐱᑦᓯᐊᕆᐊᖃᕐᓂᐊᕋᑦᑕ ᑕᐃᒪ ᐃᓚᓪᓚᕆᒋᔭᖓ ᑖᑦᓱᒪ.  
 
ᓯᕗᒧᐊᑦᓯᐊᕐᓂᐊᕈᑦᑕ ᒐᕙᒪᐅᓗᑕ ᐃᒃᐱᒍᓱᑦᓯᐊᕆᐊᖃᕐᓂᐊᖅᑐᒍᑦ ᐊᓯᑦᑎᓐᓂᒃ ᐊᕕᒃᑐᖅᓯᒪᓂᐅᔪᓂ 
ᑐᑭᓯᑎᒐᓱᐊᕐᓗᒋᑦ ᑭᓇᒃᑰᓐᓂᑦᑎᓐᓂᒃ, ᐊᔾᔨᐅᓐᖏᓐᓂᑦᑎᓐᓂᒃ, ᐊᒻᒪᓗ ᓇᖕᒥᓂᖅ ᑲᒪᓂᑦᑎᓐᓂᒃ ᓄᓇᒥ 
ᐊᖏᔪᐊᓗᒻᒥᒃ ᓇᖕᒥᓂᖃᕐᓂᑦᑎᓐᓂᒃ, ᓯᓈᖃᕐᓂᑦᑎᓐᓂᓗ ᑕᑭᔪᐊᓗᖕᓂᒃ. ᑭᓯᐊᓂ ᐃᒡᓗᕐᔪᐊᓂᒃ 
ᐱᑕᖃᐅᓐᖏᓗᐊᕋᑦᑕ ᐊᖏᔪᓂᒃ ᑕᐃᒃᑯᐊ ᖃᓪᓗᓈᓂᒥᐅᑕᐃᑦ ᑐᑭᓯᐅᒪᒋᐊᖃᕐᒪᑕ ᑕᒪᒃᑯᓂᖓ 
ᐃᑉᐱᒍᓱᑦᓯᐊᕐᓗᑎᑦᑕᐅᖅ.  
 
ᑕᐃᒫ ᐊᖏᓂᖅᐹᖑᒻᒪᑦ ᐃᓱᒫᓘᑕᐅᔪᖅ ᐅᖃᐅᓯᕆᖃᑦᑕᖅᑕᕗᑦ ᑕᒪᓐᓇ ᓄᓇᕗᑦ ᐊᒻᒪᓗ ᑲᓇᑕ 
ᓇᖕᒥᓂᖃᕐᓂᕋᖃᑦᑕᕐᒪᑦ ᖁᑦᓯᒃᑐᓂᑦ ᑕᒪᓐᓇᑦᑕᐅᖅ ᑐᑭᓯᒥᐅᒪᔭᐅᒋᐊᖃᑦᓯᐊᕐᓂᐊᖅᑐᖅ ᐊᔾᔨᐅᓐᖏᓐᓂᖓ. ᑖᒃᑯᐊ 
ᒐᕙᒪᒃᑯᑦ ᐱᓕᕆᖃᑎᒌᑦᓯᐊᓐᖏᑉᐸᑕ ᑕᒪᓐᓇ ᓴᖅᑭᒍᓐᓇᔾᔮᓐᖏᑦᑐᖅ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᑕᑉᑐᓇ. ᒥᔅᑕ ᐅᑲᓕᖅ, ᐃᕝᕕᑕᐃᒪ. 
 
ᐅᑲᓕᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. (ᑐᓵᔨᑎᒍᑦ) ᐊᓪᓚᕕᖕᒦᓯᒪᒐᒪ ᑕᒻᒪᖃᑦᑕᖅᓯᒪᓪᓗᖓᓗ 
ᑲᔪᓯᑐᐃᓐᓇᖃᑦᑕᖅᓯᒪᔪᖓ. ᑕᒪᒃᑯᐊ ᑕᒻᒪᖃᑦᑕᖅᓯᒪᓪᓗᒋᑦ ᐃᓕᓐᓂᐊᕈᑕᐅᒻᒪᑕ. ᐄ, ᑖᓐᓇ ᐅᐱᒋᑦᑎᐊᕐᓗᒍ 
ᓂᕈᐊᖅᑕᐅᓐᓂᕈᒪ ᐃᓂᖓᓃᒐᔭᖅᑐᖓ. 
 
ᓲᕐᓗ ᑕᐃᒃᑯᐊ ᓄᓇᕗᑦ ᓯᓚᑖᓃᑦᑐᑦ ᐸᕐᓇᒻᒪᕆᖃᑦᑕᕋᒪᓕ ᑭᓱᓂᒃ ᐅᖃᐅᓯᖃᕐᓂᐊᕐᒪᖔᑦᑕ ᑕᒪᓐᓇ 
ᐃᒃᐱᒋᔭᐅᑦᓯᐊᕈᑎᒋᖃᑦᑕᖅᓯᒪᒐᒃᑯ. ᑭᓲᒻᒪᖔᑕᓗ ᑕᒪᒃᑯᐊ ᐃᓱᒫᓘᑕᐅᔪᑦ ᖃᐅᔨᒪᓪᓗᒋᑦ ᐊᒻᒪᓗ 
ᐃᒃᐱᒍᓱᑦᑎᐊᖅᓱᖓ ᐊᓯᑦᑎᓐᓂᒃ. 
 
ᓇᐅᒃᑯᑦ ᕿᓂᕐᓗᑕ ᐱᓕᕆᖃᑎᒌᒍᓐᓇᕋᑦᑕ ᓴᖅᑭᑦᓯᓗᑕᓗ ᐱᐅᔪᓂᒃ. ᑕᒪᓐᓇ ᑲᔪᓯᒃᑲᓐᓂᕈᒪᓂᐊᖅᑕᕋ 
ᐱᓕᕆᐊᕆᓗᒍ ᐊᕕᒃᑐᖅᓯᒪᓂᕗᑦᑕᐅᖅ ᑕᐃᒫᒃ ᐱᐅᔫᑎᓂᒃ ᓂᕆᐅᖕᓂᖃᕐᒪᑦ. (ᑐᓵᔨᑎᒎᕈᓐᓃᖅᑐᖅ) ᖁᔭᓐᓇᒦᒃ, 
ᐅᖃᖅᑎᑦᑎᔩ.  

ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᐅᑲᓕᖅ. ᖃᒪᓂᑦᑐᐊᕐᒧᑦ ᒪᓕᒐᓕᐅᖅᑎᐅᔪᖅ, ᒥᔅᑕ ᒥᑭᓐᖑᐊᖅ, 
ᐊᐱᖅᑯᑎᒃᓴᖃᕋᕕᑦ ᐊᐱᕆᒋᑦ. 
 
ᒥᑭᓐᖑᐊᖅ: ᒪ’ᓇᓪᓗᐊᕕᒃ, ᐅᖃᖅᑎᑦᑎᔩ. ᓯᕗᓪᓕᖅᐹᒥᒃ ᖃᒪᓂᑦᑐᐊᕐᒥᐅᑕᐅᖃᑎᒃᑲ, ᓂᕈᐊᖅᑎᒋᓚᐅᑲᒃᑲᓗ, 
ᐃᓅᖃᑎᒃᑲ ᐅᑉᓗᒃᑰᖅᖢᒋᑦ. ᐊᒻᒪᓗ ᑖᑉᑯᐊ ᓯᕗᓕᐅᖅᑎᒃᓴᒧᑦ ᐆᒃᑐᕋᖅᑐᑦ ᐅᐱᒋᓗᒃᑖᖅᐸᒃᑲ. 
 
ᑕᐃᒪ, ᐅᖃᖅᑎᑦᑎᔩ, ᑖᑉᑯᐊ ᐊᐱᖅᑯᑎᒋᓂᐊᑲᒃᑲ ᑕᒪᐃᓐᓄᓗᒃᑖᖅ ᑐᕌᖓᖕᒪᑦ. ᓂᕈᐊᒐᒃᓴᐅᑎᓪᓗᖓ 
ᖃᒪᓂᑦᑐᐊᕐᒥ ᑖᒻᓇ ᐅᕙᒻᓄᑦ ᓇᓗᓇᐃᔭᒐᐅᓪᓚᕆᓚᐅᕐᒪᑦ ᐋᓐᓂᐊᖅᑐᓕᕆᓂᖅ ᐊᒻᒪ ᐃᓅᕼᐃᖃᑦᓯᐊᕐᓂᖅ ᑕᒫᓂ 
ᓄᓇᕘᓗᒃᑖᒥ.  
 
ᐅᖃᖅᑎᑦᑎᔩ, ᓄᓇᕗᑦ ᒐᕙᒪᒃᑯᑦ ᑮᓇᐅᔭᖅᑐᕐᓗᐊᖅᐸᖕᒪᑕ $250 ᒥᓕᐊᓐᓂᒃ ᐊᕐᕌᒍᑕᒫᑦ ᐋᓐᓂᐊᖅᑐᓕᕆᓂᐅᑉ 
ᒥᒃᓵᓄᑦ. ᑕᒪᒃᑯᐊ ᐃᕼᐅᒪᓕᕆᓂᐅᑉ ᒥᒃᓵᓄᑦ, ᐋᖓᔮᕐᓇᖅᑐᐃᑦ ᒥᒃᓵᓄᑦ, ᐋᓐᓂᐊᕐᕕᖕᒧᑦ ᐊᐅᓪᓛᖅᑕᕐᓂᖅ, 
(ᑐᓵᔨᑎᒍᑦ) ᑳᓐᓱᖃᖅᑕᐃᓕᒪᓂᖅ, (ᑐᓵᔨᑎᒎᕈᓐᓃᖅᑐᖅ) ᐊᒻᒪᓗ ᐃᒻᒥᓃᖅᑕᐃᓕᓂᐅᑉ ᒥᒃᓵᓄᑦ ᑕᒪᒃᑯᐊ 
ᐃᓱᒫᓘᑎᒋᔭᐅᕙᖕᒪᑕ ᓄᓇᕗᑦᒥᐅᓄᑦ. 
 
ᑖᑉᑯᐊ ᓯᕗᓕᐅᖅᑎᒃᓴᒧᑦ ᓂᕈᐊᒐᒃᓴᐅᔪᑦ ᓇᓗᓇᐃᔭᐃᔨᐅᓪᓗᐊᖅᐸᑦ ᐅᕝᕙᓘᓐᓃᑦ ᐅᖃᖅᑑᓪᓗᐊᖅᐸᑦ ᓇᓕᐊ 
ᓯᕗᓪᓕᐅᑎᓪᓗᒍ ᑲᒪᒋᔭᐅᑦᓯᐊᖁᓗᒍ ᐋᓐᓂᐊᖅᑐᓕᕆᓂᕐᒧᑦ ᒥᓂᔅᑑᓂᐊᖅᑐᒧᑦ ᑕᒡᕙᓂ ᒐᕙᒪᒋᔭᑉᑎᓐᓂ? ᒪ’ᓇ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᒥᑭᓐᖑᐊᖅ. ᑕᒪᑐᒧᖓ ᐊᐱᖅᑯᑕᐅᔪᒧᑦ ᑭᐅᔪᓐᓇᕈᕕᑦ ᑭᐅᒍᒃ. ᒥᔅᑕ ᐅᑲᓕᖅ. 
 
ᐅᑲᓕᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᑕᒪᓐᓇᖃᐃ ᐅᖃᐅᓯᕆᖅᑲᐅᔭᕋ ᐱᒋᐊᕈᑎᓐᓄᑦ ᐃᓱᒪᖃᓗᐊᖃᑦᑕᕐᓂᖅ 
ᑕᒪᓐᓇ ᐊᑦᑐᖅᑕᐅᓂᖃᓲᖑᒻᒪᑦ ᒪᒃᑯᑦᑐᑯᓘᒐᓗᐊᓄᑦ ᐃᓐᓇᕐᓄᓪᓗ. ᑕᒪᓐᓇ ᑲᒪᒋᔭᐅᒋᐊᒃᑲᓐᓂᖁᓪᓚᕆᓐᓂᐊᖅᑕᕋ 
ᐊᖑᒻᒪᑎᓯᒪᓐᖏᑦᑎᐊᕋᑦᑕ. ᐊᑭᑦᑐᕋᐅᔾᔭᐅᕕᐅᑎᑉᐸᑦᑐᑕ ᒐᕙᒪᐅᓪᓗᑕ ᑕᒪᒃᑯᓂᖓ ᑲᒪᑦᑎᐊᓐᖏᓕᕋᐃᒐᑦᑕ ᑕᕝᕘᓇ 
ᑕᒪᓐᓇ ᐋᖅᑭᒋᐊᕆᐊᖃᕐᓂᖓ ᓇᓗᓇᓐᖏᑦᑐᖅ.  
 
ᐃᓚᖏᓗ ᑐᓴᖅᐸᑦᑕᕗᑦ ᓇᓪᓕᓇᖅᑑᒐᓗᐊᑦ ᑕᒪᒃᑯᐊ ᐋᓐᓂᐊᓯᐅᖅᑎᑯᓗᐃᑦ ᑕᒻᒪᓚᐅᓱᖓᖅᐸᒻᒪᑕ. ᓄᓇᓕᓐᓂᑦ 
ᑕᒪᓐᓇ ᐋᓐᓂᐊᖃᖅᑕᐃᓕᓕᕆᓂᖅ ᐋᖅᑭᒋᐊᕆᐊᖃᕐᓂᐊᖅᑑᔮᖅᑐᖅ. ᐃᓚᖏᑦ ᐅᐸᓗᐃᔭᐅᕙᒻᒪᑕ 
ᐋᓐᓂᐊᖃᑯᑖᒃᑐᒥᓃᑦ ᐃᓚᒋᓪᓗᒋᑦ ᐃᓚᖏᑦ ᑭᖑᕙᓗᐊᓕᖅᐸᑦᑐᑦ ᖃᐅᔨᔭᐅᓇᓵᒧᑦ 
ᐋᓐᓂᐊᕕᒻᒧᐊᕋᓱᖃᑦᑕᖅᑐᒥᓂᐅᒍᓗᐊᑦ. ᑕᒪᒃᑯᐊ ᓇᓗᓇᓐᖏᑦᑐᖅ ᐋᖅᑭᒋᐊᕆᐊᖃᓪᓚᕆᓐᓂᐊᖅᑐᑦ ᓯᕗᓂᑦᑎᓐᓂ 
ᐊᑭᑦᑐᕆᐊᕈᔾᔭᐅᕙᒻᒪᑕ. ᐅᕙᒍᑦ ᑕᐃᒫ ᑕᒪᔾᔭ ᐃᓚᖏᑦ ᐋᖅᑭᒋᐊᕈᓐᓇᕈᑦᑎᒍ 
ᑮᓇᐅᔭᖅᑐᓐᖏᓐᓂᖅᓴᐅᔾᔪᑕᐅᒍᓐᓇᖅᑐᑦ ᐊᒻᒪᓗ ᐃᓅᓯᓕᓐᓄᑦ ᑕᒪᒃᑯᓄᖓ ᐃᑲᔫᑕᐅᕕᔾᔪᐊᕈᓐᓇᖅᑐᑎᒃ 
ᑭᒡᒐᑐᖅᑕᓕᒫᑦᑎᐊᓄᑦ. 
 
ᓇᓕᖅᑯᓗᐊᖅᐸᓪᓚᐃᓐᖏᑦᑕᕋᓗᐊᕋ, ᑭᓯᐊᓂ ᑕᕝᕘᓇ ᑭᐅᑲᐃᓐᓇᕋᓱᑦᑕᕋ. ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᐅᑲᓕᖅ. ᒥᔅᑕ ᖁᐊᓴ, ᑭᐅᔪᓐᓇᕈᕕᑦ ᑭᐅᒍᒃ. 
 
ᖁᐊᓴ: ᖁᔭᓐᓇᒦᒃ, ᐃᒃᓯᕙᐅᑖᖅ. ᑕᐃᒪ ᐅᖃᐅᓯᕆᖅᑰᖅᑲᐅᒍᓗᐊᕆᓪᓗᒍᑦᑕᐅᖅ ᑕᐃᒪᓐᓇᑦᓴᐃᓐᓇᖅ. ᐅᓇ 
ᖃᓪᓗᓇᐅᔮᕐᔪᒻᒥᓗᒍ. 

(ᑐᓵᔨᑎᒍᑦ) ᓄᓇᓕᖃᑎᒌᑦᓯᐊᕆᐊᖃᖅᑐᒍᑦ ᑕᐃᒪᓐᓇ ᐱᒻᒪᕆᐊᓘᖕᒪᑕ. ᐃᓅᖃᑎᒌᑦᓯᐊᕐᓂᐊᕈᑦᑕ ᓄᓇᕗᒥ 
ᓯᕗᒧᐊᒍᓐᓇᖅᓯᑕᐃᓐᓇᕐᓂᐊᖅᑐᒍᑦ. ᐄ, ᑕᐃᒫᒃ ᑖᓐᓇ ᒐᕙᒪᐅᑉ ᓯᕗᓪᓕᐅᑎᒋᐊᖃᖅᑕᖓ ᑕᒪᓐᓇ 
ᐃᓅᖃᑎᒌᑦᓯᐊᕐᓂᖅ ᓄᓇᓕᖕᓂᑦ ᐊᒻᒪᓗ ᓯᕗᓂᒃᓴᒧᑦ ᑲᔪᓯᕙᓪᓕᐊᓪᓗᑕ ᐃᑲᔪᐃᓐᓇᖃᑦᑕᕐᓗᒋᑦ.  
 
ᑕᐃᒪ ᐅᖃᖅᑲᐅᒐᒪ ᐅᑉᐱᕈᓱᒃᑲᒪ ᓄᓇᕗᓕᒫᒥ ᐃᒪᓐᓇ ᒪᒥᓴᕐᕕᖃᓐᖏᑦᑐᒍᓪᓘᓐᓃᑦ. ᓱᖕᒪᑦ? ᐅᑉᐱᕈᓱᒃᑯᑦᑕ 
ᐃᓅᖃᑎᒌᑦᓯᐊᕈᓐᓇᕐᓂᑦᑎᓐᓂ ᖃᓄᐃᓐᖏᑦᓯᐊᖅᑐᓂᒃ ᓄᓇᓕᖃᕈᓐᓇᕐᓃᑦ ᑕᒪᓐᓇ ᑕᐅᑐᒐᕆᒋᐊᖃᕐᓂᐊᖅᑕᕗᑦ 
ᓯᕗᒧᐊᖕᓂᐊᕈᑦᑕ. ᑕᐃᒫᒃ ᑖᓐᓇ ᓯᕗᓪᓕᐅᑎᒋᐊᖃᕐᓂᐊᖅᑕᕗᑦ. ᓄᓇᓖᑦ ᖃᓄᐃᓐᖏᑦᓯᐊᖅᑐᑦ ᐃᓗᓕᖃᕐᒪᑕ 
ᑭᓱᓂᒃ, ᐃᓅᓯᕐᒨᖓᒐᓗᐊᖅᐸᑦ, ᐃᒡᓗᖃᑦᓯᐊᕐᓂᕐᒨᖓᒐᓗᐊᖅᐸᑦ, ᐃᓱᒪᔮᖅᑐᓪᓘᓐᓃᑦ ᑖᒃᑯᐊ 
ᓯᕗᓪᓕᐅᑎᒋᐊᖃᖅᑰᖅᑕᕗᑦ ᑕᐃᒪ ᓄᓇᕗᑦ ᓯᕗᒧᐊᑦᓯᐊᕈᓐᓇᕐᓂᐊᖅᐳᖅ ᖃᓄᐃᓐᖏᑦᓯᐊᕐᓗᓂ. 
(ᑐᓵᔨᑎᒎᕈᓐᓃᖅᑐᖅ) ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᖁᐊᓴ. ᒥᔅᑕ ᑕᑉᑐᓇ, ᐃᕝᕕᑕᐃᒪ. 
 
ᑕᑉᑐᓇ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᖁᔭᓐᓇᒦᖅᐸᕋ. ᑖᓐᓇ ᐊᐱᖅᑯᑎᑦᓯᐊᕙᒃ ᐊᒻᒪᓗ 
ᐱᔭᕆᐊᑐᔪᕈᓘᓪᓗᓂ. ᑕᐃᒪ ᐅᖃᖅᑲᐅᒐᒪ ᒪᑐᐃᖅᓯᔾᔪᑎᒃᑲᓂ ᖃᓄᖅ ᑕᒪᒃᑯᐊ ᑲᒪᒋᒋᐊᖃᕐᒪᖔᑦᑎᒍ 
ᐃᓅᓯᕐᓅᖓᔪᑦ, ᑕᐃᒪ ᓯᕕᑐᔪᒧᑦ ᑭᐅᓗᒍ ᑕᒪᓐᓇ, ᐃᓕᓐᓂᐊᖅᑎᑦᓯᑦᓯᐊᕆᐊᖃᕋᑦᑕ ᓄᓇᕗᑐᐃᓐᓇᕐᒥᐅᓐᖏᑦᑐᖅ 
ᐊᒻᒪᓗ ᑕᒪᒃᑯᐊ ᐊᓯᕗᑦ ᓄᓇᕗᑦ ᓯᓚᑖᓃᑦᑐᑦ. ᑕᒪᒃᑯᐊᓕ ᐊᑐᖅᑕᐅᒻᒪᑕ ᐊᓯᖏᓐᓂ ᐊᕕᒃᑐᖅᓯᒪᓂᖏᓐᓂ 
ᑲᓇᑕᐅᑉ. ᑕᐃᒪ ᓴᖑᕙᓪᓕᐊᔪᖅ ᑕᒪᒃᑯᐊ ᑕᐅᑐᒃᑲᑦᑎᒍᑦ.  
 
ᑕᒪᒃᑯᐊ ᐃᑲᔫᑎᑦᓴᐃᑦ ᐱᓕᕆᐊᑦ ᓴᖅᑭᑎᑕᐅᓚᐅᖅᑑᒐᓗᐊᑦ ᐋᓐᓂᐊᕐᓇᓐᖏᖁᔭᐅᓪᓗᑎᒃ, ᓲᕐᓗ 
ᑐᐹᑭᑐᖅᑕᐃᓕᓂᕐᒥᒃ ᐃᓕᓐᓂᐊᖅᑎᑦᓯᕙᓪᓕᐊᒻᒪᑕ. ᖃᓄᑭᐊᖅ ᓈᓴᐅᑏᑦ ᑕᒪᓐᓇ ᓯᕗᒧᐊᑦᓯᐊᓚᐅᕐᒪᖔᒥᒃ 
ᖃᐅᔨᒪᓐᖏᒃᑲᓗᐊᖅᑕᒃᑲ, ᑭᓯᐊᓂ ᑕᒪᓐᓇ ᐱᑦᑕᐃᓕᒪᖁᔨᓂᕐᒥᒃ ᑕᑯᒃᓴᐅᑎᑦᓯᓂᖅᓴᐅᒋᐊᖃᖅᑐᒍᑦ ᑕᐃᒪᑦᑕᐅᖅ 
ᐊᑭᑐᔪᒻᒪᐊᕆᐊᓘᖃᑦᑕᕐᒪᑦ ᐋᓐᓂᐊᕐᕕᓕᐊᖃᑦᑕᕆᐊᖃᖅᑐᑦ. ᑕᒪᓐᓇᑦᑕᐅᖅ ᕿᒥᕐᕈᔭᐅᒋᐊᖃᖅᑐᖅ ᐃᒪᓐᓇ 
ᐊᑑᑎᖃᑦᓯᐊᕐᓂᖅᓴᐅᖁᓪᓗᒍ.  
 
ᑕᐃᒪ ᐅᖃᓕᒪᑎᓪᓗᖓ ᐅᖃᖅᑲᐅᒐᒪ ᑕᒪᓐᓇ ᐃᓕᓐᓂᐊᑎᑦᓯᓂᖅ, ᑐᑭᓯᕙᓪᓕᐊᑎᑦᓯᓂᖅ, ᐃᖅᑲᓇᐃᔭᖅᑎᑦᓯᓂᖅ, 
ᐃᖅᑲᓇᐅᔭᕐᓗᓃᓛᒃ ᑕᒪᒃᑯᐊ ᐱᐅᓯᕚᓪᓕᕈᑕᐅᒍᓐᓇᕐᒪᑕ ᓄᓇᓕᖕᓂ ᐃᓅᖃᑎᒌᓐᓂᕐᒧᑦ ᑕᐃᒃᑯᐊ ᐊᒃᓱᕈᖅᑐᑦ 
ᐱᕕᔾᔪᐊᖅᑐᑦ ᐃᑲᔪᖅᑎᒃᓴᖅᓯᐅᖅᑐᑦ. ᑕᐃᒃᑯᐊ ᐊᓯᕗᑦ ᐱᓕᕆᖃᑎᒋᒋᐊᖃᕐᓂᐊᕋᑦᑎᒍ ᑕᒪᒃᑯᐊ ᐅᕙᑦᑎᓐᓄᑦ 
ᓈᒻᒪᓈᕐᓂᖅᓴᐅᖁᓪᓗᒋᑦ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᑕᑉᑐᓇ. ᐊᕐᕕᐊᕐᒧᑦ ᒪᓕᒐᓕᐅᖅᑎᐅᔪᖅ, ᒥᔅᑕ ᓴᕕᑲᑖᖅ, ᐊᐱᖅᑯᑎᒃᓴᖃᕋᕕᑦ 
ᐊᐱᕆᒋᑦ. 
 
ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᑖᒃᑯᐊ ᐊᐱᕆᒍᒪᒐᒃᑭᑦ ᓯᕗᓕᖅᑎᓐᖑᕋᓱᐊᖅᑐᑦ. 
ᓂᕈᐊᖅᑕᐅᒐᓱᐊᖅᓱᖓ ᐊᕐᕕᐊᓂ ᖃᑦᓯᑲᓪᓚᖕᓂᒃ ᓴᖅᑭᑦᓯᓚᐅᕐᒪᑕ ᐃᓱᒫᓘᑎᓂᒃ ᐃᓕᓐᓂᐊᖅᑐᓕᕆᓂᖅ 
ᐱᔾᔪᑎᒋᓪᓗᒍ.  
 
ᐃᒃᓯᕙᐅᖅ, ᐊᒥᓱᑦ ᓂᕈᐊᖅᑕᐅᓯᒪᕕᒃᑲᓃᑦᑐᑦ ᓇᓗᖅᑯᑎᖕᒪᑕ ᐃᓕᓐᓂᐊᖅᑐᓕᕆᓂᑦᑎᓐᓂᑦ, ᐱᓗᐊᖅᑐᒥᒃ ᑕᒪᒃᑯᐊ 
ᓈᓴᐅᓯᕆᓂᖅ, ᖃᐅᔨᒐᓱᐊᕐᓂᕐᓗ, ᐊᓯᖏᑦᑕᐅᖅ ᐃᓱᒫᓘᑕᐅᖕᒥᔪᑦ ᐃᓚᖃᖅᑐᑦ ᑖᒃᑯᐊ ᐅᑭᐅᖃᑎᒌᓂᒃ  

ᖄᖏᖅᓯᑐᐃᓐᓇᖃᑦᑕᕐᓂᖅ ᐃᓕᓐᓂᐊᕌᓂᓚᐅᖅᑎᓐᓇᒋᑦ. ᐃᒃᓯᕙᐅᑖᖅ, ᐅᑉᐱᕈᓱᒃᑲᒪ ᑕᒪᒃᑯᐊ ᓈᒻᒪᓐᖏᑦᑐᓂᒃ 
ᐊᑐᖅᑎᑦᓯᒻᒪᑕ ᐅᕕᒃᑲᖅᑎᓐᓄᑦ.  
 
ᐃᒃᓯᕙᐅᑖᖅ, ᐃᓕᑕᖅᓯᓯᒪᔪᖓ ᒪᓕᒐᖅᑕᖃᕐᒪᑦ ᓄᑖᓄᑦ ᒪᓕᒐᓕᐅᖅᑏᑦ ᑕᒪᒃᑯᐊ ᕿᒥᕐᕈᓂᐊᕐᒪᑕ 
ᐃᓕᓐᓂᐊᖅᑐᓕᕆᓂᕐᒧᑦ ᒪᓕᒐᕐᒥᒃ. ᑕᒪᓐᓇ ᓇᓗᓇᐃᖅᑕᐅᑦᓯᐊᕆᐊᖃᕐᓂᐊᖅᑐᖅ ᓯᕗᓕᖅᑎᒧᑦ. 
ᓇᓗᓇᐃᔭᐃᒍᓐᓇᖅᐹᑦ ᑖᒃᑯᐊ ᓯᕗᓕᖅᑎᓐᖑᕋᓱᐊᖅᑐᑦ ᓱᓇᒥᒃ ᓯᕗᓕᐅᔾᔭᐅᑎᑦᓯᖁᔨᓂᐊᕐᒪᖔᑕ 
ᐃᓕᓐᓂᐊᖅᑐᓕᕆᓂᕐᒧᑦ ᒥᓂᔅᑕᐅᓂᐊᖅᑐᒧᑦ? ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᓴᕕᑲᑖᖅ. ᐊᐱᖅᑯᑕᐅᔪᒧᑦ ᑭᐅᔪᓐᓇᖅᐲᑦ. ᒥᔅᑕ ᑕᑉᑐᓇ. 
 
ᑕᑉᑐᓇ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᑕᐃᒪ ᐅᖃᐅᓯᖃᖅᑲᐅᒐᒪ ᐃᓕᓐᓂᐊᖅᑐᓕᕆᓂᕐᒥᒃ ᓄᓇᕗᒥ 
ᑕᒪᒃᑯᐊ ᒪᒃᑯᓐᓂᖅᓴᖁᑎᕗᑦ ᓯᕗᓕᖅᑎᒃᓴᐅᖕᒪᑕ. ᑕᒪᓐᓇ ᐃᓕᓐᓂᐊᕐᓂᖅ ᐊᑐᓪᓚᕆᒋᐊᖃᕐᒪᑦ 
ᐋᓐᓂᐊᕐᓇᓐᖏᓐᓂᖅᓴᐅᒍᑕᐅᒍᓐᓇᕐᒪᑦ, ᐃᓚᒌᑦᓯᐊᕐᓂᖅᓴᐅᒍᑕᐅᒻᒪᑦ, ᓄᓇᓕᓐᓂ ᓄᓇᖃᑎᒌᑦᓯᐊᕈᑕᐅᒍᓐᓇᕐᒪᑦ.  
 
ᓯᕗᓕᖅᑎᓐᖑᕐᓂᕈᒪ ᐃᓚᖓᑦᑕᐅᖅ ᑕᐃᒪ ᐱᓕᕆᖃᕋᔭᖅᑐᖓ ᐋᖅᑭᒃᓱᐃᓗᖓ ᖃᓄᖅ 
ᕿᒥᕐᕈᒍᑎᖃᕈᓐᓇᕋᔭᕐᒪᖔᑕ ᐃᓕᓐᓂᐊᖅᑐᓕᕆᓂᐅᑉ ᐱᐅᓯᕚᓪᓕᕈᑎᒃᓴᖏᓐᓂᒃ. ᐃᓕᓐᓂᐊᖅᐸᓪᓕᐊᑎᓐᓇᒋᑦ 
ᐅᕕᒃᑲᖁᑎᕗᑦ ᓈᒻᒪᓐᖏᑦᑐᕐᔪᐊᕐᒦᓚᖓᒐᑦᑕ. ᐱᔭᕆᐊᑐᒐᓗᐊᖅᑎᓪᓗᒍ ᐃᓚᐅᑎᒋᐊᖃᕐᓂᐊᕋᑦᑎᒍ ᐊᓯᕗᑦ, 
ᓄᓇᓕᖁᑎᕗᑦ ᑕᒪᒃᑯᐊ ᕿᒥᕐᕈᑦᓯᐊᕐᓗᒋᑦ.  
 
ᐃᒃᓯᕙᐅᑖᖅ, ᐊᓯᖏᓐᓂ ᑲᓇᑕᐅᑉ ᐊᕕᒃᑐᖅᓯᒪᓂᖏᓐᓂ ᐃᑲᔪᖅᑕᐅᖃᑦᑕᕐᒪᑕ ᐊᒻᒪᓗ 
ᐱᐅᓯᕚᓕᕈᑕᐅᒻᒪᕆᖃᑦᑕᖅᓱᓂ ᐅᕕᒃᑲᕐᓄᑦ ᐃᓕᓐᓂᐊᕌᓂᒃᐸᓪᓕᐊᔪᓄᑦ. ᐅᓄᖅᓯᕙᓪᓕᐊᒍᑕᐅᓪᓗᓂ ᐊᕐᕌᒍᒥ, 
ᑭᓯᐊᓂ ᑕᒪᒃᑯᐊ ᐃᓄᖁᑎᕗᑦ ᐅᓄᖅᓯᕙᓪᓕᐊᑎᓪᓗᒋᑦ ᖃᐅᔨᑦᓯᐊᕆᐊᖃᕐᓂᐊᕋᑦᑕ ᖃᓄᖅ 
ᐃᓕᓐᓂᐊᖅᑎᑦᓯᐊᕐᓂᐊᕐᒪᖔᑦᑎᒍ ᑕᒪᒃᑯᐊ ᐃᓕᓐᓂᐊᖅᑎᖁᑎᕗᑦ. ᖁᔭᓐᓇᒦᒃ, ᐅᖃᖅᑏ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᑕᑉᑐᓇ. ᒥᔅᑕ ᖁᐊᓴ, ᐃᕝᕕᑕᐃᒪ. 
 
ᖁᐊᓴ: ᖁᔭᓐᓇᒦᒃ, ᐃᒃᓯᕙᐅᑖᖅ. ᑕᒪᓐᓇ ᓇᓂᑐᐃᓐᓇᖅ ᑐᓴᐅᒪᖅᑰᕋᑦᑎᒍᓂᓛᒃ ᐃᓕᓐᓂᐊᕐᓂᖅ ᐱᔾᔪᑎᒋᓪᓗᒍ. 
ᑕᐃᓐᓇᓗ ᐅᖃᐅᓯᕆᓵᖅᑕᐃᑦ ᑕᒪᓐᓇ ᕿᒥᕐᕈᐊᖅᑕᐅᒃᑲᓐᓂᕆᐊᖃᕐᓂᖓᓂᒃ ᑕᒪᓐᓇ ᑲᔪᓯᓂᐊᖅᑐᖅ 
ᓇᓗᓇᓐᖏᑦᑐᖅ. ᑕᐃᒪᓕ ᐃᓕᓐᓂᐊᕈᓯᕆᓚᐅᖅᑕᕗᑦ ᐃᓚᐃᑎᒍᑦ ᐊᔾᔨᒋᓐᖏᓪᓚᕆᓚᐅᕐᒪᒍ. 
ᐅᑎᑐᐃᓐᓇᕈᒪᓐᖏᒃᑲᓗᐊᖅᑐᖓ ᑕᐅᕗᖓ, ᑭᓯᐊᓂ ᐊᑐᖅᑕᐅᕙᓚᐅᖅᑐᐃᑦ ᑕᐃᑲᓂ ᒫᓐᓇᒧᑦ ᐊᑐᕈᓐᓇᕐᒪᑕ ᓱᓕ 
ᐃᓕᓐᓂᐊᕈᓯᕆᓯᒪᔭᕗᑦ. ᖃᐅᔨᒪᑦᑎᐊᕋᓗᐊᖅᑐᖓ ᑕᒫᓂ ᒪᓕᒐᓕᐅᖅᑎᐅᑎᓪᓗᑕ ᑖᓐᓇ 
ᕿᒥᕐᕈᐊᖅᑕᐅᑦᑎᐊᒃᑲᓐᓂᕆᐊᖃᖅᑐᖅ. ᑖᓐᓇ ᐅᖃᐅᓯᖃᖅᑐᖅ ᐃᓄᒃᑎᑐᑦ ᖃᓄᖅ 
ᐅᖃᖅᑕᐅᑦᑎᐊᓲᖑᒐᓗᐊᕐᒪᖔᖅ social promotion ᑖᓐᓇ ᐱᑕᖃᕈᓐᓃᑲᐅᑎᒋᒋᐊᖃᖅᑐᖅ, ᐲᖅᑕᐅᒋᐊᖃᖅᑐᖅ. 
ᑕᐃᒪᓐᓇ ᑕᕝᕙ ᑖᓐᓇ ᒪᓕᒃᑕᐅᓕᖅᑎᓪᓗᒍ ᓲᕐᓗ ᐱᕚᓪᓕᕈᑕᐅᓐᖏᓪᓚᕆᒻᒪᑦ. ᑕᒪᒃᑯᐊ ᓲᕐᓗ ᓈᓴᐅᑎᓖᑦ ᒪᑯᐊ 
ᒍᕋᐃᑦ-ᖑᓂᕋᖅᑕᐅᔪᐃᑦ ᐊᔾᔨᑦᑎᐊᖓᓂ ᑲᓇᑕᒥ ᐱᑕᖃᕆᐊᖃᕋᓗᐊᕋᑦᑕ ᑕᒫᓂ. 
 
ᐊᒻᒪᓗ ᐃᒻᒪᖃ ᕿᒥᕐᕈᐊᒃᑲᓐᓂᕆᐊᖃᖅᑰᖅᑐᒍᑦ ᐊᔾᔨᒋᓐᖏᒃᑲᓐᓂᖅᑕᖓᓂᒃ. ᓲᕐᓗ ᐃᖅᑲᐅᒪᒍᒪᓕ 
ᐃᓕᓐᓂᐊᕆᐊᖅᐸᒃᑎᓪᓗᖓ ᐃᓚᖓᒍᑦ, ᓲᕐᓗ ᐃᓕᓐᓂᐊᕌᓪᓚᓚᐅᖅᖢᓂ ᐅᓪᓛᒃᑯᑦ ᒪᑯᐊ ᐃᓕᓐᓂᐊᕈᓯᑐᐃᓐᓇᐃᑦ 
ᐊᒻᒪ ᐅᓪᓘᓕᖅᐸᑦ ᐃᒪᓐᓇ ᓴᓇᓂᕐᒥᒃ, ᓴᓇᓂᕐᓂᒃ ᖃᓄᖅ ᓴᓇᓃᑦ ᐊᔾᔨᒌᓐᖏᑦᑐᐃᑦ, vocational ᓲᕐᓗ 
ᖃᓪᓗᓈᑎᑐᑦ ᐅᖃᕈᒃᑯ. ᑕᐃᒪᓐᓇᐃᑦᑐᓂᒃ ᑕᑯᒃᑲᓐᓂᕆᐊᖃᖅᑰᓕᖅᑐᒍᑦ ᒫᓂ ᓄᓇᑦᑎᓐᓂ. ᓴᓇᓂᕐᓂᒃ ᑖᓐᓇ 
ᐃᓕᓐᓂᐊᕐᓂᖅ ᑐᕌᒐᖃᕐᒪᑦ. “ᓴᓇᔪᓐᓇᓛᖅᐳᖓ ᐃᓕᓐᓂᐊᕌᓂᒃᑯᒪ.” ᑕᐃᒪᓖᓛᒃ ᑖᓐᓇ 
ᕿᒥᕐᕈᐊᒃᑲᓐᓂᕆᐊᖃᖅᑰᓕᖅᑕᕗᑦ ᐃᓕᓐᓂᐊᕐᓂᖅ ᐅᓇᐅᓚᐅᕐᓗᓂ ᐊᒻᒪᓗ ᐃᓚᖓᒍᑦ ᒪᑯᐊ ᓴᓇᓂᕐᒥᒃ 
ᐃᓕᓐᓂᐊᑲᐅᑎᒋᓗᑎᒃ. ᑕᐃᒪᓐᓇᓕ ᑖᓐᓇ ᐋᖅᑭᑦᑎᐊᖅᓯᒪᓚᐅᖅᓯᒪᕗᖅ. ᑭᖑᒧᑐᐃᓐᓇᖅ  



ᐅᓪᓗᑐᐃᓪᓇᖅ, ᓄᕕᐱᕆ 15, 2013 ᓄᓇᕗᒻᒥ ᓯᕗᓕᖅᑏᑦ ᑲᑎᒪᓂᖓ  
 

 

36 

ᕿᒥᕐᕈᐊᕈᒪᑐᐃᓐᓇᓐᖏᒃᑲᓗᐊᖅᑐᖓ, ᑭᓯᐊᓂ ᑕᐃᒃᑯᐊ ᑭᖑᓂᑦᑎᓐᓂ ᐊᑑᑎᖃᑦᓯᐊᓚᐅᖅᑐᑦ ᐅᕙᑦᑎᓐᓄᑦ 
ᐅᓪᓗᒥᒧᑦ ᑕᐃᒪᓐᓇᑦᑎᐊᖅ ᐊᑐᕈᓐᓇᕐᒪᑕ. 
 
ᐊᔾᔨᒌᓐᖏᑦᑐᓂᒃ ᐃᓕᓐᓂᐊᕐᓂᕐᒥᒃ ᕿᒥᕐᕈᐊᕐᓂᖅᓴᐅᖅᑰᕆᐊᖃᓕᖅᑐᒍᑦ ᑕᒫᓂ ᓄᓇᕗᑦᒥ. ᐅᖃᐃᓐᓇᖅᑎᓪᓗᖓ 
ᓄᓇᕗᑦᒥ ᐊᔾᔨᐅᓐᖏᓐᓇᑦᑕ ᐊᔾᔨᒌᓐᓇᖅᑖᓗᖏᓐᓂᒃ ᒪᓕᑐᐃᓐᓇᕋᔭᓐᖏᓐᓇᑦᑕ. ᓲᕐᓗ ᐅᓇ 
ᖃᓪᓗᓇᐃᔮᕐᔪᓐᓂᐊᕐᒥᔭᕋ status quo ᑖᓐᓇ ᒪᓕᑦᑕᐅᓗᐊᒧᑦ ᐃᓛᓐᓂ ᑲᑕᑦᑎᓕᖅᑰᔨᖃᑦᑕᕐᒪ ᑕᒫᓂ. ᑖᓐᓇ 
ᑕᕝᕙ ᐊᓯᔾᔨᕆᐊᖃᕐᒪᑦ. ᐊᔾᔨᐅᓐᖏᓐᓂᕗᑦ ᑖᓐᓇ ᒪᓕᒋᐊᖔᓚᐅᕐᓚᕗᑦ ᐃᓱᒪᔪᓐᓇᕋᑦᑕ ᐊᔾᔨᒌᓐᖏᑦᑐᓂᒃ ᑕᒫᓂ 
ᓄᓇᕗᑦᒥ.  
 
ᑐᑭᓯᓇᕐᓂᕈᒪ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᖁᐊᓴ. ᒥᔅᑕ ᐅᑲᓕᖅ, ᐃᕝᕕᑕᐃᒪ. 
 
ᐅᑲᓕᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. (ᑐᓵᔨᑎᒍᑦ) ᐊᖏᖃᑎᒋᑦᑎᐊᖅᑕᕋ ᒥᔅᑕ ᓴᕕᑲᑖᖅ ᐊᐱᖅᑯᑎᒋᔭᖓ. 
ᐊᒃᓱᐊᓗᒃ ᖁᔭᒋᔭᕋ, ᐊᓕᐊᓇᐃᒋᔭᕋ ᐱᔾᔪᑎᒋᓪᓗᒍ ᑖᒃᑯᐊ ᓴᖅᑭᑦᑐᒪᒐᓗᐊᕐᒥᒐᒃᑭᑦᑕᐅᖅ ᑕᕝᕙᓂ 
ᓂᕈᐊᖅᑕᐅᓯᒪᑎᓪᓗᖓ ᐱᐅᓯᒋᐊᖁᓪᓗᒋᑦ ᑕᒪᒃᑯᐊ ᐃᓕᓐᓂᐊᖅᑐᓕᕆᔾᔪᑎᒋᖃᑦᑕᖅᑕᕗᑦ ᐊᒻᒪᓗᑦᑕᐅᖅ 
ᐃᓕᓐᓂᐊᕇᖅᑐᑦ ᐱᔭᕇᖅᓯᕙᓪᓕᐊᔪᑦ ᐅᓄᖅᓯᒋᐊᖁᓪᓗᒋᑦ. ᐅᖃᖅᑲᐅᒐᒪᐃᓛᒃ ᓲᕐᓗ ᓯᕗᓂᒃᓴᖃᖅᑰᔨᓐᖏᒻᒪᑕ 
ᑕᐃᒃᑯᐊ ᐅᑭᐅᖏᓐᓂᒃ ᐊᑐᑐᐃᓐᓇᕐᓗᑎᒃ ᐃᓕᓐᓂᐊᕐᓂᕐᒥᓂᒃ ᓯᕗᒧᐊᒃᑎᑕᐅᖃᑦᑕᖅᑐᑦ. ᐅᑕᐅᑎᒃᑯᑦ ᑕᐃᒪᓐᓇ 
ᓯᕗᒧᐊᑦᑎᐊᕈᓐᓇᕐᓂᐊᕋᑦᑕ ᐃᓕᓐᓂᐊᖅᓯᒪᓂᖏᑦ ᒪᓕᒡᓗᒋᑦ, ᓈᓴᐅᑎᖏᓐᓄᑦ ᒪᓕᖃᑦᑕᖁᓪᓗᒋᑦ. ᑕᐃᒪᓕ 
ᑕᐃᒪᓐᓇᐃᑦᑐᓂᒃ ᐊᖏᖅᓯᒪᑦᑎᐊᖅᑐᖓ, ᐱᓕᕆᐊᒃᓴᖃᖅᑐᖓ.  
 
ᒥᓂᔅᑕᒧᑦ ᑎᓕᓯᔾᔪᑎᒋᔭᖓ ᑎᑎᖅᑲᖅ ᓴᓐᖏᔪᒥᒃ ᒥᓂᔅᑕᖃᖁᔨᒐᓗᐊᖅᐳᖓ. ᐃᓕᓐᓂᐊᖅᑐᓕᕆᓂᕐᒧᑦ ᑐᕌᖓᔪᑦ 
ᒥᓂᔅᑕᐃᑦ ᐅᖃᖃᑎᒋᒐᔭᖅᑕᒃᑲ ᓴᓐᖏᓂᖅᐹᒥᒃ ᕿᓂᕐᓗᖓ ᐃᓕᓐᓂᐊᖅᑐᓕᕆᓂᖅ ᐊᒃᓱᐊᓗᒃ ᐅᕙᓐᓄᑦ 
ᐱᒻᒪᕆᐅᖕᒪᑦ ᑕᒪᒃᑯᓂᖓ ᐊᐅᓚᔾᔭᐃᖃᑦᑕᖁᔨᒐᒪ. ᒥᓂᔅᑕᒋᓂᐊᖅᑕᖓ ᐃᓕᓐᓂᐊᖅᑐᓕᕆᔨᒃᑯᑦ 
ᑕᑯᔭᕆᐅᕈᒪᓂᐊᖅᑕᕋ ᑕᐃᒪᓐᓇ ᐱᓕᕆᖃᑎᒋᑦᑎᐊᕐᓂᐊᕋᒃᑯ. (ᑐᓵᔨᑎᒎᕈᓐᓃᖅᑐᖅ) ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᐅᑲᓕᖅ. ᕿᑭᖅᑖᓘᑉ ᓂᒋᐊᓄᑦ ᒪᓕᒐᓕᐅᖅᑎᐅᔪᖅ, ᒥᔅᑕ ᔪᐊᓇᓯ, 
ᐊᐱᖅᑯᑎᒃᓴᖃᕋᕕᑦ ᐊᐱᕆᒋᑦ. 
 
ᔪᐊᓇᓯ: ᓇᑯᕐᒦᒃ, ᐅᖃᖅᑎᑦᓯᔩ. ᐊᒻᒪᓗ ᐅᐱᒋᕙᑦᓯ ᑕᒪᑦᓯ ᓂᕈᐊᖅᑕᐅᓚᐅᖅᑐᓯᒍᑦ. ᑏᕖᒃᑯᓪᓗ, ᑐᓵᔪᑦ, 
ᑕᑯᓐᓇᖅᑐᐃᑦ ᑕᕝᕙᐅᕗᓰᖅᐸᒃᑲ. ᑕᕝᕙᓃᑦᑐᓕᒫᑦ ᓇᑯᕐᒦᒃ ᖃᐃᒍᓐᓇᕋᑦᓯ.  
 
ᑭᓐᖓᕐᒥᐅᑕᑦᓴᔭᐅᓂᕋ ᐊᑐᖅᓱᒍ ᖃᐅᔨᒪᔭᐅᔪᒻᒪᕆᐅᓪᓗᓂᓗ ᓴᓇᓐᖑᐊᕐᓂᕐᒥᒃ ᓄᓇᕐᔪᐊᓕᒫᒧᑦ ᖃᐅᔨᒪᔭᐅᒻᒪᑦ. 
ᐊᒻᒪᓗ ᓄᓇᕗᒻᒥᐅᑦ ᓴᓇᐅᒐᖏᑦ, ᐅᒃᑯᓯᑦᓴᐅᒐᓗᐊᖅᐸᑦ, ᒥᖅᓱᒐᐅᒐᓗᐊᖅᐸᑦ, ᑎᑎᖅᑐᒐᐅᒐᓗᐊᖅᐸᑦ, 
ᐱᔭᐅᒍᒪᔪᒻᒪᕆᐊᓘᓲᖑᒻᒪᑕ. ᐊᒻᒪᑦᑕᐅᖅ ᓱᓕᒃᑲᓐᓂᖅ ᐃᓚᓕᐅᑎᒋᕙᒃᑲ ᐊᓯᕙᖅᑏᑦ ᓂᕿᖃᖅᑎᑦᓯᔨᐅᒻᒪᑕ 
ᒪᒪᕆᔭᑦᑎᓐᓂᒃ, ᓂᕿᒋᔭᑦᑎᓐᓂᒃ.  
 
ᑖᒃᑯᐊ ᖃᓄᖅ ᐃᑲᔪᖅᑐᕋᔭᖅᐱᓯᐅᒃ ᓄᓇᕗᒻᒥᐅᑦ ᐃᖅᑲᓇᐃᔮᑦ ᒪᓂᒪᑎᓐᓇᒋᑦ? ᑕᓴᐅᒪᒐᓗᐊᖅᑎᓪᓗᑕ ᒐᕙᒪᒃᑯᑦ 
ᐃᖅᑲᓇᐃᔭᖅᑎᖏᑦ ᐊᒥᓲᒐᓗᐊᖅᑎᓪᓗᒋᑦ, ᑭᓯᐊᓂ ᐃᓚᖏᑦ ᒪᓂᒪᖃᑦᑕᓐᖏᒻᒪᑕ ᐃᖅᑲᓇᐃᔮᓄᑦ ᑖᒃᑯᐊ ᓴᓇᓲᑦ 
ᓴᓇᓐᖑᐊᒐᕐᓂᑦ, ᑎᑎᖅᑐᒐᕐᓂᑦ, ᒥᖅᓱᒐᕐᓂᑦ. ᓄᓇᕗᒻᒥᐅᑦ ᖃᓄᖅ ᐃᑲᔪᖅᑐᕋᔭᖅᐱᓯᐅᒃ? ᒫᓐᓇ 
ᖃᐅᔨᒪᒐᓗᐊᖅᓱᖓᓗ ᐊᑐᐃᓐᓇᖅᑕᖃᓲᖅ ᐃᑲᔫᑎᓂᒃ, ᐱᔨᑦᓯᕋᐅᑎᓂᒃ. ᑕᒪᒃᑯᓄᖓ ᑭᓯᐊᓂ ᖄᒃᑲᓐᓂᐊᒍᑦ 
ᓱᓇᓂᑦ ᐃᑲᔪᖅᑐᕋᔭᖅᐱᓯ? ᓇᑯᕐᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᔪᐊᓇᓯ. ᐊᐱᖅᑯᑕᐅᔪᒧᑦ ᑭᐅᔪᓐᓇᖅᐲᑦ. ᒥᔅᑕ ᖁᐊᓴ. 

ᖁᐊᓴ: ᖁᔭᓐᓇᒦᒃ, ᐃᒃᓯᕙᐅᑖᖅ, ᐅᖃᖅᑎᑦᑎᔩ. ᑕᒪᓐᓇᐃᓛᒃ ᓄᓇᕗᑦᒥᐅᑕᐅᔪᑎᒍᑦ ᐊᔾᔨᒌᓐᖏᑦᑐᓂᒃ 
ᑮᓇᐅᔭᓕᐅᕈᑕᐅᔪᓐᓇᖅᑐᓂᒃ ᕿᒥᕐᕈᐊᕆᐊᖃᕋᑦᑕ ᐊᒻᒪ ᑖᓐᓇ ᐅᖃᐅᓯᕆᓵᖅᑕᐃᑦ ᓲᕐᓗ ᓴᓇᓐᖑᐊᒐᖃᕐᓂᖅ, 
ᐊᔾᔨᒌᓐᖏᒻᒪᑕ ᑖᒃᑯᐊ. ᑕᕝᕙᑦᑕᐅᖅ ᐱᒻᒪᕆᐊᓘᒻᒪᑦ ᑐᓴᐅᒪᒐᑦᑕ. ᓲᕐᓗ ᑲᓇᑕᓕᒫᒥ ᑕᑯᒍᑦᑕ, ᓄᓇᕗᑦᒥᓐᖔᖅᑐᑦ 
ᑕᒪᒃᑯᐊ ᓴᓇᓐᖑᐊᒐᐃᑦ, ᒥᖅᓱᒐᐃᑦ, ᑎᑎᕋᐅᔭᖅᑕᐅᓯᒪᔪᐃᑦ, ᑕᒪᒃᑯᐊ ᐊᖏᓛᖑᒻᒪᑕ. ᒫᓂ ᓄᓇᕗᑦᒥ 
ᒥᑭᑦᑐᑯᓘᒐᓗᐊᖅᑎᓪᓗᑕ ᐊᖏᓛᖑᖃᑕᐅᒻᒪᑦ ᐱᔭᐅᕙᓪᓕᐊᔪᓂ. ᑖᓐᓇ ᑕᕝᕙ ᑕᕝᕗᖓ 
ᓵᔅᓯᒪᑦᑎᐊᕆᐊᖃᖅᑐᒍᑦᑕᐅᖅ. ᑕᕝᕗᖓ ᐱᔾᔪᑎᒋᓪᓗᒍ ᑕᒫᓂ ᓄᓇᕗᑦᒥ ᑮᓇᐅᔭᓕᐅᕋᓱᐊᕐᓂᖅ ᓱᓕ ᒫᓐᓇ 
ᒥᑭᑦᑑᒻᒪᑦ ᑕᒪᒃᑯᐊ ᐊᑐᕈᓐᓇᖅᑕᕗᑦ ᐊᑐᑦᑎᐊᕆᐊᖃᖅᑕᕗᑦ. 
 
ᐊᒻᒪ ᐅᖃᖅᑲᐅᑎᓪᓗᖓ ᓯᕗᓪᓕᕐᒥ ᑕᐃᑲᓂ ᐅᖃᓪᓚᒃᑎᓪᓗᖓ, ᑕᒪᒃᑯᐊᑦᑕᐅᖅ 
ᐃᓕᑕᕆᔭᐅᑦᑎᐊᒃᑲᓐᓂᕆᐊᖃᖅᑐᐃᑦ ᐊᖑᓇᓱᒃᑏᑦ. ᒫᓐᓇᒧᑦ ᑎᑭᖦᖢᒍ ᑕᐃᒪᓐᓇ ᓱᓕᑦᑎᐊᖅᐳᑎᑦ, ᑕᐃᕕᑦ, 
ᑕᒪᓐᓇ ᓂᕿᒥᓂᒃ ᐊᖑᓇᓱᒃᑕᒥᓂᒃ ᑐᓂᓰᓐᓇᖅᑐᑦ ᑐᓂᓯᕙᒃᑐᐃᑦ. ᒫᓂ ᐃᖃᓗᓐᓂ ᑕᑯᖃᑦᑕᖅᓯᒪᕗᖓ ᐃᓛᓐᓂ 
ᓯᕙᑖᕐᕕᐅᓕᕌᖓᑦ ᓂᐅᕕᐊᒃᓴᖃᖅᑎᑕᐅᔪᐃᑦ. ᑕᒪᒃᑯᐊᑦᑕᐅᖅ ᑕᕝᕙᓂ ᐊᑐᖅᑕᐅᑦᑎᐊᕐᒪᑦ ᐱᐅᓪᓗᓂᓗ. ᓄᓇᓕᓐᓂ 
ᐊᓯᖏᓐᓂ ᑕᒪᓐᓇᑦᑕᐅᖅ ᐊᑐᖅᑕᐅᑦᑎᐊᕈᓐᓇᖅᑐᖅ. ᑕᒪᓐᓇ ᐊᔭᐅᕈᑎᒋᒃᑲᓐᓂᕆᐊᖃᖅᑰᖅᑕᕗᑦ ᐅᕙᒍᑦ 
ᒐᕙᒪᐅᓪᓗᑕ. ᐊᔾᔨᒌᓐᖏᑦᑐᓂᒃ ᑮᓇᐅᔭᓕᐅᕈᑎᒃᓴᓂᒃ. 
 
ᕿᒥᕐᕈᐊᑦᑎᐊᒃᑲᓐᓂᕆᐊᖃᕋᑦᑕ, ᒐᕙᒪᑕᐃᓐᓇᐅᓐᖏᑦᑐᓄᑦ ᐅᕝᕙᓘᓐᓃᑦ ᐅᔭᓐᓂᐊᖅᑎᑐᐃᓐᓇᐅᓐᖏᑦᑐᓄᑦ, ᓲᕐᓗ 
ᐊᔾᔨᒌᓐᖏᒻᒪᑕ ᑕᒪᔾᔭ, ᐳᓚᕋᕐᓂᕐᓘᓐᓃᑦ ᐳᓚᕋᖅᑎᓄᑦ. ᑕᒪᒃᑯᐊ ᑕᕝᕙ ᓵᕝᕕᒋᔾᔫᒥᓚᐅᕐᓚᕗᑦ. ᐅᖃᖃᑦᑕᖅᑎᓪᓗᑕ 
ᐃᓄᐃᑦ ᐊᒥᓱᐊᓗᐃᑦ ᓴᓇᓐᖏᑦᑐᑦ, ᑮᓇᐅᔭᓕᐅᓐᖏᑦᑐᑦ ᑕᒪᔾᔭᐅᑎᓪᓗᒋᑦ. ᐅᕙᒍᑦ ᐊᔭᐅᒃᑲᓐᓂᕆᐊᖃᖅᑰᖅᑐᒍᑦ 
ᒐᕙᒪᐅᓗᑕ ᑕᒪᒃᑯᓂᖓ ᓴᖅᑭᑎᑦᑎᒃᑲᓐᓂᕆᐊᖃᕐᓂᑦᑎᓐᓂᒃ ᐃᑲᔪᑦᑎᐊᕐᓂᐊᕈᑦᑎᒍᑦ ᓄᓇᕗᑦᒥᐅᑕᐅᖃᑎᕗᑦ 
ᓇᐅᒃᑯᑦ ᑮᓇᐅᔭᓕᐅᕈᓐᓇᖅᐸᑦ ᒪᑭᑉᐹᓪᓕᕈᑎᒃᓴᓄᑦ. ᑕᒪᔾᔭ ᒪᑭᑉᐹᓪᓕᕈᑎᒃᓴᓪᓚᕆᐅᒻᒪᑕ ᑕᒪᔾᔭ 
ᕿᒥᕐᕈᐊᑦᑎᐊᒃᑲᓐᓂᕆᐊᖃᖅᑕᕗᑦ. 
 
ᑕᕝᕘᓇ ᑕᕝᕙ ᑕᒪᒃᑯᐊ ᐊᔾᔨᒌᓐᖏᑦᑐᐃᑦ ᐊᔭᐅᕈᑎᒋᒃᑲᓐᓂᕆᐊᖃᖅᑕᕗᑦ ᐅᕙᒍᑦ ᒐᕙᒪᐅᑎᓪᓗᑕ. 
ᑮᓇᐅᔭᓕᐅᕈᑕᐅᒍᓐᓇᖅᑐᑦ ᒪᑭᑉᐹᓪᓕᕈᑕᐅᔪᓐᓇᖅᑐᑦ. ᐱᒃᑯᒋᓗᒋᓪᓗ, ᐱᒃᑯᒋᑦᑎᐊᕐᓗᑎᒍᑦ, 
ᐱᒃᑯᒋᑦᑎᐊᕆᐊᖃᕋᑦᑎᒍᑦ ᑕᒪᒃᑯᐊ ᐃᓄᖁᑎᕗᑦ ᓇᐅᒃᑯᑐᐃᓐᓇᖅ ᓱᓇᓕᕆᓂᐊᖅᐸᑕᓘᓐᓃᑦ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᖁᐊᓴ. ᒥᔅᑕ ᑕᑉᑐᓇ, ᐃᕝᕕᑕᐃᒪ. 
 
ᑕᑉᑐᓇ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐊᐱᖅᑯᑎᒃᓴᑦᑎᐊᕙᒃ. ᐊᓕᐊᓇᐃᒍᓱᒃᑐᖓᑦᑕᐅᖅ ᒥᓂᔅᑕᐅᓯᒪᒐᒪ 
ᐱᕙᓪᓕᐊᔪᓕᕆᓂᕐᒧᑦ ᐃᖏᕐᕋᔪᓕᕆᓂᕐᒧᓪᓗ ᑕᐃᔅᓱᒪᓂ. ᐊᖏᖃᑎᖃᑦᑎᐊᖅᑐᖓ ᑭᓐᖓᕐᒥᐅᑦ ᑕᐃᒃᑯᐊ 
ᓴᓇᐅᒐᕐᓂᑦ ᓄᓇᕐᔪᐊᕐᒥ ᖃᐅᔨᒪᔭᐅᓪᓚᕆᓕᕐᒪᑕ. ᓄᓇᕐᔪᐊᒥ ᖃᐅᔨᒪᔭᐅᓪᓚᕆᖕᒪᑦ ᓴᓇᓐᖑᐊᕐᕕᐅᖃᑦᑕᕐᓂᖓᓂᒃ 
ᐊᒻᒪᓗᑦᑕᐅᖅ ᒥᖅᓱᒐᖏᓐᓂᒃ ᐊᒻᒪ ᑎᑎᖅᑐᒐᐅᔭᖏᓐᓄᑦ.  
 
ᑕᐃᒃᑯᐊ ᐃᑲᔪᖅᑐᖅᑕᐅᑦᑎᐊᖁᒐᔭᖅᑕᒃᑲ ᓇᓗᓇᐃᖅᓯᑎᓪᓗᒋᑦ ᓄᑖᓂᒃ ᐅᒃᑯᓯᒃᓴᓂᒃ ᐲᔭᐃᕕᒃᓴᐅᓂᐊᖅᑐᓂᒃ. 
ᑖᓐᓇ ᑲᔪᓰᓐᓇᖅᑐᖅ ᐱᓕᕆᓂᑦᑎᓐᓂ ᐊᒡᒍᑐᖅᓯᒪᓂᕐᓂᑦ ᐱᖓᓱᓂᒃ. ᑖᓐᓇᓗ ᓯᕗᒧᐊᑦᑎᐊᕐᓂᖃᓚᐅᖅᓯᒪᔪᖅ 
ᓇᓂᓯᓚᐅᖅᓯᒪᒐᑦᑕ ᐅᒃᑯᓯᒃᓴᖃᐅᑦᑎᐊᖅᑐᓂᒃ ᑕᒪᒃᑯᐊᓗ ᐱᓕᕆᔾᔪᑎᒌᓐᓇᕐᓗᑎᒍ.  
 
ᓂᕈᐊᖅᑕᐅᒍᒪ ᓯᕗᓕᖅᑎᐅᓂᕐᒧᑦ, ᑖᓐᓇᑦᑕᐅᖅ ᐊᐅᓪᓗᑎᔪᒪᖕᒥᔭᕋ ᐊᔾᔨᒌᓐᖏᕈᓘᔭᖅᑐᑦ ᐊᑐᖅᑕᐅᖁᓗᒋᑦ 
ᓄᓇᓕᖕᓂ ᒥᑭᑦᑑᑕᐅᓂᖅᓴᐃᑦ ᓲᕐᓗ ᓂᐅᕐᕈᑕᐅᖃᑦᑕᖅᑐᑦ ᓴᓇᓐᖑᐊᒐᐃᑦ, ᐃᖃᓗᖕᓂᓗ ᓄᓇᓕᖕᓂᓗ 
ᒥᑭᑦᑑᑕᐅᓂᖅᓴᓂᑦ ᑕᒪᒃᑯᐊ ᓴᓇᓐᖑᐊᖅᑏᑦ ᐅᓄᖅᑐᒻᒪᕆᐊᓘᖕᒪᑕ ᑮᓇᐅᔾᔭᒃᓵᖁᑎᖃᖃᑦᑕᖅᑐᑦ 
ᓴᓇᓐᖑᐊᖃᑦᑕᑐᐃᓐᓇᕐᓂᒃᑯᑦ. ᐱᔭᕐᓂᓐᖏᒻᒪᑦ ᐃᓚᖏᑦ ᓈᓴᐅᑏᑦ ᖃᔅᓯᐅᒻᒪᖔᑕ ᑕᖅᑳᓃᑦᑐᑦ. ᐃᒻᒪᖄ $30 
ᒥᓕᐊᖏᓂᑦ ᐊᑭᖃᖅᑐᑦ ᓄᓇᕗᒻᒧᑦ ᑮᓇᐅᔾᔭᒃᓴᕈᑕᐅᖃᑦᑕᖅᑐᑦ ᓴᓇᓐᖑᐊᒐᕐᓂᒃᑯᑦ ᑖᓐᓇᑦᑕᐅᖅ ᑲᔪᓯᑦᑎᐊᕆᐊᓕᒃ. 

ᓄᑖᓂᒃ ᐱᓕᕆᔾᔪᑎᓂᒃ ᓴᖅᑭᑦᑎᓂᐊᕈᑦᑕ ᐃᑲᔪᖅᑐᐃᔾᔪᑕᐅᓂᐊᖅᑐᓂᒃ ᓴᓇᓐᖑᐊᖅᑐᓂᒃ ᐊᒻᒪᓗ 
ᑎᑎᕋᐅᔭᒐᖅᑎᓄᑦ, ᐊᒡᒐᖕᒧᓪᓗ ᓴᓇᐅᒐᖅᑎᐅᔪᓄᑦ ᖃᓪᓗᓐᓈᓄᑐᐃᓐᓇᐅᓐᖏᑦᑐᓄᑦ ᓂᐅᕐᕈᑎᖃᖃᑦᑕᕐᓗᑕ 
ᓄᓇᕐᔪᐊᕐᒥ ᓄᓇᖅᑲᑎᒋᓐᖏᑕᑦᑎᓐᓄᑦ ᓂᐅᕐᕈᑎᖃᖃᑦᑕᕐᓗᑕ. ᓯᕗᓂᒃᓴᖃᕈᒪᕗᖓ, ᑐᕌᒐᒃᓴᖃᕈᒪᕗᖓ 
ᑲᔪᖏᖅᓴᐃᖃᑦᑕᕐᓂᕐᒥᒃ ᓄᓇᓕᖕᓂ ᒥᑭᑦᑑᑕᐅᓂᖅᓴᓂᒃ ᓴᓇᐅᒐᖅᑎᓂᒃ ᐊᒻᒪ ᒥᖅᓱᒐᖅᑎᓂᒃ ᑎᑎᕋᐅᔭᒐᖅᑎᓂᓪᓗ, 
ᑭᓐᖓᐃᓪᓗ ᐱᖃᓯᐅᑎᓪᓗᒍ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᑕᑉᑐᓇ. ᒥᔅᑕ ᐅᑲᓕᖅ, ᐃᕝᕕᑕᐃᒪ. 
 
ᐅᑲᓕᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. (ᑐᓵᔨᑎᒍᑦ) ᓯᕗᓕᖅᑎᐅᓕᖅᑎᓪᓗᖓ ᑕᐃᒃᑯᐊ ᑎᑭᖃᑦᑕᕐᒥᖕᒪᑕ 
ᐊᖓᔪᖅᑲᐅᑎᐊᓗᐃᑦ ᓄᓇᕗᒧᑦ. ᐊᐅᓚᔾᔮᓐᖏᑦᑐᑦ ᓴᓇᓐᖑᐊᒐᕐᒥᒃ ᓇᒃᓴᓐᖏᓪᓗᑎᒃ ᑕᐃᒪᐃᒐᔪᒃᑯᑦ. 
 
ᐃᓚᖏᑦᑕᐅᖅ ᐃᓄᐃᑦ ᓴᓇᐅᒐᖏᑦ ᐅᓂᒃᑲᐅᑎᖃᕐᒪᑕ ᐊᑐᓂ ᓴᓇᓐᖑᐊᒐᐃᑦ, ᑕᐃᒪᓐᓇᑦᑕᐅᖅ 
ᐅᓂᒃᑲᐅᓯᐅᑦᑎᐊᕆᐊᖃᖅᑐᑦ ᓴᓇᓐᖑᐊᖅᑕᒥᖕᓂᒃ ᑕᐃᒪᓐᓇ ᐊᔾᔨᒋᔭᐅᓐᖏᓐᓇᑦᑕ ᐊᔾᔨᐅᓐᖏᑦᑑᓪᓗᑕ. 
ᐊᑐᖅᓯᒪᔭᕗᑦ ᑭᖑᓂᑦᑎᓐᓂ ᐅᓂᒃᑲᐅᓯᐅᖃᑦᑕᕐᒪᑕ ᑎᑎᕋᐅᔭᒐᒃᑯᑦ ᐅᕝᕙᓘᓐᓃᑦ ᓴᓇᓐᖑᐊᒐᖅᑎᒍᑦ 
ᒥᖅᓱᒐᖅᑎᒍᓪᓗ ᑭᓱᒥᒃ ᑖᓐᓇ ᑐᑭᖃᕐᒪᖔᖅ ᓴᓇᔭᖓ ᑕᐃᒪᓐᓇ ᐱᔾᔪᑎᒋᔭᖓ ᑐᑭᓯᓇᖅᓯᖃᑦᑕᕐᒪᑦ ᓴᓇᐅᒐᐃᑦ 
ᑭᓱᓕᕆᔨᐅᖃᑦᑕᕐᒪᖔᑕ. 
 
ᐊᐅᓪᓗᐃᔾᔨᓇᓱᒋᐊᖃᖅᑐᒍᑦ ᓲᕐᓗ ᐃᓚᖏᓐᓂᒃ ᐅᓄᖅᑐᐊᓗᖕᓂᒃ ᓴᓇᖁᔨᓕᕌᖓᑦᑕ ᑖᓐᓇ 
ᐊᑲᐅᓐᖏᓕᐅᕈᑕᐅᖃᑦᑕᕐᒪᑦ. ᐅᓂᒃᑳᖏᑦ ᑖᒃᑯᐊ ᓴᓇᐅᒐᐅᑉ ᐊᑭᑦᑐᖅᑎᑦᑎᓂᖅᓴᐅᖃᑦᑕᖅᐳᖅ. ᑕᒪᒃᑯᐊ ᑕᕝᕙ 
ᐃᓕᓯᒪᔭᒃᑲ ᐊᓂᒍᖅᑕᑦᑎᓐᓂ ᐊᒻᒪ ᓯᕗᒧᐊᖅᑎᑦᑎᔪᒪᒐᓗᐊᖅᐳᖓ ᓂᐅᕐᕈᑎᐅᖃᑦᑕᒃᑲᓐᓂᖁᓪᓗᒋᑦ ᓴᓇᓐᖑᐊᒐᐃᑦ 
ᐊᖑᓇᓱᒍᑏᓪᓗ ᓂᐅᕐᕈᑎᒋᖃᑦᑕᖅᑕᖏᑦ. ᓄᓇᓖᑦ ᒥᑭᑦᑑᑕᐅᓂᖅᓴᐃᑦ ᐃᑲᔪᖅᑐᕈᒪᕙᒃᑲ.  
 
ᖃᓄᒃᑲᓐᓂᖅ ᐃᓚᒋᐊᕆᐊᒃᓴᖅ ᓇᓗᒐᒃᑯ, ᑭᓯᐊᓂ ᖁᔭᒋᑦᑎᐊᖅᐸᕋ ᑖᓐᓇ ᐊᐱᖅᓱᕋᑖᖅᑐᖅ. (ᑐᓵᔨᑎᒎᕈᓐᓃᖅᑐᖅ) 
ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᐅᑲᓕᖅ. ᐃᖃᓗᒃᑑᑦᓯᐊᕐᒧᑦ ᒪᓕᒐᓕᐅᖅᑎᐅᔪᖅ, ᒥᔅᑕ ᐲᑕᓴᓐ, 
ᐊᐱᖅᑯᑎᒃᓴᖃᕋᕕᑦ ᐊᐱᕆᒋᑦ. 
 
ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐅᐱᒋᕙᒃᑲ ᑖᒃᑯᐊ ᓂᕈᐊᒐᒃᓴᓐᖑᖅᑐᑦ ᐱᖓᓱᑦ. ᑐᓐᖓᓱᑦᑎᑉᐸᒃᑲᓗ 
ᐃᖃᓗᒃᑑᑦᓯᐊᕐᒥᐅᑦ ᑕᒫᓃᒻᒪᑕ ᑎᑭᑦᑐᓐᓇᖅᓯᖅᑲᐅᖕᒪᑕ ᐅᓐᓄᓴᖅ.  
 
ᐃᒃᓯᕙᐅᑖᖅ, ᐋᓐᓂᐊᖃᖅᑐᑦ ᓇᓗᓇᐃᒃᑯᑕᕆᖃᑦᑕᖅᑕᖏᑦ ᐃᓅᓯᑦᑎᓐᓂ ᐃᒡᓗᖃᑦᑎᐊᖅᑎᑦᑎᓂᖅ ᓇᓗᓇᓐᖏᒻᒪᑦ 
ᐃᒡᓗᑭᒃᓴᖅᑐᐊᓘᒐᑦᑕ ᓄᓇᕗᒥ ᑖᓐᓇᓗ ᐃᓱᒫᓘᑕᐅᓪᓗᓂ ᐃᒡᓗᑭᒃᓴᕐᔪᐊᕐᓂᖅ ᓄᓇᕗᑦ ᐃᓗᐊᓂ. 
ᓂᕈᐊᒐᒃᓴᐅᑎᓪᓗᖓ ᑕᐃᔅᓱᒪᓂ ᐅᓄᖅᑐᓄᑦ ᐳᓚᕋᖃᑦᑕᓚᐅᕋᒪ ᐃᖃᓗᒃᑑᑦᓯᐊᕐᒥ ᐃᒡᓗᓕᕆᓂᕐᒥᒡᓗ 
ᐅᖃᐅᓯᖃᖅᖢᑎᒃ. ᐃᓚᖏᓪᓗ ᓂᕈᐊᖅᑎᐅᔪᑦ ᐃᒡᓗᑭᒃᓴᕐᓂᑯᒧᑦ ᓄᑦᑎᖅᓯᒪᓚᐅᖅᑐᑦ ᖁᕐᓗᖅᑑᕐᒧᑦ 
ᐃᒡᓗᑖᕈᓐᓇᕋᒥᒡᓕ ᑕᐃᑲᓂ ᐃᓚᖃᕋᒥᒃ. 
 
ᐃᒃᓯᕙᐅᑖᖅ, ᓄᓇᕗᒥ 3,500-ᖏᓐᓃᒻᒪᑕ ᐃᒡᓗᐃᑦ ᐊᒥᒐᓗᐊᕆᔭᐅᔪᑦ. ᓄᓇᕗᒥ ᑕᐃᒃᑯᐊ ᐃᒡᓗᐃᑦ ᑭᓐᖒᒪᔭᕗᑦ 
ᒫᓐᓇ ᐱᔭᕆᐊᓕᕗᑦ. ᐊᑕᐅᓯᕐᒥᒃ ᐃᒡᓗᒥᒃ ᓇᒃᐸᖅᑎᕆᓂᖅ ᐊᑭᖃᖅᑎᑕᐅᖕᒪᑦ $450,000, $23,000 
ᐊᐅᓚᔾᔪᑎᖓ ᑖᔅᓱᒪ ᐃᒡᓘᑉ ᐊᑭᓕᖅᓱᖅᑕᐅᓗᑎᒃ ᐅᖅᑰᓴᐅᑎᖏᑦ ᐃᑯᒻᒪᖅᑯᑎᖏᓪᓗ. ᑕᐃᒪᓕ ᑖᒃᑯᐊ 3,500  

ᐃᒡᓗᐃᑦ ᓄᓇᓕᖕᓄᑦ ᑐᓂᑳᓪᓚᒃᑯᑦᑎᒍ ᓱᓕ 90-ᓂᒃ ᐊᕐᕌᒍᑕᒫᑦ ᐃᒡᓗᑖᖃᑦᑕᕆᐊᖃᕋᔭᖅᑐᒍᑦ 
ᐃᓄᒋᐊᒃᓯᕙᓪᓕᐊᒐᑦᑕ ᓱᒃᑲᓐᓂᖅᐹᑦᑎᐊᒥᒃ ᑲᓇᑕᓕᒫᒥ. ᑲᓇᑕᐅᓪᓗ ᒐᕙᒪᒃᑯᖏᓐᓄᑦ ᐃᑲᔪᖅᑕᐅᔪᓐᓇᕋᑦᑕ 
ᖁᕕᐊᓱᑦᑎᐊᖅᑐᒍᑦ ᑖᔅᓱᒪ ᒥᒃᓵᓄᑦ.  
 
ᓄᓇᕗᒥ ᑮᓇᐅᔭᖅᑖᖅᑎᑕᐅᖃᑦᑕᕐᓂᖏᑦ ᒐᕙᒪᑐᖃᒃᑯᓐᓂᑦ ᐋᖅᑭᒃᓱᖅᓯᒪᓂᕆᔭᖓ ᐊᖑᒻᒪᑎᑐᐃᓐᓇᕐᒪᑦ ᑭᓯᐊᓂ 
ᑕᒪᒃᑯᓄᖓ ᐊᑐᕆᐊᖃᖅᑕᑦᑎᓐᓂᒃ ᐃᓕᓐᓂᐊᖅᑐᓕᕆᓂᕐᒧᑦ, ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᓪᓗ, ᐊᒻᒪᓗ ᐊᓯᖏᑦ 
ᑭᓐᖒᒪᔭᑦᑎᓐᓄᑦ. 
 
ᑕᐃᒪᓕ ᐊᐱᕆᔪᒪᔭᒃᑲ ᓂᕈᐊᒐᒃᓴᓐᖑᖅᑐᑦ ᑕᐃᒃᑯᐊ ᓇᓗᓇᐃᖅᓯᔪᓐᓇᕐᒪᖔᑕ ᓄᓇᕗᒥᓗ ᑲᓇᑕᒥᓗ ᒐᕙᒪᒃᑯᖏᑦ 
ᖃᓄᖅ ᐊᖏᖃᑎᒌᒐᓱᐊᕋᐅᔭᕐᒪᖔᑕ ᓯᕗᓕᖅᑎᐅᓗᓂ. ᐊᕐᕌᒍᓄᑦ ᑕᓪᓕᒪᓄᑦ ᖁᓕᓄᓪᓘᓐᓃᑦ 
ᑮᓇᐅᔭᖅᑖᖅᑎᑕᐅᔾᔪᑎᒋᖃᑦᑕᕐᓂᐊᖅᑕᖏᑦ ᓄᓇᕗᒥᐅᑦ ᑕᐃᒪᓐᓇ ᐃᒡᓗᑭᒃᓴᕐᓂᖅ ᐋᖅᑭᒃᐹᓪᓕᕐᓂᐊᕐᒪᑦ ᓄᓇᕗᒥ. 
ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᐲᑕᓴᓐ. ᐊᐱᖅᑯᑕᐅᔪᒧᑦ ᑭᐅᔪᓐᓇᖅᐲᑦ. ᒥᔅᑕ ᐅᑲᓕᖅ. 
 
ᐅᑲᓕᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. (ᑐᓵᔨᑎᒍᑦ) ᐃᒡᓗᓕᕆᓂᖅ ᑕᒪᓐᓇ ᐊᑯᓂᐊᓗᒃ ᐊᑐᕐᓂᐊᖅᑕᒃᓴᕆᔭᕗᑦ 
ᐃᒡᓗᑭᒃᓴᕐᓂᐅᔪᖅ ᐃᓱᒪᒋᔪᒃᑑᓗᑕ ᕿᓂᕆᐊᖃᓕᕋᑦᑕ. 
 
ᐃᒡᓗᓕᐅᖅᐹᓪᓕᕐᓂᕐᒥᒃ ᐃᓕᓐᓂᐊᖅᑎᑦᑎᓂᖅ ᐊᖅᑯᑎᐅᔪᓐᓇᕐᒥᔪᖅ. ᐃᖅᑲᓇᐃᔭᖅᐸᓪᓕᐊᑎᓪᓗᒋᑦ ᐃᓄᐃᑦ 
ᑕᐃᒪᓐᓇ ᑮᓇᐅᔭᓕᐅᕐᓗᑎᒃ ᐃᒻᒥᓂᒃ ᐃᒡᓗᓕᕆᔨᒃᑯᑦ ᐃᒡᓗᖁᑎᖏᓐᓂᑦ ᐊᓂᔪᓐᓇᕐᓂᐊᕐᒪᑕ. ᑖᓐᓇ ᓯᕕᑐᔪᒧᑦ 
ᑭᓯᐊᓂ ᑕᐅᑐᓐᖑᐊᖅᑕᕋ ᑕᐃᒪᓐᓇ ᐱᔪᓐᓇᕐᓂᐊᕐᒪᑦ. ᑕᐃᒪᓐᓇᐃᓕᐅᓐᖏᒃᑯᑦᑕ ᓯᕗᓂᒃᓴᑦᑎᓐᓂ ᓇᑭᒃᑭᐊᖅ 
ᐱᒋᐊᕆᐊᖃᕋᑦᑕ. ᐃᓕᓐᓂᐊᖅᑎᑦᑎᓂᒃᑯᑦ ᐊᖅᑯᑎᖃᕐᓗᑕ ᑖᓐᓇ ᐃᒡᓗᑭᒃᓴᕐᓂᕐᒥᒃ ᕿᒪᐃᕚᓪᓕᕈᓐᓇᖅᑐᒍᑦ.  
 
ᑭᓯᐊᓂᓕ ᒫᓐᓇ ᐱᓕᕆᓇᓱᑦᑎᐊᕆᐊᖃᖅᑐᒍᑦ ᐃᓄᐃᑦ ᐃᖅᑲᓇᐃᔭᖅᑎᓐᓇᓱᓪᓗᒋᑦ ᒐᕙᒪᒋᓂᕆᐊᕋᓗᐊᕈᑦᑎᒍ 
ᐃᖅᑲᓇᐃᔭᕐᓂᐊᖅᐸᑕ ᒐᕙᒪᒃᑯᑦ ᐃᖅᑲᓇᐃᔭᖃᑎᖏᑦ ᓄᒃᑎᕐᓗᑎᑦ ᒐᕙᒪᒃᑯᑦ ᐃᒡᓗᖁᑎᖏᓐᓄᑦ. ᐅᕝᕙᓘᓐᓃᑦ 
ᐊᑭᓕᖅᓱᐃᔪᑦ ᐊᑭᑐᓂᖅᐹᒥᒃ, ᐅᖃᖅᑲᐅᒐᒪᐃᓛᒃ, ᐊᑏ, ᕿᒥᕐᕈᓇᓚᐅᖅᑕ ᐊᑐᖅᑐᐊᖅᓯᓐᓈᕐᓗᑎᒃ ᐃᒡᓗᒥᒃ 
ᐃᒡᓗᓕᕆᔨᒃᑯᑦ ᐃᒡᓗᖁᑎᖓᓂᒃ ᓇᖕᒥᓂᖅᑖᕈᓐᓇᖅᓯᑎᓐᓇᓱᓚᐅᕐᓚᕗᑦ. ᑕᐃᒪᓐᓇ ᒪᑐᐃᖓᑎᑦᑎᔪᓐᓇᕐᓂᐊᖅᑐᖅ 
ᑕᐃᒃᑯᓄᖓ ᐃᒡᓗᒃᑖᕆᐊᓕᓗᑦᑖᖅᑐᓄᑦ ᐅᓪᓗᒥ.  
 
ᑲᔪᓰᓐᓇᕋᔭᖅᐳᖓ ᐊᒃᓱᕉᕐᓗᖓ ᐃᖅᑲᓇᐃᔭᖃᑎᖃᐃᓐᓇᕐᓗᖓ ᑮᓇᐅᔭᒃᑲᓐᓂᕐᓂᒃ ᐱᓇᓱᒡᓗᖓ 
ᐃᒡᓗᑖᕈᑎᒃᓴᐅᓂᐊᖅᑐᓂᒃ ᐱᔾᔪᑎᒋᓪᓗᒍ ᐊᖑᒻᒪᑎᓐᖏᓗᐊᖅᑐᐊᓘᒐᑦᑕ ᑕᒪᒃᑯᓂᖓ ᐊᓯᖏᓐᓂᒃ ᐱᔾᔪᑎᐅᔪᓂᒃ 
ᐊᒃᑐᐃᓂᖃᖅᑐᓂᒃ ᐃᒡᓗᑭᒃᓴᕐᓂᕐᒧᑦ ᐊᑲᐅᓐᖏᓕᐅᕈᑕᐅᔪᓂᒃ. ᑖᓐᓇ ᑲᔪᓰᓐᓇᕐᓂᐊᖅᑐᖅ ᐱᔾᔪᑎᐅᔪᖅ 
ᐊᑯᓂᑲᓪᓚᕈᓗᒃ ᐱᓕᕆᓂᐊᖅᑕᕗᑦ ᐊᒻᒪᓗᑦᑕᐅᖅ ᐊᓯᐅᔾᔮᕙᓪᓚᐃᓐᖏᒻᒪᑦ. ᐃᓕᓐᓂᐊᖅᑎᑦᑎᖃᑦᑕᕐᓗᑕ 
ᐃᒡᓗᑭᒃᓴᓕᐅᕈᓐᓃᕐᔫᒥᓂᐊᕋᑦᑕ ᓯᕗᓂᒃᓴᑦᑎᓐᓂ ᓯᕗᒧᐊᑦᑎᐊᕐᓂᐊᕈᑦᑕ ᐃᑲᔪᖅᑐᐃᓂᐊᕋᑦᑕᓗ 
ᑲᓇᑕᒥᐅᑕᐅᖁᑎᑦᑎᓐᓄᑦ. (ᑐᓵᔨᑎᒎᕈᓐᓃᖅᑐᖅ) ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᐅᑲᓕᖅ. ᒥᔅᑕ ᖁᐊᓴ, ᐃᕝᕕᑕᐃᒪ. 

ᖁᐊᓴ: ᖁᔭᓐᓇᒦᒃ, ᐃᒃᓯᕙᐅᑖᖅ ᐊᒻᒪ ᐅᖃᖅᑎᑦᑎᔩ. ᑕᐃᒪ-ᑐᐃᓐᓇᕈᒪᓐᖏᒃᑲᓗᐊᖅᑐᖓ ᑕᐅᕗᖓ, ᑭᓯᐊᓂ 
ᐃᖅᑲᐅᒪᖕᒥᒐᒪᐃᓛᒃ ᐊᒻᒪ ᐊᑐᕈᓐᓇᑦᑎᐊᕆᓪᓗᑎᒍ ᒫᓐᓇᐅᔪᖅ ᒪᑯᐊ ᐃᒡᓗᖃᖅᑐᐃᑦ ᓇᖕᒥᓂᖅ ᖃᓄᖅ 
ᐃᒡᓗᑖᒃᑲᓐᓂᕈᓐᓇᖅᐸᑦ. ᑖᓐᓇ ᐃᓚᖓ ᑕᕝᕙ. ᓄᓇᓕᑦᑎᓐᓂ ᐃᒡᓗᖃᖅᑐᐃᑦ ᖃᓄᖅ ᓇᖕᒥᓂᖅᑖᒃᑲᓐᓂᕈᓐᓇᖅᐸᑦ 
ᑖᔅᓱᒥᖓ ᐃᒡᓗᒥᓂᑦ ᐅᕝᕙᓘᓐᓃᑦ ᓇᖕᒥᓂᖃᕈᓐᓇᕐᓂᕐᒥᒃ ᑖᓐᓇ ᐊᒻᒪ ᐊᔭᐅᒃᑲᓐᓂᕆᐊᖃᖅᑰᓕᕐᒥᒐᑦᑎᒍ ᑕᕝᕙᓂ 
ᒐᕙᒪᐅᑎᓪᓗᑕ. ᐃᖅᑲᐅᒪᒐᒪ ᑕᐃᔅᓱᒪᓂᑲᓪᓚᒃ ᑕᐃᔭᐅᕙᓚᐅᖅᑐᖅ Housing Assistance Program, 
ᑕᒪᔾᔭᐅᕙᓚᐅᖅᑐᐃᑦ ᐱᑕᖃᖅᑰᕈᓐᓃᕐᒪᑦ ᒫᓐᓇ, ᑭᓯᐊᓂ ᐊᔭᐅᕈᑎᒋᒃᑲᓐᓂᕆᐊᖃᖅᑕᕗᑦ ᑖᓐᓇ ᐊᑕᐅᓯᑐᐃᓐᓇᖅ 
ᐃᓚᖓᑦ. 
 
ᐊᒻᒪᓗ ᖃᐅᔨᒪᒐᑦᑕ ᑖᒃᑯᐊ ᒐᕙᒪᑐᖃᒃᑯᑦ, ᓲᕐᓗ. . . ᖃᓄᖔᖅ. ᖃᓪᓗᓇᐅᔭᑐᐃᓐᓇᕐᒥᓗᒍ, fiduciary duty-
ᖃᕐᒥᖕᒪᑕ ᑕᒪᒃᑯᓄᖓ ᓄᓇᖃᖅᑳᖅᑐᓄᑦ. ᑖᓐᓇ ᑕᕝᕙ ᑐᑭᓯᑎᑦᑎᒃᑲᓐᓂᕆᐊᖃᖅᑐᒍᑦ ᐅᕙᒍᑦ ᒐᕙᒪᐅᓪᓗᑕ 
ᑖᒃᑯᓄᖓ ᒐᕙᒪᑐᖃᒃᑯᓐᓄᑦ ᑕᐃᒪᓐᓇᐃᑦᑐᒥᒃ ᓲᕐᓗ fiduciary duties-ᖃᕐᒪᑕ ᐃᒡᓗᓕᕆᓂᕐᒧᑦ ᑕᒪᒃᑯᓄᖓ 
ᐃᓅᓯᓕᕆᓂᕐᒧᑦ ᑐᕌᖓᔪᓄᑦ. ᓄᓇᖃᖅᑳᖅᑐᓄᑦ ᑕᒪᓐᓇ ᑐᕌᖓᓂᖅᓴᐅᔫᒐᓗᐊᖅ. ᑖᓐᓇ 
ᐃᖅᑲᐃᑎᒃᑲᓐᓂᕆᐊᖃᕐᒥᔭᕗᑦ ᑖᒃᑯᐊ ᒐᕙᒪᒃᑯᑦ ᑖᔅᓱᒥᖓ. ᑕᕝᕘᓇ ᑕᕝᕙ ᐊᒃᓱᕉᑎᒋᒃᑲᓐᓂᕈᓐᓇᕋᑦᑎᒍ, 
ᐊᔭᐅᒃᑲᓐᓂᕈᓐᓇᕋᑦᑎᒍ ᑖᒃᑯᐊ ᒐᕙᒪᑐᖃᒃᑯᑦ. 
 
ᐊᒻᒪᓗ ᖃᐅᔨᓯᒪᓪᓗᖓᓗ ᓄᓇᓕᖕᓂ ᐃᓚᖏᓐᓂ ᒪᑯᐊ ᒐᕙᒪᐅᓐᖏᑦᑑᒐᓗᐊᑦ ᓇᖕᒥᓂᖅ 
ᐃᒡᓗᓕᐅᖅᐸᓪᓕᐊᓕᕐᒥᔪᐃᑦ. ᐊᔾᔨᓯᓐᖑᐊᑐᐃᓐᓇᕐᓗᒍ ᐃᒡᓗᓕᖕᒥ, ᑯᐊᐸᒃᑯᖏᑦ ᐃᒡᓗᓂᒃ ᓂᐅᕕᖃᑦᑕᓕᕐᒥᔪᐃᑦ 
ᐊᒻᒪ ᑭᒃᑯᑐᐃᓐᓇᕐᓄᑦ ᐊᑐᖅᑕᐅᔪᓐᓇᖅᖢᑎᒃ. ᑕᒪᔾᔭ ᕿᒥᕐᕈᐊᒃᑲᓐᓂᕈᓐᓇᖅᑰᕋᑦᑎᒍᑦ ᐃᑲᔪᖅᑐᕐᓗᑎᒍᓪᓗ. ᑕᒪᒃᑯᐊ 
ᑎᒥᐅᔪᐃᑦ ᐃᒻᒥᒎᖅᑑᒐᓗᐊᑦ ᓄᓇᓕᖕᓂ ᓴᓇᔪᓐᓇᕐᒥᖕᒪᑕ. ᑖᓐᓇ ᑕᕝᕙ ᐊᔾᔨᓯᔪᒥᓇᑦᑎᐊᕐᒥᖕᒪᑦ.  
 
ᑕᒪᒃᑯᐊ ᑕᕝᕙ ᐊᔾᔨᒌᓐᖏᑦᑐᓂᑦ ᕿᒥᕐᕈᐊᒃᑲᓐᓂᕆᐊᖃᕋᑦᑕ ᐅᕙᒍᑦ ᐊᑕᐅᓰᓐᓇᕐᒥᒃ ᑕᐅᑐᒐᓱᓐᖏᓪᓗᑕ, 
ᐊᔾᔨᒌᓐᖏᑦᑐᓂᒃ. ᑕᒪᒃᑯᐊ ᐃᓚᖏᑦ ᐅᕙᒍᑦ ᓴᖅᑭᖃᑦᑕᕐᓂᐊᖅᑕᕋᓗᐊᐳᑦ ᐊᓯᖏᓐᓄᑦᑕᐅᖅ ᓴᖅᑭᑕᐅᔪᓐᓇᕐᒥᖕᒪᑕ. 
ᑖᓐᓇ ᑕᕝᕙ ᓄᓇᓕᒻᒪᕆᖕᓂᑦ ᑖᒃᑯᓇᓐᖓᑦ ᓴᖅᑭᑕᐅᔪᓐᓇᖅᑐᐃᑦ ᑕᒪᒃᑯᐊ ᕿᒥᕐᕈᐊᒃᑲᓐᓂᓚᐅᕐᓚᕗᑦ. ᑕᕝᕘᓇ 
ᑭᐅᔪᓐᓇᖦᖤᖅᐳᖓ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᖁᐊᓴ. ᒥᔅᑕ ᑕᑉᑐᓇ, ᐃᕝᕕᑕᐃᒪ. 
 
ᑕᑉᑐᓇ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐊᐱᖅᑯᑎᒃᓴᑦᑎᐊᕚᓗᒃ. ᐅᖃᖅᑲᐅᒐᒪᐃᓛᒃ ᐅᓂᒃᑳᖅᑎᓪᓗᖓ 
ᒪᑐᐃᕆᐊᕈᑎᑦᑎᓐᓂ ᐃᓕᓐᓂᐊᕐᓂᓕᕆᓂᖅ ᑕᒪᓐᓇ ᐊᒃᓱᐊᓗᒃ ᐱᒻᒪᕆᐅᖕᒪᑦ ᐃᓅᓯᑦᑎᓐᓄᑦ ᓄᓇᕗᒥ 
ᐃᒡᓗᑭᒃᓴᕐᓂᕐᒧᓪᓗ. 
 
ᓄᓇᕗᒥ ᐃᒡᓗᑭᒃᓴᖅᑐᒻᒪᕆᐊᓘᒐᑦᑕ ᖃᓪᓗᓈᓂ ᐊᔾᔨᒋᓐᖏᑕᖓᓂᒃ. ᐅᑭᐅᒃᑯᑦ ᐊᖏᕐᕋᖃᓐᖏᒃᑯᕕᑦ ᑕᒫᓂ ᓯᓚᓗ 
ᓂᒡᓚᓱᒃᑐᐊᓘᖃᑦᑕᖅᖢᓂ ᐅᑭᐅᖅᑕᖅᑐᒥ ᑕᒫᓂ ᓯᓚᑐᐃᓐᓇᕐᒥ ᓯᓂᕝᕕᐅᓐᖏᒻᒪᑦ ᓄᓇᕗᑦ ᐃᓗᐊᓂ 
ᐸᖕᒥᐅᖅᑐᐊᓘᖃᑦᑕᖅᖢᑎᒡᓗ ᐃᒡᓗᐃᑦ ᐊᖏᕐᕋᖃᕐᕕᐅᔪᑦ ᐋᓐᓂᐊᖅᑖᕈᑕᐅᖃᑦᑕᖅᖢᑎᒡᓗ ᐊᒻᒪ 
ᐱᑦᑎᐊᓐᖏᔾᔪᑕᐅᖃᑦᑕᖅᖢᑎᒃ ᐃᒡᓗᑭᒃᓴᕐᓂᐅᔪᖅ ᐸᖕᒥᐅᖅᑎᓪᓗᒋᑦ. ᑖᓐᓇ ᑭᐅᔭᐅᔭᕆᐊᓕᒃ. 
 
ᐋᖅᑭᒃᑕᐅᔭᕆᐊᓕᒃ ᓯᕕᑐᔪᒨᒐᓗᐊᖅ. ᐃᓕᓐᓂᐊᖅᑎᑦᑎᓂᒃᑯᑦ ᐃᖅᑲᓇᐃᔭᖅᑎᑦᑎᓂᒃᑯᓪᓗ ᑖᒃᑯᐊ ᑕᕝᕙ 
ᐊᑐᖅᑕᐅᓗᑎᒃ ᐃᓄᖁᑎᕗᑦ ᐊᑑᑎᖃᑦᑎᐊᖅᑐᒃᑯᑦ ᑮᓇᐅᔭᓕᐅᕈᓐᓇᕐᓗᑎᒃ, ᐃᖅᑲᓇᐃᔭᕐᓗᑎᒃ ᐃᓕᓐᓂᐊᖅᓯᒪᓗᑎᒃ 
ᓄᓇᓕᖕᓂ ᒥᑭᑦᑑᑕᐅᒐᓗᐊᓂᒃ. ᑖᒃᑯᐊ ᑕᑯᖃᑦᑕᖅᑕᕗᑦ ᐊᕐᕌᒍᒋᔭᑦᑎᓐᓂ ᐃᖅᑲᓇᐃᔭᖅᑎᕗᑦ ᖃᓪᓗᓈᓃᖔᖅᑐᑦ 
ᐊᑭᕋᖅᑐᓐᖏᑦᑎᐊᖅᑕᒃᑲ, ᑭᓯᐊᓂ ᓇᓗᓇᐃᖅᓯᓇᓱᒃᑐᖓ ᑖᒃᑯᐊ ᐃᖅᑲᓇᐃᔮᒃᓴᐃᑦ ᐃᓐᓄᒃᑕᐅᔭᕆᐊᓕᑦ ᓄᓇᕗᑦ 
ᓯᓚᑖᓃᓐᖔᖅᑐᓂᒃ ᐃᓐᓄᒃᑕᐅᖃᑦᑕᕐᒪᑕ ᐅᓄᖅᑐᐊᓗᐃᑦ ᐱᔾᔪᑎᒋᓪᓗᒍ ᓄᓇᕗᒥᐅᑦ 
ᐃᓕᓐᓂᐊᖅᓯᒪᓐᖏᓗᐊᕐᓂᖏᓐᓄᑦ. ᑕᕝᕙ ᑖᓐᓇ ᐲᔭᐃᔪᓐᓇᕐᓂᐊᖅᑐᖅ ᐃᒡᓗᑭᒃᓴᕐᓂᕆᔭᑦᑎᓐᓂ ᓄᓇᕗᑦ ᐃᓗᐊᓂ 
ᐃᓕᓐᓂᐊᖅᑎᑦᑎᖃᑦᑕᕐᓂᖅ. 
 
ᑭᖑᓂᑦᑎᓐᓂ ᒐᕙᒪᐅᖃᑦᑕᖅᓯᒪᔪᑦ ᑕᐃᒃᑯᐊ ᐃᒡᓗᓕᕆᔨᕐᔪᐊᒃᑯᓐᓂᑦ ᑲᒪᒋᔭᖃᖅᑐᖓ ᒥᓂᔅᑕᐅᓕᓚᐅᖅᓯᒪᒐᒪ 
ᐊᓯᔾᔩᒐᓚᒃᖢᖓ. ᓯᕕᑭᑦᑐᑯᓗᒻᒥᒃ ᐱᓕᕆᐊᖃᕋᓗᐊᖅᑎᓪᓗᖓ ᓇᖕᒥᓂᖅᑖᕈᑎᐅᔪᓪᓗ ᐊᒻᒪᓗᑦᑕᐅᖅ ᐃᒡᓗᐃᑦ 
ᐊᑭᖏᓐᓄᑦ ᐋᖅᑭᒃᓱᐃᖃᑦᑕᕐᓂᖅ ᐊᒻᒪᓗᑦᑕᐅᖅ ᑕᒪᒃᑯᓂᖓ ᐃᖅᑲᓇᐃᔭᖅᑎᑖᖅᐸᓪᓕᐊᓂᖅ. ᑖᒃᑯᓄᖓ  



ᐅᓪᓗᑐᐃᓪᓇᖅ, ᓄᕕᐱᕆ 15, 2013 ᓄᓇᕗᒻᒥ ᓯᕗᓕᖅᑏᑦ ᑲᑎᒪᓂᖓ  

ᑐᕌᖓᑎᑕᐅᓚᐅᖅᑐᖅ ᓇᖕᒥᓂᖅᑖᕈᑕᐅᖃᑦᑕᖅᑐᓄᑦ ᑕᒪᒃᑯᐊ ᐃᖅᑲᓇᐃᔮᒃᓴᐃᑦ ᐱᔭᕐᓂᕐᓂᖅᓴᐅᖁᓪᓗᒋᑦ 
ᓄᓇᕗᒥᐅᑕᓕᒫᑦᑎᐊᓄᑦ, ᐃᓚᐃᓐᓇᐅᓐᖏᑦᑐᓄᑦ.  
 
ᑕᐃᒃᑯᐊ 3,500-ᓂᒃ ᐃᒡᓗᓂᒃ ᐊᒥᒐᖅᓯᒐᑦᑕ. ᐃᒃᓯᕙᐅᑖᖅ, ᐱᔭᕐᓂᓐᖏᑦᑐᖅ ᐊᖑᒻᒪᑎᑦᑎᐊᕆᐊᖅᓴᖅ ᓄᓇᕗᒥᐅᑦ 
ᐃᓄᒋᐊᒃᓯᕙᓪᓕᐊᑐᐃᓐᓇᓕᕐᒪᑕ, 90-ᓂᒃ ᐊᕐᕌᒍᑕᒫᑦ ᐃᒡᓗᓕᐅᖃᑦᑕᕆᐊᖃᕋᑦᑕ ᐊᖑᒻᒪᑎᓕᖁᓪᓗᒍ. 210 
ᐃᒡᓗᐃᑦ ᓴᓇᔭᐅᑉᐸᑕ ᐊᕐᕌᒎᒃ ᒪᕐᕉᒃ ᐃᓗᐊᓂ ᐊᖑᒻᒪᑎᐊᕐᔪᑯᓗᑐᐃᓐᓇᖅᑐᒍᑦ ᐃᓄᒋᐊᒃᓯᕙᓪᓕᐊᓂᖏᓐᓄᑦ 
ᓄᓇᕗᒥᐅᑦ. ᑕᐃᒪᐃᓕᓂᐊᖅᑎᓪᓗᒍ ᐱᔭᕐᓂᓐᖏᑦᑐᐊᓘᓂᐊᕐᒪᑦ ᑮᓇᐅᔭᓕᐅᕈᑎᖃᕋᓱᐊᕐᓂᕐᒧᑦ 
ᐱᕙᓪᓕᐊᑎᑦᑎᔾᔪᑎᖃᖅᑎᓐᓇᒍ ᓄᓇᕗᒥᐅᓪᓗ ᐃᓕᓐᓂᐊᖅᑎᑕᐅᑎᓐᓇᒋᑦ. ᐱᔭᕐᓂᓐᖏᑦᑐᐊᓘᓂᐊᖅᑐᖅ 
ᐃᒡᓗᖃᖅᑎᑦᑎᔭᕆᐊᒃᓴᖅ ᐃᓘᓐᓇᖏᓐᓂᒃ ᐃᓕᓐᓂᐊᖅᓯᒪᑦᑎᐊᖅᑎᓐᓇᒋᑦ ᐃᖅᑲᓇᐃᔭᓐᖏᑦᑐᑦ. 
 
ᖃᐅᔨᒪᔪᐃᓇᐅᕗᒍᑦ ᐃᒡᓗᑭᒃᓴᕐᓂᖅ ᐸᖕᒥᐅᕐᓂᕐᓗ ᐃᓱᒪᒃᑯᑦ ᐋᓐᓂᐊᕈᑕᐅᓕᖃᑦᑕᕐᒪᑕ ᖃᓂᒻᒪᑖᕈᑕᐅᓪᓗᑎᒃ, 
ᓱᕈᓯᑯᓗᐃᓪᓗ ᖃᓂᒻᒪᒃᑕᖅᖢᑎᒃ, ᐊᑭᑐᔫᑎᐊᓘᓪᓗᑎᒡᓗ ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ 
ᐃᓅᓕᓴᐃᔾᔪᑎᒋᖃᑦᑕᖅᑕᖏᑦ. ᑕᒪᒃᑯᐊ ᑕᕝᕙ ᓵᓐᖓᔭᕗᑦ ᐅᕙᒍᑑᓐᖏᑦᑐᖅ ᒐᕙᒪᐅᓪᓗᑕ ᑕᒪᒃᑯᐊ 
ᐃᒡᓗᑭᒃᓴᕐᓂᕐᒧᑦ ᓯᕕᑐᔪᒧᑦ ᐃᒡᓗᑭᒃᓴᕈᓐᓃᖅᑎᑦᑎᓂᖅ ᐃᓕᓐᓂᐊᖅᑎᑦᑎᖃᑦᑕᕐᓂᒃᑯᑦ, ᑭᓯᐊᓂ ᑕᒪᓐᓇ 
ᐱᔭᕐᓂᓐᖏᑦᑐᐊᓘᖕᒪᑦ ᐃᒡᓗᑭᒃᓴᕈᓐᓃᕋᓱᐊᕐᓂᖅ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᑕᑉᑐᓇ. ᐅᖅᓱᖅᑑᒧᑦ ᒪᓕᒐᓕᐅᖅᑎᐅᔪᖅ, ᒥᔅᑕ ᐊᑯᐊᖅ, ᐊᐱᖅᑯᑎᒃᓴᖃᕋᕕᑦ 
ᐊᐱᕆᒋᑦ.  
 
ᐊᑯᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐱᒻᒪᕆᐅᔪᖅ ᓯᕗᓕᖅᑎ ᐊᒻᒪᓗ ᒥᓂᔅᑕᐃᑦ ᑲᑎᒪᔨᖏᑦ 
ᐅᖃᓕᒫᑦᑎᐊᕆᐊᖃᕐᒪᑕ ᑕᒪᒃᑯᓂᖓ ᐅᖃᓕᒫᕆᐊᖃᖅᑕᖏᓐᓂᒃ ᑎᑎᕋᖅᑕᐅᓯᒪᔪᓂᒃ ᐊᒻᒪ ᓇᖕᒥᓂᖅ 
ᐊᐱᖅᓱᕈᓐᓇᖃᑦᑕᕐᓗᑎᒃ ᐃᖅᑲᓇᐃᔭᖅᑎᒥᖕᓄᑦ ᐊᖓᔪᖅᑳᒥᖕᓄᑦ ᐅᖃᐅᑎᐅᔫᒐᓗᐊᓂᒃ ᑐᖏᓕᕆᔭᖏᓐᓄᑦ 
ᐅᒃᐱᕇᓐᓈᓗᖃᑦᑕᓐᖏᓪᓗᒋᑦ. ᖃᓄᕐᓕ ᑕᒪᓐᓇ ᐱᐅᓯᕆᒐᔭᖅᐱᐅᒃ ᖃᓄᑎᒋᓪᓗ ᓂᕆᐅᒃᑲᔭᖅᐱᑦ 
ᒥᓂᔅᑕᖁᑎᒋᔭᕐᓂᒃ? ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᐊᑯᐊᖅ. ᐊᐱᖅᑯᑕᐅᔪᒧᑦ ᑭᐅᔪᓐᓇᖅᐲᑦ. ᒥᔅᑕ ᑕᑉᑐᓇ. 
 
ᑕᑉᑐᓇ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᖁᔭᓐᓇᒦᑦᑕᐅᖅ ᐊᐱᕆᒻᒪᑦ ᑕᐃᓐᓇ. ᓯᕗᓕᖅᑎᐅᓂᕐᒧᑦ 
ᓂᕈᐊᖅᑕᐅᒍᒪ ᒥᓂᔅᑕᐃᑦ ᑲᑎᒪᔨᖏᑦ ᑖᒃᑯᐊ ᐃᖅᑲᓇᐃᔭᕋᔭᕐᒪᑕ ᑕᐃᒪᓐᓇ ᐊᒃᓱᕉᕐᓗᑎᒃ ᐃᖅᑲᓇᐃᔮᖃᕐᓗᑎᒃ. 
ᓂᕆᐅᒡᕕᒋᒐᔭᖅᑕᒃᑲ ᐊᒃᓱᕉᕐᓗᑎᒃ ᐃᖅᑲᓇᐃᔭᕐᓂᐊᖅᑎᓪᓗᒋᑦ ᐅᕙᓂᒡᓕ ᐊᒃᓱᕉᕐᓂᖅᓴᐅᓪᓗᑎᒃ. 
 
ᐊᕐᕌᒍᓂᑦ ᑕᓪᓕᒪᓂᒃ ᑕᒫᓂ ᑲᑎᒪᔨᐅᓯᒪᓕᕋᒪ. ᒥᓂᔅᑕᐃᑦ ᑐᖏᓕᖏᑦ ᐃᖅᑲᓇᐃᔭᖃᑎᖃᕆᐊᖃᕐᒪᑕ ᑕᐃᒃᑯᓂᖓ 
ᒥᓂᔅᑕᐅᔪᓂᒃ ᐊᒻᒪᓗ ᑖᓐᓇᑦᑕᐅᖅ ᓱᓕᑦᑎᐊᕆᐊᖃᕐᓂᕐᒧᑦ ᒪᓕᒐᖅ ᑕᐃᓐᓇ ᐊᑐᖅᑕᐅᖏᓐᓇᖃᑦᑕᕐᓗᓂ. ᐃᓚᖓ 
ᑕᐃᓐᓇ ᐱᔭᕐᓂᓐᖏᑦᑐᐊᓘᖃᑦᑕᖅᓯᒪᔪᖅ ᐊᓯᔾᔨᖃᑦᑕᖅᑎᓪᓗᒋᑦ ᐃᖅᑲᓇᐃᔭᖅᑎᕗᑦ, ᐊᖓᔪᖅᑲᐅᑏᑦ. ᑕᒡᕘᓇ ᑕᒡᕙ 
ᐊᑲᐅᓐᖏᓕᐅᕈᑕᐅᖃᑦᑕᖅᑐᖅ. ᐊᒻᒪᓗᑦᑕᐅᖅ ᐃᖅᑲᓇᐃᔭᖅᑎᑖᖃᑦᑕᕋᓱᒋᐊᖃᕋᑦᑕ ᐊᔪᓐᖏᑦᑎᐊᖅᑐᓂᒃ 
ᐱᓕᕆᕝᕕᑦᑕ ᐃᓗᐊᓂ. 
 
ᐃᒃᓯᕙᐅᑖᖅ, ᑕᒪᒃᑯᐊ ᓯᕗᒧᐊᑦᑎᐊᖁᓪᓗᒋᑦ ᐱᓕᕆᔭᕆᐊᖃᖅᑐᑦ ᐅᐸᓗᖓᐃᔭᖅᓯᒪᑦᑎᐊᕐᓗᑎᒃ, ᐱᔾᔪᑎᖃᕐᓗᑎᒃ 
ᐸᕐᓇᐅᑎᖃᕐᓗᑎᒡᓗ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᑕᑉᑐᓇ. ᒥᔅᑕ ᖁᐊᓴ, ᐃᕝᕕᑕᐃᒪ. 

ᖁᐊᓴ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐊᐱᖅᑯᑎᑦᑎᐊᕙᒃ ᑖᓐᓇ ᐱᔾᔪᑎᒋᓪᓗᒍ ᑖᓐᓇ ᒥᓂᔅᑕᐅᓂᐊᖅᑐᖅ ᐅᕝᕙᓘᓐᓃᑦ 
ᓇᓕᐊᑐᐃᓐᓇᖅ ᓯᕗᓕᐅᖅᑎᐅᓂᐊᖅᑐᖅ ᑕᐃᒪᓐᓇᐃᒋᐊᖃᕐᒪᑦ ᑕᒪᓐᓇ ᐃᓕᖅᑯᓯᐅᒻᒪᑦ, 
ᐃᓕᖅᑯᓯᐅᖏᓐᓇᕆᐊᖃᖅᖢᓂ ᑕᐃᒪᓐᓇ. ᑖᓐᓇ ᖃᓄᑐᐃᓐᓇᖅ ᑭᐅᓂᐊᕈᓂ ᑭᐅᔾᔪᑎᒋᓂᐊᖅᑕᖓ ᑖᓐᓇ ᐃᒪᓐᓇ 
ᑕᒻᒪᖅᓯᒪᓐᖏᑦᑐᓂᒃ ᑭᐅᒋᐊᖃᕐᒪᑦ. ᑕᒻᒪᖅᓯᒪᓐᖏᑦᑐᓂᒃ ᑭᐅᓂᐊᕈᓂ ᖃᐅᔨᒪᑦᑎᐊᕆᐊᖃᕐᒪᑦ ᑕᒪᒃᑯᓂᖓᓕᒫᖅ 
ᐅᖃᐅᓯᕆᓂᐊᖅᑕᖏᓐᓂᒃ, ᓇᐅᒃᑯᓕᒫᑦᑎᐊᕐᓗ ᕿᒥᕐᕈᐊᖅᓯᒪᓗᓂ. ᐅᖃᓕᒫᕐᓂᖅ ᑖᓐᓇ ᐱᒻᒪᕆᐅᖕᒪᑦ 
ᐃᓄᒃᑎᑑᕐᓂᐊᕋᓗᐊᕈᓂᓘᓐᓃᑦ ᖃᓪᓗᓈᑎᑑᕐᓂᐊᕋᓗᐊᕈᓂᓘᓐᓃᑦ ᐅᖃᓕᒫᑦᑎᐊᖅᓯᒪᒋᐊᖃᕐᒪᑕ. ᑕᕝᕘᓇ ᑖᓐᓇ 
ᐃᓕᖅᑯᓯᑐᐃᓐᓇᐅᒻᒪᑦ ᐊᖏᕈᑎᒋᑐᐃᓐᓇᖅᐸᕋᓕ ᐃᓕᖅᑯᓯᕆᒋᐊᖃᕋᑦᑎᒍᑦ ᑕᒪᑦᑕᑦᑎᐊᖅ. 
 
ᐊᒻᒪ ᑕᐃᓐᓇ ᒪᓕᒐᓕᐅᖅᑎᐅᖃᑎᒪ ᐅᖃᐅᓯᕆᓵᖅᑕᖓ ᑕᐃᒪᓐᓇᑦᑎᐊᖅ. ᑕᒪᒃᑯᐊ ᑐᑉᓕᕆᔭᐅᓂᐊᖅᑐᐃᑦ 
ᑐᓴᐅᒪᑎᑦᑎᑦᑎᐊᕆᐊᖃᕐᒥᒻᒪᑕ. ᑖᓐᓇᑦᑕᐅᖅ ᒥᓂᔅᑕᐅᓂᐊᖅᑐᖅ ᑐᓴᐅᒪᑎᑕᐅᑦᑎᐊᕆᐊᖃᖅᑐᖅ ᓱᓇᓕᒫᓂᒃ 
ᑖᔅᓱᒪ. ᐊᒻᒪ ᐅᖃᓐᖏᑦᑐᖓ ᑕᐃᒪᓐᓇᐃᖃᑦᑕᖅᓯᒪᓐᖏᑦᑐᖅ. ᑖᓐᓇ ᐅᖃᒃᑲᓐᓂᑐᐃᓐᓇᖅᑕᕋ 
ᑕᐃᒪᓐᓇᐃᖃᑦᑕᖅᓯᒪᒋᐊᖃᕐᓂᖓᓂᒃ. ᑖᓐᓇᑦᑕᐅᖅ ᑐᑉᓕᖓ ᖃᐅᔨᒪᑦᑎᐊᕆᐊᖃᕐᒥᔪᑦᑕᐅᖅ ᑖᓐᓇ 
ᒥᓂᔅᑑᓂᐊᖅᑐᖅ ᑕᒻᒪᑲᑕᒋᐊᖃᓐᖏᒻᒪᑦ. ᑕᒻᒪᑲᑕᒋᐊᖃᓐᖏᓐᓂᖓ ᑖᓐᓇ ᑐᑉᓕᕆᓂᐊᖅᑕᖏᑦ ᑕᒪᒃᑯᐊ 
ᖃᐅᔨᒪᑦᑎᐊᕆᐊᖃᖅᑐᐃᑦ. ᑕᕝᕘᓇ ᑕᕝᕙ ᑖᒃᑯᐊ ᒥᓂᔅᑕᐅᓂᐊᖅᑐᑦ ᓯᕗᓕᐅᖅᑎᐅᓂᐊᖅᑐᓪᓘᓐᓃᑦ ᑕᐃᒪᓐᓇ 
ᖃᐅᔨᒪᑦᑎᐊᖅᑐᒥᒃ, ᑕᒻᒪᖅᓯᒪᓐᖏᑦᑐᒥᒃ ᐅᖃᖃᑦᑕᕆᐊᖃᕋᑦᑕ ᓄᓇᕗᒻᒥᐅᑕᓂᒃ ᑕᒪᓐᓇ ᓂᕆᐅᒋᔭᐅᑦᑎᐊᕐᒪᑦ 
ᑕᒻᒪᖃᑦᑕᓐᖏᑦᑐᓂᒃ ᑕᒪᒃᑯᓂᖓ ᐱᒻᒪᕆᐅᑎᓪᓗᒋᑦ ᐅᖃᐅᓯᕆᔭᐅᖃᑦᑕᕐᓂᐊᖅᑐᑦ.  
 
ᑖᓐᓇ ᐊᖏᖃᑎᒋᑐᐃᓐᓇᑦᑎᐊᖅᑕᕋ ᐊᐱᖅᑯᑕᐅᓪᓗᓂᓗ ᐊᒻᒪᓗ ᐅᖃᐅᔾᔪᐃᓂᕐᒧᑦ ᑐᕌᖓᒻᒪᑦ ᐊᐱᖅᑯᑎᒐᓗᐊᖓ, 
ᑕᐃᒪᓐᓇ ᒪᓕᒡᓗᒍ ᑭᓯᐊᓂ. ᑕᕝᕘᓇᓕ ᑭᐅᔪᓐᓇᖅᑐᖓ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᖁᐊᓴ. ᒥᔅᑕ ᐅᑲᓕᖅ, ᐱᒋᐊᕈᓐᓇᖅᓯᒋᕗᑎᑦ. 
 
ᐅᑲᓕᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. (ᑐᓵᔨᑎᒍᑦ) ᐅᐱᒍᓱᒃᓯᒪᒐᒪ ᑕᒫᓃᑎᓪᓗᖓ ᐱᕕᖃᖅᑎᑕᐅᑦᑎᐊᖃᑦᑕᕋᒪ 
ᐃᒃᓯᕙᐅᑕᕆᔭᐅᓪᓗᖓ ᒥᓂᔅᑕᐃᑦ ᑲᑎᒪᔨᖏᓐᓄᑦ ᓯᕗᓕᖅᑎᐅᓗᖓ. ᑐᓂᔭᐅᓗᓕᒫᑦᑎᐊᑦ 
ᐅᖃᓕᒫᖅᑕᐃᓐᓇᕆᔭᐅᖁᖃᑦᑕᕋᔭᖅᑕᒃᑲ ᒥᓂᔅᑕᐃᑦ ᑲᑎᒪᔨᖏᑦ ᑲᑎᒪᖅᑳᓚᐅᖅᑎᓐᓇᒋᑦ. ᐱᔾᔪᑎᖃᕐᓂᖅᐸᑦ 
ᒥᓂᔅᑕᓂᒃ ᐳᓛᕆᐊᖃᖃᑦᑕᖅᓯᒪᔪᖓ ᑕᐃᒪᓐᓇ ᐅᖃᖃᑎᒋᓪᓗᒋᑦ. ᑐᓂᔭᐅᔪᑦ ᑕᒪᒃᑯᐊ ᑕᒻᒪᖅᓯᒪᓐᖏᑦᑎᐊᖁᓪᓗᒋᑦ 
ᐃᖅᑲᓇᐃᔭᖃᑎᒋᑦᑎᐊᕋᔭᖅᑕᒃᑲ ᒥᓂᔅᑕᐃᑦ ᐱᐅᓂᖅᐹᒃᑯᑦ ᐃᓱᒪᓕᐅᕈᓐᓇᕐᓂᐊᕋᑦᑕ ᒐᕙᒪᒃᑯᑦ ᐱᓪᓗᒋᑦ.  
 
ᑭᓯᐊᓂᓕ ᓂᕆᐅᒃᑐᖓ ᒥᓂᔅᑕᐃᑦ ᑐᓂᔭᖏᑦ ᕿᒥᕐᕈᓇᑦᑎᐊᕈᒪᖃᑦᑕᕋᔭᖅᐸᒃᑲ. ᑕᐃᒪᓐᓇ ᐊᒃᓱᕉᕐᓇᖅᑐᓂᒃ 
ᓵᖓᓯᖃᑦᑕᕈᓐᓇᕐᓂᐊᕋᑦᑕ ᑕᒫᓃᔾᔪᑎᒋᒐᑦᑎᒍ ᐅᓪᓗᒥ ᐊᒻᒪᓗᑦᑕᐅᖅ ᒥᓂᔅᑕᖁᑎᒃᑲ ᑕᐃᒪᓐᓇ 
ᐸᕐᓇᒃᓯᒪᑦᑎᐊᖁᒐᔭᖅᑕᒃᑲ ᒥᓂᔅᑕᐃᑦ ᑲᑎᒪᔨᖏᓐᓄᑦ ᑐᓂᓯᖃᑦᑕᖁᓪᓗᒋᑦ ᐊᑐᐃᓐᓇᐅᓂᐊᕐᒪᑕ 
ᐸᕐᓇᒃᓯᒪᑦᑎᐊᕐᓗᑎᒃ. ᐊᒃᓱᕉᕐᓇᖅᑐᓂᒃ ᐃᖅᑲᓇᐃᔮᒃᓴᖃᕐᓂᐊᕋᑦᑕ ᑕᐃᒪᓐᓇ ᒥᓂᔅᑕᐃᑦ ᑲᑎᒪᔨᖏᓐᓄᑦ 
ᓯᕗᓕᖅᑎᓐᖑᕐᓂᕐᒧᑦ ᓂᕈᐊᖅᑕᐅᒍᒪ ᐃᖅᑲᓇᐃᔭᖃᑎᒋᑦᑎᐊᕋᔭᖅᑕᒃᑲ. (ᑐᓵᔨᑎᒎᕈᓐᓃᖅᑐᖅ) ᖁᔭᓐᓇᒦᒃ, 
ᐅᖃᖅᑎᑦᑎᔩ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᐅᑲᓕᖅ. ᑕᐃᒪ ᓯᕗᓪᓕᖅᐹᒥᒃ ᐊᐱᖅᑯᑎᒥᒃ ᐊᐱᕆᐊᓂᒃᑲᔅᓯ, ᐊᐃᑉᐸᖓᓄᑦ 
ᐊᐱᖅᑯᑕᐅᓂᐊᖅᑐᓂᒃ ᐱᒋᐊᕐᓂᐊᕐᒥᒐᑦᑕ ᒫᓐᓇ ᓄᖅᑲᖓᓚᐅᐱᓪᓚᒃᑕ. 15-ᒥᓂᑦᓯᑦ ᓄᖅᑲᖓᑲᐃᓐᓇᖅᑕ. 
ᖁᔭᓐᓇᒦᒃ. 
 
>>ᓄᖅᑲᑲᐃᓐᓇᖅᑐᑦ 14:59ᒥ ᑲᔪᓯᒃᑲᓂᖅᑐᑎᑦ 15:18ᒥ 
 
ᐃᒃᓯᕙᐅᑕᖅ: ᒫᓐᓇ ᐱᒋᐊᕈᓐᓇᖅᓯᖕᒥᒐᑦᑕ ᖁᔭᓐᓇᒦᒃ ᐅᑎᕐᒥᒐᔅᓯ. ᐊᐃᑉᐸᖓᓄᑦ ᐊᐱᕆᔪᒪᓯᒪᔪᑦ 
ᐱᒋᐊᕐᓂᐊᓕᕐᒥᖕᒪᑕ. (ᑐᓵᔨᑎᒍᑦ) ᑭᒡᒐᖅᑐᖅᑐᖅ ᑕᓯᐅᔭᕐᔪᐊᒧᑦ, ᒥᔅᑕ ᕋᒻᐴᑦ, ᑲᔪᓯᓚᐅᕐᒥᒋᑦ ᑐᒡᓕᐊᓂᒃ 
ᐊᐱᖅᑯᑎᒋᔪᒪᔭᕐᓂᒃ. 

ᕋᒻᐴᑦ (ᑐᓵᔨᑎᒍᑦ): ᖁᔭᓐᓇᒦᒃ ᐃᒃᓯᕙᐅᑕᖅ. ᐃᒃᓯᕙᐅᑕᖅ, ᐅᓇ ᐊᐱᖅᑯᑎᒋᓂᐊᕐᒥᔭᕋ ᓄᓇᓕᖕᓄᑦ 
ᑐᕌᖓᓂᖅᓴᐅᔪᖅ, ᑭᓯᐊᓂᑦᑕᐅᖅ ᓄᓇᓕᖕᓂ ᐊᓯᖏᓐᓂ ᐊᒃᑐᐃᔪᓐᓇᕐᓂᐊᕐᒥᔪᖅ. 
 
ᐊᑕᐅᓯᐊᕐᓇᑕ ᑕᐃᒃᑯᐊ ᒪᓕᒐᓕᐅᖅᑎᐅᓚᐅᖅᑐᓂ ᓴᓂᑭᓗᐊᑉ ᒥᒃᓵᓄᑦ ᐊᐱᖅᑯᑎᖃᖃᑦᑕᖅᓯᒪᒐᒪ ᓄᓇᕕᖕᒥ. 
ᑖᒃᑯᐊ ᓄᓇᕗᑦ ᒐᕙᒪᒃᑯᑦ ᐃᑲᔪᖅᑐᖃᑦᑕᖅᓯᒪᖕᒪᑕ ᑕᐃᒪᐃᑦᑐᑦ ᑎᒥᖁᑎᖏᓐᓂᒃ ᓲᕐᓗ ᑕᓯᐅᔭᐅᑉ 
ᐱᔭᕆᐊᑭᒡᓕᑎᑦᑎᔨᖏᑕ ᑲᑎᒪᕋᓛᖏᓐᓂᒃ. 
 
ᓯᕗᓕᖅᑎᐅᓕᕈᕕᑦ ᑖᒃᑯᐊ ᐃᑲᔪᖃᑦᑕᕐᓂᐊᖅᐱᒌᑦ ᑕᐃᒃᑯᐊ ᑕᓯᐅᔭᐅᑉ ᐱᔭᕆᐊᑭᒡᓕᑎᑦᑎᔨᖏᑦ 
ᐅᖃᓪᓚᖃᑎᒋᓕᕈᔅᓯᐅᒃ ᑯᐸᐃᒃ ᒐᕙᒪᒃᑯᖏᑦ ᐊᒻᒪᓗ ᒐᕙᒪᑐᖃᒃᑯᑦ? ᖁᔭᓐᓇᒦᒃ ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ ᒥᔅᑐ ᕋᒻᐴᑦ. ᐊᐱᖅᑯᑕᐅᔪᒧᑦ ᑭᐅᔪᓐᓇᖅᐱᐅᒃ, ᒥᔅᑐ ᖁᐊᓴ. 
 
ᖁᐊᓴ: ᖁᔭᓐᓇᒦᒃ ᐃᒃᓯᕙᐅᑕᖅ, ᐅᖃᖅᑎᑦᑎᔨ, ᐊᒻᒪ ᑖᓐᓇ ᐊᐱᖅᑯᑎᑦᑎᐊᕙᒃ ᖃᐅᔨᒪᓪᓗᒍᓗ 
ᑐᓴᐅᒪᐃᓐᓇᕐᒥᒐᒃᑯᑦᑕᐅᖅ ᑕᐃᒪᓐᖓᓕᒫᖅ ᑕᒪᓐᓇ ᐱᒋᐊᕐᓂᕐᒪᑦ. 
 
ᑕᐃᒪᓖᓛᒃ ᐅᕙᒍᑦ ᓄᓇᕗᑦ ᒐᕙᒪᐅᓪᓗᑕ ᓯᕗᓕᖅᑎᐅᒍᒪᓗ ᑖᒃᑯᐊ ᑯᐸᐃᒃ ᒐᕙᒪᒃᑯᖏᑦ ᑕᐃᒪᓐᖓᑦ 
ᐅᖃᓪᓚᖃᑎᒌᓐᓇᕆᐊᖃᓪᓚᕆᒃᑕᕗᑦ, ᐱᔾᔪᑎᒋᓪᓗᒍ ᐅᕙᑦᑎᓐᓄᑦ ᐃᒪᖁᑎᑦᑎᓐᓄᑦ ᑕᒪᓐᓇ ᐊᒃᑑᑎᖃᓪᓚᕆᖕᒪᑦ, 
ᖃᐅᔨᒫᓂᖅᑰᖅᖢᑕᓗ. ᑖᒃᑯᐊ ᑯᐸᐃᒃ ᒐᕙᒪᒋᔭᖏᑦ ᖃᓄᖅᑑᑎᒃᑲᓐᓂᕆᐊᖃᓪᓚᕆᒃᑕᕗᑦ ᑕᒪᓐᓇ ᓴᓂᑭᓗᐊᕐᒧᓪᓗ 
ᐊᒻᒪᓗ ᐊᓯᖏᓐᓄᑦ ᓄᓇᓕᖕᓄᑦ ᐊᒃᑑᑎᖃᕐᓂᐊᕐᒥᒻᒪᑦ. ᑕᒪᓐᓇ ᐅᖃᐅᓯᐅᖏᓐᓇᖃᑦᑕᖅᐸᓪᓕᐊᓂᐊᕐᒥᖕᒪᓂᓛᒃ 
ᑕᐃᒪ ᖃᐅᔨᔾᔪᑎᒋᑦᑎᐊᕐᓂᐊᕋᑦᑎᒍᑦ ᖃᓄᖅ ᑕᒪᓐᓇ ᑕᕆᐅᖅᐳᑦ ᐊᓯᔾᔨᖅᐸᓪᓕᐊᔪᓐᓇᕐᓂᖓᓂᒃ ᑕᐃᒪᓐᓇᐃᑦᑐᒥᒃ 
ᑕᑯᕙᓪᓕᐊᓂᐊᕈᑦᑕ ᑕᒫᓂ ᓄᓇᕗᑦᒥ ᐊᒻᒪᓗ ᑕᒪᓐᓇ ᐅᖃᐅᓯᐅᕙᓪᓕᐊᖃᑦᑕᓕᕐᒥᖕᒪᑦ ᓇᓂᑐᐃᓐᓇᖅ, ᐊᒡᓛᑦ 
ᑕᒫᓂ ᐃᖃᓗᖕᓂ. ᑕᒪᓐᓇ ᑕᕆᐅᒃ ᐊᒃᑐᖅᑕᐅᓂᖓ ᖃᐅᔨᕚᓪᓕᕈᑎᒋᓯᒪᑦᑎᐊᕋᑦᑎᒍᑦ. 
 
ᑕᐅᓇᓂ ᓴᓂᑭᓗᐊᑉ ᖃᓂᒋᔮᓂ, ᑕᐃᒪᐃᓛᒃ ᑖᒃᑯᐊ ᑯᐸᐃᒃ ᒐᕙᒪᒃᑯᑦ ᑲᑎᒪᖃᑎᒋᑦᑎᐊᕆᐊᖃᕋᔭᖅᑕᕗᑦ ᑕᒪᓐᓇ 
ᐃᒪᖅ ᑕᕆᐅᖅ ᓂᕐᔪᑎᑦᑎᓐᓄᓪᓗ ᓂᕿᒋᔭᐅᔪᓐᓄᓪᓗ ᐊᒃᑑᑎᖃᓪᓚᕆᖕᒪᑦ, ᖃᓄᐃᓘᒃᑲᓐᓂᕈᓐᓇᖅᐸᑦ ᑕᒪᐅᓐᖓ 
ᓄᓇᕗᑦᒥᐅᑕᐅᖃᑎᑦᑎᓐᓄᑦ ᑯᐸᐃᒃᒥᐅᑕᐃᑦ ᐊᒻᒪᓗ ᐅᖃᓪᓚᖃᑎᒋᑦᑎᐊᕆᐊᖃᖅᑰᓕᕋᑦᑎᒍᑦ ᓱᓇᒥᒃ 
ᐅᑎᕐᕕᐅᓂᐊᖅᐱᑕ ᐅᕙᒍᑦ ᓄᓇᕗᑦᒥᐅᑕᐅᓪᓗᑕ, ᓴᓂᑭᓗᐊᖅ ᐱᓗᐊᖅᖢᒍ. ᓂᕐᔪᑎᑦᑎᓐᓂᒃ ᓂᕆᔭᐅᕙᒃᑐᓂᒃ 
ᑕᕆᐅᑦᑎᓐᓂᒃ ᐊᓯᔾᔨᕐᔪᐊᕐᓂᐊᖅᑎᓪᓗᒍ ᐅᑎᕐᕕᐅᓇᓱᒡᓗᑕ ᑭᓯᐊᓂ ᑕᒪᒃᑯᓂᖓ. ᑖᓐᓇᓕ ᐅᖃᐅᓯᕆᓇᔭᖅᐸᕗᑦ. 
ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ ᒥᔅᑐ ᖁᐊᓴ. ᒥᔅᑐ ᑕᑉᑐᓇ, ᐃᒡᕕᑦ ᑕᐃᒪ. 
 
ᑕᑉᑐᓇ (ᑐᓵᔨᑎᒍᑦ): ᖁᔭᓐᓇᒦᒃ ᐃᒃᓯᕙᐅᑕᖅ. ᖁᔭᓐᓇᒦᖅᖢᒍᓗ ᑖᓐᓇ ᒪᓕᒐᓕᐅᖅᑎ ᑖᔅᓱᒥᖓ ᐊᐱᖅᑯᑎᖃᕐᒪᑦ. 
ᓄᓇᕗᑦ ᒐᕙᒪᒃᑯᖏᑦ ᖃᐅᔨᒪᑦᑎᐊᕆᐊᖃᖅᑐᑦ ᓇᐅᒃᑯᑦ ᐊᒃᑐᖅᑕᐅᔪᓐᓇᕋᑦᑕ ᓄᓇᒃᑯᑦ ᐃᒪᒃᑯᓪᓗ. 
 
ᐅᔾᔨᖅᓱᑦᑎᐊᕆᐊᖃᕐᓂᐊᖅᑐᒍᑦ ᒐᕙᒪᑐᖃᒃᑯᑦ ᐊᒃᑐᖅᑕᐅᓂᐊᖅᐸᑕ ᐳᐃᔩᑦ ᐃᒪᕐᒥᐅᑕᓕᕆᔨᒃᑯᓪᓗᑦᑕᐅᖅ 
ᐃᓚᐅᔭᕆᐊᖃᖅᖢᑎᒃ ᐳᐃᔩᑦ ᐊᒃᑐᖅᑕᐅᖃᓯᐅᔾᔭᐅᓂᐊᕐᒪᑕ ᐊᒻᒪᓗ ᑐᓴᐅᒪᖃᑎᒌᑦᑎᐊᕆᐊᖃᕐᓂᐊᖅᑐᒍᑦ 
ᒐᕙᒪᐅᓪᓗᑕ ᐃᒪᕐᒥᐅᑕᓕᕆᔨᒃᑯᓪᓗ ᒐᕙᒪᒃᑯᑦ ᐅᖃᓪᓚᖃᑎᖃᖃᑦᑕᕐᓗᑎᒃ ᑯᐸᐃᒃ ᒐᕙᒪᒃᑯᖏᓐᓂᒃ ᐊᒻᒪᓗ  



ᐅᓪᓗᑐᐃᓪᓇᖅ, ᓄᕕᐱᕆ 15, 2013 ᓄᓇᕗᒻᒥ ᓯᕗᓕᖅᑏᑦ ᑲᑎᒪᓂᖓ  

ᐊᓯᖏᓐᓂᑦ ᒐᕙᒪᖃᕐᕕᖕᓂᑦ. ᖃᓄᐃᓕᖓᓪᓚᕆᖕᒪᖔᖅ ᑖᓐᓇ ᑐᑭᓯᐅᒪᑦᑎᐊᖏᑦᑐᖓᐅᒐᓗᐊᖅ ᐃᒪᕐᒥᒃ ᐊᑐᕐᓗᓂ 
ᐆᒻᒪᖅᑯᓯᐅᕐᓂᖅ, ᑭᓯᐊᓂ ᐊᒃᑐᐃᓂᐊᖅᐸᑦ ᓄᓇᕗᑦᒥ ᒐᕙᒪᒃᑯᑦ ᐅᔾᔨᖅᓱᑦᑎᐊᕆᐊᓖᑦ. 
 
ᐊᓯᖏᓐᓂᑦ ᒐᕙᒪᖃᕐᕕᖕᓂ ᐊᒃᑐᐃᓂᐊᖅᐸᑦ ᓇᐅᒃᑯᑦ ᐊᖏᕈᓯᐅᕆᐊᖃᕐᓂᐊᖅᑐᒍᑦ ᐊᒻᒪᓗ ᐱᓕᒻᒪᒃᓯᒪᔪᓂᒃ 
ᑕᐃᒪᐃᑦᑐᓕᕆᓕᒻᒪᒃᓯᒪᔪᓂᒃ ᐊᑐᕐᓗᑕ ᐃᒃᑯᐊᓗ ᐃᓄᐃᑦ ᐊᒃᑐᖅᑕᐅᓂᐊᕐᓂᖏᓐᓄᑦ ᐃᑲᔫᓯᐊᕐᓂᐊᕐᓂᖏᓐᓄᓪᓗ 
ᑎᒥᓐᖑᖅᑎᑕᐅᓯᒪᔪᑦ ᐃᓚᐅᖃᓯᐅᔾᔭᐅᔭᕆᐊᖃᕐᓂᐊᕐᒥᔪᑦ ᑕᒪᒃᑯᐊ ᐅᖃᐅᓯᕆᔭᐅᕙᓪᓕᐊᑎᓪᓗᒋᑦ. ᓯᕗᓕᖅᑎ, ᐄ, 
ᖃᐅᔨᒪᑦᑎᐊᕆᐊᖃᕐᓂᐊᖅᑐᖅ ᖃᓄᐃᑉᐸᓪᓕᐊᔾᔪᑎᒋᔭᐅᓂᐊᕐᒪᖔᑦ ᐊᒻᒪᓗ ᒐᕙᒪᖃᕐᕖᑦ ᐊᓯᖏᑦ 
ᐅᖃᓪᓚᖃᑎᒋᖃᑦᑕᕐᓗᓂᒋᑦ. ᖁᔭᓐᓇᒦᒃ ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ ᒥᔅᑐ ᑕᑉᑐᓇ. ᒥᔅᑐ ᐅᑲᓕᖅ. 
 
ᐅᑲᓕᖅ: ᖁᔭᓐᓇᒦᒃ. (ᑐᓵᔨᑎᒍᑦ) ᐅᖃᖅᑎ, ᑖᓐᓇ ᐅᖃᓪᓚᖅᑲᐅᔪᖅ ᑕᕆᐅᕐᒥᐅᑕᓂᒃ ᐳᐃᔨᓂᒃ ᐊᑐᕐᓂᖅᐹᖑᖕᒪᑕ 
ᓄᓇᕗᓕᒫᖅ ᑕᑯᓐᓇᕐᓗᒋᑦ ᓂᕿᖏᑦ ᑕᕆᐅᕐᒦᓐᖔᖅᑐᐃᓐᓇᐅᐸᓗᖕᒪᑕ. ᖁᕕᐊᓇᓪᓚᕆᒃᓯᒪᔪᖅ ᐅᕕᓗᕐᓂᒃ 
ᖂᖅᓲᓂᒃ ᑭᓱᓂᒃ ᐃᖅᑲᒥᐅᑕᓂᒃ ᓂᕆᓯᒪᒐᒪ ᑕᐅᓇᓐᖓᑦ ᓂᕿᒋᔭᐅᓪᓗᐊᑕᖅᖢᑎᒡᓗ ᓴᓂᑭᓗᐊᕐᒥᐅᓄᑦ. 
 
ᐊᒃᓱᕉᑎᒋᓪᓚᕆᒋᐊᖃᖅᑕᕗᑦ ᐊᒃᑐᖅᑕᐅᓂᐊᕈᑦᑕ ᐅᕝᕙᓘᓐᓃᑦ ᓴᓂᑭᓗᐊᖅ ᐊᒃᑐᖅᑕᐅᓂᐊᖅᐸᑦ ᑕᒪᒃᑯᐊ 
ᐅᖃᐅᓯᕆᔭᐅᓂᐊᕐᒪᑕ ᒐᕙᒪᖃᕐᕕᓕᖕᓄᑦ ᐊᓯᑦᑎᓐᓄᑦ ᓴᓂᑭᓗᐊᕐᒥᐅᑦ ᓂᕿᓪᓗᐊᑕᕆᖕᒪᒋᑦ ᑕᕆᐅᕐᒥᐅᑕᐃᑦ. 
 
ᐊᒻᒪᓗ ᓂᕿᖏᑦ ᐊᒃᑐᖅᑕᐅᓂᐊᖅᐸᑕ ᐅᖃᐅᓯᕆᓪᓚᕆᒋᐊᖃᖅᑕᕗᑦ ᐅᖃᓪᓚᖃᑎᒋᔪᒪᓂᐊᖅᑕᒃᑲ ᓴᓂᑭᓗᐊᕐᒥᐅᑦ 
ᒫᓐᓇ ᐆᒻᒪᖅᑯᓯᐅᕋᓱᖕᒪᑕᐃᒃᑯᐊ ᐃᒥᕐᒥᒃ ᐊᑐᖅᖢᑎᒃ, ᐃ, ᓂᕆᐅᒃᐳᖓ ᓴᓂᑭᓗᐊᕐᒥᐅᑦ 
ᐃᖅᑲᓇᐃᔭᖃᑎᒋᔪᓐᓇᕐᓂᐊᕋᒃᑭᑦ ᑕᒪᓐᓇ ᐱᔾᔪᑎᒋᓪᓗᒍ ᐊᒻᒪᓗ ᐃᓱᒫᓘᑎᒋᔭᐅᔪᑦ ᑕᒪᒃᑯᐊ ᑲᒪᒋᓪᓗᒋᑦ. 
ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ ᒥᔅᑕ ᐅᑲᓕᖅ. ᐃᖃᓗᖕᓄᑦ ᒪᓂᕋᔭᖕᒧᑦ ᒪᓕᒐᓕᐅᖅᑎᐅᔪᖅ ᒥᔅ ᐃᐊᓪ. 
ᐊᐱᖅᑯᑎᒋᔪᒪᔭᕕᑦ ᐊᐃᑉᐹᓄᑦ ᐊᐱᕆᔪᓐᓇᖅᓯᕗᑎᑦ. 
 
ᐃᐊᓪ: ᖁᔭᓐᓇᒦᒃ ᐊᒻᒪᓗ congratulate-ᖃᐅᖏᓐᓇᒃᑭᑦ ᐅᖃᖅᑎᑦᓯᔨ ᑕᐃᒪᐃᓕᕙᒋᑦ ᐃᖃᓗᐃᓪᓗ 
ᒪᓂᕋᔮᓃᑦᑐᐃᑦ ᑐᓐᖓᓱᐊᑎᑉᐸᒃᑲ ᖁᔭᓐᓇᒦᖅᓱᒋᑦᑕᐅᖅ. ᑖᒃᑯᐊᓗ ᐅᐱᒋᓪᓗᒋᑦ ᐃᓘᓐᓇᑎᒃ ᐱᖓᓱᒃ 
ᓂᕈᐊᒐᒃᓴᐅᑎᑦᑐᑦ ᓯᕗᓕᖅᑎᐅᓂᕐᒧᑦ ᐱᒻᒪᕆᐅᓂᖅᐹᖑᑎᓪᓗᒍ ᑕᒫᓂ ᓄᓇᕗᒥ. 
 
ᑕᐃᒪ ᒐᕙᒪᐅᓪᓗᑕ ᐃᖅᑲᓇᐃᔭᖅᑎᑦᓴᐃᑦ ᑖᒃᑯᐊ ᑭᒡᒐᖅᑐᖅᑕᕆᐊᓕᖏᑦ ᑕᑯᓐᓈᕐᓗᒋᑦ ᓄᓇᓕᓐᓂ 
representative workforce-ᖑᓂᕋᖅᑕᖅ ᓈᓯᒪᔭᕆᐊᖃᓲᖑᒻᒪᑕ ᒐᕙᒪᒃᑯᑦ ᐃᖅᑲᓇᐃᔮᖃᖅᑎᑦᓯᓂᖅᐹᖑᒻᒪᑕ 
ᑕᒫᓂ ᓄᓇᕗᒻᒥ ᖃᐅᔨᒪᓇᖅᓱᓂᓗ ᐃᓘᓐᓇᑎᒃ ᐃᖅᑲᓇᐃᔮᑦᓴᐃᑦ ᐃᓂᖃᖅᑐᐃᓐᓇᐅᖏᒻᒪᑕ ᐅᓄᖅᑐᑦ 
ᐱᔾᔪᑕᐅᓪᓗᑎᒃ; ᐃᒡᓗᑭᒃᓴᕐᓂᖅ, ᐅᕝᕙᓘᓐᓃᑦ ᑎᑭᑎᑦᓯᒍᓐᓇᖏᓐᓂᖅ ᓄᓇᓕᓐᓄᑦ ᐊᓪᓚᕝᕕᖃᑦᓯᐊᖏᓐᓂᖅ ᒪᑯᐊ 
ᐊᒥᓱᑦ ᐱᔾᔪᑕᐅᖃᑦᑕᕐᒪᑕ. ᐊᒻᒪᓗᑦᑕᐅᖅ ᐊᓯᐊᒍᑦ ᐃᓱᒪᒃᓴᖅᓯᐅᖃᑦᑕᕆᐊᖃᕐᓂᐊᕐᒥᒐᑦᑕ ᓯᕗᓂᑦᑎᓐᓄᑦ 
ᐊᒡᒋᖅᑐᓂᒃ ᑭᓱ ᓄᑖᓂᒃ ᐃᖅᑲᓇᐃᔮᑦᓴᓂᒃ ᓴᖅᑭᑦᓯᒋᐊᖃᕐᓂᐊᖅᐱᑕ. 
 
ᐅᖃᖃᑦᑕᓚᐅᕋᑦᑕ ᐃᓛᑎᒍᑦ ᓂᕈᐊᒐᑦᓴᐅᓪᓗᑕ ᐃᒪᓐᓇ ᐱᑕᖃᖏᓗᐊᖅᑐᖅ ᒫᓂ ᓄᓇᓕᑦᑎᓐᓂ. ᐅᕙᖓᓕ 
ᑐᓴᖃᑦᑕᓚᐅᕋᒪ ᐃᓱᒪᓕᕆᔨᑕᖃᑦᓯᐊᓐᖏ ᓘᑦᑖᖅᑕᖃᑦᓯᐊᓐᖏ ᒪᑯᐊ ᐊᒥᓲᒻᒪᑕ 
ᐃᓱᒪᑦᓴᖅᓯᐅᕈᑎᒋᔭᐅᔭᕆᐊᖃᕐᓂᐊᕐᒥᔪᑦ ᑕᐃᒫᒃ ᐃᓂᑖᕆᐊᓖᓪᓗ ᐱᒐᓗᐊᖅᑎᓪᓗᒋᑦ ᑖᒃᑯᐊᓕ 
ᓯᕗᓕᖅᑎᑦᓴᕆᓂᐊᖅᑕᕗᑦ, ᐃᓛᒃ ᓯᕗᓕᖅᑎᐅᓕᕐᓂᐊᖅᑐᐃᑦ ᓄᓇᕗᒻᒥ ᐊᐱᕆᔪᒪᕙᒃᑲ ᖃᓄᖅ 
ᓯᕗᓂᑦᓴᕆᓂᐊᖅᑕᑎᓐᓂ ᐃᓂᑦᓴᐃᑦ ᑖᒃᑯᐊ ᒐᕙᒪᒃᑯᓐᓂᒃ ᒫᓐᓇ ᐃᑦᓯᕚᕐᕕᐅᖏᑦᑐᑦ ᐱᓕᕆᕝᕕᐅᖏᑦᑐᑦ ᖃᓄᖅ 
ᐱᓕᕆᐊᕆᓂᐊᖅᐱᓯᐅᒃ? ᐊᒻᒪᓗ ᑐᓴᕐᓇᖃᑦᑕᖅᑎᓪᓗᒍ ᐊᒥᒐᖅᓯᓂᐅᔪᖅ ᑕᒪᒃᑯᓂᖓ ᐃᓱᒪᓕᕆᓂᕐᒥᒃ ᐅᓄᖅᑐᑦ 
ᐃᓱᒪᓕᕆᓂᖅ ᒪᓐᓇ ᐊᑦᓱᕉᑎᒋᔭᐅᖃᑦᑕᕐᒪᑦ ᐊᒥᒐᕐᒪᑕᒎᖅ ᐃᓱᒪᓕᕆᔭᕆᐊᓖᑦ ᐃᒪᓐᓇ 
ᐃᒥᓗᐊᖃᑦᑕᑐᐃᓐᓇᖅᑐᒨᖏᑦᑐᖅ ᐊᑦᓱᕈᕐᓂᕐᒧᑦ ᐱᓕᕆᓂᕐᒧᑦ ᓄᓇᕗᒻᒥ ᐊᑦᓱᕈᕐᓇᓲᖑᖕᒪᑦ ᐃᓅᓯᖅ  



ᐅᓪᓗᑐᐃᓪᓇᖅ, ᓄᕕᐱᕆ 15, 2013 ᓄᓇᕗᒻᒥ ᓯᕗᓕᖅᑏᑦ ᑲᑎᒪᓂᖓ  

ᐃᓄᑦᓯᐊᔪᓴᕐᓂᕐᓗ ᐱᓕᕆᐊᖑᔭᕆᐊᖃᕐᓂᖓᓗ ᒪᑯᐊ ᐱᒻᒪᑕ ᓯᕗᓂᑦᓴᕆᔭᑦᑎᓐᓂ ᑕᒪᒃᑯᐊ 
ᐃᓱᒪᒋᔭᕆᐊᖃᕐᓂᐊᕋᑦᑎᒍᑦ. ᖃᓄᕐᓕ ᓯᕗᓕᖅᑎᐅᓕᕈᑦᓯ ᑕᒪᒃᑯᐊ ᐅᓄᖅᑑᑎᓪᓗᒋᑦ ᐱᓕᕆᐊᕆᔭᕆᐊᓖᑦ ᖃᓄᖅ 
ᐱᓕᕆᐊᕆᓂᐊᖅᐱᓯᐅᒃ? ᓇᑯᕐᒦᒃ ᐅᖃᖅᑎᑦᓯᔨ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ ᒥᔅ ᐃᐊᓪ. ᐊᐱᖅᑯᑕᐅᔪᒧᑦ ᑭᐅᔪᓐᓇᖅᐲᑦ ᒥᔅᑕ ᐅᑲᓕᖅ. 
 
ᐅᑲᓕᖅ: ᖁᔭᓐᓇᒦᒃ ᐅᖃᖅᑎᑦᑎᔨ, ᐃ, ᑖᓐᓇ ᐊᐱᖅᑯᑎᑦᑎᐊᕙᓪᓚᕆᒃ. ᐃᖅᑯᓪᓕᐅᑎᒋᖃᐅᔭᕋ ᑕᒪᓐᓇ 
ᒪᑐᐃᕈᑎᒋᖃᐅᔭᓐᓂᑦ ᖃᐅᔨᓴᖅᐸᓪᓕᐊᓚᐅᕋᒪ ᖃᓄᕐᓕ ᐋᖅᑭᒋᐊᕈᓐᓇᕐᒪᖔᑦᑎᒍᑦ ᒐᕙᒪᐅᓪᓗᑕ ᑕᒪᓐᓇ 
ᐃᓱᒪᖃᓗᐊᖃᑦᑕᕐᓂᖅ ᖃᐅᔨᒪᓇᖅᓯᓚᐅᕐᖓᑦ ᐊᓐᖑᑎᓯᒪᓐᖏᓗᐊᓪᓚᕆᑦᑐᒍᑦ. ᐃᓛᓪᓗ ᑕᒪᒃᑯᐊ 
ᐃᖅᑲᓇᐃᔭᖅᑎᐅᒋᐊᓕᐅᒍᓗᐊᑦ ᐃᓱᒪᓕᕆᓂᕐᒧᑦ ᓱᓕ ᐃᓗᓪᓕᖅᓱᖅᓯᒪᖏᒻᒪᑕ. ᑕᒫᓂ ᐊᑐᐃᓐᓇᐅᑎᑕᐅᒐᓱᑦᑑᒐᓗᐊᑦ 
ᑖᒃᑯᐊ ᓯᕗᓪᓕᖅᐹᖑᑎᑕᐅᒋᐊᖃᕐᓂᐊᖅᑐᑦ ᑕᒪᓐᓇ ᐃᓱᒪᖃᓗᐊᖃᑦᑕᕐᓂᖅ ᐃᒫᒃ ᓄᖑᔾᔫᒥᑎᓇᓱᓐᓂᐊᕈᑦᑎᒍᑦ 
ᓯᕗᓂᑦᑎᓐᓂ ᒫᓐᓇᒫᕐᓗ. ᑖᓐᓇ ᐱᒻᒪᕆᒋᔭᐅᒻᒪᑦ ᓄᓇᕗᒻᒥᐅᑕᓕᒫᓄᑦ ᖃᐅᔨᒪᔭᒃᑯᑦ ᓇᓗᓇᓐᖏᑦᑐᖅ 
ᑲᒪᒋᒋᐊᖃᓪᓚᕆᓐᓂᐊᖅᑕᕗᑦ. 
 
ᐃᖅᑯᓕᖅᑲᐅᒻᒥᒐᒪᓗ ᑖᒃᑯᐊᑑᓐᖏᑦᑐᑦ, ᑕᒪᒃᑯᐊ ᐋᓐᓂᐊᓯᐅᖅᑎᑕᖃᕐᒥᒻᒪᑦ ᐃᓱᒪᖃᓗᐊᓲᓄᑦ ᑐᕌᖓᔪᓂᒃ 
ᓇᔭᓐᖑᐊᖑᓂᕋᖅᑕᐅᓲᑦ ᑕᐅᓇᓂ ᐃᓚᖏᓐᓂ ᓄᓇᓕᓐᓂ. ᑕᐃᒪᐃᑦᑐᖃᓐᖏᑦᑐᒍᑦ ᓱᓕ, ᑕᐃᒪ ᐅᖃᖅᑲᐅᒐᒪ ᑎᓴᒪᓂᒃ 
ᐃᓕᓯᔪᓐᓇᕈᑦᑕ ᐃᑲᔪᒻᒪᕆᒃᑲᔭᖅᑐᖅ ᑖᒃᑯᓇᓂ ᓄᓇᓕᓐᓂ ᑕᒪᒃᑯᓂᖓ ᐃᓱᒪᖃᓗᐊᖅᑐᓂᒃ ᐃᑲᔪᕋᓱᑉᐸᑦᑐᓂᒃ. ᑕᕝᕘᓇ 
ᑭᐅᑲᐃᓐᓇᕋᓱᑲᐃᓐᓇᖅᑐᖓ, ᑭᓯᐊᓂ ᓇᓗᓇᓐᖏᑦᑐᖅ ᑖᓐᓇ ᑕᐅᕗᖓ ᓱᓕ ᑲᒪᒋᔭᐅᒋᐊᖃᕐᓂᐊᖅᑐᖅ ᐊᑯᓂᑲᓪᓚᕈᓗᒃ 
ᑖᒃᑯᐊ ᐱᒋᐊᕈᑎᒋᓇᓱᑦᑕᕗᑦ. ᖁᔭᓐᓇᒦᒃ ᐅᖃᖅᑎᑦᑎᔨ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ ᒥᔅᑐ ᐅᑲᓕᖅ. ᒥᔅᑐ ᖁᐊᓴ, ᐃᕝᕕᑦ  ᑕᐃᒪ. 
 
ᖁᐊᓴ: ᖁᔭᓐᓇᒦᒃ ᐃᒃᓯᕙᐅᑕᖅ, ᐅᖃᖅᑎᑦᑎᔨ. ᑕᒪᓐᓇ ᐅᖃᓕᒫᕐᕕᒃ 23 ᑕᕝᕗᖓ ᐅᑎᑐᐃᓐᓇᕋᔭᖅᐳᖓ ᑖᓐᓇ 
ᑲᔪᓯᑦᑎᐊᕆᐊᖃᕐᓂᖓᓂᒃ ᓴᓇᔨᑖᑦᑎᐊᕐᓂᐊᖅᐸᑕ ᐊᒻᒪᓗ ᑖᓐᓇ ᒪᓕᒋᐊᖃᖅᑕᕗᑦ ᐊᑐᕆᐊᖃᕋᑦᑎᒍᑦ ᑕᒡᕘᓇ ᑕᒡᕙ 
ᓯᕗᓪᓕᖅᐹᖅ ᑕᐃᒪᓐᓇᐃᒋᐊᖃᕐᒪᑦ, ᑭᓯᐊᓂ ᑕᒪᒃᑯᐊ ᐃᓕᓐᓂᐊᖅᑎᑕᐅᓂᒃᑯᑦ ᓴᓇᓂᒃᑯᑦ ᐊᔪᕐᓇᖏᑦᑎᐊᕋᓗᐊᖅᑰᕐᒥᖕᒪᑦ 
ᐊᒻᒪᓗ ᑕᒪᒃᑯᐊ ᐃᓕᓐᓂᐊᕌᓂᒃᓯᒪᔪᐃᑦ ᐃᒻᒪᖄ ᐊᑕᐅᓯᑐᐃᓐᓇᕐᒥᒃ ᐅᖃᑐᐃᓐᓇᕐᓂᐊᖅᑐᖓ ᓄᓇᕗᑦ ᓯᕗᓂᒃᓴᕕᖕᒥ 
ᐃᓕᓐᓂᐊᖅᑎᑕᐅᕐᔪᐊᖅᐸᖕᒪᑕ. ᑕᒪᒃᑯᐊᑐᖅ ᑎᑭᑎᓐᓇᓱᓚᐅᕐᓚᕗᑦ ᐃᓗᐊᓄᐊᖅᑎᓐᓇᓱᓚᐅᕐᓚᕗᑦ ᑕᒪᒃᑯᐊ ᒐᕙᒪᒃᑯᑦ 
ᐃᓗᐊᓂ ᓴᓇᓂᖓᓄᑦ ᐃᓕᔪᓐᓇᑦᑎᐊᕋᓗᐊᕐᒪᑕ ᐱᔪᒃᓴᑦᑎᐊᕐᓗᒋᑦ ᑕᐃᒪᓐᓇᒃ ᑕᒪᔾᔭ ᐊᑐᐃᓐᓇᐅᕙᒃᑑᒐᓗᐊᑦ ᑕᒪᒃᑯᓄᖓ 
ᓵᑉᐸᓪᓕᐊᓂᖅᓴᐅᒋᐊᖃᕐᓂᕗᑦ ᐃᒃᐱᒋᑦᑎᐊᕋᒃᑯ. 
 
ᑕᒪᒃᑯᐊᓗ ᐃᓕᓐᓂᐊᕐᓂᕐᒧᑦ ᑕᒪᕐᒥᓕᒫᖅ ᐅᑏᓐᓇᖅᐸᖕᒪᑦ ᐃᓕᓐᓂᐊᕐᓂᖅ, ᐃᓕᓐᓂᐊᕐᓂᖅ ᑕᒪᓐᓇ 
ᐊᒃᓱᕉᑎᒋᒋᐊᖃᕐᓂᕗᑦ ᑕᕝᕗᖓ ᐊᑦᑕᑐᑦᑎᐊᖅᓯᒪᓂᖓ ᐃᓕᓐᓂᐊᕐᓂᖅ ᓴᓐᖏᒡᓕᕚᓪᓕᖅᐸᑦ, ᑐᑭᓯᓇᑦᑎᐊᕈᒪ, ᑕᐃᒪ 
ᑕᒪᒃᑯᐊ ᓴᓇᓂᕐᒧᑦ ᑐᕌᖓᓂᖅᓴᐅᔪᓐᓇᑦᑎᐊᖅᑰᕋᓗᐊᕐᒪᑕ ᐊᒻᒪ ᑕᐃᒃᑯᐊ ᑕᑯᖃᑦᑕᖅᓯᒪᔭᕗᑦ ᓯᕗᓂᑦᑎᓐᓂ ᒪᑯᐊ 
ᐃᖢᐊᖅᓴᐃᔨᓐᖑᕋᓱᖕᓂᕐᒧᑦ ᒪᓕᒐᓕᐅᕋᓱᐊᕐᓂᕐᒧᑦ ᑕᒪᒃᑯᐊ ᓴᖅᑭᒃᑲᓐᓂᕆᐊᖃᓪᓚᕆᖅᑰᕋᑦᑎᒍᑦ ᐅᕙᒍᑦ. 
 
ᑕᐃᔅᓱᒪᓂ ᓯᕗᓪᓕᖅᐹᑦ ᓴᖅᑭᓚᐅᖅᑐᖅ ᑕᐃᒃᑯᐊ ᐃᓕᓐᓂᐊᕌᓂᒃᓯᒪᔪᑦ ᒪᓕᒐᓕᕆᔨᓐᖑᖅᑐᐃᑦ ᑕᒪᔾᔭᐅᖕᒪᑕ. ᑕᐃᒃᑯᐊ 
ᐊᑐᖅᑕᐅᔪᓐᓇᑦᑎᐊᓚᐅᖅᑐᐃᑦ ᓱᓕ ᓴᖅᑭᑦᑎᒋᐊᖃᒃᑲᓐᓂᑦᑎᐊᖅᐳᒍᑦ ᑕᒫᓂ ᐅᕙᑦᑎᓐᓂᒃ ᑕᒪᒃᑯᓂᖓ 
ᓴᖅᑭᑎᑦᑎᓂᐊᕈᑦᑕ ᐃᖢᐊᖅᓴᐃᔨᓂᒃ ᐋᓐᓂᐊᖅᑕᐃᓕᓕᕆᔨᒃᑯᓐᓂᒃ ᒪᑯᐊ ᐊᔾᔨᒌᓐᖏᑦᑐᑦ ᑕᐃᒪᓐᓇᐃᑦᑐᓂᒃ 
ᓴᖅᑭᑎᑦᑎᒃᑲᓐᓂᕈᓐᓇᑦᑎᐊᖅᑰᕋᓗᐊᕋᑦᑕ ᐅᕙᒍᑦ ᒐᕙᒪᐅᑎᓪᓗᑕ. ᑖᒃᑯᐊ ᐱᔪᓐᓇᑦᑎᐊᓕᓚᐅᕐᒪᑕ ᑕᐃᔅᓱᒪᓂ 
ᑕᐃᑯᖓᖔᖅ. ᐅᑏᓐᓇᖅᑰᔨᒐᓗᐊᖅᑐᖓ ᐱᐊᓂᒃᓯᒪᔪᓂᒃ ᑕᐃᒃᑯᐊ ᐱᐊᓂᒃᓯᒪᔫᒐᓗᐊᑦ ᐊᑐᒃᑲᓐᓂᑦᑎᐊᕈᓐᓇᖅᑕᕗᑦ 
ᑖᒃᑯᓄᖓ ᑕᒡᕗᖓ ᑭᐅᔪᓐᓈᕐᔪᒃᐸᒋᑦ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ ᒥᔅᑐ ᖁᐊᓴ. ᒥᔅᑐ ᑕᑉᑐᓇ. 
 
ᑕᑉᑐᓇ (ᑐᓵᔨᑎᒍᑦ): ᖁᔭᓐᓇᒦᒃ ᐃᒃᓯᕙᐅᑕᖅ. ᑖᓐᓇ ᐊᐱᖅᑯᑎᑦᑎᐊᕚᓗᖔᓯᑦ. ᐄ, ᐱᔭᕐᓂᖏᑦᑐᐊᓘᖃᑦᑕᖅᑐᖅ 
ᐃᓐᓄᐃᓇᓱᒃᖢᓂ ᐃᖅᑲᓇᐃᔮᓂᒃ 4,000 ᐅᖓᑖᓃᒃᑲᓗᐊᖅᑎᓪᓗᒋᑦ ᐃᖅᑲᓇᐃᔭᖅᑏᑦ, ᓱᓖᓛᒃ 8,000-ᑲᓐᓃᑦ 
ᐃᖅᑲᓇᐃᔭᓐᖏᑦᑐᑦ ᐃᓱᒪᖅᓱᕋᒥᒃ. 
 
ᒐᕙᒪᒃᑯᓐᓄᑦ ᐃᖅᑲᓇᐃᔭᕈᒪᔪᑦ ᑕᒪᔾᔭᐅᖦᖤᕆᕗᑦ ᐱᔭᕐᓂᖏᑦᑑᖃᑦᑕᖅᑐᖅ ᐃᓐᓄᐃᓇᓱᒃᖢᓂ ᐃᓄᖃᐅᓐᖏᑦᑐᓂᒃ 
ᐃᓅᓕᓴᐃᔩᑦ ᐱᓗᐊᖅᖢᒍ. ᐄ, ᑕᒪᓐᓇ ᐃᓕᓐᓂᐊᕐᓂᖅ ᒪᑐᐃᖅᓯᔾᔪᑎᑦᑎᐊᕙᒃ ᐃᓅᓕᓴᐃᔨᒃᓴᐃᑦ  

ᓄᓇᑦᑎᓐᓅᖃᑦᑕᖅᑐᑦ ᓄᓇᑦᑎᓐᓂᓐᖔᖅᑐᑦ ᐃᓐᓄᐃᖁᓇᐅᒐᓗᐊᑦ. 
 
ᖃᐅᔨᒪᑦᑎᐊᖅᖢᖓ BC-ᒥᐅᑕᐃᑦ ᐃᓕᓐᓂᐊᖅᑎᑦᑎᓚᐅᖅᓯᒪᔪᑦ ᓄᓇᖅᑲᑎᒥᖕᓂᒃ ᐃᓅᓕᓴᐃᔩᑦ 
ᐃᖅᑲᓇᐃᔮᖏᓐᓄᑦ ᐃᓐᓄᐃᑎᑦᑎᕙᓪᓕᐊᓪᓗᑎᒃ ᐅᐱᑦᑑᒐᓗᐊᑦ ᑭᓯᐊᓂ ᐊᑲᐅᓐᖏᓕᐅᕈᑎᑕᖃᓚᐅᖅᑐᖅ ᓲᕐᓗ 
ᐱᔭᕇᖅᑐᑦ ᓄᓇᓕᖕᓄᑦ ᐊᖏᓂᖅᓴᓄᑦ ᓄᒃᑎᖅᐸᓪᓕᐊᓕᓚᐅᖅᓯᒪᖕᒪᑕ ᐊᒻᒪᓗ ᒫᓂ 
ᐊᑭᑦᑐᕋᐅᑎᖃᑎᖃᕆᐊᖃᖅᑐᒍᑦ ᒐᕙᒪᖃᕐᕕᖕᓂᑦ ᐊᓯᑦᑎᓐᓂᒃ ᐅᖅᑰᓂᖅᓴᐃᓐᓄᖕᒧᑦ ᓄᒃᑎᕈᒪᓲᖑᓪᓗᑎᒃ 
ᑕᐃᒪᐃᓕᖓᔪᑦ. 
 
ᑕᒪᒃᑯᐊ ᐱᔭᕐᓂᖏᔾᔪᑎᒋᔭᐅᖃᑦᑕᖅᑐᑦ ᒫᓃᑎᑦᑎᓇᓱᖕᓂᖅ ᐱᔾᔪᑎᒋᓪᓗᒍ. ᐃᓕᓐᓂᐊᖅᑎᑦᑎᓂᖅ ᑖᓐᓇ 
ᐊᖅᑯᑎᒋᔪᓐᓇᑦᑎᐊᖅᑕᕗᑦ ᐱᓕᒻᒪᒃᓴᐃᓂᕐᓗ ᐃᓐᓄᐃᕙᓪᓕᐊᓂᐊᕐᒪᑕ ᒐᕙᒪᒃᑯᑦ ᐃᓗᐊᓂ ᐃᖅᑲᓇᐃᔮᒃᓴᓂᒃ 
ᐊᒻᒪᓗ ᐃᒃᓯᕙᐅᑖᖅ ᑕᑯᖃᑦᑕᕐᒥᔪᒍᑦ ᐅᓄᖅᑐᓂᒃ ᖃᓪᓗᓈᓂᒃ ᒪᐅᖓ ᐃᖅᑲᓇᐃᔭᕆᐊᖅᓯᒪᔪᓂᒃ. ᐃᓛᒃ 
ᐱᐅᒋᖏᓐᓂᕋᓐᖏᑕᕋ ᑭᓯᐊᓂ ᑐᑭᓯᓇᖅᑐᖅ ᐃᓐᓄᐃᔪᓐᓇᖏᓐᓇᑦᑕ ᒫᓐᓂ ᑕᖅᑳᓐᖓᑦ ᑭᓯᐊᓂ ᑎᑭᓴᐃᓗᑕ 
ᐃᓐᓄᐃᕙᓪᓕᐊᔪᒍᑦ ᐃᖅᑲᓇᐃᔮᒃᓴᓂᒃ.  
 
ᐃᓕᓐᓂᐊᖅᑎᑦᑎᓗᓂ ᐱᓕᒻᒪᒃᓴᐃᓗᓂᓗ ᑭᓯᐊᓂᐅᔪᖅ ᐃᓕᓐᓂᐊᓯᓐᓈᕐᓗᑎᒃ ᐃᖅᑲᓇᐃᔭᖅᑐᑦ ᑕᒪᒃᑯᐊ 
ᑲᔪᓯᒋᐊᓖᑦ ᒐᕙᒪᐃᑦ ᐃᓗᐊᓂ ᐃᓄᖕᓂᒡᓗ ᐃᓕᓐᓂᐊᖅᓯᓐᓈᖅᖢᑎᒃ ᐃᖅᑲᓇᐃᔭᖅᑐᓂᒃ ᐱᑎᑦᑎᖃᑦᑕᖅᑐᒍᑦ 
ᓄᓇᕗᑦ ᒐᕙᒪᒃᑯᑦ ᐃᓗᐊᓂ ᑎᒥᖁᑎᖏᓐᓂᒡᓗ ᐊᓂᒍᐃᑦᑎᐊᖁᓇᐅᖃᑦᑕᕐᒪᑦ ᑕᐃᒪᐃᑦᑐᓂᒃ 
ᐃᓕᓐᓂᐊᓯᓐᓈᖅᖢᑎᒃ ᐃᖅᑲᓇᐃᔭᖅᑐᓂᒃ ᐃᓄᖕᓂᒃ 80 ᖃᑦᓯᑦ ᐳᓴᓐᑎᒦᒻᒪᑕ ᐃᓄᐃᑦ ᑕᐃᒪᓐᓇᑎᒋᑦᑕᐅᖅ 
ᐳᓴᓐᑎᖏᑦᑎᒍᑦ ᓇᓕᖅᑯᐊᓪᓗᐊᖏᓐᓂᒃ ᑕᑯᔪᒪᒐᑦᑕ ᒐᕙᒪᒃᑯᑦ ᐃᓗᐊᓂ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ ᒥᔅᑕ ᑕᑉᑐᓇ. ᐸᖕᓂᖅᑑᒧᑦ ᒪᓕᒐᓕᐅᖅᑎᐅᔪᖅ ᒥᔅᑕ ᒪᐃᒃ. ᐊᐃᑉᐸᖓᓄᑦ ᐊᐱᕆᔪᒪᒐᕕᑦ 
ᐊᐱᕆᓕᕆᑦ. 
 
ᒪᐃᒃ: ᖁᔭᓐᓇᒦᒃ ᐃᔅᓯᕙᐅᑖᖅ. ᐃᓛᒃ ᒪᓐᓇ ᐃᖃᓗᓕᕆᓂᖅ ᓄᓇᕘᒥ ᐊᖏᓪᓕᕙᓪᓕᐊᓯᒪᓪᓚᕆᒻᒪᑦ ᑖᓐᓇ 
ᑮᓇᐅᔭᒥᒃ ᐃᓯᖅᑎᑦᑎᒍᓐᓇᕐᓂᖓ ᑕᒫᓂ ᐃᑭᕐᒥ ᐊᐅᓚᓂᕐᓂ offshore commercial fishing ᑕᒫᓂ 
ᐊᑕᖏᓕᒫᕐᓗᒍ ᐊᑭᖃᕈᓐᓇᖅᑐᖅ $70 - $80 ᒥᓕᐊᓐᑖᓚᔅ ᑖᓐᓇ ᐊᖏᔪᑲᓪᓚᐅᓕᖅᑐᖅ ᐅᓪᓗᒥᐅᔪᖅ ᐊᒻᒪᓗ 
ᑖᓐᓇ ᐊᖏᓈᖅᓯᒪᓪᓗᓂ ᐊᐅᓚᑦᑎᔾᔪᑕᐅᑦᑎᐊᓪᓚᕆᓕᖅᑐᖅ ᑕᒪᒃᑯᐊ ᐃᓄᓐᓄᑦ ᓇᒻᒥᓂᕆᔭᐅᔪᐃᑦ ᑎᒥᖁᑕᐅᔪᐃᑦ 
ᐅᒥᐊᕐᔪᐊᑖᖅᐸᓪᓕᐊᓯᒪᒻᒪᑕ ᐊᑭᑐᔫᑎᒻᒪᕆᐊᓗᓐᓂᒃ ᐃᑭᕐᒥ ᐊᐅᓚᓲᓂᒃ ᖃᖓᓕᒫᖅ ᐃᖃᓗᒐᓱᓐᓂᖅ 
ᒪᑐᐃᖓᑎᓪᓗᒍ. ᐊᒻᒪᑦᑕᐅᖅ ᓱᓕ ᓄᓇᑦᑎᓐᓂ ᐸᓐᓂᖅᑑᒥ ᑕᒪᓐᓇ ᐊᐅᓚᓂᖃᑦᑎᐊᓲᖑᖕᒥᖕᒪᑦ 
ᓈᒻᒪᓈᖅᓯᒪᑎᓪᓗᒍ ᖃᓕᕋᓕᒐᓱᓐᓂᖅ ᐊᒻᒪ ᐃᖃᓗᑐᐃᓐᓇᕐᓂᒃ ᑮᓇᐅᔭᓕᐅᕈᑎᖃᕋᓱᓐᓂᖅ. 
 
ᐅᕙᖓᓕ ᓇᒻᒥᓂᖅ ᖃᐅᔨᒪᔭᒃᑯᑦ ᒐᕙᒪᒃᑯᑦ ᐸᓐᓂᖅᑑᒦᓛᒃ ᐊᑐᖏᓐᓂᖅᓴᐅᓕᖃᑦᑕᖓᑕ ᑮᓇᐅᔭᓂᒃ ᑕᒫᓂ $2 
ᒥᓕᐊᓃᑦᑐᓂᒃ ᐊᓪᓛᑦ ᐊᑐᖏᓐᓂᖅᓴᐅᓕᖃᑦᑕᖅᑐᑦ ᐱᔾᔪᑎᒋᓪᓗᒍ ᐃᖃᓗᒐᓱᑦᑏᑦ ᖃᓕᕋᓕᒐᓱᑦᑏᑦ 
ᑮᓇᐅᔭᓕᐅᑦᑎᐊᓕᕋᐃᒻᒪᑕ ᑕᒫᖓᑦ ᑕᕆᐅᕐᒥᑦ. ᐅᓇ ᑖᓐᓇ ᐃᖃᓗᓕᕆᓂᖅ ᐊᔾᔨᐅᖏᒻᒥᒻᒪᑦ ᑮᓇᐅᔭᖓ 
ᓄᑖᖑᒻᒪᑦ. ᐊᑐᖅᓯᒪᔪᑎᑐᑦ ᐱᖏᒻᒪᑦ ᓲᕐᓗ ᐊᑐᕚᒥ ᑮᓇᐅᔭᒥ ᑐᔅᓯᕋᖃᑦᑕᕐᓂᕋᕋᑦᑕ ᒐᕙᒪᒃᑰᓪᓗᑕ $1.4 ᐱᓕᐊᓐ 
ᑕᒫᓂ, ᑕᓐᓇᓕ ᐃᖃᓗᓕᕆᓂᖅ ᓄᑖᑦᑎᐊᒥ ᑮᓇᐅᔭᒥ ᐊᒧᓯᒻᒪᑦ ᐊᒻᒪ ᑖᓐᓇ ᐅᑎᖅᑕᐅᔭᕈᓐᓇᖅᑐᓂ ᓲᖃᐃᒻᒪ 
ᕿᑐᕐᖏᐅᖏᓐᓇᕋᒥᒃ ᑕᐃᒃᑯᐊ ᐃᖃᓗᒐᓱᑦᑕᐅᔪᑦ. 
 
ᑕᐃᒪ ᑕᐃᒪᐃᑎᓪᓗᒍ ᑖᒃᑯᐊ ᐸᓐᓂᖅᑑᒥ ᐊᓯᖏᓐᓂᓗ ᐱᕙᓪᓕᐊᔪᑦ ᑕᒪᒃᑯᐊ ᐃᖃᓗᓕᕆᓂᕐᒧᑦ ᖃᐅᔨᓂᐊᕐᒥᖕᒪᑕ 
ᐱᐅᔪᒥ ᐊᑲᐅᔪᒥ. ᐅᓇ ᑭᓯᐊᓂ ᐊᑲᐅᖏᔾᔪᑎᐅᖃᑦᑕᒥᒻᒪᑦ ᑕᒪᒃᑯᐊ ᐃᖃᓗᓕᕆᓂᕐᒥ ᐊᐅᓚᑦᑎᔪᐃᑦ ᐱᓕᕆᔪᐃᑦ 
ᐃᑲᔪᖅᑕᐅᑲᓐᓂᕆᐊᓕᓪᓚᕇᑦ ᓄᓇᕗᑦ ᒐᕙᒪᒃᑯᓐᓄᑦ. ᐊᕐᕌᒍᒥᒃ ᐊᑕᐅᓯᕐᒥᒃ $2 ᒥᓕᐊᓂᑦ ᒐᕙᒪᒃᑯᓐᓂᒃ 
ᐃᑲᔪᕈᓐᓇᖅᑐᐃᑦ, ᐸᓐᓂᖅᑑᒥᓕ ᑕᐃᒪᐃᑦᑐᖅ ᑮᓇᐅᔭᓕᐅᕋᒥᒃ ᓇᒻᒥᓂᖅ ᐊᑐᖅᓯᒪᓚᐅᖅᓯᒐᒥᒃ ᑖᓐᓇ 
ᑐᓐᓂᖅᑯᑕᐅᓯᒪᒐᓂᓘᓐᓃᑦ ᐊᖑᔭᐅᒐᒥ ᑖᓐᓇ ᐃᖃᓗᑦᑕᐅᒐᒥ ᓂᐅᕐᕈᑕᐅᒐᒥ ᑮᓇᐅᔭᒥᒃ ᓄᑖᒥᒃ ᓄᓇᕘᒧᑦ 
ᓴᖅᑮᒻᒪᑦ. ᑕᐃᒪᐃᒻᒪᑦ ᑕᒪᒃᑯᐊ ᐃᖃᓗᒐᓱᑦᑎᐅᕙᑦᑐᐃᑦ, ᐅᕙᖓᓕ ᓂᕈᐊᖅᑕᐅᕕᒋᓯᒪᔭᖓᓂ 
ᐃᑲᔪᖅᑕᐅᒋᐊᓪᓚᑲᓐᓂᕆᐊᓕᓪᓚᕇᑦ ᓇᒻᒥᓂᖅᓱᓪᓚᕆᓕᖅᐸᒻᒪᑕ ᐃᖃᓗᒐᓱᓪᓚᕆᓕᕋᐃᒐᒥ ᐱᓕᕆᓪᓚᕆᓕᕋᐃᒐᒥᒃ 
ᑭᓯᐊᓂ ᑕᕝᕙ ᐃᑲᔪᖅᑕᐅᓐᖏᓗᐊᕐᖓᑦ ᓱᓇᑖᕈᑎᔅᓴᓄᑦ, ᖃᒧᑕᐅᔭᖅᑖᕈᑎᔅᓴᒧᑦ ᐅᕝᕙᓘᓐᓃᑦ ᐊᓯᖏᓐᓄᑦ 
ᐃᑲᔪᖅᑕᐅᕙᑦᑑᒐᓗᐊᓪᓕ ᖃᐅᔨᒪᔭᕗᑦ. 

ᐃᓕᔅᓯ ᓇᓕᖅᓯ ᓂᕈᐊᕋᔅᓴᐅᔪᓯ ᑖᓐᓇ ᑐᑭᓯᒍᔅᓯᐅᒃ ᐅᖃᐅᓯᕋ ᓱᓇᑖᕈᑎᔅᓴᓪᓚᕆᖏᓐᓂᑦ 
ᐊᑐᐃᓐᓇᕈᐃᕕᐅᓪᓚᑦᑖᕆᐊᓖᑦ ᐃᖃᓗᒐᓱᑦᑏᑦ ᑕᐃᒫᔅᓴᐃᓐᓇᖅ ᓄᓇᓕᓐᓂ ᑖᔅᓯᑖᖅᑐᖃᕋᓱᓕᕋᐃᒻᒪᑦ ᓄᓇᓯᐅᒻᒥᒃ 
ᑐᓂᔭᐅᕙᒻᒪᑦ. ᑕᐃᒫᑦᑕᐅᖅ ᖃᒧᑕᐅᔭᕐᒥᒃ ᐃᑲᔪᖅᑕᐅᒍᓐᓇᖅᓯᒋᐊᓖᑦ ᒫᓐᓇ ᐃᑲᔪᖅᑕᐅᒍᓐᓇᖃᑦᑕᓐᖏᒻᒪᑕ. 
ᑕᐃᒪᐃᒻᒪᑦ ᓇᓕᖅᓯ ᑖᔅᓱᒥᖓ ᐃᑲᔪᖅᑐᐃᓂᐊᕐᒪᖔᑦ ᑐᑭᓯᔪᒪᔪᖓ ᓂᕈᐊᕐᓂᐊᕋᑦᑕ ᑐᑭᓯᐅᒪᓂᖅᐳᑦ ᒪᓕᓪᓗᒍ 
ᖃᓄᕐᓗ ᐱᔪᒪᓂᓯ ᑕᒪᒃᑯᓄᖓ ᐅᖃᐅᓯᐅᖃᑦᑕᖅᑐᓄᑦ ᓇᓗᓇᐃᑦᑎᐊᖁᔨᒐᓗᐊᖅᑐᖓ ᑖᔅᓱᒥᖓ. ᖁᔭᓐᓇᒦᒃ 
ᐃᑦᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ ᒥᔅᑐ ᒪᐃᒃ. ᑕᒪᑐᒥᖓ ᐊᐱᖅᑯᑕᐅᔪᒧᑦ ᑭᐅᔪᓐᓇᖅᐲᑦ ᒥᔅᑐ ᑕᑉᑐᓇ.? 
 
ᑕᑉᑐᓇ (ᑐᓵᔨᑎᒍᑦ): ᖁᔭᓐᓇᒦᒃ ᐃᒃᓯᕙᐅᑕᖅ. ᐊᐱᖅᑯᑎᑦᑎᐊᕙᒃ ᑖᓐᓇ. ᐃᒃᓯᕙᐅᑕᖅ, ᑕᐃᒃᑯᐊ 
ᖃᓕᕋᓕᖕᓂᐊᖅᑏᑦ ᐸᖕᓂᖅᑑᒥ ᐱᕈᖅᐸᓪᓕᐊᓂᖅᐹᖑᔪᑦ ᑮᓇᐅᔭᓕᐅᕐᓂᖅᐹᖑᔪᖅ ᑕᒫᓂ ᓄᓇᕗᒻᒥ. 
ᖁᕕᐊᓲᑎᒋᓚᐅᖅᑕᕋ ᑕᐃᓐᓇ ᑐᓚᒃᑕᕐᕕᒃ ᑕᐃᑲᓂ ᓴᓇᔭᐅᓚᐅᖅᑐᖅ ᐱᔭᕇᖅᑕᐅᖕᒪᑦ ᐃᑲᔫᑎᓪᓚᕆᐅᖕᒪᑦ 
ᐸᖕᓂᖅᑑᒥᐅᑦ ᐃᖃᓗᒐᓱᒃᑎᖏᓐᓄᑦ ᑕᒪᒃᑯᐊ ᓄᒃᑎᖅᑕᐅᕙᓪᓕᐊᒍᓐᓇᕐᓂᐊᕐᒪᑕ ᐃᖃᓗᖃᑦᑕᖅᑕᖏᑦ. 
 
ᒐᕙᒪᐅᓪᓗᑕ ᐃᓚᒋᔭᐅᖃᑕᐅᔪᒍᑦ ᒐᕙᒪᑐᖃᒃᑯᑦ ᑕᐅᖅᓰᖃᑎᒌᖕᓂᕐᒧᑦ ᑕᕆᐅᑉ ᐊᑭᐊᓄᑦ ᐊᖏᕈᓯᐊᕆᓯᒪᔭᖓᓐᓂᒃ. 
ᐅᖃᐅᓯᕇᓐᓇᖃᑦᑕᖅᑕᕗᑦ ᐸᖕᓂᖅᑑᑉ ᐃᖃᓗᒐᓱᒃᑎᖏᓐᓂᒃ ᐊᒻᒪᓗ ᖁᕕᐊᓱᒃᖢᖓ ᐊᖏᕈᓯᐅᖅᐸᓪᓕᐊᒐᑦᑕ 
ᐊᑭᓖᒋᐊᖃᖃᑦᑕᖅᑐᖅ ᖃᓕᕋᓕᖅ ᐊᑭᓕᐅᑎᒋᔭᐅᖃᑦᑕᕆᐊᓖᑦ ᖃᓕᕋᓕᑦᑎᓄᑦ ᑕᐃᓐᓇ ᐲᖅᑕᐅᓂᐊᓕᕐᒪᑦ 
ᐅᓄᖅᓯᒋᐊᒃᑲᓐᓂᕐᓂᐊᕐᒪᑕ ᑕᐃᒃᑯᐊ ᓂᐅᕕᖃᑦᑕᖅᑐᖅ ᖃᓕᕋᓕᖕᓂᒃ ᓄᑖᓂᒃ ᑮᓇᐅᔭᓂᒃ ᐃᓯᖅᑎᑦᑎᕙᓪᓕᐊᖕᒪᑦ. 
 
ᐱᖁᑎᕐᔪᐊᖃᓐᖏᓐᓂᕐᒧᑦ ᓯᒡᔭᒥ ᓱᓇᒃᑯᑖᖃᓐᖏᓗᐊᕐᓂᕐᒧᑦ ᕿᑭᖅᑖᓗᖕᒥ ᑕᒪᒃᑯᐊ ᐃᖃᓗᒃᑕᐅᖃᑦᑕᖅᑐᑦ ᐊᒻᒪᓗ 
ᐅᖅᓴᖅᑕᐅᒋᐊᓖᑦ ᐅᒥᐊᕐᔪᐊᑦ ᑲᓇᑕᐅᑉ ᓯᓚᑖᓅᖔᕐᓗᑎᑦ ᑭᓯᐊᓂ ᑲᒪᒋᔭᐅᖃᑦᑕᕐᒪᑕ ᓂᐅᕙᓪᓛᒧᑦ ᐊᑯᑭᑦᑐᓄᓪᓗ. 
ᑕᒪᓐᓇ ᐊᓐᓇᐃᔾᔪᑎᒋᖃᑦᑕᕋᑦᑎᒃᑯᑦ ᓄᓇᕗᒦᑉᐸᑕ ᐱᕚᓪᓕᐅᑎᓪᓚᕆᐊᓘᒍᓐᓇᕋᓗᐊᕐᒪᑕ 
ᐊᖏᖅᓯᒪᑦᑎᐊᕆᐊᖃᕐᓂᐊᖅᑐᒍᑦ ᖃᓄᖅᑑᕈᑎᒋᓗᑎᒃᑯᑦ ᑕᒪᓐᓇ ᑮᓇᐅᔭᐃᑦ ᒫᓃᖏᓐᓇᕈᓐᓇᕐᓂᐊᕐᒪᑕ 
ᓂᐅᕙᓪᓛᒨᓐᖏᑦᑐᖅ ᐊᑯᑭᑦᑐᓅᓐᖏᑦᑐᕐᓗ ᑕᐃᒪᐃᓕᖓᔭᕆᐊᖃᖅᑐᒍᑦ. ᖁᔭᓐᓇᒦᒃ ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ ᒥᔅᑐ ᑕᑉᑐᓇ. ᒥᔅᑐ ᖁᐊᓴ, ᐃᕝᕕᑦ ᑕᐃᒪ. 
 
ᖁᐊᓴ: ᖁᔭᓐᓇᒦᒃ ᐃᒃᓯᕙᐅᑕᖅ, ᐅᖃᖅᑎᑦᑎᔨ. ᑕᒪᓐᓇ ᐃᖃᓗᓕᕆᓂᖅᑕᐅᖅ ᐃᒪᕕᖕᒥ ᐱᕙᓪᓕᐊᓪᓚᕆᖕᓂᖓᓂᒃ 
ᖃᐅᔨᒪᑦᑎᐊᕋᑦᑎᒍᑦ. ᐊᓯᖏᓐᓂᑦ ᓄᓇᓕᖕᓂᒃᑕᐅᖅ ᑕᒪᓐᓇᑦᑕᐅᖅ ᕿᒥᕐᕈᐊᑦᑎᐊᒃᑲᓐᓂᕈᑕᐅᒋᐊᖃᖅᑐᖅᑕᐅᖅ 
ᐃᖃᓗᓕᕆᓂᖅ ᐃᒪᕕᖕᒥ ᑕᒫᓂ. ᑕᐃᒪ ᒪᑯᐊ ᓄᓇᕗᒻᒦᖏᑦᑑᒐᓗᐊᑦᑕᐅᖅ ᑕᐃᒪᓐᓇᐃᑦᑐᓕᕆᕐᔪᐊᕐᒪᑕ. 
ᐅᖃᖅᑲᐅᑎᓪᓗᖓ ᑕᐃᑲᓂ ᐅᖃᓪᓚᒃᑎᓪᓗᖓ ᓯᕗᓕᖅᐹᒥ ᒪᑯᐊ ᓯᓚᑎᑦᑎᓐᓃᑦᑐᑦ ᖃᓄᕐᓕ ᐊᐅᓚᖃᑦᑕᖅᐸᑦ 
ᓲᕐᓗ ᐱᒋᐊᖅᓯᒪᓕᖅᑕᑦᑎᓐᓂ? ᖃᓄᖅ ᐱᕚᓪᓕᕈᑎᒃᓴᓂᒃ ᐃᓕᓐᓂᐊᕐᕕᒋᒃᑲᓐᓂᕈᓐᓇᖅᐱᑎᒍᑦ? ᑕᒪᒃᑯᐊ 
ᓯᓚᑎᑦᑎᓐᓃᑦᑐᐃᑦ ᖃᓄᐃᓘᖃᑦᑕᕐᓂᖏᓐᓂᒃ ᕿᒥᕐᕈᐊᕈᒥᓇᑦᑎᐊᓪᓚᕆᖕᒪᑕ ᐱᕚᓪᓕᕈᑎᒋᓂᐊᕈᑦᑎᒍᑦ 
ᐱᕚᓪᓕᕈᑎᒃᓴᑦᑎᓐᓂ. ᑕᒪᓐᓇ ᖃᐅᔨᒪᓪᓗᒍᓗ ᑖᒃᑯᐊ ᑕᐅᕙᓂ ᐊᑯᑭᑦᑐᐃᓪᓗ ᕿᑭᖅᑖᓘᓪᓗ ᑕᒫᓂ ᐊᑯᓐᓂᖓᓂ 
ᑕᒪᓐᓇ ᐊᕕᒃᑐᖅᑕᐅᓯᒪᖕᒪᑦ ᑖᒃᑯᓄᖓ ᒐᕙᒪᑐᖃᒃᑯᓐᓄᑦ ᑕᒪᓐᓇ ᐊᖏᒡᓕᕚᓪᓕᕈᑎᒃᓴᖓᓂ 
ᐊᔭᐅᕆᐊᖃᓪᓚᕆᒃᑐᒍᑦ ᐅᕙᒍᑦ ᒐᕙᒪᐅᓗᑕ ᓄᓇᕗᒻᒥᐅᑕᓂᒃ ᐃᑲᔫᑎᖃᕐᓂᐊᕐᒪᑦ.  
 
ᑕᒪᒃᑯᐊᓗ ᓇᖕᒥᓂᖃᓕᖅᑐᐃᑦ ᐊᔾᔨᒌᓐᖏᒻᒪᑕ ᖃᓄᖅ ᓲᕐᓗ ᐅᖃᖅᑲᐅᒐᕕᑦ ᐅᒥᐊᕐᔪᐊᖁᑎᖃᐅᖅᑐᑦ ᑕᒪᔾᔭᐅᖕᒪᑕ 
ᑕᒪᒃᑯᐊ ᖃᓄᖅ ᐃᑲᔪᖅᐹᓪᓕᕈᑎᒃᓴᖏᓐᓂᒃ ᓇᓂᓯᒋᐊᖃᓪᓚᕆᒃᑐᒍᑦ ᓇᓂᓯᓗᑕ ᑭᓯᐊᓂ. ᐅᖃᖅᑲᐅᑎᓪᓗᖓ 
ᐱᒋᐊᓕᖅᑎᓪᓗᑕ ᑕᒪᒃᑯᐊ ᒫᓐᓇ ᐊᐅᓚᔾᔪᑕᐅᕙᒃᑐᐃᑦ ᒫᓐᓇᒧᑦ ᑎᑭᖦᖢᒍ ᓯᓚᑎᖔᖓᓄᑦ ᕿᒥᕐᕈᐊᕆᐊᖃᕋᑦᑕ  



ᐅᓪᓗᑐᐃᓪᓇᖅ, ᓄᕕᐱᕆ 15, 2013 ᓄᓇᕗᒻᒥ ᓯᕗᓕᖅᑏᑦ ᑲᑎᒪᓂᖓ  

ᓲᕐᓗ ᐳᓪᓚᓐᖑᐊᖑᔭᐅᑉ ᑖᔅᓱᒪ ᓯᓚᑖᓄᑦ ᑕᒪᔾᔭ ᕿᒥᕐᕈᐊᕐᓗᑕ ᑭᓯᐊᓂ ᑕᐃᒪᓐᓇ ᐱᕚᓪᓕᕈᑎᒃᓴᓂᒃ 
ᓇᓂᓯᔪᓐᓇᕋᑦᑕ ᒪᓂᑐᐃᓐᓇᖏᓪᓗᑕ ᐊᑐᖅᑕᐅᔪᑐᖃᐅᔪᓂᒃ ᓯᓚᑎᖔᖓᓄᑦ ᕿᒥᕐᕈᐊᕆᐊᖃᕋᑦᑕ.  
 
ᑕᕝᕗᖓ ᓄᖅᑲᑐᐃᓐᓇᕐᓂᐊᖅᑐᖓ. ᓇᓗᓇᓐᖏᑦᑐᖅ ᓲᕐᓗ ᑕᒪᓐᓇ ᐅᖃᐅᓯᐅᑎᓪᓗᒍ ᑕᒪᒃᑯᓂᖓ ᐃᓛᓐᓂᑦ 
ᐃᒪᓐᓇ ᐊᑕᐅᓯᕐᒥᒃ ᐅᖃᐅᓯᖃᕐᓂᐊᖅᑎᓪᓗᑕ ᕿᒥᕐᕈᐊᕈᑎᒋᒃᑲᓐᓂᕆᐊᖃᕋᑦᑎᒍᑦ (ᑐᓵᔨᑎᒎᓕᖅᑐᖅ) ᑕᒪᒃᑯᓂᖓ 
ᕿᒥᕐᕈᒋᐊᖃᖅᑐᒍᑦ (ᑐᓵᔨᑎᒎᕈᓐᓃᖅᑐᖅ) ᓲᕐᓗ ᐃᒪᓐᓇᖃᐃ ᐅᖃᐅᓯᕆᓗᑎᒍᑦ ᓄᓇᓖᓪᓗ ᑖᒃᑯᐊ ᐊᒃᑐᖅᐅᓯᒪᔪᐃᑦ 
ᐅᖃᐅᓯᕆᖃᑎᒋᓗᑎᒍᑦ ᐃᒪᓐᓇ ᑲᑐᔾᔨᓗᓂ ᓄᑖᓂᒃ ᐃᓱᒪᒋᐊᖃᓪᓚᕆᓕᕋᑦᑕ. ᑕᒡᕙ ᑕᒡᕗᖓᑐᐃᓐᓇᖅ 
ᑭᐅᓂᐊᖅᐸᒋᑦ ᒫᓐᓇ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᖁᐊᓴ. ᒥᔅᑕ ᐅᑲᓕᖅ, ᐃᕝᕕᑦ ᑕᐃᒪ.  
 
ᐅᑲᓕᖅ: ᖁᔭᓐᓇᒦᒃ, ᐅᖃᖅᑎᑦᓵᖅ ᑕᐃᒫᒃ ᑭᐅᖃᑦᑕᕐᓂᐊᓕᖅᑲᒋᑦ ᒫᓐᓇᑲᐃᓐᓇᖅ. ᑕᒪᓐᓇᐃᓛᒃ ᐃᖃᓗᓕᕆᓂᖅ 
ᒎᓘᔮᖅᐸᒻᒪᑦ ᑖᒃᑯᓄᖓ ᓄᓇᓕᓐᓄᑦ ᐊᑐᖅᑕᓪᓚᕆᐅᒻᒪᑦ. ᐃᑲᔫᑎᒻᒪᕆᐅᕙᑦᑐᓂ ᖃᓄᒃᑲᓐᓂᖅ 
ᐱᕈᖅᑎᑲᓐᓂᕈᓐᓇᕐᒪᖔᑦᑎᒍᑦ ᖁᕕᐊᓱᑐᐃᓐᓇᑦᑎᐊᕋᔭᖅᑐᖓᓕ ᐃᓚᒋᔭᐅᒋᐊᖓ ᖃᓄᖅ ᐃᑲᔫᑎᓄᑦ 
ᐊᓚᒃᑲᐃᒋᐊᒃᑲᓐᓂᕈᓐᓇᕐᒪᖔᑕ. ᐃᒋᑦᑎᑐᐃᓐᓇᔮᓐᖏᑦᑐᑦ ᑮᓇᐅᔭᓂᑦ ᓄᐊᑦᑎᔾᔪᑎᔅᓴᓂᒃ ᑕᕝᕙ ᓄᐊᑦᑎᔾᔪᑎᔅᓴᓂᒃ 
ᑮᓇᐅᔭᓂᑦ ᐊᓚᒃᑲᐃᓂᐊᕋᑦᑕ ᐃᑲᕈᑦᑎᒍᑦ ᑖᒃᑯᐊ ᐃᖃᓗᒐᓱᑉᐸᑦᑐᑦ. ᖃᓄᒃᑲᓐᓂᖅ ᑮᓇᐅᔭᓂᑦ ᐅᕙᑦᑎᓐᓄᑦ 
ᐃᓯᖅᑎᑦᑎᓂᐊᕐᖓᑕ ᑕᐃᒫᒃ ᑕᑯᓈᕋᓱᒋᐊᓕᕗᑦ. 
 
ᐃᒫᒃ ᑕᕝᕙ ᓄᐊᑦᑎᔾᔪᑎᔅᓴᓂᒃ ᐃᖃᓗᒍᑎᔅᓴᓂᒃ ᑐᓂᓯᓂᐊᖅᑐᒍᑦ. ᑖᒃᑯᓄᖓᑐᐃᓐᓇᐅᖏᑦᑐᖅ ᒫᓐᓇ 
ᐃᖃᓪᓕᐊᖅᐸᓕᖅᑐᐃᑦ ᐃᒫᒃ ᑕᑯᓐᓈᓐᖑᐊᕈᑦᑎᒍᑦ ᑲᖏᖅᑐᒑᐱᒃ ᕿᑭᖅᑕᕐᔪᐊᖅ ᑖᒃᑯᐊᓗ ᒥᑭᓐᓂᖅᓴᑯᓗᐃᑦ 
ᑭᖑᖅᐸᖃᕐᒥᔪᑦ ᐊᖏᔪᐊᓗᓐᓂᑦ ᐃᒪᖁᑎᖓᑕ ᓯᓚᑖᓂ ᑖᒃᑯᐊᑦᑕᐅᖅ ᑕᑯᓐᓈᖃᓯᐅᑎᓯᓐᓈᕈᒪᒐᔭᕐᒥᔭᒃᑲ 
ᖃᓄᒃᑲᓐᓂᖅ ᑕᒪᒃᑯᐊ ᐊᑐᐃᓐᓇᐅᔪᑦ ᐊᑐᕆᐊᒃᑲᓐᓂᕈᓐᓇᕐᒪᖔᑎᒍᑦ ᐊᒻᒪᓗ ᐃᑲᔫᑎᒋᓕᕐᓗᒋᑦ ᓄᓇᓕᓕᒫᓄᑦ 
ᑕᒪᒃᑯᓄᖓ ᖃᓂᒋᔮᓃᑦᑐᓄᑦ. ᑖᓐᓇ ᑭᐅᓯᓐᓈᑲᐃᓐᓇᕈᒪᕋᑖᖅᑕᕋ ᑕᐃᒫᒃ. ᖁᔭᓐᓇᒦᒃ, ᐅᖃᖅᑎᑦᑎᔨᔅᓵᖅ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᐅᑲᓕᖅ. ᖃᒪᓂᑦᑐᐊᕐᒧᑦ ᒪᓕᒐᓕᐅᖅᑎᐅᔪᖅ, ᒥᔅᑕ ᒥᑭᓐᖑᐊᖅ, 
ᐊᐱᖅᑯᑎᒃᓴᕆᔭᕕᑦ ᐱᖃᑖᓄᑦ ᐊᐱᕆᒋᑦ.  
 
ᒥᑭᓐᖑᐊᖅ: ᒪ’ᓇᓪᓗᐊᕕᒃ, ᐃᒃᓯᕙᐅᑖᖅ, ᐅᖃᖅᑎᑦᑎᔩ. ᑖᓐᓇ ᐊᐱᖅᑯᑎᒋᓂᐊᕋᒐᑉᑕᐅᖅ ᑕᐃᒪᓐᓂᓗᒃᑖᖅ 
ᑐᕌᖓᓂᐊᖅᑐᖅ ᓯᕗᓕᐅᖅᑎᒃᓴᓄᑦ. (ᑐᓵᔨᑎᒎᓕᖅᑐᖅ) ᓄᓇᕗᑦ ᒐᕙᒪᒃᑯᖏᑦ ᑖᒃᑯᐊ 
ᓯᕗᒧᐊᒃᓯᒪᓕᕋᓗᐊᖅᑎᓪᓗᒋᑦ 15-ᓄᑦ ᐊᕐᕌᒍᓄᑦ ᓲᕐᓗ ᐱᓕᕆᐊᒃᓴᒥᓂᒃ ᓇᓗᓇᐃᖅᓯᒪᔪᓂᑦ 23-ᒥ ᑖᒃᑯᓇᓂ 
ᓄᓇᑖᕈᑎᓂ. ᓱᓕ ᐱᓕᕆᐊᖑᒋᐊᖃᕐᒪᑦ ᑖᒃᑯᐊ ᐃᓄᐃᑦ ᐃᖅᑲᓇᐃᔭᖅᑎᑕᐅᑦᓯᐊᓂᐊᖅᐸᑕ ᒐᕙᒪᒃᑯᑦ 
ᐃᖅᑲᓇᐃᔭᖅᑎᖏᓐᓂ ᓄᓇᕗᑦ ᒐᕙᒪᖏᑦ ᐊᐃᕙᖃᑦᑕᕐᒪᑕ ᑮᓇᐅᔭᖅᑕᖃᓐᖏᓗᐊᕐᒪᒡᒎᖅ ᑖᒃᑯᐊ ᒐᕙᒪᑐᖃᒃᑯᓐᓂ 
ᐃᓕᓐᓂᐊᖅᑎᑦᑎᔾᔪᑎᒃᓴᓂ ᑕᒪᓐᓇ ᐊᑲᐅᓐᖏᓕᐅᕈᑕᐅᓂᖓᓂᒃ.  
 
ᑖᒃᑯᐊ ᐊᑐᓂ ᓂᕈᐊᖅᑕᐅᒐᓱᐊᖅᑐᑦ ᓯᕗᓕᖅᑎᐅᓂᕐᒧᑦ ᓇᓗᓇᐃᖅᓯᒍᓐᓇᖅᑲ ᒪᕐᕉᖕᓂᒃ ᐱᖓᓱᓂᒡᓘᓐᓃᑦ 
ᖃᓄᐃᓕᐅᕈᑎᒋᒐᔭᖅᑕᒥᖕᓂᒃ ᐅᖃᐅᓯᖃᑎᒋᓂᐊᕐᓗᒍ ᑕᒪᑐᒧᖓ ᓂᕈᐊᖅᑕᐅᒍᓂ ᐊᒻᒪᓗ ᐊᑐᓂ 
ᓂᕈᐊᖅᑕᐅᒐᓱᐊᖅᑐᑦ ᐅᖃᐅᕈᓐᓇᖅᑲᑦ ᑭᓱᓂᒃ ᐅᒃᐱᕈᓱᖕᒪᖔᑕ ᑕᒪᒃᑯᐊ ᖃᖓ ᑖᒃᑯᐊ 
ᓴᖅᑭᓪᓚᕆᒍᓐᓇᕐᓂᐊᖅᑑᔮᕐᒪᖔᑕ ᐃᓄᐃᑦ ᒐᕙᒪᒃᑯᑦ ᐃᖅᑲᓇᐃᔭᖅᑎᖏᓐᓂ? ᖁᔭᓐᓇᒦᒃ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ ᒥᔅᑕ ᒥᑯᖑᐊᖅ. ᐊᐱᖅᑯᑕᐅᔪᒧᑦ ᑭᐅᔪᓐᓇᖅᐲᑦ ᒥᔅᑕ ᖁᐊᓴ? 
 
ᖁᐊᓴ: ᖁᔭᓐᓇᒦᒃ ᐃᓯᒃᕙᐅᑕᖅ. ᐅᖃᖅᑎᑦᑎᔨᒃᓴᖅ. ᑖᓐᓇᐃᓛᒃ ᐅᖃᐅᓯᕆᖃᑦᑕᖅᓯᒪᖂᕋᑦᑎᒍᑦ ᐊᒻᒪᓗ 
ᐅᖃᐅᓯᐅᖏᓐᓇᖅᖢᓂ ᐃᓚᖓ 23 ᒪᓕᒃᑕᐅᒋᐊᖃᕐᓂᖓᓂᒃ ᑕᒪᐅᖓ ᓴᓇᔨᒃᓴᑦᑎᓐᓄᑦ ᑕᒫᓂ ᒐᕙᒪᒃᑯᓐᓂ. ᑕᓐᓇ 
ᑕᒡᕙ ᐊᔭᐅᖏᓐᓇᕆᐊᖃᕐᒥᒐᑦᑎᒍᑦ ᓲᖃᐃᒪ ᑖᒃᑯᐊᑦᑕᐅᖅ ᒐᕙᒪᑐᖃᒃᑯᑦ ᓇᖕᒥᓂᖅ ᑖᔅᓱᒥᖓ 
ᒪᓕᒋᐊᖃᓪᓚᕆᖕᒥᖕᒪᑕᑦᑕᐅᖅ. ᒪᓕᒋᐊᖃᕐᒥᖕᒪᑕ ᑕᒡᕙᓂ ᐅᖃᑦᑎᐊᖅᓯᒪᖕᒥᖕᒪᑦ ᒐᕙᒪᑐᖃᒃᑯᓪᓗ ᐊᒻᒪᓗ ᓄᓇᕗᑦ 
ᒐᕙᒪᒃᑯᖏᑦ ᑖᔅᓱᒥᖓ ᒪᓕᒋᐊᖃᕐᒪᑕ ᑖᓐᓇᓕ ᐊᔭᐅᕈᑎᒋᒃᑲᓐᓂᕋᔭᕐᒥᔭᕋ ᒐᕙᒪᑐᖃᒃᑯᓐᓄᑦ ᐱᔾᔪᑎᒋᓪᓗᒍ ᐅᑯᐊ 
ᐊᖏᕈᑕᐅᓚᐅᖅᓯᒪᔪᐃᑦ ᒪᓕᒐᓪᓚᕆᐅᖕᒪᑕ ᑖᓐᓇ ᑕᒡᕙ ᐊᔭᐅᕈᑎᒋᒃᑲᓐᓂᕐᓗᒍ ᒐᕙᒪᑐᖃᒃᑯᓐᓄᑦᑕᐅᖅ  

ᒐᕙᒪᑐᖃᒃᑯᑦ ᐅᖃᐅᔾᔪᐃᒋᐊᖃᕐᒥᔭᕗᑦᑕᐅᖅ ᒪᓕᒋᐊᖃᕐᓂᖓᓂᒃ ᑕᒪᓐᓇ ᐱᒻᒪᕆᐅᖕᒪᑦ ᐊᖏᕈᑖᓂ 
ᓄᓇᕗᑖᕈᑎᒋᓚᐅᖅᑕᑦᑎᓐᓂ. 
 
ᑕᐃᒪᓕ ᐃᓱᒪᒋᓪᓗᒍᓗᐃᓛᒃ ᒫᓐᓇ ᑐᑭᓯᐅᒪᑦᑎᐊᕋᑦᑕᐃᓛᒃ 50 ᐳᓴᓐᑐᐃᓐᓇᐸᓗᐊᓂᒃ ᑎᑭᓯᒪᖕᒪᑦ ᑕᒪᒃᑯᐊ 
ᒪᓕᒃᑕᐅᔭᕆᐊᖃᖅᑎᓪᓗᒋᑦ ᐃᓚᖓ 23 ᐱᓗᐊᖅᖢᒍ 50 ᐳᓴᓐᑐᐃᓐᓇᐸᓗᐊᓃᒻᒪᑦ ᑖᓐᓇᓕ ᑕᐅᑐᓐᖑᐊᖅᖢᒍ 
ᐊᒻᒪᓗ ᐃᓚᖃᐅᑦᑎᐊᕐᒥᖕᒪᑦ ᖃᑯᒍ ᑖᓐᓇ ᐊᖑᔭᐅᔪᓐᓇᕐᓂᐊᕐᓂᖓ ᐃᓱᒪᒋᓪᓗᒍ ᐊᔾᔨᒌᖏᑦᑐᓂᒃ ᐱᔾᔪᑎᖃᕐᒪᑦ 
ᓲᕐᓗ ᐃᓕᓐᓂᐊᕐᓂᒃᑯᑦ ᓴᓇᓇᓱᐊᕐᓂᕐᒧᑦ ᐃᓕᓐᓂᐊᕐᓂᖅ ᑕᒪᔾᔭᐅᖕᒪᑦ. ᑖᒃᑯᐊ ᑕᒡᕙ 
ᑲᔪᓯᑎᑦᑐᓐᓇᑦᑎᐊᕐᓂᐊᕈᑦᑎᒍᑦ ᐃᓕᓐᓂᐊᕌᓂᒃᐸᓪᓕᐊᔪᐃᓪᓗ ᒪᓕᒃᖢᒋᑦ ᑖᓐᓇ ᕿᓚᒥᕈᓗᒃ ᐃᒻᒪᖄ ᐅᑭᐅᑦ ᖁᓖᑦ 
ᑐᖔᓂᓘᓐᓃᑦ ᑖᓐᓇ ᑎᑭᑦᑐᓐᓇᖅᑰᕋᓗᐊᕐᒪᑦ ᑕᒪᒃᑯᐊ ᐃᓕᓐᓂᐊᕐᓃᓪᓗ ᐊᒻᒪ ᓴᓇᓂᕐᒧᑦ ᐃᓕᓐᓂᐊᕐᓂᖅ ᑕᒪᓐᓇ 
ᑲᔪᓯᑎᑕᐅᑦᑎᐊᕈᓐᓇᖅᐸᑦ ᑲᔪᓯᑦᑎᑦᑎᐊᕈᑦᑎᒍᑦ ᑕᑦᓱᒧᖓ ᑎᑭᑉᐹᓪᓕᕈᑕᐅᔪᓐᓇᑦᑎᐊᓪᓚᕆᖕᓂᐊᕐᒪᑦ. 
 
ᑕᐃᒪᓕ ᑖᒃᑯᐊ ᒐᕙᒪᑐᖃᒃᑯᑦ ᑖᑦᓱᒥᖓᑦᑕᐅᖅ ᒪᓕᒋᐊᖃᖅᑎᓪᓗᒋᑦ ᐅᕙᖓᓕ ᐃᓱᒪᒋᓪᓗᒍ ᑖᒃᑯᐊ 
ᐅᖃᐅᓯᐅᖃᑦᑕᖅᓯᒪᖕᒥᖕᒪᑦ ᒫᓐᓇᒧᑦ ᑎᑭᖦᖢᒍ. ᑖᒃᑯᐊ ᓄᓇᕗᑦ ᑐᓐᖓᕕᒃᑯᑦ ᐃᖅᑲᖅᑐᐃᔨᒧᐊᖅᑎᑦᑎᓯᒪᑎᓪᓗᒋᑦ 
ᑕᒪᒃᑯᓂᖓ ᒪᓕᒃᑕᐅᖏᓐᓂᖏᓐᓂᒃ ᐱᔾᔪᑎᒋᓪᓗᒍ ᓄᓇᕗᑦᒥᐅᑦᑕᐅᖃᑎᒋᒐᑦᑎᒍᓪᓕ ᐅᕙᒍᑦ. ᑖᒃᑯᐊ 
ᑲᑐᔾᔨᖃᑎᒋᓂᖅᓴᐅᓇᔭᓐᖑᐊᕋᑦᑎᒍᑦ. ᑕᒡᕙ ᑖᒃᑯᐊ ᒪᓕᒃᑕᐅᔭᕆᐊᓕᑦ ᓲᕐᓗ ᓄᓇᕗᑦᑎᓐᓄᑦ ᐊᒃᑑᑎᖃᕐᒪᑕ ᑖᓐᓇ 
ᐱᔾᔪᑎᒋᓪᓗᒍ ᑖᓐᓇᓕ ᓄᓇᕗᑦ ᑐᓐᖓᕕᒃᑯᑦ ᐃᓚᒋᖔᕆᐊᖃᕋᑦᑎᒍᑦ ᐅᕙᖓᓕ ᐃᒃᐱᒋᔭᕋ ᑕᐃᒪᓐᓇ. ᑖᑦᓱᒥᖓ 
ᐃᖅᑲᖅᑐᐃᕕᒃᑰᕈᑎ ᐱᔾᔪᑕᐅᑎᓪᓗᒍ. ᑖᒃᑯᐊ ᒪᓕᒃᑕᐅᖏᓐᓂᖏᓐᓂᒃ ᐱᔾᔪᑎᒋᓪᓗᒍ ᐃᓚᖓ 23 ᑖᓐᓇ ᑕᐅᑐᒃᖢᒍ 
ᑕᒡᕗᓇ ᒪᓕᒐᓱᖕᓂᐊᕈᑦᑎᒍᑦ ᒪᓕᒐᓱᖏᓪᓗᒍ ᑭᓯᐊᓂ ᒪᓕᒡᓗᒍ. 
 
ᐅᖃᖅᑲᐅᑎᓪᓗᒍ ᐊᒃᑑᑎᖃᑦᑎᐊᕐᒪᑦ ᑕᒪᒃᑯᓄᖑ ᐊᔾᔨᒌᖏᑦᑐᓄᑦ ᑕᒪᒃᑯᐊ ᐃᓕᓐᓂᐊᕐᓂᕐᒧᑦ ᓴᓇᓂᕐᒧᑦ 
ᐃᓕᓐᓂᐊᕐᓂᕐᒧᑦ ᑖᒃᑯᐊ ᑕᒡᕙ ᐊᒃᓱᕉᑎᒋᖦᖤᕈᑦᑎᒍᑦ ᑖᔅᓱᒧᖓ ᐊᒃᑑᑎᖃᑦᑎᐊᕋᔭᕐᒪᑦ ᑭᐅᑦᑎᐊᓐᖏᓚᒋᓪᓗᑭᐊᖅ. 
ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ ᒥᔅᑕ ᖁᐊᓴ. ᒥᔅᑕ ᑕᑉᑐᓇ. ᐃᒡᕕᑦ ᑕᐃᒪ. 
 
ᑕᑉᑐᓇ (ᑐᓵᔨᑎᒍᑦ): ᖁᔭᓐᓇᒦᒃ ᐃᒃᓯᕙᐅᑕᖅ, ᐃᒃᓯᕙᐅᑖᖅ ᑕᐃᒪ ᐅᖃᖅᑲᐅᒐᒪ ᒪᑐᐃᖅᓯᔾᔪᑎᒐᓂ ᑕᒪᓐᓇ 
ᐃᓕᓐᓂᐊᕐᓂᖅ ᐊᖅᑯᑎᒃᓴᕆᒐᑦᑎᒍᑦ ᓯᕕᑐᔪᒧᑦ ᑖᒃᑯᐊ ᐊᑐᓕᖅᑎᑕᐅᓚᐅᖅᑐᑐᐊᖅ ᐃᒪᓐᓇ 
ᐃᖅᑲᓇᐃᔭᖅᑎᐅᑲᐃᓐᓇᑐᐃᓐᓇᖅᑐᑦ ᐊᒥᓲᐊᓗᖕᓂᒃ ᐃᖅᑲᓇᐃᔭᖅᑎᖃᓕᖅᓱᑎᒃ ᐊᕐᕌᒍᐃᑦ ᐊᓂᒍᖅᓯᒪᓕᖅᑎᓪᓗᒋᑦ 
ᑖᒃᑯᐊ ᑎᒃᑯᐊᖅᓯᑐᐃᓐᓇᖃᑦᑕᓕᓚᐅᕐᒪᑕ ᐃᖅᑲᓇᐃᔭᑐᐃᓐᓇᖅᑐᓂᒃ. ᑕᒪᓐᓇ ᕿᒥᕐᕈᔭᐅᒋᐊᖃᕐᒪᑦ ᐋᖅᑭᒋᐊᖃᕐᒪᑦ. 
ᑕᐃᒪᑦᑕᐅᖅ ᐊᖅᑯᑕᐅᖃᑦᑕᖅᑐᖅ ᐅᓄᖅᓯᒋᐊᕐᓗᒋᑦ ᐃᓄᐃᑦ ᐃᖅᑲᓇᐃᔭᖅᑐᑦ ᒐᕙᒪᒃᑯᑦ ᐃᖅᑲᓇᐃᔭᖅᑎᖏᓐᓂ. 
 
ᕿᒥᕐᕈᔭᐅᑦᑎᐊᕐᓗᑎᑦ ᐅᔾᔨᖅᑐᖅᑕᐅᑦᑎᐊᕐᓗᑎᑦ ᖃᓄᖅ ᐃᖅᑲᓇᐃᔭᖅᑎᑦᑎᓂᖅᓴᐅᒍᓐᓇᕋᔭᕐᒪᖔᑕ ᐃᓄᖕᓂᑦ. 
ᒐᕙᒪᒃᑯᓐᓄᑦ ᐃᖅᑲᓇᐃᔭᕐᓂᖅ ᖁᕝᕙᕆᐊᖅᐸᓪᓕᐊᔾᔪᑕᐅᒋᐊᖃᕋᓗᐊᕐᒪᑦ. ᐅᑭᐅᖅ ᐃᓕᓐᓂᐊᖅᑎᓐᓂᖅᓴᐅᓗᒋᑦ 
ᓲᕐᓗ ᐃᖅᑲᓇᐃᔭᖅᓯᓐᓈᑦ ᐃᓕᓐᓂᐊᖅᑎᓪᓗᒋᑦ. ᑖᒃᑯᐊ ᐃᓄᐃᑦ ᐃᖅᑲᓇᐃᔭᕈᓐᓇᕐᓂᖅᓴᐅᓂᐊᕐᒪᑕ ᒐᕙᒪᒃᑯᑦ 
ᐃᖅᑲᓇᐃᔭᖅᑎᖏᓐᓂ. 
 
ᑕᐃᒪᑦᑕᐅᖅ ᒐᕙᒪᒃᑯᑦᑕᐅᖅ ᒐᕙᒪᒃᑯᑦ ᑲᒪᒋᔭᖃᓗᐊᓚᐅᖅᑐᖅ ᐱᔭᕆᐊᑐᓚᐅᕐᒪᑦ ᐋᖅᑭᒐᓱᐊᕆᐊᒃᓴᖅ. ᑖᒃᑯᐊ 85 
ᐳᓴᖑᓂᐊᖅᑲᑦ ᑕᒪᓐᓇ ᖃᖓ ᓴᖅᑭᒐᔭᕐᓂᖓ ᓇᓚᐅᑦᑖᕆᐊᖓ ᐊᔪᕐᓇᕐᒪᑦ ᓄᓇᕗᒻᒥ ᐱᕙᓪᓕᐊᔪᑦ. ᑕᐃᒪ 
ᐃᖅᑲᓇᐃᔭᖅᑎᓂᒃ ᐊᑭᑦᑐᕋᐅᑎᖃᖃᑦᑕᕋᑦᑕ ᓲᕐᓗ ᐊᓯᖏᓐᓂᒃ ᐱᓕᕆᕕᐅᔪᓄᑦ ᐃᖅᑲᓇᐃᔭᕐᓂᑐᐃᓐᓇᐅᖏᑦᑐᒃᑯᑦ 
ᑕᒪᓐᓇ ᓴᖅᑭᓯᒪᖕᒪᑦ ᒐᕙᒪᒃᑯᓐᓄᑦ. ᑕᒪᓐᓇ ᒐᕙᒪᒃᑯᑦ ᖁᕕᐊᓇᕆᐊᖃᕐᒪᑕ ᐃᖅᑲᓇᐃᔭᕐᕕᒋᓗᒋᑦ ᑕᐃᒫᒃ 
ᓄᖅᑲᑐᐃᓐᓇᖃᑦᑕᖁᓇᒋᑦ. ᖁᔭᓐᓇᒦᒃ, ᐃᒃᓯᕙᐅᑖᖅ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᑕᑉᑐᓇ. ᒥᔅᑕ ᐅᑲᓕᖅ, ᐃᒡᕕᑦ ᑕᐃᒪ.  

ᐅᑲᓕᖅ: ᖁᔭᓐᓇᒦᒃ, ᐅᖃᖅᑎᑦᑎᔨᔅᓵᖅ. (ᑐᓵᔨᑎᒎᓕᖅᑐᖅ) ᑕᐃᒪ 44%-ᒦᓚᐅᖅᑐᑦ ᑕᕝᕙᓂ 
ᐊᒡᓚᒡᕕᖕᒦᓕᕋᑖᖅᑎᓪᓗᖓ ᓂᕈᐊᖅᑕᐅᑎᓪᓗᖓ ᐊᑕᐅᓯᕐᒥᒃ ᒪᓕᒐᓕᕆᔨᖃᖅᓱᓂ, ᐊᑕᐅᓯᕐᒥᒃ 
ᐋᓐᓂᐊᓯᐅᖅᑎᖃᖅᑐᓂ ᐃᓄᒻᒥᒃ. ᑕᐃᒪᓕ ᕿᒪᐃᒐᒪ ᐊᓪᓚᕝᕕᒻᒥ 52%-ᒦᓕᓚᐅᖅᑐᑦ ᑖᒃᑯᐊ ᐅᓄᖅᓯᒋᐊᖅᓱᑎᑦ 
ᐃᓄᐃᑦ ᐃᖅᑲᓇᐃᔭᖅᑐᑦ ᒐᕙᒪᒃᑯᓐᓂ. ᑕᐃᒪᓗ 11-ᖑᓪᓗᑎᑦ ᒪᓕᒐᓕᕆᓂᕐᒥ ᐃᓕᓐᓂᐊᕌᓂᓚᐅᖅᑐᑦ ᖁᓖᑦ 
ᐃᓅᓪᓗᑎᑦ 15-ᖑᓕᖅᑐᑦ ᒫᓐᓇ ᐋᓐᓂᐊᓯᐅᖅᑏᑦ. ᑕᒪᓐᓇ ᓯᕗᒧᐊᒃᐸᓪᓕᐊᓯᒪᔪᖅ ᓱᒃᑲᐃᑦᑑᒐᓗᐊᖅ ᑭᓯᐊᓂ 
ᓱᒃᑲᐃᓗᐊᕆᔭᕗᑦ ᓱᑲᓐᓂᖅᓴᒥᒃ ᑕᑯᒍᒪᒐᓗᐊᕋᑦᑕ. ᑮᓇᐅᔭᐃᕆᐊᖃᕐᓂᐊᖅᑐᒍᑦ ᑕᒪᒃᑯᐊ ᓯᕗᒧᐊᑦᓯᐊᖁᒍᑦᑎᒍᑦ. 
 
ᑕᐃᒪ ᑭᖑᓪᓕᖅᐹᒥ ᓂᕈᐊᖅᑕᐅᓯᒪᓪᓗᑕ ᑕᐃᒃᑯᐊ ᑐᓂᓯᓚᐅᕐᒪᑕ ᐋᖅᑭᒃᓯᒍᒪᓪᓗᑎᑦ ᒪᓕᒐᓕᕆᓂᕐᒧᑦ 
ᐃᓕᓐᓂᐊᕈᑎᒃᓴᓂᒃ $600,000 ᐊᕐᕌᒍᑕᒫᖅ. ᐃᒪᓐᓇᓘᓐᓃᑦ ᐃᓱᒪᒋᔭᐅᓂᖃᓚᐅᓐᖏᑦᑐᖅ ᑕᒪᓐᓇ 
ᐊᓯᔾᔨᖅᑕᐅᒋᐊᓕᒻᒪᕆᒃ ᒪᑐᐃᖓᒋᐊᖃᕋᑦᑕ ᐃᓱᒪᒋᔭᐅᔪᓂᒃ ᐱᓕᕆᐊᖑᒍᒪᔪᓄᑦ.  
 
ᐅᓪᓗᒥᑦᑕᐅᖅ ᓴᖅᑭᑦᑎᒋᕗᖓ ᑖᒃᑯᐊ ᐱᓕᕆᐊᖃᕈᒪᓪᓗᖓ ᐃᓕᓐᓂᐊᖅᑐᓕᕆᔨᒃᑯᓐᓂ ᐃᖅᑲᓇᐃᔭᓐᖏᓗᐊᕐᒪᑕ. 
ᑖᒃᑯᐊ ᓂᕈᐊᖅᑕᐅᒍᒪ ᑖᒃᑯᐊ ᐅᓄᖅᓯᒋᐊᕋᔭᕋᑦᑎᒍᑦ ᐆᒪᔪᓕᕆᔩᓪᓗ. ᑖᒃᑯᐊ ᐊᒃᑐᐃᖃᑦᑕᖅᑐᑦ ᐃᓄᖕᓂᒃ 
ᓄᓇᕗᒻᒥ. ᑖᒃᑯᐊ ᑐᕌᖅᑕᐅᒐᓱᐊᖅᑐᑦ ᐃᓛᓐᓂᒃᑯᑦ ᑎᑭᑕᐅᒍᓐᓇᐃᓪᓕᖅᑲᖃᑦᑕᕐᒪᑕ. 
 
ᑕᐃᒪᓐᓇ ᐊᔪᕐᓂᐊᖏᑦᑑᔮᖅᑕᑦᑎᓐᓂ ᐋᖅᑭᒃᓯᖃᑦᑕᕈᑦᑕ ᑕᐅᑐᒐᕆᓗᒍ ᑖᒃᑯᐊ ᓯᕗᒧᐊᒍᑎᒋᓗᒋᑦ ᒐᕙᒪᐅᓪᓗᑕ 
ᑭᖑᕙᖅᓯᒪᒐᑦᑕ. ᒫᓐᖓᑦ ᑭᓯᐊᓂ ᖁᕝᕙᒃᐸᓪᓕᐊᒍᓐᓇᕋᑦᑕ ᓯᕗᒧᐊᒃᐸᓪᓕᐊᒍᓐᓇᕋᑦᑕ.  
 
ᐃᒃᓯᕙᐅᑕᖅ: ᐃᖃᓗᖕᓄᑦ ᓂᐊᖁᓐᖔᓄᑦ ᒪᓕᒐᓕᐅᖅᑎᐅᔪᖅ, ᒥᔅ ᐊᖕᓇᑲᖅ, ᐊᐱᖅᑯᑎᒃᓴᕕᑦ ᐱᖃᑖᓄᑦ 
ᐊᐱᕆᔪᓐᓇᖅᓯᖕᒥᔪᑎᑦ.  
 
ᐊᖕᓇᑲᖅ: ᖁᔭᓐᓇᒦᒃ. ᑖᓐᓇᓕ ᐸᐃᕆᕕᓕᓂᕐᒧᑦ ᐊᐱᕆᓂᐊᖅᑐᖓ. ᐊᒥᓱᑦ ᐸᐃᕆᕕᖃᓗᐊᖃᑦᑕᖏᒻᒪᑕ 
ᓄᓇᓕᓐᓂ. 
 
(ᑐᓵᔨᑎᒎᓕᖅᑐᖅ) ᑕᐃᒪ ᓂᕈᐊᖅᑕᐅᓇᓱᐊᖅᓱᖓ ᑕᒪᓐᓇ ᐸᐃᕆᕕᖃᕐᓂᖅ ᐃᓕᓐᓂᐊᕐᓂᐊᓕᓵᖅᑐᓂᓪᓗ 
ᐱᓕᒻᒪᒃᓴᐃᓂᖅ ᑖᓐᓇ ᐃᓱᒫᓘᑎᒻᒪᕆᐅᓚᐅᕐᒪᑦ ᓴᖅᑭᑕᐅᔪᖅ ᐅᕙᓐᓄᑦ. ᓇᓗᓐᖏᓚᖓ ᑖᓐᓇ ᑲᓇᑕᒥ 
ᑕᒻᒪᖅᓯᒪᔪᖅᓯᐅᑎᓪᓚᕆᒃ ᑕᐃᒃᑯᐊ ᐃᓕᓐᓂᐊᕐᓂᓕᓵᖅᑐᑦ ᐃᓕᓐᓂᐊᕌᓂᕋᑖᖅᑐᓄᓪᓗ ᐸᐃᕆᕕᐅᔪᐃᑦ. 
 
ᓇᓗᓇᐃᔭᐃᒍᓐᓇᖅᑮᑦ ᐊᑕᐅᓯᕐᒥᒃ ᒪᕐᕉᓂᓪᓘᓐᓃᑦ ᑭᓱᓂᒃ ᓯᕗᓪᓕᐅᑎᓯᒪᖁᔨᒐᔭᕐᒪᖔᖅᐱᑦ ᒥᓂᔅᑕᒧᑦ ᑕᒪᓐᓇ 
ᐱᐅᓯᕚᓪᓕᖁᓪᓗᒍ ᐃᓕᓐᓂᐊᕐᓂᐊᓕᓵᖅᑐᓄᑦ ᐱᓕᒻᒪᒃᓴᐅᑏᑦ ᑕᒫᓂ ᓄᓇᕗᒻᒥ?  
 
ᐃᒃᓯᕙᐅᑕᖅ: ᖁᔭᓐᓇᒦᒃ ᒥᔅ ᐊᖕᓇᑲᖅ. ᐊᐱᖅᑯᑕᐅᔪᓐᓇᖅᐲᑦ ᒥᔅᑕ ᐅᑲᓕᖅ. 
 
ᐅᑲᓕᖅ: ᖁᔭᓐᓇᒦᒃ ᐅᖃᖅᑎᑦᑎᔨᔅᓵᖅ. (ᑐᓵᔨᒃᑯᑦ) ᑕᒪᓐᓇᑦᑕᐅᖅ ᓴᖅᑭᑕᐅᓚᐅᕐᒥᖕᒪᑦ 
ᓂᕈᐊᖅᑕᐅᒐᓱᐊᖅᑎᓪᓗᖓ. 
 
ᑕᐃᒪ ᒥᔅ ᐸᐸᔅᓯ ᑕᒡᕙᓃᑦᑐᖅ ᑖᓐᓇ ᐃᓱᒪᖃᐅᑦᓯᐊᓚᐅᖅᑐᖅ ᒐᕙᒪᒃᑯᓐᓄᑦ ᑐᓂᔭᒃᓴᓂᒃ ᐃᒪᓐᓇ 
ᐊᑭᑐᓗᐊᖏᑦᑐᓂᒃ ᐸᐃᕆᕕᖃᕐᓂᕐᒧᑦ ᑕᐃᒪ $10-ᒥ ᐅᓪᓗᖅ ᐊᑕᐅᓯᖅ ᐃᓛᒃ $10-ᕌᖃᑦᑕᕐᓗᓂ ᐊᑕᐅᓯᖅ ᓱᕈᓯᖅ 
ᓇᒦᒃᑲᓗᐊᖅᐸᑦ ᓄᓇᕗᒥ.. 

ᑕᐃᒪᑦᑕᐅᖅ ᐊᒡᕕᐊᕈᑎᒋᖃᑦᑕᖅᑕᕗᑦ ᐃᓂᑭᒃᓴᓗᐊᕐᓂᖅ ᓴᓂᑭᓗᐊᕐᒥ ᑕᐃᒃᑯᐊ ᐃᓕᓐᓂᐊᖅᑏᑦ 
ᐃᓕᓐᓂᐊᕐᕕᒡᔪᐊᕐᒥ ᓇᖕᒥᓂᖅ ᐸᐃᕆᕕᓕᐅᓚᐅᖅᑐᑦ. ᓱᖕᒪᓪᓕ ᑕᐃᒪᐃᒍᓐᓇᓐᖏᓚᒍᑦ? ᑕᒪᒃᑯᐊ 
ᕿᒥᕐᕈᐊᕆᐊᖃᕋᑦᑎᒍᑦ ᐅᒃᑑᑕᐅᔪᑦ ᑖᒃᑯᐊ ᐊᑐᕈᓐᓇᕋᑦᑎᒍᑦ ᑐᒥᑯᓗᒡᓗ ᑕᒡᕙᓂ ᐃᖃᓗᖕᓂ ᐊᕐᕕᐊᓂᓗ ᑕᐃᒃᑯᐊ 
ᓯᕗᒧᐊᒋᐊᕆᐊᕆᔨᑦ. 
 
ᐃᓚᖏᓪᓗ ᐸᐃᕆᕖᑦ ᐊᒃᓱᕉᓴᒡᓗᑎᒃ ᐃᑲᔪᖅᓱᖅᑕᐅᓐᖏᓗᐊᒧᑦ ᓲᕐᓗ ᐃᓕᓐᓂᐊᖅᑎᑕᐅᕙᓪᓕᐊᓂᖏᓐᓄᑦ 
ᐅᕕᒃᑲᐅᓂᐊᖅᓴᐃᑦ ᓴᖅᑭᑦᑎᒋᐊᖃᖅᑐᒍᑦ ᒪᓕᒐᒃᓴᓂᒃ ᓴᓐᖏᑦᑎᐊᖅᑐᓂᒃ ᐸᐃᕆᕕᓕᕆᔾᔪᑎᖃᕐᓂᐊᕋᑦᑕ ᓄᓇᕗᒻᒥ. 
ᑕᐃᒪ ᐱᓕᕆᖃᑎᖃᕈᒪᓂᐊᖅᐳᖓ ᐃᓘᓐᓇᑦᓯᓐᓂᒃ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ ᒥᔅᑕ ᐅᑲᓕᖅ. ᒥᔅᑕ ᖁᐊᓴ ᐃᒡᕕᑦ ᑕᐃᒪ. 
 
ᖁᐊᓴ: ᖁᔭᓐᓇᒦᒃ ᐃᒃᓯᕙᐅᑖᖅ. ᑕᒪᓐᓇ ᐃᓛᒃ ᓇᓂᑐᐃᓐᓇᖅ ᑐᓴᐅᒪᖅᑰᕋᑦᑕ ᐊᒡᓛᑦ ᐃᒡᓗᓕᒃ 
ᐅᖃᑐᐃᓐᓇᕐᓂᐊᕋᒪ 2,000-ᓂ ᐃᓄᖃᖅᑎᓪᓗᒍ ᐱᑕᖃᖏᑦᑐᖅ ᑕᐃᒪᓐᓇᐃᑦᑐᓂᒃ ᐸᐃᕆᕕᖃᖏᑦᑐᕐᓘᓐᓃᑦ 
ᐃᒡᓗᓕᒃ 2000-ᓂ ᐃᓄᖃᖅᑎᓪᓗᒍ ᑕᒪᓐᓇ ᐅᔾᔨᕆᔭᐅᓐᖏᓗᐊᕐᓂᖓ ᓇᓗᓇᖏᑦᑐᖅ. ᑕᐃᒪᓖᓛᒃ ᑕᒪᓐᓇ 
ᐅᖃᐅᓯᕆᑎᓪᓗᑎᒍᑦ ᑖᒃᑯᐊ ᒐᕙᒪᒋᔭᕗᑦ ᐅᕙᖓᓕ ᑎᓕᐅᕆᓇᔭᓐᖑᐊᖅᐳᖓ ᐃᓛᒃ ᒥᓂᔅᑑᓂᐊᖅᑐᖅ ᑖᓐᓇ 
ᑮᓇᐅᔭᓂᒃ ᖃᓄᖅᑑᕈᑎᒃᓴᓂᒃ ᑕᒪᒃᑯᐊ ᐃᒪᓐᓇ ᐊᒥᓲᑎᒋᔪᓂᒃ ᓄᓇᓕᒃ ᐃᓄᖃᓕᕌᖓᑦ ᑕᐃᒪᓐᓇᐃᑦᑐᒥᒃ 
ᓴᖅᑭᑎᑦᓯᔪᖃᕆᐊᖃᖅᐳᖅ, ᓴᖅᑭᑎᑦᑎᒋᐊᖃᖅᑐᑦ. 
 
ᑖᓐᓇ ᐃᑲᔫᑎᖃᕐᓂᐊᕐᒥᖕᒪᑦ ᒪᑯᐊ ᒪᒃᑯᒃᑐᐃᑦ ᐃᓕᓐᓂᐊᕆᐊᕈᒪᒐᓗᐊᖅᖢᑎᒃ ᐃᓕᓐᓂᐊᕆᐊᖃᑦᑕᕈᓐᓃᕐᒥᖕᒪᑕ 
ᓄᑕᕋᖃᖅᖢᑎᒃ ᐸᐃᕆᕕᖃᓐᖏᓗᐊᒧᑦ. ᑕᒪᒃᑯᐊ ᐃᓕᓐᓂᐊᕐᓂᕐᒧᑦ ᐊᒻᒪ ᐊᒃᑑᑎᖃᕐᒥᖕᒪᑦ ᐃᓕᓐᓂᐊᕐᓂᕐᒥᒃ 
ᑲᔪᓯᑎᑦᑎᑦᑎᐊᕈᒪᓂᐊᕈᑦᑕ ᑕᒪᒃᑯᓂᖓ ᓴᖅᑭᑎᑦᑎᒋᐊᖃᖅᑐᐃᑦ. ᑐᓴᐅᒪᒐᓗᐊᖅᑐᖓ ᑕᐃᒪᓐᓇ ᒪᑯᐊ 
ᐃᓕᓐᓂᐊᕐᕖᑦ ᓄᑖᑦ ᖁᑦᑎᖕᓂᖅᓴᓄᑦ ᐃᓕᓐᓂᐊᕐᕖᑦ ᐅᕝᕙᓘᓐᓃᑦ ᕿᑎᐊᓃᑦᑐᓄᑦ middle schools-
ᖑᓂᕋᖅᑕᐅᔪᐃᑦ ᑕᒪᒃᑯᐊ ᑕᒡᕙ ᑕᐃᒪᐃᑦᑐᓂᒃ ᓴᖅᑭᑎᑦᑎᖃᑦᑕᕐᓂᐊᕐᓂᕋᖅᑎᓪᓗᒋᑦ ᑖᓐᓇ 
ᑲᔪᓯᑦᑎᐊᕆᐊᖃᓪᓚᕆᒃᑐᖅ. ᖃᐅᔨᒪᒐᑦᑕ ᐊᒥᓱᐃᑦ ᒪᒃᑯᒃᑐᖁᑎᕗᑦ ᑕᒫᓂ ᓄᓇᕗᑦᒥ ᕿᑐᕐᖏᐅᕐᒪᑕ 
ᐃᓕᓐᓂᐊᕐᓂᕐᒧᑦ ᑲᔪᓯᑎᑦᑎᐊᕐᓂᐊᕈᑦᑎᒍᑦ ᑕᐃᒪᐃᓐᓇᐃᑦᑐᓂᒃ ᑭᓯᐊᓂ ᓴᖅᑭᑎᑦᑎᓗᑎᒃ ᑖᒃᑯᐊ ᑖᑦᓱᒥᖓ 
ᑐᕌᒐᖁᑎᒥᒃ ᑐᓂᓇᔭᓐᖑᐊᖅᐸᕋ ᑖᓐᓇ ᐃᓕᓐᓂᐊᖅᑐᓕᕆᓂᕐᒧᑦ ᒥᓂᔅᑕᐅᓇᔭᖅᑐᖅ, ᐱᔾᔪᑎᒋᓪᓗᒍ ᐃᓕᓐᓂᐊᕐᓂᖅ 
ᑲᔪᓯᑎᓐᓂᐊᕈᑦᑎᒍᑦ ᐸᐃᕆᕖᑦ ᑕᒪᒃᑯᐊ ᓴᖅᑭᒋᐊᖃᓪᓚᕆᖕᒪᑦ.  
 
ᐅᖃᖅᑲᐅᑎᓪᓗᖓ ᐃᒡᓗᓕᒃ 2000-ᓂᒃ ᐃᓄᖃᕋᓗᐊᖅᑎᓪᓗᒍ ᓱᓕ ᐱᑕᖃᖏᑦᑐᖅ ᖃᓄᐃᒻᒪᑦ? ᑕᒪᔾᔭ 
ᓄᓇᑦᑎᓐᓂ ᓴᖅᑭᒋᐊᖃᓪᓚᕆᖕᒪᑦ. ᑕᒡᕗᖓ ᓄᖅᑲᑐᐃᓐᓇᕐᓂᐊᖅᐳᖓ ᖁᔭᓐᓇᒦᒃ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ ᒥᔅᑕ ᖁᐊᓴ. ᒥᔅᑕ ᑕᑉᑐᓇ ᐃᒡᕕᑦ ᑕᐃᒪ. 
 
ᑕᑉᑐᓇ (ᑐᓵᔨᒃᑯᑦ): ᖁᔭᓐᓇᒦᒃ ᐃᒃᓯᕙᐅᑕᖅ. ᑕᐃᒪ ᐅᖃᖅᑲᐅᒐᒪ ᑕᒪᒃᑯᐊ ᐃᓕᓐᓂᐊᕐᓂᐊᓕᓵᖅᑐᓄᑦ 
ᐱᓕᒻᒪᒃᓴᐅᑕᐅᖃᑦᑕᖅᑐᑦ ᐊᖅᑯᑕᐅᒋᐊᖃᕐᒪᑦ ᓄᓇᕗᒻᒥᐅᓄᑦ ᑖᒃᑯᐊ ᓯᕗᓕᖅᑎᒃᓴᕆᒐᑦᑎᒍᑦ ᐊᒻᒪᓗ 
ᑮᓇᐅᔭᐃᕈᑎᖃᖃᑦᑕᕐᓗᑕ ᐸᐃᕆᕕᖕᓄᑦ ᐊᒥᓲᖕᒪᑕ ᐊᖓᔪᖅᑳᕆᔭᐅᔪᑦ ᐅᕕᒃᑲᐅᔪᑦ ᐃᓕᓐᓂᐊᒃᑲᓐᓂᕈᒪᔪᐃᑦ 
ᐃᖅᑲᓇᐃᔭᕈᒪᔪᓪᓗ ᓇᖕᒥᓂᖅ ᐃᑲᔪᕈᓐᓇᕐᓂᐊᕐᒪᑕ. 
 
ᑕᒪᓐᓇ ᐱᒻᒪᕆᐅᑎᑕᐅᑦᑎᐊᕆᐊᖃᕐᓂᐊᖅᑐᖅ ᐃᒪᓐᓇ ᐊᑭᑐᓗᐊᖏᑦᑐᓂᒃ ᐸᐃᕆᕕᖃᖁᓪᓗᒍ ᓄᓇᕗᒻᒥ 
ᐃᖃᓗᐃᓪᓕᐅᓇ ᐱᑕᖃᖅᑎᑦᓯᑦᑎᐊᕐᖓᑦ ᓯᓚᑦᑐᖅᓴᕐᕕᖕᓂ  ᑕᒪᓐᓇᑦᑕᐅᖅ ᐊᑐᖅᑕᐅᒍᓐᓇᕆᐊᖃᕐᖓᑦ 
ᒪᒃᑯᖕᓂᖅᓴᓄᑦ ᕿᑐᕐᖓᖃᐅᓕᖅᑐᓄᑦ. ᐊᖏᕐᕋᒥᓂᒃ ᐃᒃᓯᕙᑐᐃᓐᓇᕆᐊᖃᓐᖏᒻᒪᑕ ᑕᒪᒃᑯᐊ ᐅᕕᒃᑲᖁᑎᕗᑦ 
ᐱᔨᑦᑎᖅᑕᐅᔾᔪᑎᒃᓴᖃᓐᖏᓗᐊᕐᓂᕐᒧᑦ. 

ᑕᒪᓐᓇ ᐱᒻᒪᕆᐅᑎᑕᐅᓗᓂ ᕿᒥᕐᕈᔭᐅᑦᑎᐊᕆᐊᓕᒃ ᓄᓇᕗᒻᒥ ᑖᒃᑯᐊᓗ ᐱᓕᕆᖃᑎᒋᓗᒋᑦ ᒐᕙᒪᑐᖃᒃᑯᑦ. 
ᑕᐃᒪᐃᓕᐅᓐᖏᒃᑯᑦᑕ ᑖᒃᑯᓂᖓ ᑕᐅᑐᒐᖃᕐᓗᑕ ᐃᑲᔫᑎᒃᓴᓂᒃ ᑕᒪᒃᑯᓄᖓ ᐸᐃᕆᕕᖕᓄᑦ ᐃᖅᑲᓇᐃᔭᖅᑎᓄᑦ 
ᐃᓕᓐᓂᐊᕐᓂᕐᒧᑦ ᐃᓅᓱᒃᑐᖁᑎᑦᑎᓐᓄᑦ ᑕᐃᒪ ᐊᒃᓱᕉᓴᓂᐊᕐᒪᑕ ᐱᑕᖃᖅᑎᑦᑎᓐᖏᒃᑲᓗᐊᕈᑦᑕ ᑕᐃᒪᐃᒻᒪᑦ ᑕᒪᓐᓇ 
ᐱᒻᒪᕆᐅᑎᑦᑎᐊᕐᓗᒍ ᕿᒥᕐᕈᑦᑎᐊᕆᐊᖃᕐᓂᐊᖅᑕᕗᑦ ᖃᓄᖅ ᐊᓯᐊᒎᕐᕕᒃᓴᖃᕐᓂᐊᕐᒪᖔᑦᑕ ᑕᒪᒃᑯᓄᖓ 
ᐃᖃᓗᖕᓂᑐᐃᓐᓇᐅᖏᑦᑐᖅ ᑭᓯᐊᓂ ᓄᓇᕗᓕᒫᒥ ᑕᒫᓂ. ᖁᔭᓐᓇᒦᒃ ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ ᒥᔅᑐ ᑕᑉᑐᓇ. ᑐᓄᓂᕐᒧᑦ ᒪᓕᒐᓕᐅᖅᑎ, ᒥᔅᑐ ᐃᓄᒃ, ᑭᖑᓪᓕᖅᐹᒥᒃ ᐊᐱᖅᑯᑎᒋᔪᒪᔭᐃᑦ 
ᐊᐃᑉᐸᖓᓄᑦ ᐊᐱᕆᔪᓐᓇᖅᓯᕗᑎᑦ. 
 
ᐃᓄᒃ: ᖁᔭᓐᓇᒦᒃ ᐃᒃᓯᕙᐅᑕᖅ. ᐅᓄᖅᑐᒻᒪᕆᐊᓗᖕᓂᒃ ᐅᓪᓗᒥ ᐊᐱᕆᓯᒪᒐᑦᑕ ᑖᒃᑯᓄᖓ ᓯᕗᓕᖅᑎᐅᔪᒪᔪᓄᑦ 
ᐊᒻᒪᓗ ᐅᓄᖅᑐᒻᒪᕆᐊᓗᖕᓂᑦ ᑭᐅᔾᔪᑎᖃᖅᓯᒪᓪᓗᓯ. ᐅᓇ ᐅᔾᔨᕆᔭᕋ ᑭᐅᔾᔪᑎᒋᔭᓕᒫᓯ ᐱᓕᕆᐊᕆᓂᐊᖅᑕᓯ 
ᐋᖅᑭᒋᐊᕐᓂᐊᖅᑕᓯᓘᓐᓃᑦ ᑕᑯᓇᕐᓂᐊᖅᑕᓯᓘᓐᓃᑦ, ᓲᕐᓗ ᐊᔪᕐᓇᖅᑐᖃᓐᖏᑦᑐᖅ. 
 
ᐅᓪᓗᒥᒧᑦ ᑎᑭᖦᖢᑕ ᒐᕙᒪᒋᔭᕗᑦ ᐊᒃᓱᕈᖅᑐᒻᒪᕆᐊᓘᖃᑦᑕᖅᓯᒪᖕᒪᑕ ᑮᓇᐅᔭᐅᑭᒃᓴᕐᓂᕐᒧᑦ, ᓄᓇᓕᑦᑎᒍᓪᓗ ᑭᓱᒥᒃ 
ᐱᒍᒪᔭᖃᕋᓗᐊᕌᖓᑦᑕ ᑮᓇᐅᔭᖅᑕᖃᖏᒻᒪᑦ, ᐊᔪᕐᓇᕐᒪᑦ ᒪᓕᒐᕐᓄᑦ ᐋᖅᑭᒃᓯᒪᔪᖃᖏᒻᒪᑦ ᐃᒪᐃᓕᔭᐅᓚᐅᖦᖤᖅᐳᒍᑦ 
ᐱᒻᒪᕆᒃᑐᕈᓘᓇᓱᒃᑲᓗᐊᖅᑎᓪᓗᑕᑦᑕᐅᖅ. ᓱᓇᐅᕝᕙ ᐊᔪᕐᓇᖅᑐᖃᖏᑦᑐᕕᓂᐅᒐᓗᐊᖅᑎᓪᓗᒍ ᑭᐅᔾᔪᑎᒋᕋᑖᖅᑕᓯ 
ᒪᓕᒃᖢᒋᑦ, ᓱᓇᐅᕝᕙ ᐱᓕᕆᐊᕆᔭᒃᓴᐅᔪᕕᓂᐅᒐᓗᐊᖅᑎᓪᓗᒋᑦ. 
 
ᑭᓯᐊᓂ ᖃᐅᔨᒪᓪᓗᖓ ᐃᓚᐅᓯᒪᓕᕋᒪᓗ ᐅᕙᓂ ᐊᕐᕌᒎᖕᓂᒃ ᒪᕐᕈᐃᓐᓇᐅᒐᓗᐊᓂᒃ, ᖃᐅᔨᒪᓪᓗᖓ ᑕᒪᒃᑯᐊ 
ᑲᔪᓯᔪᐃᓐᓇᐅᔪᓐᓇᔾᔮᓐᖏᒻᒥᔪᑦ. ᖃᐅᔨᒪᔪᐃᓐᓇᐅᒐᑦᑕ. ᑕᑯᓇᒃᑖᓗᒋᓂᐊᖅᑕᕋᓗᐊᕗᑦ ᓱᓕ ᐃᓚᖏᑦ, 
ᐱᓕᕆᐊᕆᓂᐊᖅᑕᕋᓗᐊᓯ ᐃᓚᖏᑦ, ᖃᐅᔨᒪᑦᑎᐊᒻᒪᕆᖕᒥᔪᖓ ᑲᔪᓯᔪᐃᓐᓇᐅᔾᔮᖏᑦᑐᑦ. ᒫᓐᓇ ᐅᖃᐅᓯᕆᔭᕋᓗᐊᑦᑕ 
ᐃᓚᖏᑦ ᑲᔪᓯᓐᖏᑐᐃᓐᓇᕆᐊᖃᕐᓂᐊᕐᒥᖕᒪᑕ, ᐆᒥᖓ ᐊᐱᖅᑯᑎᖃᕈᒪᔪᖓᓕ. 
 
ᑕᒪᒃᑯᐊᖑᒐᓗᐊᖅᑎᓪᓗᒋᑦ ᖃᐅᔨᒪᒐᑦᑕ ᑲᔪᓯᔪᐃᓐᓇᐅᔾᔮᖏᒻᒥᖕᒪᑕ ᐅᖃᐅᓯᑦᑎᐊᕚᓘᒐᓗᐊᓯ ᑐᓴᕐᓂᖅᑐᑦ 
ᐱᒃᑯᓇᖅᖢᑎᒡᓗ, ᓂᕆᐅᓇᕈᒥᓇᑦᑎᐊᖅᖢᑎᒡᓗ. ᐅᓇ ᐊᐱᖅᑯᑎᒋᔪᒪᔭᕋᓕ, ᑭᓱ ᓯᕗᓕᖅᑎᐅᓗᑎᑦ 
ᐊᔪᕐᓇᓛᖑᓂᐊᕋᓱᒋᕕᐅᒃ ᑲᔪᓯᓇᓱᐊᕐᓂᕐᒧᑦ ᒐᕙᒪᒋᔭᑦᑕ ᐃᓗᐊᓂ? ᖁᔭᓐᓇᒦᒃ ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ ᒥᔅᑐ ᐃᓄᒃ. ᐊᐱᖅᑯᑕᐅᔪᒧᑦ ᑭᐅᔪᓐᓇᖅᐲᑦ ᒥᔅᑐ ᑕᑉᑐᓇ. 
 
ᑕᑉᑐᓇ (ᑐᓵᔨᑎᒍᑦ): ᖁᔭᓐᓇᒦᒃ ᐃᒃᓯᕙᐅᑕᖅ ᐊᒻᒪᓗ ᑖᓐᓇ ᐊᐱᕆᔪᖅ. ᐄ, ᓄᓇᕗᒥᐅᑦ ᑭᓐᖒᒪᒋᔭᖃᕐᒪᑕ 
ᐊᒥᓱᓂᒃ ᓄᓇᕗᒥᓗ ᐱᖁᑎᕐᔪᐊᓂᓪᓗ ᐃᓕᓐᓂᐊᕈᑎᒃᓴᐃᓪᓗ ᐋᓐᓂᐊᖅᑐᓕᕆᔾᔪᑏᓪᓗ ᑖᒃᑯᐊ ᐊᒥᓱᐊᓘᖕᒪᑕ. 
ᖃᐅᔨᒪᒋᐊᖃᕋᑦᑕ ᐱᔭᐅᔪᐃᓐᓇᐅᓂᐊᖅᑐᓂᒃ ᑎᑎᕋᓐᖏᓐᓇᑦᑕ, ᑎᑎᕋᑐᐃᓐᓇᕐᓗᒋᑦ ᖃᓄᐃᓘᕈᑎᒋᓐᖏᓪᓗᒋᓪᓗ 
ᑕᐃᒪᓐᓇᐃᓕᐅᕋᓱᐊᓐᖏᓐᓇᑦᑕ ᑐᖅᑯᕈᓗᑐᐃᓐᓇᕐᓂᐊᕐᓗᒋᑦ. 
 
ᑕᐃᒪᑦᑕᐅᖅ ᐅᖃᐃᓐᓇᔪᒃᑲᒪ ᑕᑯᒍᒪᑦᑕ ᓄᓇᕗᑦ ᓯᕗᒧᐊᑦᑎᐊᖅᑎᓪᓗᒍ ᐃᓄᖁᑎᖏᑦ ᖁᕕᐊᑦᑎᐊᖅᑎᓪᓗᒋᑦ 
ᐃᖅᑲᓇᐃᔭᑦᑎᐊᖅᑎᓪᓗᒋᑦ ᐃᓕᓐᓂᐊᑦᑎᐊᖅᑎᓪᓗᒋᓪᓗ ᑕᐃᒫᒃ ᖃᑕᓐᖑᑎᒌᑦᑎᐊᕐᓂᖅᓴᐅᒐᔭᖅᑐᑦ 
ᐋᓐᓂᐊᖃᓐᖏᓐᓂᖅᓴᐅᓕᕐᓗᑎᒃ ᐃᓅᖃᑎᒌᑦᑎᐊᕐᓂᖅᓴᐅᓗᑎᒃ ᓄᓇᓕᖕᓂ. 

ᐄ, ᑕᒪᓐᓇ ᐃᓕᓐᓂᐊᕐᓂᖅ ᐊᔭᐅᕈᑎᒌᓐᓇᕆᐊᖃᕋᑦᑎᒍᑦ ᑕᐅᑐᒐᕆᓗᒍ. ᒐᕙᒪᑐᐃᓐᓇᒃᑯᑦ ᑲᒪᒋᒍᓐᓇᔾᔮᖏᒻᒪᒍ 
ᓄᓇᓖᑦᑕᐅᖅ ᑲᑐᔾᔨᖃᑎᒌᖑᔪᓪᓗ ᒐᕙᒪᑐᖃᒃᑯᓪᓗ ᑕᒪᒃᑯᐊ ᑕᒪᕐᒥᐅᒋᐊᖃᕐᓂᐊᕐᒪᑕ ᓯᕗᓂᒃᓴᕗᑦ ᑕᒪᑐᒥᖓ 
ᒪᓕᖕᓂᐊᕐᒪᑕ.  
 
ᐃᒪᓐᓇ ᓴᖅᑭᒍᓐᓇᔾᔮᓐᖏᑕᕋᓂᒃ ᐅᖃᕋᓱᐊᔾᔮᖏᑦᑐᖓ ᐊᒻᒪᓗ ᓴᖅᑭᒍᓐᓇᕐᓂᐊᖅᑑᔮᓐᖏᑕᕋᓂᒃ. 
ᑐᑭᓯᐅᒪᒋᐊᖃᕋᑦᑕ ᐃᒪᓐᓇ ᐃᓱᓕᑦᑕᕐᕕᖃᕐᒪᑕ ᑖᒃᑯᐊ ᑮᓇᐅᔭᐃᑦ ᐊᑐᕈᓐᓇᖅᑕᕗᑦ ᑭᓯᐊᓂ 
ᑮᓇᐅᔭᓕᐅᒃᑲᓐᓂᕈᓐᓇᖅᑐᒍᑦ ᑕᒫᓂ ᓄᓇᕗᒻᒥ. ᑭᓯᐊᓂ ᐊᖏᓂᖅᓴᐃᑦ ᑮᓇᐅᔭᐃᑦ ᐊᑐᖅᑕᕗᑦ ᒐᕙᒪᑐᖃᒃᑯᓐᓂ 
ᐱᖃᑦᑕᕐᒪᑕ. ᑖᒃᑯᐊ ᐱᓕᕆᖃᑎᒋᑦᑎᐊᕆᐊᖃᖅᑕᕗᑦ ᒐᕙᒪᑐᖃᒃᑯᑦ ᖃᐅᔨᒪᓕᑦᑎᐊᖁᓪᓗᒋᑦ ᑕᒪᒃᑯᓂᖓ 
ᑭᓐᖔᒪᒋᔭᑦᑎᓐᓂᒃ ᑎᑭᒐᓱᐊᕐᓂᑦᑎᓐᓂ ᑕᕝᕗᖓ ᓇᖕᒥᓂᖅ ᒪᑭᒪᒍᒪᓕᕐᓂᑎᓐᓄᑦ. 
 
ᐱᕙᓪᓕᐊᑎᑦᑎᓂᒃᑯᑦ ᓱᓕ ᑕᒪᓐᓇ ᐱᓕᕆᐊᕇᓐᓇᕆᐊᖃᕐᓂᐊᖅᑕᕗᑦ ᑕᒪᒃᑯᐊ ᑭᓐᖔᒪᒋᔭᕗᑦ ᑐᓴᖅᑕᐅᖁᓪᓗᒋᑦ 
ᒐᕙᒪᑐᖃᒃᑯᓐᓄᑦ ᐱᓗᐊᖅᑐᒥ.   
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᑕᑉᑐᓇ. ᒥᔅᑕ ᖁᐊᓴ, ᐃᒡᕕᑦ ᑕᐃᒪ.  
 
ᖁᐊᓴ: ᖁᔭᓐᓇᒦᒃ, ᐃᒃᓯᕙᐅᑖᖅ, ᐅᖃᖅᑎᑦᑎᔩ. ᐃᓛᒃ ᑕᐃᒪᓐᓇ ᓱᓕᑦᑎᐊᕆᕗᑦ. ᐊᔾᔨᒌᖏᑦᑐᐊᓗᖕᓂᑦ ᑕᒫᓂ 
ᓄᓇᕗᒻᒥ ᐱᔪᒪᔭᑦᑎᓐᓂ ᐱᑕᖃᐅᕐᒪᑦ ᐊᒻᒪᓗ ᐅᖃᕆᐊᓕᓵᖅᑎᓪᓗᖓ ᑕᐃᑲᓃᑎᓪᓗᖓ ᓄᓇᕗᒻᒥᐅᑕᐃᑦ 
ᓂᕆᐅᖕᓂᖃᕐᒪᑕ ᓱᓕ ᐊᖏᔪᒥᒃ ᓱᓕ ᑎᑭᓚᐅᓐᖏᑕᕗᑦ. ᑕᐃᑲᓐᖓᓕᒫᖅ 20 ᐅᑭᐅᓂᑦ ᓄᓇᕗᑖᓚᐅᖅᓯᒪᒐᑦᑕ 
ᑕᐃᒪᖓᑦ ᓱᓕ ᓂᕆᐅᖕᓂᖅ ᓱᓕ ᑕᒪᔾᔭᐅᖕᒪᑦ ᑎᑭᐊᓂᓐᖏᓐᓇᑦᑎᒍᑦ ᓱᓕ. ᑖᓐᓇ ᓱᓕᑦᑎᐊᖅᑐᖅ ᐊᒥᓲᖕᒪᑕ ᓱᓕ.  
 
ᑭᓯᐊᓂ ᐊᐱᖅᑯᑏᑦ ᑖᓐᓇ ᐱᔾᔪᑎᒋᓪᓗᒍ, ᒫᓐᓇ ᑕᒡᕙ ᒪᓕᒐᐅᔪᐃᑦ ᓲᕐᓗ ᐃᓕᓐᓂᐊᕐᓂᕐᒧᑦ ᐃᓅᓯᓕᕆᓂᕐᒧᑦ 
ᑕᒪᒃᑯᐊ ᐊᑯᓂᐊᓗᒃ ᑕᒫᓂ ᓄᓇᕗᒻᒥ ᐊᑐᖅᑕᐅᖕᒪᑕ ᐊᒻᒪ ᐃᓕᖅᑯᓯᐅᖅᑰᔨᓕᖅᖢᑎᒃ. ᑕᒡᕙ ᑖᓐᓇ ᐊᓯᔾᔨᕋᓱᖕᓂᖅ 
ᐃᓕᖅᑯᓯᐅᔪᖅ ᐃᓱᒪᓂᖅ ᑕᕝᕙ ᑖᓐᓇ ᐊᑯᓂᐅᓂᐊᖅᑐᖅ ᓇᓗᓇᓐᖏᑦᑐᖅ. ᐆᒥᖓ ᐊᔾᔨᓯᓐᖑᐊᑐᐃᓐᓇᕐᓗᖓ, 
ᐃᓅᓯᓕᕆᓂᖅ ᑕᒪᓐᓇ, ᒪᓕᒐᑐᖃᐅᓕᕐᒪᑦ ᐊᑯᓂ ᐅᕙᒍᓪᓗ ᖃᐅᔨᒪᓪᓗᑕ ᑖᓐᓇ ᐅᕙᑦᑎᓐᓄᑦ 
ᓈᒻᒪᓗᐊᖃᑦᑕᖏᑦᑐᖅ ᓄᓇᓕᖕᓂ ᑕᐅᑐᖔᖅᖢᑕ ᓄᓇᓕᖕᓂ ᑕᐅᑐᒃᖢᓂ ᑕᒪᓐᓇ ᖃᓄᖔᖅ ᐊᑐᕋᓱᒃᑲᓗᐊᖅᖢᒍ 
ᐃᓅᓯᖏᓐᓄᑦ ᑖᓐᓇ ᓱᕋᐃᓂᖅᓴᐅᖅᑰᔨᓂᖓ ᑕᒪᓐᓇ ᓈᒻᒪᖏᒻᒪᑦ.  
 
ᑕᐃᒪᓖᓛᒃ ᑕᒪᒃᑯᐊ ᒪᓕᒐᑐᖃᐃᑦ ᑕᐃᒪ ᐊᓯᔾᔨᕐᓂᐊᕈᑦᑎᒍᑦ ᓄᓇᕗᒻᒥᐅᑕᐃᑦ ᐃᓱᒪᓂᖓᑦ ᑭᓯᐊᓂ ᐊᑯᓂ ᑖᓐᓇ 
ᐋᖅᑭᒋᐊᖅ ᓲᕐᓗ ᓄᑖᒥᒃ ᐃᓱᒪᓇᓱᖕᓂᕐᒥ ᑕᕝᕙᓐᖓᑦᓴᐃᓐᓇᖅ ᐊᓯᔾᔨᕈᓐᓇᖏᒻᒪᑦ ᐃᓅᓯᓕᕆᓂᖅ ᐃᓕᓐᓂᐊᕐᓂᖅ 
ᑕᒪᒃᑯᐊ ᑕᕝᕙ. ᑖᒃᑯᐊ ᑕᒡᕙ ᐊᒃᓱᕉᑎᒋᒋᐊᖃᕐᓂᕗᑦ ᐃᓅᓯᓕᕆᓂᖅ. ᑕᒪᓐᓇ ᐱᒻᒪᕆᐊᓘᖕᒪᑦ ᑕᒫᓂ ᓄᓇᑦᑎᓐᓂ 
ᒪᓕᒐᑐᖃᐃᑦ ᑕᐃᒃᑯᐊ ᒪᓕᔅᓲᔭᓗᐊᒧᑦ ᓲᕐᓗ ᐊᓯᐊᓂᑦ ᐃᓱᒪᔪᓐᓇᐃᓪᓕᔪᑦ. ᑕᒪᓐᓇ ᑕᕝᕙ 
ᐊᓯᔾᔨᕋᓱᒋᐊᖃᓪᓚᕆᖕᓂᐊᖅᑕᕗᑦ ᑕᒪᓐᓇ ᓄᑖᒥᒃ ᐃᓱᒪᒋᐊᖃᕋᑦᑕ. ᐃᓄᐃᑦ ᐊᒥᓲᓂᖅᓴᐃᑦ ᑕᐅᑐᒃᖢᒋᑦ ᑕᒫᓂ 
ᓄᓇᕗᒻᒦᑦᑐᐃᑦ ᓂᕆᐅᖕᓂᖃᕐᔪᐊᕐᒪᑕ ᓂᕆᐅᖕᓂᖓᑦ ᓱᓕ ᑕᐃᒪ ᐊᖏᔫᖕᒪᑦ. ᑖᓐᓇ ᑕᕝᕙ ᐅᕙᑦᑎᓐᓄᑦ 
ᐊᒃᓱᕉᑎᒋᒋᐊᖃᓪᓚᕆᖕᓂᐊᖅᑕᕗᑦ. ᐊᓯᔾᔨᕐᓂᖅ ᑕᒪᓐᓇ ᐱᑐᐃᓐᓇᐅᖏᒻᒪᑦ ᑭᓯᐊᓂ ᐊᓯᔾᔨᕋᓱᖕᓂᕐᒥᒃ ᐅᕙᒍᑦ ᑕᕝᕙ 
ᐊᔪᕈᓐᓃᖅᐳᒍᑦ ᑕᕝᕙᓂ ᒪᓕᒐᓕᐅᖅᑎᐅᓕᕋᑦᑕ. ᓄᑖᒥᒃ ᐃᓱᒪᒋᐊᖃᕐᓂᖅ ᑕᒪᓐᓇ ᐱᑐᐃᓐᓇᐅᖏᒻᒥᖕᒪᑦ. ᑕᕝᕘᓇ 
ᑕᕝᕙ ᐊᒃᓱᕈᕐᓇᓚᐅᐱᓪᓚᖕᓂᐊᖅᑐᖅ ᑭᓯᐊᓂ ᐊᓯᔾᔨᕐᓗᒍ. 
 
ᑖᒃᑯᐊ ᑕᕝᕙ ᒪᕐᕉᓪᓗᐊᒃ ᐃᓱᒪᒋᖅᑲᐅᔮᒃᑲᒃ. ᖁᔭᓐᓇᒦᒃ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᖁᐊᓴ. ᒥᔅᑕ ᐅᑲᓕᖅ, ᐃᒡᕕᑦ ᑕᐃᒪ.  
 
ᐅᑲᓕᖅ: ᖁᔭᓐᓇᒦᒃ, ᐅᖃᖅᑎᑦᑎᔨᔅᓵᖅ. ᐃᒫᓪᓕ ᑕᑯᓐᓈᖑᐊᖔᕋᒃᑯ ᑖᒃᑯᐊ ᐱᔭᔅᓴᕗᑦ ᐅᓄᖅᑐᑦ ᑭᓯᐊᓂᑦᑕᐅᖅ 
ᐋᖅᑭᒋᐊᕈᓐᓇᖅᑕᕗᑦ ᐅᓄᕐᓂᖅᓴᐃᑦ ᑕᐃᒫᒃ ᑕᑯᓐᓈᖔᕈᒪᔭᒃᑲ. ᐃᒫᒃ ᑕᒪᒃᑯᐊ ᐃᓚᖏᑦ ᐱᔭᕆᐊᑭᑦᑐᑦ ᐃᓚᖏᑦ 
ᐱᔭᕆᐊᑐᔪᑦ. ᑭᐅᔪᓐᓇᓂᐊᖅᑕᕗᑦ ᐃᓚᖏᑦ ᐱᓗᐊᖅᑐᒥ ᐱᔪᓐᓇᐅᑎᖃᕐᕕᒋᔭᕗᑦ ᐃᓕᓐᓂᐊᖅᑐᓕᕆᓂᖅ ᑖᓐᓇ  



ᐅᓪᓗᑐᐃᓪᓇᖅ, ᓄᕕᐱᕆ 15, 2013 ᓄᓇᕗᒻᒥ ᓯᕗᓕᖅᑏᑦ ᑲᑎᒪᓂᖓ  

ᐊᐅᓚᒃᑲᑦᑎᒍᑦ ᐋᖅᑭᔅᓱᕈᓐᓇᖅᑐᑎᒍᑦ. ᑕᒪᒃᑯᐊ ᑕᕝᕙ ᐃᓕᕙᓪᓕᐊᑲᓐᓂᕈᓐᓇᖅᑕᕗᑦ ᑕᒫᓂ ᑲᑎᒪᔨᐅᓂᑦᑎᓐᓂ 
ᐃᑲᔪᖃᑎᒌᓪᓗᑕ.  
 
ᐃᓄᑑᑎᔪᓐᓇᔮᖏᑕᒃᑲ ᖃᐅᔨᒪᔭᒃᑲ ᐃᓕᔅᓯᓐᓄᑦ ᑭᓯᐊᓂ ᐃᑲᔪᖅᑕᐅᑎᐊᕐᓗᑕ. ᑭᐅᖃᑦᑕᖅᑲᐅᔪᖓ 
ᑭᐅᒐᓱᖃᑦᑕᖃᐅᔪᖓ ᑖᓐᓇ ᐃᓪᓗᓕᕆᓂᖅ ᑲᒪᒋᓗᐊᕈᓐᓇᔮᖏᑕᕗᑦ ᐊᔪᕐᓇᐸᓗᑦᑑᔮᑦᑎᐊᖅᑐᖅ. ᑕᕝᕙ 
ᑭᐅᔪᓐᓇᖅᑐᖓ ᑕᐃᒫᒃ, ᑮᓇᐅᔭᖃᒡᒐᓂᑦᑎᓐᓄᑦ ᐊᓯᖏᑦ ᐊᓯᐊᒍᑦ ᐱᕙᓪᓕᐊᕌᕐᔪᒍᓐᓇᕐᓂᐊᖅᑕᕋᓗᐊᕗᑦ ᑭᓯᐊᓂ 
ᐃᓄᑑᑎᔪᓐᓇᔮᖏᑕᕗᑦ ᒐᕙᒪᑐᖃᒃᑯᑦ ᑭᓯᐊᓂ ᐃᖅᑲᓇᐃᔭᖃᑎᒋᓗᒋᑦ ᑕᒪᓐᓇ ᑲᒪᒋᒋᐊᖅᐸᓪᓕᐊᒍᓐᓇᕐᓂᐊᖅᑕᕗᑦ 
ᐊᑦᑐᐊᓂᖃᓪᓚᕆᑦᑐᖅ ᐃᓅᓯᖏᓐᓄᑦ ᓄᓇᕗᒥᐅᑕᓄᑦ ᑭᓯᐊᓂ ᐊᔅᓱᕉᑎᒋᓪᓚᕆᓐᓂᐊᖅᑕᕗᑦ ᑕᑯᓐᓈᖅᑐᒍ 
ᓇᒦᒻᒪᖔᑕ ᐅᓪᓗᒥ. ᖁᔭᓐᓇᒦᒃ ᐅᖃᖅᑎᑦᑎᔨᔅᓵᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ ᒥᔅᑕ ᐅᑲᓕᖅ, ᕿᑭᖅᑖᓘᑉ ᓂᒋᐊᓄᑦ ᒪᓕᒐᓕᐅᖅᑎᐅᔪᖅ ᒥᔅᑕ ᔪᐊᓇᓯ. ᑭᖑᓪᓕᖅᐹᒥᒃ 
ᐊᐱᖅᑯᑎᒋᔪᒪᔭᐃᑦ ᐊᐃᑉᐸᖓ ᐊᐱᕆᓕᕈᒃ. 
 
ᔪᐊᓇᓯ: ᓇᑯᕐᒦᒃ ᐃᑦᓯᕙᐅᑖᖅ. ᐃᓕᓴᕆᔪᒪᓪᓗᒍᓗ ᓄᓕᐊᑯᓗᒐ ᐅᕙᓃᒻᒪᑦ ᑕᕝᕙᐅᕗᑏᖅᐸᕋ ᐊᒻᒪᑦᑕᐅᖅ 
ᓂᕈᐊᖅᑎᒋᓚᐅᖅᑕᒃᑲ ᑕᒪᕐᒥ ᑭᓐᖓᕐᓂ ᑭᒻᒥᕈᒻᒥᓗ ᖁᔭᒋᓪᓗᒋᑦ ᑕᒪᑦᓯ ᐱᖓᓲᔪᓯ ᓯᕗᓕᖅᑎᐅᓂᐊᖅᑐᓯ 
ᓇᓕᐊᑐᐃᓐᓇᖅ ᐱᓕᕆᖃᑎᒋᑦᑎᐊᕈᒪᓂᐊᖅᑕᒃᑲ ᑕᕝᕙᓂ 
 
ᑐᓴᖃᑦᑕᓚᐅᕋᒪᐃᓛᒃ ᓂᕈᐊᖅᑕᐅᒐᓱᐊᖅᓱᖓ ᒪᑯᐊ ᐊᑭᑐᔫᑏᑦ ᓄᓇᓕᓐᓂ ᐊᒻᒪ ᑐᓴᓚᐅᖅᑐᑦᓴᐅᒻᒥᔪᓯ ᑕᒪᑦᓯ. 
ᐊᑭᑐᔫᑏᑦ ᓄᓇᓕᓐᓂ ᓇᓪᓕᐊᒃ ᐱᒻᒪᕆᐅᓂᖅᐹᖑᓂᐊᕐᒪᖔᑕ ᓴᓇᒐᓱᐊᕐᓂᕐᒧᑦ ᐱᔭᐅᒋᐊᖃᓪᓚᕆᑦᑐᓂ ᓄᓇᓕᐅᑉ 
ᐃᓗᐊᓂ, ᐊᐱᖅᑯᑎᒋᔪᒪᔭᕋ ᑖᓐᓇ ᖃᓄᕐᓕ ᓱᓇᓂᒃ ᑕᐅᑐᒐᔭᖅᑭᑦ ᓇᓪᓕᐊᒃ ᐱᒻᒪᕆᐅᑎᓂᖅᐹᕆᒐᔭᖅᑭᒋᑦ ᑖᒃᑯᐊ 
ᐸᕐᓇᒍᑕᐅᓂᐊᖅᑎᓪᓗᒋᑦ ᑕᓪᓕᒪᓄᑦ ᐅᑭᐅᓄᑦ ᓄᓇᓕᓐᓂ ᐊᑭᑐᔫᑏᑦ ᓴᓇᒋᐊᓖᑦ? ᑐᑭᓯᓇᑦᑎᐊᕈᒪ. ᓇᑯᕐᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ ᒥᔅᑕ ᔪᐊᓇᓯ, ᐊᐱᖅᑯᑕᐅᔪᒧᑦ ᑭᐅᔪᓐᓇᖅᐲᑦ ᒥᔅᑕ ᖁᐊᓴ. 
 
ᖁᐊᓴ: ᖁᔭᓐᓇᒦᒃ ᐃᒃᓯᕙᐅᑕᖅ. ᐊᒻᒪᓗ ᐊᐱᖅᑯᑎᑦᑎᐊᕙᒃ ᑕᒪᓐᓇ. ᑕᒪᓐᓇᓖᓛᒃ ᐃᓄᖕᓄᑦ ᒪᑯᐊ 
ᓂᕿᑦᑎᐊᕙᐅᔪᐃᑦ ᑕᒪᒃᑯᐊ ᐊᑭᑐᔪᕐᔪᐊᖑᖕᒪᑕ ᑐᓴᖃᑦᑕᖅᖢᑕᓗ ᐊᑑᑎᖃᑦᑎᐊᖅᑐᑦ ᑕᒪᒃᑯᐊ ᑎᒥᐅᔪᒧᑦ 
ᓄᓇᑦᑎᓐᓂ ᐊᑭᑐᕐᔪᐊᕐᒪᑕ. ᖃᓄᖅᑑᕈᑎᒋᒋᐊᖃᓪᓚᕆᖅᑰᖅᑕᕗᑦ ᑕᒪᒃᑯᐊ ᓄᑕᖅᑲᑦᑎᓐᓄᑦ ᓄᑕᕋᓛᕐᓄᑦ 
ᐊᑑᑎᖃᓗᐊᖅᑐᑦ ᑕᒪᔾᔭ ᐊᒃᓱᕉᑎᒋᔭᐅᕐᔪᐊᖅᑎᓪᓗᒋᑦ ᓄᑕᕋᓛᑦᑎᓐᓄᑦ ᑕᒪᔾᔭ ᐊᑭᑐᓛᖑᖕᒪᑕ. 
 
ᐅᕙᒍᑦ ᓄᓇᕗᑦ ᒐᕙᒪᐅᓪᓗᑕ ᒪᒃᑯᒃᑐᖁᑎᑦᑎᓐᓂᒃ ᐊᒃᓱᕉᑎᖃᑦᑎᐊᕐᓂᐊᕈᑦᑕ ᑕᒪᒃᑯᐊ ᑕᒡᕙ 
ᖃᓄᖅᑑᕈᑎᒋᒃᑲᓐᓂᕐᓗᒋᑦ ᐃᒻᒪᖄ ᑮᓇᔭᑎᒍᑦ ᐃᑲᔪᖅᑕᐅᒃᑲᓐᓂᕆᐊᖃᖅᑐᐃᑦ. ᑕᒪᓐᓇ ᐃ, ᒐᕙᒪᑐᖃᒃᑯᓐᓂ 
ᑕᒪᓐᓇ ᐋᖅᑭᒃᑕᐅᓯᒪᔪᒐᓗᐊᖅ ᑭᓯᐊᓂ ᐅᕙᒍᑦᑕᐅᖅ ᓄᓇᕗᑦ ᒐᕙᒪᐅᓪᓗᑕ ᑕᕝᕘᓇ ᐃᑲᔪᒃᑲᓐᓂᕈᓐᓇᕋᑦᑕ. 
ᑕᒪᒃᑯᐊ ᓄᑕᖅᑲᕗᑦ ᓄᑕᕋᓛᑦ ᑕᒪᒃᑯᐊ ᓲᕐᓗ ᐊᑭᓕᖅᑎᑕᐅᖔᓕᖅᖢᑎᒃ ᓲᕐᓗ ᑕᐃᒪᓐᓇᐃᒋᐊᖃᖏᑦᑎᐊᖅᑎᓪᓗᒍ 
ᒪᑯᐊ ᑕᕝᕙ ᐃᓱᒫᓗᒋᓗᐊᖅᑕᒃᑲ. 
 
ᑕᒪᓐᓇᓗ ᐅᖃᐅᓯᐅᖏᓐᓇᖅᐸᖕᒥᖕᒪᑦ ᐃᖏᕐᕋᓂᖅ ᑕᒪᓐᓇ ᑕᒡᕙ ᓲᕐᓗ ᑕᒫᓂ ᓄᓇᕗᑦᒥᐅᑕᐅᓪᓗᑕ 
ᐅᖃᐅᓯᕇᓐᓇᖅᐸᒃᑲᑦᑎᒍᑦ ᑎᖕᒥᓲᒃᑯᑦ ᑭᓯᐊᓂ ᓇᒧᓐᖓᐅᔪᓐᓇᖅᑐᒍᑦ. ᐃᒡᓗᓕᓕᐊᕈᒪᒃᐸᑦ 
ᒪᓕᒐᓕᐅᖅᑎᐅᖃᑎᒋᓕᕐᒥᔭᕋ ᐃᒃᐱᐊᕐᔪᖕᒥᐅᑕᖅ ᐃᒡᓗᓕᖕᒧᐊᕈᒪᒍᓂ ᑭᓯᐊᓂ ᒪᐅᓈᕐᓗᓂ. 
ᖃᓄᖅᑑᒃᑲᓐᓂᕆᐊᖃᓪᓚᕆᖅᑰᖅᑕᕗᑦ ᑕᒪᓐᓇ ᐊᑭᖃᕐᔪᐊᖅᑐᖅ ᐃᓅᑎᓪᓗᑕ ᓇᓂᑐᐃᓐᓇᖅ ᐃᓚᖃᐅᕋᑦᑕ 
ᐃᓅᓪᓗᑕ. 
 
ᑕᒪᒃᑯᐊ ᖃᓄᖅᑑᒃᑲᓐᓂᕆᐊᖃᓪᓚᕆᖅᑰᖅᑕᕗᑦ ᖃᖓᑕᔫᓕᕆᔩᑦ ᓲᕐᓗ ᑕᒪᒃᑯᓂᖓ ᑕᕝᕙ ᐊᑭᑭᓐᓂᖅᓴᒥᒃ 
ᐃᓄᖁᑎᕗᑦ ᐊᑭᓖᖃᑦᑕᕈᓐᓇᖅᓯᔪᓐᓇᖅᐸᑕ ᑕᒪᒃᑯᐊ ᑕᕝᕙ ᓵᖓᔾᔫᒥᒋᐊᖃᖅᑰᓕᖅᑐᒍᑦ ᐃᖏᕐᕋᓂᖅ ᑕᒪᓐᓇ 
ᐊᑭᑐᔪᓪᓚᕆᐅᖕᒪᑦ ᐅᕙᒍᑦ ᒐᕙᒪᐅᓗᑕ ᖃᓄᖅᑑᒃᑲᓐᓂᕆᐊᖃᓪᓚᕆᓕᖅᑐᒍᑦ ᑕᒪᒃᑯᓄᖓ ᐃᖏᕐᕋᑎᑦᑎᔨᐅᔪᓄᑦ.  

ᑕᒪᔾᔭᐅᖕᒪᑦ ᑖᒃᑯᓄᖓᓕ ᐊᒃᓱᕉᑎᒋᖃᑎᒋᔪᒪᓇᔭᖅᐸᔅᓯ ᐃᓕᔅᓯ ᖃᐅᔨᒪᑦᑎᐊᕋᑦᑕ ᐅᕙᒍᑦ ᓄᓇᕗᒻᒥᐅᑕᐅᑎᓪᓗᑕ 
ᓇᓂᕐᒥᐅᑕᐅᑎᓪᓗᑕ ᑕᒪᓐᓇ ᐊᑭᑐᔪᕐᔪᐊᖑᖕᒪᑦ ᐅᕙᒍᑦ ᖃᓄᖅᑑᕈᓐᓇᑦᑎᐊᖅᑕᕗᑦ ᖃᓄᖅᑑᕆᐊᖃᓕᖅᑕᕗᑦ 
ᐅᕙᒍᑦ ᑲᑐᔾᔨᖃᑎᒌᒡᓗᑕ. 
 
ᑖᔅᓱᒥᖓ ᑭᐅᔪᓐᓇᖅᐳᖓ. ᖁᔭᓐᓇᒦᒃ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᖁᐊᓴ. ᒥᔅᑕ ᑕᑉᑐᓇ, ᐃᒡᕕᑦ ᑕᐃᒪ. 
 
ᑕᑉᑐᓇ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐃᒃᓯᕙᐅᑖᖅ, ᒐᕙᒪᒃᑯᑦ ᐊᐅᓚᓂᖃᖃᑦᑕᕐᒪᑕ ᐋᖅᑭᒃᑕᐅᓯᒪᓪᓗᑎᑦ 
ᑮᓇᐅᔭᖅᑐᕈᑎᒃᓴᖓ ᐊᑭᑐᔪᖅᑐᕈᑎᒃᓴᓄᑦ ᑖᒃᑯᐊᓗ ᓄᓇᕗᒻᒥᐅᓄᑦ ᐋᖅᑭᒃᓱᖅᑕᐅᖃᑦᑕᖅᖢᑎᑦ ᖃᔅᓯᐅᓂᖏᓐᓂᒃ. 
ᑕᐃᒪᐃᓕᓚᐅᖅᑎᓪᓗᖓ, ᐃᒃᓯᕙᐅᑖᖅ, ᐃᖏᕐᕋᓂᖅᑕᖃᕐᒪᑦ ᒐᕙᒪᒃᑯᓐᓂ ᒪᓕᒃᑕᐅᖃᑦᑕᖅᑐᑦ ᑕᐃᒃᑯᓂᖓ 
ᐋᖅᑭᒃᓱᐃᑎᓪᓗᒋᑦ ᓯᕗᓪᓕᐅᔾᔭᐅᓯᒪᔪᓂᒃ ᐊᑭᑐᔪᓄᑦ ᐱᖁᑎᕐᔪᐊᓄᑦ ᑐᕌᖓᔪᑦ. ᑕᒪᒃᑯᐊ ᒪᓕᒃᑕᐅᓪᓗᑎᑦ ᒪᓕᒐᐃᑦ 
ᒥᓂᔅᑕᐃᑦ ᑲᑎᒪᔨᖏᓐᓂᒃ ᑮᓇᐅᔭᓕᕆᔨᒃᑯᓐᓂᒃ ᐊᖏᖅᑕᐅᖃᑦᑕᖅᑐᖅ ᐊᒻᒪᓗᑦᑕᐅᖅ ᒪᓕᒐᓕᐅᖅᑎᓕᒫᑦ 
ᐊᖏᖅᓯᓕᖃᑦᑕᖅᑐᑦ ᐊᑭᑐᔪᓄᑦ ᐊᑐᕈᒫᖅᑐᓄᑦ ᐊᒻᒪ ᐃᒃᓯᕙᐅᑖᖅ, ᐱᔭᕐᓂᖏᒻᒪᑦ ᐊᑭᑐᔪᖅᑐᕈᑎᒃᓴᓄᑦ. 
 
ᐃᒪᓐᓇ ᐅᖃᖅᑐᖓ, ᐃᒃᓯᕙᐅᑖᖅ, ᑭᓐᖔᒪᔭᕗᑦ ᐅᓄᖅᑐᐊᓘᖕᒪᑦ ᐱᖁᑎᕐᔪᐊᓄᑦ ᐊᑭᑐᔫᑎᓂᑦ ᓄᓇᓕᖕᓂ 
ᐊᖑᒻᒪᑎᔪᓐᓇᖏᒻᒪᑕ ᓄᓇᓕᖕᓂ ᐱᖁᑎᕐᔪᐊᓄᑦ ᐊᑭᑐᔫᑎᓂᒃ ᐱᔪᒪᔭᖏᓐᓂ ᓄᓇᕗᒻᒥ. ᑭᓐᖔᒪᔭᐅᔪᓂᒃ 
ᒪᓕᒃᓯᒪᑐᐃᓐᓇᖅᑐᑦ ᐊᒻᒪᓗᑦᑕᐅᖅ ᑕᐃᒃᑯᐊ ᐊᑭᑐᔪᖅᑐᕈᑎᒃᓴᐃᑦ ᐊᖏᖅᑕᐅᒃᐸᑕ ᐱᓕᕆᔨᐅᖃᑦᑕᖅᑐᑦ ᑖᒃᑯᐊ 
ᐊᔾᔨᒌᖏᑦᑐᓄᑦ ᐱᓕᕆᕝᕕᖕᓄᑦ ᒐᕙᒪᒃᑯᑦ ᐱᓕᕆᕝᕕᖏᓐᓄᑦ ᐊᖏᖅᑕᐅᖃᑦᑕᖅᖢᑎᒡᓗ ᒥᓂᔅᑕᐃᑦ ᑲᑎᒪᔨᖏᓐᓄᑦ 
ᐊᒻᒪᓗ ᒪᓕᒐᓕᐅᖅᑏᑦ ᑲᑎᒪᔨᖏᓐᓄᑦ ᐊᖏᖅᑕᐅᖃᑦᑕᖅᖢᑎᒃ.  
 
ᑖᓐᓇ ᐱᔭᕐᓂᖏᑦᑐᒻᒪᕆᐊᓗᖕᒪᑦ ᓴᓇᔭᕆᐊᒃᓴᖅ ᑭᓱᑐᐃᓐᓇᕐᒥᒃ ᓄᓇᓕᖕᓂ ᐱᔪᒪᔭᐅᔪᒥᒃ ᑭᓐᖔᒪᔭᐅᔪᒥᒃ 
ᑮᓇᐅᔭᕗᑦ ᐊᒥᒐᖅᑎᓪᓗᒋᑦ. ᑕᕝᕙ ᑖᓐᓇ ᐱᔭᕐᓂᖏᔾᔪᑎᐊᓗᒋᖃᑦᑕᖅᑕᖓ ᒥᓂᔅᑕᐃᑦ ᑲᑎᒪᔨᖏᓐᓄᑦ 
ᐋᖅᑭᒃᑕᐅᔭᕆᐊᒃᓴᖅ ᓯᕗᓪᓕᐅᔾᔭᐅᓯᒪᔪᓂᒃ ᐊᑐᖃᑦᑕᕋᓗᐊᖅᑐᒍᑦ ᑎᑎᕋᖅᑕᐅᓯᒪᔪᓂᒃ ᑭᓯᐊᓂ ᐅᓄᖅᑐᐊᓗᖕᓂᒃ 
ᓄᓇᓖᑦ ᑭᓐᖑᒪᔭᖃᓲᖑᖕᒪᑕ. ᑕᐃᒪᓕ ᐸᕐᓇᒃᑏᑦ ᐱᖁᑎᕐᔪᐊᓕᕆᓂᕐᒧᑦ ᒪᓕᒐᓕᐅᖅᑏᑦ ᑲᑎᒪᔨᖏᓐᓄᑦ 
ᐃᓱᒪᓕᐅᕈᑕᐅᖃᑦᑕᖅᑐᖅ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᑕᑉᑐᓇ. ᒥᔅᑕ ᐅᑲᓕᖅ, ᐃᒡᕕᑦ ᑕᐃᒪ.  
 
ᐅᑲᓕᖅ: ᖁᔭᓐᓇᒦᒃ, ᐅᖃᖅᑎᑦᑎᔨᔅᓵᖅ. ᐄ, ᑕᒪᒃᑯᐊᖏᓛᑦ ᐱᔭᕆᐊᑐᔪᑦ ᐊᒻᒪᓗ ᐱᔭᕆᐊᖃᓲᑦ ᓄᓇᓕᓐᓂ 
ᐊᔅᓱᕉᑕᐅᖃᑦᑕᓲᑦ. ᐅᕙᖓᓕ ᑕᑯᓐᓈᓲᕆᒐᒃᑭᑦ ᑕᒪᒃᑯᐊ ᐃᓕᓴᕖᑦ ᐃᓕᓐᓂᐊᕕᓐᓄᑦ ᑐᕌᖓᔪᑦ 
ᐃᑲᔫᑎᖃᕐᓂᖅᓴᐅᓂᐊᕐᖓᑕ ᐱᕈᖅᓴᐃᔾᔪᑕᐅᓂᐊᖅᑐᑎᑦ ᐃᒫᒃ ᓄᖅᑲᖓᑎᑦᑎᔪᒪᓐᖏᑦᑎᐊᕋᒪ 
ᐃᓕᓐᓂᐊᕈᒪᔪᑯᓗᓐᓂᒃ ᑕᒪᒃᑯᐊ ᓯᕗᒃᑲᑕᖅᑎᓐᓇᓲᒃᑲ ᕿᒥᕐᕈᑎᓪᓗᑕ ᑖᒃᑯᐊ ᐃᑲᔪᕐᓗᒋᑦ ᑭᓯᐊᓂᐅᓲᖅ. ᑖᒃᑯᐊ 
ᑕᕝᕙ ᐃᓕᓐᓂᐊᕇᑦᑎᐊᕈᓂ ᓇᒻᒥᓂᖅ ᒪᑭᒪᒋᐊᒃᑲᓐᓂᕈᓐᓇᓛᕐᖓᑦ. ᑕᐃᒫᒃ ᑕᑯᓐᓈᓲᕆᒐᒃᑭᓪᓕ ᑕᒪᓐᓇ 
ᖃᐅᔨᒪᖁᔨᑦᑎᐊᖅᑐᖓ ᑕᕝᕗᓇᖔᑦ ᐃᓕᓐᓂᐊᕕᔅᓴᐅᑉᐸᑦ ᐅᕙᓐᓄᑦ ᐃᑲᔪᖅᑕᐅᓂᐊᖅᑐᖅ. ᑖᒃᑯᐊ ᐊᓯᖏᑦ ᐄ, 
ᐃᑲᔪᕐᓂᐊᕐᒥᔭᕋᓗᐊᒃᑲ ᑭᓯᐊᓂ ᑖᒃᑯᐊ ᐃᓕᓐᓂᐊᕕᒻᒧᑦ ᑐᕌᖓᔪᑦ ᖃᐅᔨᒪᔭᒃᑲ ᐅᕙᓐᓄᑦ 
ᐃᑲᔪᖅᑕᐅᖏᓐᓇᓂᐊᖅᑐᑦ. ᖁᔭᓐᓇᒦᒃ, ᐅᖃᖅᑎᑦᑎᔨᔅᓵᖅ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᐅᑲᓕᖅ. ᓇᑦᑎᓕᖕᒧᑦ ᒥᔅᑕ ᐅᒡᔪᒃ, ᐊᐱᕆᔪᒪᓯᒪᖕᒥᒐᕕᒃ ᑭᖑᓪᓕᖅᐹᒥ 
ᐊᐃᑉᐸᖓᓂ ᐊᐱᕆᔪᓐᓇᖅᓯᒋᕗᑎᑦ.  
 
ᐅᒡᔪᒃ: ᖁᔭᓐᓇᖅᑯᑎᑦ, ᐃᒃᓯᕙᐅᑖᖅ. ᒪᓕᒐᓕᐅᖅᑎᐅᓪᓗᑕ ᑐᓵᖃᑦᑕᕋᑉᑕ ᓄᓕᐊᕇᑦ ᐅᐃᒌᑦ 
ᐱᑦᑎᐊᖏᔾᔪᑎᖃᑦᑕᖅᑐᑦ ᑕᒫᓂ ᓄᓇᕗᒻᒥ ᓈᓴᐅᑕᐃᑦ ᐳᖅᑐᔪᕆᔭᐅᓪᓗᑎᑦ ᓴᐃᒪᖏᔾᔪᑎᓪᓗᑎᑦ 
ᐱᑦᑎᐊᖏᔾᔪᑎᖃᑦᑕᖅᑐᑦ. ᑕᐃᒪᓐᓇᓗ ᖁᕕᐊᓇᖏᑦᑐᒧᑦ ᑎᑭᐅᑎᖃᑦᑕᖅᖢᑎᑦ ᐃᓄᐊᕈᓐᓇᓯᓪᓗᑎᑦ ᐊᐃᑉᐸᕐᒥᓐᓂᒃ 
ᓇᓕᐊᖑᒐᓗᐊᖅᐸᑦ ᓄᑕᖅᑲᒥᓐᓂᓪᓘᓐᓃᑦ. ᖁᕕᐊᓇᖏᑦᑐᖃᕐᓇᓗᐊᖃᑦᑕᕐᒪᑦ ᓄᓇᓖᓪᓗ ᐊᒃᑐᖅᑕᐅᖃᑦᑕᖅᖢᑎᑦ 
ᑖᔅᓱᒪ ᒥᔅᓵᓄᑦ.  

ᑐᑭᓯᐅᒪᑦᑎᐊᖅᑐᖓ ᓯᕗᓕᐅᖅᑎᒋᓂᐊᖅᑕᒃᑲ ᓂᕈᐊᕐᓂᐊᕋᑉᑎᒍᑦ ᒥᓂᔅᑕᒥᖕᓄᑦ ᐃᑲᔪᖅᑐᖅᑕᐅᑦᑎᐊᕈᓂ 
ᓴᓇᑦᑎᐊᕐᓂᐊᖅ ᐅᕙᒍᑦ ᓂᕈᐊᕐᓂᐊᕋᑉᑕ ᓯᕗᓕᖅᑎᒃᓴᒥ ᐃᑲᔪᖅᓱᖅᑕᐅᑦᓯᐊᕈᓂ ᒥᓂᔅᑕᒥᓄᑦ ᓯᕗᒧᐊᑦᓯᐊᕈᓐᓇᕐᒪᑦ. 
ᑖᑉᑯᐊᓪᓕ ᑐᑭᓯᕝᕕᒋᔪᒪᔭᒃᑲ ᑕᒪᕐᒥᒃ ᓯᕗᓕᐅᖅᑎᖑᕋᓱᐊᖅᑐᑦ ᖃᓄᖅ ᑖᒻᓇ ᐃᓱᒪᒋᔭᐅᕙ ᖃᓄᖅ 
ᐃᖢᐊᖅᓯᔾᔪᑎᒃᓴᓂᒃ ᐃᓱᒪᕙᑦ?  
 
ᐊᖑᑎᓄᓪᓗ ᐊᕐᓇᓄᓪᓗ ᑕᒪᒃᑮᖕᓄᑦ, ᐲ, ᐃᓄᑐᖃᕐᓂᒃ ᐃᓕᖅᑯᓰᓐᓂᒃ ᐅᕙᒍᑦ ᓄᑲᖅᖠᐅᔪᒍᑦ ᐊᑐᖏᒻᓇᑦᑕ 
ᓈᓚᒃᖢᑕ ᓈᓚᑦᑎᐊᒻᒪᕆᒃᖢᑕ ᐊᖓᔪᖄᑉᑎᖕᓂᒃ ᐃᓅᓪᓗᑕ ᐊᒥᒐᖅᑐᐸᓇᓘᓪᓗᑎᒡᓗ ᑕᐃᒪᓐᓇᓗ 
ᐃᓕᖅᑯᓯᕕᓂᕐᓂᒃ ᐊᑐᕈᐃᖅᖢᑕ ᐃᒃᑕᕆᒋᔭᐅᖃᑦᑕᕐᒪᑦ ᑕᒪᓐᓇ ᖁᕕᐊᓱᖏᓐᓂᖅ ᓄᓕᐊᕇᖕᓄᑦ ᐅᐃᒌᖕᓄᑦ. 
 
ᑐᑭᓯᕕᒋᑦᑎᐊᕈᒪᔭᒃᑲ ᑖᑉᑯᐊᑦ ᓯᕗᓕᐅᖅᑎᐅᓇᓱᐊᑦ ᐱᖓᓱᑦ ᖃᓄᖅ ᑖᒻᓇ ᐃᓪᓗᐊᖅᓯᔭᐅᔪᓐᓇᕐᒪᖔᑦ ᖃᓄᖅ 
ᑕᐅᑐᖂᖅᐸᑦ ᓈᓴᐅᑎᑦ ᐳᒃᖠᖁᓪᓗᒋᑦ ᑎᐊ’ᓇᐃᓕᐅᖃᑦᑕᖅᑐᓄᑦ. ᖁᔭᓐᓇᒦᒃ ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ ᒥᔅ ᐅᒡᔪᒃ. ᐊᐱᖅᑯᑕᐅᔪᒧᑦ ᑭᐅᔪᓐᓇᖅᐲᑦ ᒥᔅᑕ ᐅᑲᓕᖅ. 
 
ᐅᑲᓕᖅ: ᖁᔭᓐᓇᒦᒃ ᐅᖃᖅᑎᑦᑎᔨᔅᓵᖅ ᑕᐃᒫᒃ ᑖᓐᓇ ᑕᒫᓃᖑᔭᓗᐊᓕᖅᑐᖅ ᓄᖅᑲᖅᑎᒍᒥᓇᓪᓚᕆᑦᑑᒐᓗᐊᖅ 
ᓄᖅᑲᖅᑎᒍᓐᓇᕈᑦᑎᒍᑦ ᓇᓗᓇᖏᑦᑐᖅ ᐊᖏᖅᑐᐃᓐᓇᐅᒐᔭᑦᑎᐊᖅᑐᒍᑦ ᓇᐅᒃᑯᑦ ᐱᕙᓪᓕᐊᒍᓐᓇᕐᒪᖔᑦᑎᒍᑦ 
ᐃᖅᑲᓇᐃᔭᖅᑎᒋᒋᐊᖃᕐᓂᐊᖅᑐᒍᑦ. 
 
ᐃᒫᒃ ᐅᐸᑦᑕᐅᓯᒪᓚᐅᕐᒥᒐᑦᑕ ᑎᒍᔭᐅᖅᑲᕙᑦᑐᓂᒃ ᑖᒃᑯᐊ ᖃᑦᑎᐅᓕᕐᒪᖔᑕ ᐊᐱᕆᓚᐅᕋᒪ ᒪᒥᓴᐃᔨᖃᕋᓗᐊᖄᑦ? 
ᑕᐃᒃᑯᐊ ᑎᒍᔭᐅᕙᑦᑐᑦ. ᐃᒫᒃ ᓂᓐᖓᐅᒪᒥᑦᑕᐅᖅ ᑎᒍᒥᐊᒧᑦ ᑕᐃᒫᒃ ᐃᓚᖏᑦ ᓵᓲᖑᒻᒪᑕ ᑕᒪᒃᑯᓄᖓ. ᑕᐃᒪ 
ᑕᒪᓐᓇ ᓵᑉᐸᓪᓕᐊᒋᐊᖃᕐᓂᐊᖅᑕᕗᑦ ᐃᓕᖅᑯᓯᑐᖃᒃᑯᓗᑉᐳᑦ ᐃᓚᖓᒍᑦ ᐃᑲᔫᑎᖃᕕᔾᔪᐊᕈᓐᓇᕐᖓᑦ ᑕᒪᐅᓇ. ᑕᐃᒪ 
ᐃᓅᓯᓕᕆᒃᑳᓗᐃᑦ ᐃᓚᖏᑦ ᐃᓐᓇᑯᓗᐃᑦ ᐅᖁᒪᐃᒃᓴᓗᐊᖁᔨᔪᓐᓇᖏᒻᒪᑕ ᑭᒃᑯᑐᐃᓐᓇᕐᓂᒃ ᑕᐃᒪ 
ᐊᖅᑯᑎᒋᒃᑲᓐᓂᕈᓐᓇᖅᑕᕗᑦ. 
 
ᑖᒃᑯᐊ ᒪᓕᒐᒥᓪᓗ ᑐᑭᒧᐊᒃᑎᑦᑎᓚᐅᖅᓯᒪᒐᓗᐊᕐᒥᔪᖓ. ᓄᖅᑲᐅᒥᑎᑦᑎᒐᓱᑦᑐᖓ ᑭᓯᐊᓂ ᐅᒡᒍᓇᖅᑐᖅ 
ᐊᒃᑐᕐᓂᖃᓗᐊᖅᓯᒪᖏᑦᑐᖅ ᑕᒪᓐᓇ ᕿᒥᕐᕈᑲᓐᓂᕆᐊᖃᕐᓂᐊᖅᑕᕗᑦ ᓇᓗᓇᖏᑦᑐᖅ ᑲᑎᒪᔨᐅᖃᑎᒌᓪᓗᑕ 
ᒪᒥᓴᕐᓂᕐᒧᑦ ᓵᖓᒋᐊᒃᑲᓐᓂᕈᑦᑕᖃᐃ ᑖᓐᓇ ᓄᖅᑲᐅᒥᒍᓐᓇᓂᐊᖅᑐᖅ ᖃᓄᑭᐊᖅ. ᑭᐅᔪᓐᓇᖏᑕᕋ ᑭᓯᐊᓂ 
ᐃᑲᔪᖃᑎᒌᑦᑎᐊᕆᐊᖃᕐᓂᐊᖅᑐᒍᑦ ᑕᒪᑐᒥᖓ ᓄᖅᑲᐅᒥᑎᑦᑎᒐᓱᑦᑎᓗᑕ ᓄᓇᕗᓕᒫᒥ. ᖁᔭᓐᓇᒦᒃ 
ᐅᖃᖅᑎᑦᑎᔨᔅᓵᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ ᒥᔅᑕ ᐅᑲᓕᖅ. ᒥᔅᑕ ᖁᐊᓴ. ᐃᒡᕕᑦ ᑕᐃᒪ. 
 
ᖁᐊᓴ: ᖁᔭᓐᓇᒦᒃ ᐃᒃᓯᕙᐅᑕᖅ. ᑕᐃᒪ ᐅᖃᐅᓯᖃᖃᐅᖕᒥᒐᒪ ᑕᒪᓐᓇ ᐃᓄᐃᑦ ᖃᐅᔨᒪᔭᑐᖃᖏᑦ ᑕᒪᓐᓇ 
ᑎᑎᕋᖅᓯᒪᑐᐃᓐᓇᕈᓐᓃᕐᓗᒍ ᐅᖃᐅᓯᕆᑐᐃᓐᓇᕈᓐᓃᕐᓗᒍ ᐊᑐᕐᓗᒍ ᑕᒡᕙ ᐃᓄᐃᑦ ᖃᐅᔨᒪᔭᑐᖃᖏᑦ. ᓄᓇᑦᑎᓐᓂ 
ᓄᓇᓕᖕᓂᑦ ᐃᓄᐃᑦ ᖃᐅᔨᒪᔭᑐᖃᖏᑦ ᐊᑐᖅᑕᐅᖕᒥᖕᒪᑕ ᑕᒪᒃᑯᐊ ᐃᓅᓯᓕᕆᔩᑦ, ᐃᓄᐃᓐᓇᐅᓪᓗᑎᒃ ᐃᓄᒃᑎᑐᑦ 
ᐊᐅᓚᓇᓱᐊᖅᖢᑎᒃ ᑕᒪᔾᔭ ᑕᒪᒃᑯᐊ ᑮᓇᐅᔭᖃᑦᑎᐊᖅᑎᑕᐅᖃᑦᑕᖏᑦᑐᐃᑦ ᓱᓕ ᒫᓐᓇᒧᑦ ᑎᑭᖦᖢᒍ. ᑕᒪᓐᓇ ᐃᓄᐃᑦ 
ᖃᐅᔨᒪᔭᑐᖃᖏᑦ ᐅᖃᐅᓯᕆᖃᑦᑕᖅᑎᓪᓗᒍᑦ ᒫᓂ ᒐᕙᒪᐅᑎᓪᓗᑕ ᑭᓯᐊᓂ ᐅᖃᐅᓯᕆᑐᐃᓐᓇᖏᓪᓗᒍ ᐊᑐᕐᓗᒍ. 
ᑕᒪᒃᑯᐊ ᓄᓇᓕᖕᓂ ᑕᐃᒪᐃᓐᓇᐅᑦᑐᖄᓂᒃᑲᓗᐊᕐᒪᑦ ᐊᑐᖅᑕᐅᑦᑎᐊᖏᑦᑐᑦ. 
 
ᑖᓐᓇ ᐃᒻᒪᖃ ᐃᓄᓕᕆᓂᕐᒧᑦ ᒪᓕᒐᐅᔪᖅ ᐊᓯᔾᔨᕆᐊᖃᓪᓚᕆᒃᐳᕐᖏᓛᖅ ᓱᕋᐃᑐᐃᓐᓇᖃᑦᑕᕐᓂᖓ ᖃᐅᔨᒪᓇᕐᒪᑦ 
ᓄᓇᓕᖕᓂᑦ ᕿᑐᕐᖓᖏᓐᓂᒃ ᑎᒍᔭᐅᔪᐃᑦ ᓲᕐᓗ ᑕᒪᓐᓇ ᐃᓅᑉ ᐃᓕᖅᑯᓯᕆᖏᒻᒪᒍ ᐊᒻᒪᓗ ᐃ, ᐃᓄᐃᑦ 
ᐃᓕᖅᑯᓯᑐᖃᖏᑦ ᐃᓚᖏᑦ ᐊᑐᕈᓐᓃᖅᑕᕋᓗᐊᖅᐳᑦ ᑭᓯᐊᓂ ᐊᑐᕈᓐᓇᕐᒪᑕ ᓱᓕ ᐃᓚᖏᑦ ᐊᑐᕈᓐᓇᕐᒪᑕ 
ᐅᕙᑦᑎᓐᓄᑦ ᒫᓐᓇᒧᑦ ᑎᑭᖦᖢᒍ. ᑖᒃᑯᐊ ᐊᑐᕈᓐᓇᖅᑕᕗᑦ ᑕᒪᒃᑯᓄᖓ ᐅᕙᒍᑦ ᐅᕙᒍᑦ ᒐᕙᒪᐅᑎᓪᓗᑕ ᐃᓄᐃᑦ 
ᖃᐅᔨᒪᔭᑐᖃᖏᓐᓂᒃ ᐅᖃᐅᓯᖃᖅᐸᒃᑎᓪᓗᑕ ᐅᖃᐅᓯᕆᑐᐃᓐᓇᕈᓐᓃᓚᐅᕐᓚᕗᑦ ᐊᑐᓪᓚᑦᑖᓚᐅᕐᓚᕗᑦ ᑕᒪᒃᑯᐊ  



ᐅᓪᓗᑐᐃᓪᓇᖅ, ᓄᕕᐱᕆ 15, 2013 ᓄᓇᕗᒻᒥ ᓯᕗᓕᖅᑏᑦ ᑲᑎᒪᓂᖓ  

ᒐᕙᒪᐅᑉ ᐃᓗᐊᓂ ᒪᓕᒐᓐᖑᕈᓐᓇᕐᒥᖕᒪᑕ. ᓲᕐᓗ ᐅᖃᖅᑎᓪᓗᖓ ᐃᓅᓯᓕᕆᓂᕐᒧᑦ ᐅᓇ ᐅᖃᖃᑦᑕᖅᑕᕋ 
ᐃᓅᓯᓕᕆᓂᕐᒧᑦ, ᑖᓐᓇ ᒪᓕᒐᖅ ᐊᓯᔾᔨᕆᐊᖃᓪᓚᕆᒃᐳᖅ ᐃᓄᐃᑦ ᖃᐅᔨᒪᔭᑐᖃᖓᑦ ᐊᑐᖃᑦᑕᕐᓂᐊᕈᑦᑎᒍᑦ 
ᑕᕝᕘᓇ ᐋᖅᑭᒃᑲᓐᓂᕈᑕᐅᔪᓐᓇᕐᒪᑦ ᐃᓚᒌᓄᑦ.  
 
ᑖᒃᑯᐊ ᑕᐃᒪᓐᓇᔅᓴᐃᓐᓇᖅ ᐅᖃᑐᐃᓐᓇᖅᐳᖓ, ᐃᓚᖏᑦ ᐃᓄᐃᑦ ᐃᓕᖅᑯᓯᑐᖃᖏᑦ ᒫᓐᓇ 
ᐊᑐᕈᓐᓇᖏᒃᑲᓗᐊᖅᑕᕗᑦ ᑭᓯᐊᓂ ᐃᓚᖏᑦ ᐊᑐᕈᓐᓇᑦᑎᐊᕐᒪᑕ ᑕᒫᓂ ᓄᓇᕗᒻᒥ ᐊᔾᔨᐅᖏᓐᓂᕗᑦ ᑖᓐᓇ ᑕᕝᕘᓇ 
ᑕᑯᒃᓴᐅᕚᓪᓕᕈᓐᓇᕋᔭᕐᒪᑦ ᓄᓇᕗᑦᑎᓐᓂ. ᑐᑭᓯᓇᕐᓂᕈᒪ, ᖁᔭᓐᓇᒦᒃ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᖁᐊᓴ. ᒥᔅᑕ ᑕᑉᑐᓇ, ᑕᒪᑐᒧᖓ ᑭᐅᔪᓐᓇᕈᕕᑦ, ᐃᒡᕕᑦ ᑕᐃᒪ. 
 
ᑕᑉᑐᓇ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᖁᔭᓐᓇᒦᖅᐸᕋᓗᑦᑕᐅᖅ ᑖᓐᓇ ᒪᓕᒐᓕᐅᖅᑎᐅᔪᖅ 
ᐱᔭᕐᓂᖏᑦᑐᓪᓛᓗᖕᒥᒃ ᑭᐅᔭᕆᐊᒃᓴᖅ ᐃᒪᓐᓇ ᓇᓛᒎᑦᑎᐊᕐᓗᒍ ᑭᐅᑦᑎᐊᕈᓐᓇᖏᓐᓇᒃᑯ. ᓄᓇᕗᒻᒥ 
ᐋᓐᓂᖅᓯᕆᖃᑦᑕᐅᑎᓂᖅ ᐅᓄᖅᑐᐊᓘᖕᒪᑕ ᐊᒻᒪᓗᑦᑕᐅᖅ ᐱᔾᔪᑎᖃᓪᓚᑦᑖᖅᖢᑎᑦ ᐊᔪᓕᕈᑎᒋᖃᑦᑕᖅᑕᒥᖕᓄᑦ 
ᐋᖓᔮᕐᓇᖅᑐᒥᒃ ᐃᒥᐊᓗᓐᓄᓪᓗ ᐊᔾᔨᒌᖏᑐᒻᒪᕆᐊᓗᖕᓂ ᐱᔾᔪᑎᖃᖅᖢᑎᑦ ᐃᒡᓗᑭᒃᓴᓂᕐᒧᑦ 
ᐃᓕᓐᓂᐊᑦᑎᐊᖅᓯᒪᓐᖏᓐᓂᕐᒧᓪᓗ. ᐃᓚᒌᑦ ᓄᓇᕗᒻᒥ ᐊᒃᓱᕉᓴᐅᑎᖃᓕᖃᑦᑕᕐᒪᑕ. 
 
ᑕᐃᒪᓐᓇᐃᑦᑐᒥᒃ ᒐᕙᒪᒃᑯᑦ ᐱᐅᓂᖅᓴᓂᒃ ᐱᖁᔭᕐᔪᐊᓂᒃ ᓴᖅᑭᑦᑎᔭᕆᐊᖃᕐᓂᐊᓕᖅᑐᑦ. ᑕᒪᒃᑯᐊ ᒪᓗᖕᓇᖅᓯᔪᐃᑦ 
ᑕᐃᒪᐃᓐᓂᖏᓐᓂᒃ ᐊᑲᐅᓐᖏᓕᐅᕈᑎᖃᕐᓂᖏᓐᓂᒃ ᐃᕐᖐᓐᓇᖅ ᑲᒪᒋᔭᐅᓕᕈᓐᓇᕐᓂᐊᕐᒪᑕ ᐱᓕᕆᖃᑎᖃᕐᓗᑕ 
ᑕᐱᕆᓪᓗᒋᑦ ᐃᓄᐃᑦ ᑎᒥᖁᑎᒋᔭᖏᑦ ᒐᕙᒪᑐᖃᒃᑯᑦ ᓄᓇᓕᐅᔪᓪᓗ ᑕᒪᒃᑯᐊ ᐊᑲᐅᓐᖏᓕᐅᕈᑎᐅᔪᑦ ᐱᕐᔪᐊᕌᓘᔪᑦ 
ᓵᖓᒍᓐᓇᕐᓂᐊᕋᑦᑎᒍᑦ. ᐃᓚᒌᑦ ᐱᑦᑎᐊᖃᑦᑕᐅᑎᖃᑦᑕᖏᓐᓂᖓ ᓂᓐᖓᖃᑦᑕᕐᓂᖏᓪᓗ ᓄᓕᐊᕇᑦ ᐊᐃᑉᐸᕇᑦ. 
ᑖᒃᑯᐊ ᒐᕙᒪᒃᑯᓐᓄᓕᒫᑦ ᕿᒥᕐᕈᓇᒃᑕᐅᔭᕆᐊᓖᑦ. 
 
ᒪᓕᒐᒃᓴᐃᑦ ᑕᒪᒃᑯᐊ ᓴᓇᔭᐅᔭᕆᐊᓖᑦ. ᑕᐃᒪᓐᓇ ᓄᖅᑲᖅᐸᓪᓕᐊᖁᓪᓗᒋᑦ ᓲᕐᓗ ᐋᖓᔮᕐᓇᖅᑐᓂᒃ ᐊᒻᒪᓗ 
ᐃᒥᐊᓗᖕᓂᒃ ᓂᐅᕐᕈᑎᖃᖃᑦᑕᖅᑐᖅ ᑕᒪᒃᑯᐊ ᐱᕐᔪᐊᕌᓘᖕᒪᑕ ᒪᒃᑯᒃᑐᖁᑎᕗᓪᓗ ᑕᐃᒪᓐᓇ 
ᐊᔪᓕᕈᑎᖃᖅᐸᓪᓕᐊᑐᐃᓐᓇᓕᕐᒪᑕ ᑕᒪᓐᓇ ᐊᐅᓚᔾᔭᒃᑕᐅᔭᕆᐊᖃᓕᕐᒪᑦ ᓄᖅᑲᖅᑎᑕᐅᕙᓪᓕᐊᓗᓂ, ᐃᒃᓯᕙᐅᑖᖅ. 
 
ᒪᓕᒐᐃᑦ ᑕᒪᒃᑯᐊ ᓴᓇᔭᐅᓗᑎᑦ ᑕᐃᒪᓐᓇ ᐱᑕᖃᕆᐊᓕᒃ ᒪᒃᑯᒃᑐᕗᑦ ᓯᕗᓂᒃᓴᕆᒐᑦᑎᒍᑦ ᓄᓇᕗᒻᒥ. 
ᐅᖃᖅᑲᐅᒐᒪᐃᓛᒃ ᐅᖃᒃᑲᓐᓂᕐᓗᖓᓗ ᑕᐃᒃᑯᐊ ᐱᑕᖃᓐᖏᑉᐸᑕ ᓄᓇᕗᑦ ᐊᑲᐅᓐᖏᓕᐅᕈᑎᖃᓪᓚᕆᓕᕋᔭᖅᑐᖅ 
ᐅᔾᔨᕈᓱᑦᑎᐊᕆᐊᖃᓕᕋᑦᑕ ᐱᕐᔪᐊᕌᓘᓪᓗᓂᓗ ᐱᔾᔪᑎᐅᔪᖅ. ᑖᓐᓇ ᐃᓅᓯᓕᕆᓂᕐᒧᑦ ᐊᒃᑐᐊᓂᖃᖅᑐᖅ 
ᐱᓕᕆᔭᐅᖃᑦᑕᖅᑐᖅ ᖃᐅᑕᒫᑦ. 
 
ᑲᑐᔾᔨᖃᑎᒌᒡᓗᑕ ᒪᓕᒐᓕᐅᖅᑎᐅᓗᑕ ᑕᕝᕙᓂ ᓴᖅᑭᑦᑎᔭᕆᐊᖃᕐᓂᐊᓕᕋᑦᑕ ᓯᕕᑭᑦᑐᒧᑦ ᐋᖅᑭᒋᐊᕈᑎᐅᓂᐊᖅᑐᓂᒃ 
ᓯᕕᑐᔪᒧᓪᓗ ᐋᖅᑭᒋᐊᕈᑎᐅᓂᐊᖅᑐᓂᒃ. ᓯᕕᑭᑦᑐᒧᑦ ᐊᑐᖅᑕᐅᑲᐃᓐᓇᕐᓂᐊᖅᑐᓂᒃ ᐋᖅᑭᒃᓯᑐᐃᓐᓇᖏᓪᓗᑕ 
ᓯᕕᑐᔪᒧᑦ ᐊᑐᕈᓐᓇᕐᓂᐊᖅᑐᓂᒃ ᐋᖅᑭᒃᓯᑲᐅᑎᒋᔭᕆᐊᖃᓕᕋᑦᑕ ᒪᒃᑯᒃᑐᕗᑦ ᑖᒃᑯᐊ ᓯᕗᓕᖅᑎᓐᖑᕈᓐᓇᕐᓂᐊᕐᒪᑕ 
ᒐᕙᒪᒃᑯᓐᓂᑐᐃᓐᓇᐅᖏᑦᑐᖅ ᐃᓅᓯᖏᓐᓂᒡᓗ ᓄᓇᓕᖏᓐᓂᒡᓗ. 
 
ᐱᔭᕐᓂᖏᑦᑐᐊᓘᖕᒪᑦ ᑕᒪᓐᓇ ᐱᓕᕆᔭᕆᐊᒃᓴᖅ ᓴᖅᑭᔮᖅᑐᑦ ᓇᓗᓇᐃᒃᑯᑏᑦ ᑕᒪᒃᑯᐊ ᐊᑲᐅᓐᖏᓕᐅᕈᑎᓂᓐᖔᖅᑐᑦ 
ᐱᑕᖃᖅᑑᒐᓗᐊᑦ ᑭᓯᐊᓂ ᐊᐅᓚᔾᔭᐃᒋᐊᖃᕋᑦᑕ ᓇᐅᑯᒃᑭᐊᖅ ᐱᓕᕆᖃᑎᖃᑦᑎᐊᕐᓗᑕ ᑎᑎᕋᕐᕕᖕᒧᐊᖅᑕᐅᔪᖅ 
ᒪᑐᐃᖓᑦᑎᐊᕆᐊᖃᖅᑐᑦ ᑕᒪᒃᑯᓄᖓ. ᖁᔭᓐᓇᒦᒃ, ᐃᒃᓯᕙᐅᑖᖅ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᑕᑉᑐᓇ. ᖁᑦᑎᒃᑐᒧᑦ, ᒥᔅᑕ ᓲᔪᖅ, ᐊᐱᕆᔪᒪᖕᒥᒐᕕᑦ ᐊᐃᑉᐸᖓᓂᒃ 
ᐊᐱᕆᑲᐃᓐᓇᕈᓐᓇᖅᑐᑎᑦ.  
 
ᓲᔪᖅ: ᖁᔭᓐᓇᒦᒃ, ᐅᖃᖅᑎᑦᑎᔨᒃᓵᒃᓵᕗᑦ. ᑖᔅᓱᒪ ᔩᓂᐅᑉ ᐅᖃᐅᓯᕆᔭᖓ ᐃᓱᒫᓗᒌᓐᓇᖅᑕᕋ ᐃᓅᓯᓐᓂ. 
ᒪᓕᒐᓕᐅᖅᑎᖃᓚᐅᕋᑦᑕ ᖃᓪᓗᓈᒥᒃ ᐃᓄᖕᒥᒡᓗ ᑕᐃᓐᓇ ᒪᓕᒐᓕᐅᖅᑎᒋᕋᑖᖅᑕᕗᑦ ᑕᐃᒃᑯᐊ ᐊᖅᑯᑎᒋᓪᓗᒋᑦ  

ᑕᒪᑐᒧᖓ ᔩᓂᐅᑉ ᐅᖃᐅᓯᕆᕋᑖᖅᑕᖓᓄᑦ ᐱᓕᕆᓇᓱᖃᑦᑕᖅᓯᒪᒐᓗᐊᕋᒪ ᑭᐅᔭᐅᓚᐅᖅᓯᒪᓐᖏᑦᑐᖓ ᐅᓪᓗᒥᒧᑦ. 
 
ᐃᓅᓯᓕᕆᓂᖅ ᐱᔭᕐᓂᖏᓐᓂᖅᐹᖑᔪᖅ ᓄᓇᕗᒻᒥ ᐃᓅᓯᓕᕆᔩᑦ ᐃᓱᒪᓕᕆᔨ ᐃᓄᓕᕆᔨ ᑕᑎᒋᓇᓱᒃᑲᓗᐊᖅᖢᒋᑦ 
ᐃᑲᔪᕈᓐᓇᖏᑦᑐᑦ ᑮᓇᐅᔭᓕᐅᑐᐃᓐᓇᖅᑐᑦ. ᑕᐃᒪᐃᑦᑑᖕᒪᑦ ᐅᕙᓂ ᐊᖓᔪᒃᖠᖅᐹᖑᒐᒪ ᐃᓕᔅᓯᓗ ᒪᒃᑯᖕᓂᖅᓴᐅᔪᓯ 
ᑕᒪᑐᒥᖓ ᓄᑖᒥᒃ ᒪᓕᓕᖅᖢᓯ ᑕᐃᓐᓇᓪᓚᑦᑖᖅ ᐱᖅᑯᓯᕗᑦ ᐃᓕᓴᕆᓯᒪᖏᓐᓇᔅᓯᐅᒃ. ᑕᐃᒪᐃᑦᑑᑎᓪᓗᒍ 
ᐃᖅᑲᖅᑐᐃᔨᕋᓛᖃᖅᑐᖅ ᐃᖅᑲᖅᑐᐃᔨᖃᖅᑐᖅ ᐅᓄᖅᑐᓪᓗ ᐃᖅᑲᖅᑐᖅᑕᐅᓚᐅᖅᖢᑎᒃ. 
 
ᐱᑦᑎᐊᖏᓐᓂᕐᒧᑦ ᐃᑲᔪᖅᑕᐅᕕᖕᒦᓕᕌᖓᒥᒃ ᕿᑐᕐᖓᖃᐅᖅᑐᖅ ᐅᖃᖅᑎᑕᐅᑦᑕᐃᓕᒪᔪᑦ ᑖᓐᓇ ᐋᓐᓂᕐᓇᖅᑐᖅ. 
ᑖᓐᓇ ᐃᓄᐃᑦ ᐱᖅᑯᓯᕆᓐᖏᑕᖓᑦ ᑭᓯᐊᓂ ᐅᖃᓪᓚᖃᑦᑕᕐᓗᓂ ᐱᖃᑎᒌᑦ ᐋᖅᑭᒃᐸᓪᓕᐊᔪᓐᓇᕐᒪᑕ ᑖᓐᓇ 
ᒪᑐᓯᒪᓂᖓᓄᑦ ᐅᓄᖅᑐᕐᔪᐊᕌᓗᐃᑦ ᐊᖑᑏᑦ ᐃᑲᔪᖅᑕᐅᕕᖕᒦᑦᑐᑦ. ᑕᒪᓐᓇ ᐱᐅᖏᒻᒪᑦ. 
 
ᐃᓕᔅᓯ ᓯᕗᓕᐅᖅᑎᐅᓂᐊᖅᑐᓯᒍᑦ ᑖᓐᓇ ᐃᓄᐃᑦ ᖃᐅᔨᒪᔭᑐᖃᖓᑦ ᐱᓕᕆᐊᕆᓕᕈᑦᑎᒍᑦ ᑕᒫᓂ ᐊᕐᕌᒎᑉ ᐃᓗᐊᓂ 
ᐅᖓᑖᓂᓘᓐᓃᑦ ᐃᑲᔪᖅᓯᑦᑎᐊᕈᓐᓇᕐᓂᐊᓵᕋᓗᐊᖅᐳᓯᖃᐃ ᑕᒪᑐᒥᖓ ᐋᓐᓂᐊᕈᑎᒋᔭᑦᑎᓐᓂᒃ. 
 
ᑕᕝᕙ ᐃᓄᓪᓚᑦᑖᖑᓪᓗᖓ ᑕᐃᒃᑯᐊ ᐃᓱᒪᓕᕆᔩᑦ ᐃᓄᓕᕆᔩᑦ ᐃᖅᑲᖅᑐᐃᔩᑦ ᐊᔪᓕᖅᓯᒪᓪᓚᑦᑖᖅᑐᓄᑦ 
ᐅᐸᒃᑕᐅᓲᖑᔪᖓ. ᑕᐃᒪ ᐅᐸᒃᑕᐅᓚᐅᖅᑐᖓ ᐅᖃᓪᓚᖃᑎᒋᒐᒃᑭᑦ ᐃᒪᓐᓇ ᐱᔭᕆᐊᖃᕐᓂᖏᓐᓂᒃ 
ᐊᑯᓂᐅᓗᐊᖏᑦᑐᖅ ᐃᓅᑉ ᐱᖅᑯᓯᖓ ᒪᓕᒃᖢᒍ ᐅᐸᒃᑕᐅᓲᖑᔪᖓ ᖁᔭᓐᓇᒦᒎᖅ ᑐᑭᓯᑎᓚᐅᕋᒃᑯ ᐃᓅᓯᖓᒎᖅ 
ᐋᖅᑭᒃᐹᓪᓕᖅᐳᖅ. 
 
ᐄ, ᑕᐃᒪᐃᑦᑑᔪᒍᑦ ᐃᓅᓪᓗᑕ ᐃᖅᑲᖅᑐᐃᔨᐅᖏᒃᑲᓗᐊᖅᖢᑕ ᐃᓄᒻᒪᕇᑦ ᐱᖅᑯᓯᖓ ᐃᓅᓯᓕᕆᔾᔪᓯᖓᑦ 
ᐃᓕᓴᕆᔭᐅᓪᓚᑦᑖᕆᐊᖃᓕᖅᑐᖅ. ᑖᓐᓇᓗ ᐋᓐᓂᐊᕈᑎᒋᓪᓗᒍ ᑕᕝᕙᓂ ᐃᒃᓯᕚᕐᓂᓐᓂ ᐃᓕᔅᓯ ᑕᐃᒃᑯᐊᓗ 
ᒥᓂᔅᑕᐅᓂᐊᖅᑐᑦ ᑖᒃᑯᐊ ᓯᕗᓕᖅᑎᓐᖑᕐᓂᐊᖅᑐᑦ ᑲᑐᔾᔨᓗᑕ ᑕᒪᓐᓇ ᐱᓕᕆᐊᕆᓂᐊᕋᑦᑎᒍᑦ ᐱᓕᕆᐊᕆᔪᒪᒐᒃᑯ 
ᑕᒫᓂ ᐊᕐᕌᒎᑉ ᐃᓗᐊᓂ ᐋᓐᓂᕐᓇᓪᓚᑦᑖᕐᒪᑦ ᑖᓐᓇ ᐊᖏᓗᐊᕐᒪᑦ ᐅᖃᐅᓯᕆᓇᓱᒡᓗᒍ ᐊᑏᒃ ᑕᒪᓐᓇ 
ᐃᓕᓴᕆᓚᐅᕐᓚᕗᑦ ᐃᓄᐃᑦ ᐱᓕᕆᔾᔪᓯᕆᔭᖓᑦ. ᑐᑭᓯᓇᖅᐸᑦ ᖁᔭᓐᓇᒦᒃ ᐅᖃᖅᑎᑦᑎᔩ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ ᒥᔅᑕ ᓲᔪᖅ. ᑕᒪᑐᒧᖓ ᐊᐱᖅᑯᑕᐅᔪᒧᑦ ᑭᐅᔪᓐᓇᖅᐲᑦ ᒥᔅᑕ ᑕᑉᑐᓇ. 
 
ᑕᑉᑐᓇ (ᑐᓵᔨᒃᑯᑦ): ᖁᔭᓐᓇᒦᒃ ᐃᒃᓯᕙᐅᑕᖅ. ᖁᔭᓐᓇᒦᖅᐸᕋ ᒪᓕᒐᓕᐅᖅᑎᐅᔪᖅ ᐆᒻᒪᑎᓐᓂᖔᖅᖢᖓ. 
ᐃᒃᓯᕙᐅᑕᖅ, ᒐᕙᒪᒃᑰᓪᓗᑕ ᐃᓄᐃᑦ ᐃᓕᖅᑯᓯᖏᑦ ᐱᖅᑯᓯᖏᑦ ᐃᓱᒪᒋᔭᐅᖃᑦᑕᖅᑐᑦ ᒐᕙᒪᑯᑦ ᓴᓇᓕᕌᖓᒥᒃ 
ᐊᑐᐊᒐᕐᓂᒃ ᐊᒻᒪᓗ ᐱᖁᔭᒃᓴᓂᒃ. ᒐᕙᒪᒃᑯᑦ ᐅᔾᔨᖅᓱᖅᑕᕆᐊᖃᖅᑐᑦ ᐱᔭᕐᓂᖏᑦᑎᐊᕐᒪᑦ ᐊᑐᐊᒐᕐᓂᒃ ᐱᖁᔭᐃᓪᓗ 
ᐊᓯᔾᔨᕆᐊᒃᓴᖅ ᐱᔭᕐᓂᖏᑦᑐᕈᓘᖃᑦᑕᕐᒪᑕ ᑎᒍᔭᐅᖅᑲᔪᑦ.  
 
ᑕᐃᒃᑯᐊ ᐅᖃᖃᑎᖃᕆᐊᖃᖏᑦᑐᑦ ᐃᓚᒥᖕᓂᒃ ᐊᐃᑉᐸᒥᖕᓂᒃ ᕿᑐᕐᖓᒥᖕᓂᒡᓗ ᐱᔭᕐᓂᖏᑦᑐᐊᓗᖕᒦᖃᑦᑕᕐᒪᑕ 
ᓄᓇᕗᒦᖦᖢᑕ ᒐᕙᒪᐅᓪᓗᑕ ᐱᔪᓐᓇᕐᓂᕆᔭᕗᑦ ᐊᑐᖅᖢᒋᑦ ᒪᓕᒋᐊᖃᓲᕆᒐᑦᑎᒍᑦ ᑲᓇᑕᒥ ᐱᖁᔭᕐᔪᐊᖑᔪᑦ  

ᐊᑐᕆᐊᖃᓲᖑᒐᑦᑕ. ᓴᓇᑎᓪᓗᑕ ᐊᔾᔨᒌᖏᑦᑐᓂᒃ ᓇᓖᕌᕈᑎᒃᓴᓂ ᐊᑐᖅᑕᐅᔪᓐᓇᖅᑐᓂᒃ ᐱᖃᓯᐅᔾᔭᐅᖃᑦᑕᕐᓗᑎᒃ 
ᓄᓇᓕᖕᓂ ᐃᖅᑲᖅᑐᐃᔨᕋᓛᑦ ᐊᖅᑯᑎᒋᔭᐅᓗᑎᒃ ᑕᐃᒃᑯᐊ ᐱᖃᓯᐅᔾᔨᔪᓐᓇᖅᑐᑦ ᐃᓄᐃᑦ ᖃᐅᔨᒪᔭᑐᖃᖏᓐᓂᒃ 
ᐃᓕᖅᑯᓯᑐᖃᖏᓐᓂᒡᓗ ᑕᒪᒃᑯᐊ ᐲᔭᖅᑕᐅᔪᓐᓇᕐᓂᐊᕐᒪᑕ ᑎᒍᔭᐅᖅᑲᔪᓄᑦ ᐊᑲᐅᓐᖏᓕᐅᕈᑎᐅᔪᑦ ᓵᖓᔭᐅᔪᑦ 
ᐱᔭᕐᓂᖏᑦᑐᐊᓘᖕᒪᑦ. 
 
ᑕᒪᓐᓇ ᐃᓕᖅᑯᓯᓪᓚᑦᑖᕗᑦ ᐱᖃᓯᐅᔾᔭᐅᓇᓱᒡᓗᓂ ᑎᒍᔭᐅᖃᕕᖕᓂ ᐊᓄᓪᓚᒃᓰᕕᖕᒥ ᐃᓚᖏᑦ ᑎᒍᔭᐅᖅᑲᖕᒪᑕ 
ᖃᓪᓗᓈᑦ ᓄᓇᖓᓐᓂ ᐃᓚᖏᓪᓗ ᖃᓪᓗᓈᑦ ᓄᓇᖓᓄᑦ ᐊᐅᓪᓚᖅᑎᑕᐅᖃᑦᑕᕐᒪᑕ ᑎᒍᔭᐅᖅᑲᔪᑦ ᐃᓕᖅᑯᓯᕗᑦ 
ᐃᓕᓐᓂᐊᖅᑎᑕᐅᓇᓱᒃᑲᓗᐊᖅᖢᑎᒃ ᐱᔭᕐᓂᖃᑦᑕᖏᒻᒪᑦ. ᑭᓯᐊᓂ ᐱᓕᕆᓇᓱᑦᑎᐊᕆᐊᖃᖅᑐᒍᑦ ᖃᓄᓕᒫᑦᑎᐊᖅ 
ᐱᖃᓯᐅᔾᔨᔪᓐᓇᕐᓂᐊᕋᑦᑕ ᐊᐅᓪᓚᕈᓐᓇᖅᑎᑦᑎᖃᑦᑕᕐᓗᑕ ᓄᓇᒥ ᐅᖃᖃᑎᖃᑦᑎᐊᕈᓐᓇᕐᓗᑎᒡᓗ ᐃᓚᒌᓂᒃ. 
 
ᖃᐅᔨᒪᔪᖓᐃᓛᒃ ᑭᓇᑐᐃᓐᓇᖅ ᑎᒍᔭᐅᖅᑲᔪᖅ ᑕᐃᒃᑯᐊ ᐃᓕᖅᑯᓯᕐᒥᓂᒃ ᐱᐅᓯᕐᒥᓂᒃ ᐊᑐᐃᓐᓈᓗᒍᓐᓇᖏᒻᒪᑕ, 
ᑎᒍᔭᐅᖅᑲᔪᓪᓕ ᐊᔾᔨᒋᓐᖏᒻᒪᒍ ᐃᓱᒪᖅᓱᖅᑐᑦ. ᖁᔭᓐᓇᒦᒃ ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ ᒥᔅᑐ ᑕᑉᑐᓇ. ᒥᔅᑐ ᖁᐊᓴ, ᐃᒡᕕᑦ ᑕᐃᒪ. 
 
ᖁᐊᓴ: ᖁᔭᓐᓇᒦᒃ ᐃᑦᓯᕙᐅᑕᖅ, ᐅᖃᖅᑎᑦᑎᔨ. ᑕᒪᓐᓇᐃᓛᒃ ᐅᖃᐅᓯᒋᐊᕐᔪᖅᑰᖅᑲᐅᔭᕋ ᐃᓄᐃᑦ ᖃᐅᔨᒪᔭᑐᖃᖏᑦ 
ᑕᒪᓐᓇ ᐅᖃᐅᓯᕆᑐᐃᓐᓇᖏᓪᓗᑎᒍᑦ ᐊᑐᕆᐊᖃᕋᑦᑎᒍᑦ ᐅᕙᒍᑦ ᒐᕙᒪᐅᓪᓗᑕ ᑕᒪᓐᓇ ᐅᒃᐱᕆᔭᐅᑦᑎᐊᕐᒪᑦ 
ᑕᕝᕙᓂ ᐅᕙᒍᑦ ᒪᓕᒐᓕᐅᖅᑎᐅᔪᑎᒍᑦ. ᑕᒪᒃᑯᐊᖏᓛᒃ ᒪᓕᒐᓕᐅᕈᓐᓇᖅᑕᕗᑦ ᑕᒫᓂ ᓄᓇᕗᑦᒥ ᑕᒪᒃᑯᐊ ᑕᕝᕙ 
ᕿᒥᕐᕈᐊᑦᑕᐅᑦᑎᐊᒃᑲᓐᓂᕆᐊᖃᖅᑐᑦ ᐅᕙᒍᑦ ᒪᓕᒐᓕᐅᖅᑎᐅᑎᓪᓗᑕ. ᓱᕋᐃᑦᑕᐃᓕᒪᓂᕐᒥᒡᓕ ᑕᒪᒃᑯᐊ ᐃᓄᐃᑦ 
ᐃᓕᖅᑯᓯᑐᖃᖓᑦ ᐃᓕᖅᑯᓯᖃᖅᐸᓚᐅᕐᒪᑕ ᑖᓐᓇ ᑕᕝᕙ ᐃᓱᒪᒋᑦᑎᐊᕆᐊᖃᕐᓂᐊᖅᑕᕗᑦ. ᓱᕋᐃᑦᑕᐃᓕᒪᓂᕐᒥᓪᓕ 
ᐃᓱᒪᖃᕆᐊᖃᕐᓂᖅ ᑕᒪᓐᓇ ᐅᕙᒍᑦ ᐃᓱᒪᒋᒋᐊᖃᕐᒥᔭᕗᑦ. 
 
ᑕᒪᒃᑯᐊᓗ ᓄᓇᓕᖕᓂ ᐃᓕᑕᕆᔭᐅᓯᒪᒃᑲᓐᓂᕆᐊᖃᕐᒪᑕ ᑕᒪᒃᑯᐊ ᐃᖅᑲᐃᕕᐅᑉ ᓯᓚᑎᖔᖓᓄᑦ 
ᑲᒪᒋᔭᐅᔪᓐᓇᕋᓗᐊᕐᒪᑕ ᑕᒪᒃᑯᐊ ᐃᓚᖏᑦ. ᑕᒪᒃᑯᐊ ᐃᑲᔪᖅᑐᖅᑕᐅᒃᑲᓐᓂᕆᐊᖃᓪᓚᕆᒐᓱᒋᕙᒃᑲᓕ ᒪᑯᐊ 
ᐃᖅᑲᖅᑐᐃᕕᐅᑉ ᓯᓚᑎᖔᖓᓄᑦ ᐱᓇᓱᐊᖅᑐᐃᑦ ᓄᓇᓕᖁᑎᑦᑎᓐᓂ ᑕᒪᒃᑯᐊ 
ᐃᑲᔪᖅᑐᖅᑕᐅᒃᑲᓐᓂᕆᐊᖃᓪᓚᕆᖅᑰᖅᑐᑦ ᑕᕝᕙᐃᓛᒃ ᐃᓄᐃᑦ ᖃᐅᔨᒪᔭᑐᖃᖓᑦ ᑕᕝᕘᓇ ᐊᑐᒃᑲᓐᓂᕈᓐᓇᕐᒪᑦ. 
ᑕᕝᕗᖓ ᓄᖅᑲᑐᐃᓐᓇᕐᒥᔪᖓ ᐱᔾᔪᑎᒋᓪᓗᒍ ᑕᐃᒪᓐᓇᑦᓴᐃᓐᓇᖅ ᐅᖃᖅᑕᕋ ᐅᖃᒃᑲᓐᓂᑐᐃᓐᓇᖅᑰᕋᒃᑯ, ᓄᓇᓕᓐᓂ 
ᐱᑕᖄᓂᒃᑲᓗᐊᕐᒪᑦ ᐃᓚᖏᓐᓂ ᐊᒥᓲᓂᖅᓴᓂ ᖃᓄᖅ ᐃᖅᑲᖅᑐᐃᕕᐅᑉ ᓯᓚᑎᖔᖓᒍᑦ ᑲᒪᒋᔭᐅᔪᓐᓇᕋᓗᐊᕐᒪᑕ 
ᑖᓐᓇ ᐃᑲᔪᖅᑐᒃᑲᓐᓂᕆᐊᖃᖅᑕᕗᑦ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ ᒥᔅᑐ ᖁᐊᓴ. ᒥᔅᑐ ᐅᑲᓕᖅ, ᐃᕝᕕᑦ ᑕᐃᒪ. 
 
ᐅᑲᓕᖅ: ᖁᔭᓐᓇᒦᒃ ᐅᖃᖅᑎᑦᑎᔨᔅᓵᖅ. ᒪᓕᒐᓕᕆᓂᕐᒧᑦ ᐃᓕᓐᓂᐊᕇᓚᐅᖅᓯᒪᒐᒪ ᐃᑲᔪᒃᑲᓐᓂᕈᒪᓪᓗᖓ 
ᐃᓅᖃᑎᓐᓂᒃ ᑕᒪᒃᑯᐊ ᐃᓕᓐᓂᐊᖅᐸᓪᓕᐊᓪᓗᒋᑦ ᓱᒻᒪᑦ ᑕᐃᒪᐃᒻᒪᖔᑕ. ᑕᒪᓐᓇ ᑲᒪᒋᒍᓐᓇᕈᑦᑎᒍᑦ 
ᓇᓗᓇᓐᖏᑦᑐᖅ ᐋᖅᑭᔅᓯᒪᓕᕋᔭᖅᑕᕗᑦ. ᑭᓯᐊᓂ ᐅᓪᓗᒥ ᐊᐅᓚᔾᔪᓯᖃᕋᑦᑕ ᐊᔾᔨᒌᓐᖏᑦᑐᓂᒃ ᒐᕙᒪᖃᐅᖅᑐᑕ, 
ᑖᒃᑯᐊ ᒐᕙᒪᑐᖃᒃᑯᑦ ᑎᒍᒥᐊᖅᑐᑎᒃ ᓇᓪᓕᐊᓐᓂᒃ ᐱᕋᔭᑦᑐᕕᓂᕐᒥᒃ ᑲᒪᒋᐊᖃᓲᖑᓪᓗᑎᒃ. ᑭᓯᐊᓂ ᐅᕙᒍᑦ 
ᐊᓂᒍᔾᔭᐅᔾᔫᒥᒐᐃᒻᒪᑕ ᑎᒍᔭᐅᒍᓐᓃᓕᖅᑲᑕ ᐅᕙᒍᑦ ᐃᓱᒪᖅᓲᑎᒋᓕᕆᓪᓗᑎᒍ. ᑕᕝᕘᓇ ᒪᓕᒐᖅ ᐊᑯᓐᓈᕿᒻᒪᑦ. 
 
ᑕᐃᒫᒃ ᑕᕝᕙ ᐅᖃᐅᔾᔪᕆᐊᖃᑦᑕᖅᓯᒪᔭᒃᑲ ᐊᔾᔨᒌᓐᖏᑦᑐᑦ ᒥᓂᔅᑑᔪᑦ ᐃᖅᑲᖅᑐᐃᔨᓕᕆᔩᑦ ᑲᓇᑕᒥ ᐃᓕᖅᑯᓯᕗᓪᓕ 
ᒪᓕᒃᑯᑦᑎᒍᑦ ᕿᓚᒥᑯᓗᒃ ᑕᒪᓐᓇ ᐊᓂᒎᑎᓯᒪᓕᕋᔭᖅᑐᖅ. ᑕᐃᒫᒃ ᐃᓕᖅᑯᓯᖃᓚᐅᕋᑦᑕ ᐊᓂᒍᐃᔾᔨᓵᕋᓱᑦᑐᑕ 
ᐊᔅᓱᕈᖅᑐᖁᔨᓇᑕ ᑖᒃᑯᓂᖓ ᐃᓚᒌᑯᓗᓐᓂᑦ. ᑖᓐᓇ ᑕᑯᓐᓈᖑᐊᖅᑕᕋᓗᐊᕋ ᑕᐃᒫᒃ, ᑭᓯᐊᓂ ᐅᓪᓗᒥ ᐊᑐᖅᑕᕗᑦ 
ᐊᐅᓚᓐᖏᓇᑦᑎᒍᑦ ᓇᐅᒃᑯᑦ ᐊᕿᓐᓂᖅᓴᖅᓯᐅᒃᑲᓐᓂᕆᐊᓕᕗᑦ ᐃᓕᖅᑯᓯᑐᖃᑯᓗᑉᐳᑦ ᐃᓕᕙᓪᓕᐊᓗᒍ. 

ᑕᕝᕘᓇ ᐱᕕᖃᓗᐊᓐᖏᓐᓇᒪ ᓇᐅᒃᑯᑲᓐᓂᖅ ᒫᓐᓇ ᑭᐅᑲᐃᓐᓇᕋᓱᑦᑐᖓ. ᖁᔭᓐᓇᒦᒃ ᐅᖃᖅᑎᑦᑎᔨᔅᓵᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ ᒥᔅᑐ ᐅᑲᓕᖅ. ᐃᖃᓗᑦᑑᑦᑎᐊᒧᑦ ᒪᓕᒐᓕᐅᖅᑎ, ᒥᔅᑐ ᐲᑐᓴᓐ, ᐊᐱᕆᔪᒪᖕᒥᒐᕕᑦ 
ᐊᐱᖅᑯᑎᒋᓚᐅᕈᒃ ᐊᐱᖅᑯᑎᒋᓂᐊᖅᑕᐃᑦ ᐱᖃᑖ. 
 
ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ ᐃᒃᓯᕙᐅᑕᖅ. ᐃᒃᓯᕙᐅᑕᖅ, ᐊᐱᖅᑯᑎᒋᓂᐊᖅᑕᕋ ᑖᒃᑯᓄᖓ ᐱᖓᓱᓄᑦ 
ᓯᕗᓕᖅᑎᒃᓴᓐᖑᕈᒪᔪᓄᑦ. 
 
ᐃᖅᑲᐅᒪᔪᒃᓴᐅᖕᒪᑕ ᐊᖏᓚᐅᕐᒪᑕ ᓄᓇᕗᒥ 1999-ᒥ ᐱᖓᓱᐃᑦ ᓄᓇᕗᒥ ᐊᒡᒍᖅᑐᖅᓯᒪᓂᐅᔪᑦ 
ᐊᔾᔨᒌᒃᑎᑕᐅᓂᐊᕐᓂᕋᖅᑐᑎᒃ ᐱᓂᐊᕐᓂᖃᕐᕕᐅᓗᑎᒃ ᐊᔾᔨᒌᑦᑐᒃᑯᑦ ᐊᒻᒪᓗ ᑐᖏᓕᕆᔭᐅᔪᑦ ᐃᑲᔪᖅᑎᖏᑦ 
ᒥᓂᔅᑕᐃᑦ ᒪᓕᒐᓕᐅᕐᕕᖕᒥᓗ ᐅᐱᕐᖔᒃᑯᑦ ᑲᑎᒪᑎᓪᓗᒋᑦ ᐊᔾᔨᒌᓐᖏᑦᑐᓂᑦ ᓄᓇᓕᖕᓄᑦ ᑲᑎᒪᖃᑦᑕᕐᓂᐊᕐᓗᑎᒃ. 
 
ᐊᕐᕌᒍᑦ ᐊᓂᒍᖅᓯᒪᓕᖅᑎᓪᓗᒋᑦ ᕿᑎᕐᒥᐅᑦ ᑕᒪᐅᖓ ᑎᑮᓐᓇᐅᔭᕋᒪ ᒪᐃᔭᐃᓪᓗ ᑲᑎᒪᓕᕌᖓᒥᒃ. ᒪᐃᔭᐃᓪᓗ 
ᑲᑐᔾᔨᖃᑎᒌᖏᑦ ᐃᓚᐅᓕᕌᖓᑕ ᕿᑎᕐᒥᐅᓪᓗ ᐃᓚᐅᓐᖏᓗᐊᓕᖃᑦᑕᕐᒪᑕᒎᖅ ᐃᖃᓗᖕᒥᐅᓄᓪᓗ 
ᐳᐃᒍᖅᑕᐅᖃᑦᑕᕐᒪᑕ. 
 
ᒪᓕᒐᓕᐅᖅᑎᐅᓪᓗᖓ ᐅᓪᓘᖕᓄᑦ ᒪᕐᕉᖕᓄᑦ ᒪᐅᖓ ᑎᑭᓐᓇᓱᖃᑦᑕᕋᒪ ᐊᒻᒪ ᐅᓪᓘᖕᓄᑦ ᒪᕐᕉᖕᓄᑦ 
ᐊᖏᕐᕋᐅᓇᓱᒃᐸᒃᖢᖓ ᐃᖃᓗᒃᑑᑦᑎᐊᕐᒧᑦ ᖃᖓᑕᑦᑕᐅᑎᒋᒍᒪ ᑐᕋᐃᓐᓇᕐᓗᒍ 7-ᓄᑦ ᐃᑲᕐᕋᓄᑦ ᓴᓪᓕᕐᒧᑦ 
ᓄᖅᑲᓚᐅᑲᒡᓗᖓ ᑕᐅᕗᓐᖓᕈᓐᓇᕋᓗᐊᖅᖢᖓ. 
 
ᐊᐱᕆᔪᒪᓪᓗᒋᑦ ᓯᕗᓕᐅᖅᑎᓐᖑᕋᓱᒃᑐᑦ ᕿᑎᕐᒥᐅᓄᑦ ᖃᓄᐃᒃᑲᔭᖅᐸᑦ ᐊᔾᔨᒌᑦᑎᐊᓕᖅᑎᓪᓗᒋᑦ 
ᐱᓂᐊᕐᓂᖃᕐᕕᐅᖁᓪᓗᒋᑦ ᓄᓇᕗᒥ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ ᒥᔅᑕ ᐲᑕᓴᓐ. ᐊᐱᖅᑯᑕᐅᔪᒧᑦ ᑭᐅᔪᓐᓇᖅᐲᑦ ᒥᔅᑕ ᖁᐊᓴ. 
 
ᖁᐊᓴ: ᖁᔭᓐᓇᒦᒃ ᐃᒃᓯᕙᐅᑕᖅ. ᐅᖃᖅᑎᑦᑎᔨ. ᑕᒪᓐᓇ ᓄᑖᖑᖏᒻᒪᑦ ᑐᓴᖅᐸᒃᑎᓪᓗᑎᒍᑦ ᑐᓴᐃᓐᓇᖅᐸᒃᑲᑦᑎᒍᑦ 
ᑕᐃᒪᓐᓇ. ᓄᓇᕗᑦ ᐊᖏᔪᕐᔫᖕᒪᑦ ᓲᕐᓗ ᑕᐅᕗᖓᓗ ᕿᑎᕐᒥᐅᓄᓪᓗ ᐊᒻᒪᓗ ᐅᓄᖓ ᓂᒋᑦᑎᓐᓄᑦ. ᑕᒪᔾᔭ 
ᐅᖓᓯᒌᒃᑑᑎᓪᓚᕆᐅᖕᒪᑕ ᐅᖃᖅᑲᐅᑎᓪᓗᖓ ᐅᐊᑦᑎᐊᒃᑲᓐᓂᖅ ᐊᒡᓛᑦ ᑕᐅᕗᖓᑐᐃᓐᓇᐅᖏᑦᑐᖅ. ᑭᓯᐊᓂ 
ᐃᒃᐱᐊᕐᔪᒃ ᖃᓂᑦᑐᑯᓘᒐᓗᐊᖅᑎᓪᓗᒍ ᓄᓇᑦᑎᓐᓂᑦ ᐅᖓᓯᒃᑐᐊᓗᒃᑯᑦ ᑭᓯᐊᓂ ᐃᒡᓗᓕᖕᒧᐊᕈᓐᓇᖅᑐᑦ 
ᑕᐃᒪᓐᓇᐃᑎᓪᓗᒍ ᑕᒪᓐᓇ ᓄᑖᖑᖏᒻᒪᑦ ᑕᐃᒪ ᑖᒃᑯᐊ ᒐᕙᒪᐅᑎᓪᓗᑕᐃᓛᒃ ᓇᓂᑐᐃᓐᓇᖅ ᐊᔾᔨᒌᑦᑎᐊᖅᑐᒥᒃ 
ᐱᑕᖃᕆᐊᖃᕋᑦᑕ ᓄᓇᕗᑦ ᐊᖏᔪᐊᓘᒐᓗᐊᖅᑎᓪᓗᒍ ᑎᑎᕋᕐᕖᑦ ᓇᓂ ᑎᑎᕋᕐᕕᖏᑦ ᑖᒃᑯᐊ ᓯᐊᒻᒪᑦᑎᐊᖅᓯᒪᖕᒪᑕ 
ᑕᒪᓐᓇ ᐃᒃᐱᒋᔭᐅᒃᑲᓐᓂᕆᐊᖃᓪᓚᕆᖕᓂᐊᖅᑐᖅ ᑕᕝᕙᓂ ᒐᕙᒪᒋᓂᐊᖅᑕᑦᑎᓐᓂ ᑕᒪᓐᓇ. ᑕᐃᔅᓱᒪᓂᓕ ᐃᓛᒃ, 
ᐃᓱᒪᒋᓗᐊᖅᐸᖕᒥᔭᕋᓖᓛᒃ ᓲᕐᓗ ᐊᕕᒃᑐᖅᓯᒪᓂᕋᖅᑕᐅᖃᑦᑕᕋᓗᐊᖅᑎᓪᓗᑕ ᐊᑕᐅᓯᐅᒐᑦᑕ. ᑕᒪᓐᓇ 
ᑎᑎᖅᑐᖅᑕᐅᓯᒪᔪᕕᓂᖅ ᐃᒻᒪᑲᓪᓚᒡᔪᐊᖅ ᓲᕐᓗ ᐅᕙᑦᑎᓐᓄᑦ ᐊᕕᒍᑕᐅᖁᔨᕙᖕᒪᑦ ᐅᖓᓯᒌᖕᓂᖅ. ᑕᒪᓐᓇ 
ᖃᒡᓕᕚᓪᓕᕋᓱᒃᑲᓗᐊᕐᓗᒍ ᑭᓯᐊᓂ ᐅᕙᖓ ᐃᓱᒪᓯᒪᕗᖓᓕ. ᑕᒪᒃᑯᐊ ᖃᖓᑕᔾᔪᑏᑦ ᐃᖏᕐᕋᔾᔪᑎᑦ ᑕᒡᕙ ᑖᓐᓇ 
ᖃᓂᒡᓕᕚᓪᓕᕈᑕᐅᔪᓐᓇᕐᒪᑦ. ᖃᓄᖅ ᐋᖅᑭᒃᓱᖅᑕᐅᒃᑲᓐᓂᕆᐊᖃᕐᓂᖓᓂᒃ ᐃᖏᕐᕋᔾᔪᑎᖓ. 
 
ᓄᓇᕗᑦ ᐊᖏᓂᖓ ᒥᑭᒡᓕᕚᓪᓕᔾᔮᖏᒻᒪᑦ ᓄᓇᕗᑦ ᓄᓇᒋᔭᕗᑦ ᑖᓐᓇ. ᑕᐃᒪᓕ ᐃᖏᕐᕋᓂᖅ 
ᖃᓄᖅᑑᕈᑎᒋᒃᑲᓐᓂᕆᐊᖃᓪᓚᕆᖅᑰᓕᖅᑕᕗᑦ ᑕᒪᓐᓇ ᑕᒡᕘᓇᑐᐊᖅ ᐊᖏᓂᖓ ᒥᑭᒡᓕᕚᓪᓕᔾᔮᖏᒻᒪᑦ. ᐃᖏᕐᕋᓂᖅ 
ᑕᒡᕘᓇᓕ ᐊᓯᔾᔨᕐᓗᒍ ᑭᓯᐊᓂ ᑕᐃᒪᓐᓇ ᓲᕐᓗ ᖃᓂᒡᓕᕚᓪᓕᒃᑯᖃᐃ ᐃᓱᒪᓇᕋᔭᖅᐳᖅ ᑖᓐᓇ ᓄᓇ ᐊᓯᔾᔨᔾᔮᖏᒻᒪᑦ 
ᐊᖏᓂᖓ ᑭᓯᐊᓂ ᐃᖏᕐᕋᓂᒃᑯᑦ ᑕᒡᕘᓇ ᖃᓂᒡᓕᕚᓪᓕᕈᑎᖃᕈᓐᓇᕋᔭᕋᑦᑕ ᑕᒪᓐᓇᓕ ᐃᓱᒪᒋᓇᔭᖅᐸᕋ ᑕᒡᕘᓇ. 
ᖁᔭᓐᓇᒦᒃ. 

ᐃᒃᓯᕙᐅᑕᖅ: ᖁᔭᓐᓇᒦᒃ ᒥᔅᑕ ᖁᐊᓴ. ᒥᔅᑕ ᑕᑉᑐᓇ ᐃᕝᕕᑦ ᑕᐃᒪ. 
 
ᑕᑉᑐᓇ (ᑐᓵᔨᒃᑯᑦ): ᖁᔭᓐᓇᒦᒃ ᐃᒃᓯᕙᐅᑕᖅ. ᐃᒃᓯᕙᐅᑖᖅ ᕿᑎᕐᒥᐅᑕᐅᓪᓗᖓ ᐅᓇ 
ᐱᔭᕐᓂᖏᓈᖅᓯᑎᑦᑎᓇᓱᖂᖅᑐᖅ ᒪᐃᔭᐅᓯᒪᓪᓗᖓᓗ ᑲᑎᔨᐅᓯᒪᓪᓗᖓᓗ ᒪᐃᔭᐅᑉ ᑐᖏᓕᕆᓯᒪᓪᓗᓂᖓᓗ 
ᖁᕐᓗᖅᑐᕐᒧᑦ. ᑕᒪᓐᓇ ᐅᖃᐅᓯᕆᔭᐅᖏᓐᓇᐅᔭᑦᑎᐊᖅᑐᖅ.  
 
ᑕᐃᒪᓐᖓᓕᒫᖅ ᓂᓪᓕᐅᑎᒋᔭᐅᖏᓐᓇᖅᖢᓂ. ᐃ, ᓄᒃᑕᐅᑏᑦ ᐃᖏᕐᕋᔾᔪᑎᓕᕆᓂᖅ ᑕᒪᓐᓇ 
ᐱᔭᕐᓂᖏᑦᑐᕐᔪᐊᒻᒪᕆᐊᓗᒃ ᒪᑯᐊ ᐱᔨᑦᑎᕈᑏᑦ ᐃᓄᐃᓪᓗ ᓄᒃᑕᖅᑕᐅᓂᖏᑦ ᓱᒃᑲᓂᖅᓴᐅᔭᕆᐊᓖᑦ ᒫᖓᑦ 
ᐅᖅᑯᕐᒥᐅᓂᑦ 2200 ᒪᐃᓕᓂᒃ ᐅᖓᓯᒃᑎᒋᖕᒪᑦ ᑐᓴᕋᔪᒃᖢᒍᓗ.  
 
ᒪᑯᐊ ᒪᒃᑯᖕᓂᖅᓴᐃᑦ ᐱᓐᖑᐊᕆᐊᖅᑐᖅᑐᓄᑦ ᐃᖃᓗᖕᓄᑦ ᑲᖏᖅᖠᓂᕐᒧᑦ ᐅᕝᕙᓘᓐᓃᑦ ᓇᒧᒃᑲᓐᓂᖅ 
ᐱᓐᖑᐊᕐᔪᐊᕐᓂᖅᑕᖃᓕᕌᖓᑦ ᐃᓚᐅᖃᑦᑕᖏᑦᑐᑦ ᐊᑭᑐᓗᐊᕐᓂᖓᓄᑦ. ᐱᓐᖑᐊᕆᐊᖅᑐᖅᑐᑦ ᐅᓄᕐᓂᐊᖅᐸᑕ 
ᐊᑭᑐᔪᕐᔪᐊᒻᒪᕆᐊᓘᖕᒪᑕ ᑕᐃᒪᐃᓐᓂᖓᓄᓪᓗ ᐅᐸᖃᑦᑕᖏᑦᑐᑦ ᑕᒪᓐᓇ ᖃᓄᖅᑑᕈᑎᒋᒃᑲᓐᓂᕆᖃᖅᑕᕗᑦ. 
 
ᐊᑭᑭᓐᓂᖅᓴᓂᒃ ᖃᖓᑦᑕᐅᓯᖃᑦᑕᕈᓐᓇᕐᓂᐊᕋᑦᑕ ᒪᑯᐊᓗ ᓄᒃᑕᐅᑏᑦ ᕿᓚᒻᒥᐅᓂᖅᓴᖅ ᐅᐸᒐᓱᒃᑕᕐᒥᓅᖃᑦᑕᕐᓗᑎᑦ. 
ᑮᓇᐅᔭᓕᐅᕋᓱᐊᕐᓂᒃᑯᑦ ᐃᒻᒪᖃ ᐊᐅᓚᔾᔭᒍᓐᓇᖅᑕᕗᑦ ᐊᒻᒪᓗ ᕿᑎᕐᒥᐅᑦ ᑭᕙᓪᓕᕐᒧᑦ ᕿᑭᖅᑖᓗᖕᒧᓪᓗ 
ᐃᖏᕐᕋᔭᖕᓂᖏᑦ ᐃᑲᕐᕋᑭᓐᓂᖅᓴᐅᓗᑎᑦ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᑕᑉᑐᓇ. ᒥᔅᑕ ᐅᑲᓕᖅ, ᐃᕝᕕᑦ ᑕᐃᒪ. 
 
ᐅᑲᓕᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. (ᑐᓵᔨᑎᒎᓕᖅᑐᖅ) ᓄᓇᕗᑦ ᒪᓕᒐᓕᐅᕐᕕᖓᓐᓄᑦ ᐱᓇᓱᒃᑲᒪ ᓄᓇᕗᒻᒥᐅᓕᒫᑦ 
ᐃᓱᒪᒋᓪᓗᒋᑦ ᐱᔨᑦᑎᕈᒪᓪᓗᖓ. ᖃᓄᖅᑑᕈᑎᒋᓂᐊᖅᑕᒃᑲ ᑕᒪᒃᑯᐊᓕᒫᑦ ᓄᓇᕗᒻᒥᐅᓕᒫᑦᑎᐊᑦ 
ᓄᓇᑦᑎᐊᕚᓗᖃᕋᑦᑕ ᑲᔾᔮᓇᖅᑐᐊᓗᖕᒥᒃ. 
 
ᐃᖅᑲᓇᐃᔭᖃᑎᒋᑦᑎᐊᕈᒪᔭᔅᓯ ᐃᓘᓐᓇᓯ ᐱᕚᓪᓕᕐᓂᐊᕋᑦᑕ. ᑕᒪᒃᑯᐊᓗ ᐱᔭᕐᓂᖏᔾᔪᑎᒋᔭᖏᑦ ᖃᓄᖅᑑᕈᑎᒋᓗᒋᑦ 
ᓇᑭᓐᖓᕐᓂᕗᑦ ᐃᓱᒪᒋᓐᖏᓪᓗᒋᑦ. ᑕᕝᕙ ᑕᒫᓃᔾᔪᑎᒋᔭᕗᑦ ᑕᒫᓃᑦᑐᒍᑦ ᓄᓇᕗᑦ ᐃᓱᒪᒋᓪᓗᑎᒃᑯᑦ 
ᐃᓚᐃᓐᓈᕆᓇᓱᓐᖏᑦᑐᒍᑦ ᐱᔭᕐᓂᖏᓐᓂᖏᓐᓂᒃ ᐅᓪᓗᒥ ᑲᒪᓇᓱᒃᑐᒍᑦ ᐱᕙᓪᓕᐊᓕᕈᑦᑕ ᐃᒻᒪᖃ 
ᐅᔾᔨᕆᔾᔫᒥᓂᐊᖅᑐᒍᑦ ᖃᓄᐃᓕᐅᖅᐸᓪᓕᐊᒐᑦᑕ ᐃᓚᐃᓐᓈᕆᓐᖏᓪᓗᑕ ᓄᓇᕗᒻᒥᐅᓕᒫᑦ ᐃᓱᒪᒋᓗᒋᑦ. 
 
ᑕᐃᒫᒃ ᐃᓱᒪᒋᓗᒍ ᑲᑐᔾᔨᖃᑎᒌᖕᓂᐊᖅᐳᒍᑦ ᐱᕚᓪᓕᕐᓂᐊᕐᒪᑕ ᓄᓇᕗᒻᒥᐅᑕᐃᑦ ᐅᐊᓕᓂᕐᒥᐅᑕᐅᒐᓗᐊᖅᐸᑕ 
ᕿᑭᖅᑖᓗᖕᒥᐅᑕᐅᒐᓗᐊᖅᐸᑕ. ᖁᔭᓐᓇᒦᒃ, ᐅᖃᖅᑎᑦᑎᔩ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᖁᐊᓴ. ᐊᕐᕕᐊᓄᑦ ᒪᓕᒐᓕᐅᖅᑎᐅᔪᖅ, ᒥᔅᑕ ᓴᕕᑲᑖᖅ, ᑭᖑᓪᓕᖅᐹᖑᔪᒥᒃ 
ᐊᐱᕆᔪᓐᓇᖅᑐᑎᑦ.  



ᐅᓪᓗᑐᐃᓪᓇᖅ, ᓄᕕᐱᕆ 15, 2013 ᓄᓇᕗᒻᒥ ᓯᕗᓕᖅᑏᑦ ᑲᑎᒪᓂᖓ  
 

 

62 

ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᓂᕈᐊᒐᒃᓴᓕᒫᓄᑦ ᑭᐅᔭᐅᔪᒪᓂᐊᖅᑐᖓ. 
 
ᑖᒃᑯᐊ ᐃᓘᓐᓇᖏᑦ ᓂᕈᐊᒐᒃᓴᐃᑦ ᑭᐅᖁᓂᐊᖅᑕᒃᑲ ᐊᒻᒪᓗ ᖃᐅᔨᒪᔪᒃᓴᐅᕗᓯ ᑭᕙᓪᓕᕐᒥ ᓯᕗᓪᓕᐅᔾᔨᓯᒪᒐᑦᑕ 
ᐊᖅᑯᓯᐅᕈᒪᓪᓗᑕ ᐊᒻᒪᓗ ᐆᒻᒪᖅᑯᑎᓄᑦ ᐱᑐᒃᑕᐅᔪᒪᓪᓗᑕ ᒫᓂᑑᐸ-ᒥᐅᓄᑦ. ᐅᓄᖅᑐᐊᓗᖕᓂᒃ 
ᑐᑭᓯᐅᒪᖃᑎᒌᖕᓂᕐᒧᑦ ᐊᖏᕈᑎᑕᖃᖅᓯᒪᒐᓗᐊᖅᑎᓪᓗᒋᑦ ᖃᐅᔨᓴᐃᓪᓗᑎᒡᓗ ᖃᔅᓯᕌᕐᓂᐊᕐᒪᖔᑦ ᓱᓖᓪᓛᒃ 
ᐱᕙᓪᓕᐊᓐᖏᓚᒍᑦ ᓴᓇᔪᖃᖅᐸᓪᓕᐊᓐᖏᓚᕐᓗ. 
 
ᑭᕙᓪᓕᕐᒥᐅᑕᐃᑦ ᑐᑭᓯᐅᒪᑦᑎᐊᖅᑐᑦ ᑭᓱᓂᒃ ᐅᖃᐅᓯᖃᕐᒪᖔᑦᑕ ᐊᒻᒪᓗ ᖃᔅᓯᒥᓕᐊᕌᓗᖕᓂᒃ ᐊᑭᖃᕐᓂᐊᕐᒪᖔᑦ 
ᐱᓕᐊᖏᓐᓃᖏᑦᑐᓂᒃ. ᑕᐃᒪᐃᒃᑲᓗᐊᖅᑎᓪᓗᒍ ᑭᕙᓪᓕᕐᒥᐅᑦ ᖃᐅᔨᖕᒥᔪᑦ ᑖᒃᑯᐊ ᒐᕙᒪᒃᑯᑦ ᖃᔅᓯᒥᓕᐊᓂᑦ 
ᐃᓕᓯᔪᓐᓇᖅᑐᑦ ᓲᕐᓗ ᐃᖃᓗᖕᓂ ᒥᕝᕕᓕᐊᕆᔭᐅᓂᐊᖅᑐᒧᑦ. ᑖᒃᑯᐊ ᐊᑐᓂ ᓇᓗᓇᐃᔭᐅᔪᓐᓇᖅᐹᑦ 
ᖃᓄᐃᓕᐅᕐᒪᖔᑦ ᐊᒻᒪᓗ ᖃᓄᖅ ᐱᕙᓪᓕᐊᑎᑕᐅᓕᕈᓐᓇᕐᓂᐊᕐᒪᖔᑦ ᑕᐃᓐᓇ ᐊᖅᑯᓯᐅᖅᑕᐅᔪᒪᔪᖅ ᓄᓇᕗᒻᒥ 
ᒫᓂᑑᐸ-ᒧᑦ? ᖁᔭᓐᓇᒦᒃ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᓴᕕᑲᑖᖅ. ᑖᔅᓱᒧᖓ ᐊᐱᖅᑯᑕᐅᔪᒧᑦ ᑭᐅᔪᓐᓇᖅᐲᑦ, ᒥᔅᑕ ᐅᑲᓕᖅ.  
 
ᐅᑲᓕᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. (ᑐᓵᔨᑎᒎᓕᖅᑐᖅ) ᑕᒪᓐᓇ ᐊᕗᖓᐅᔾᔨᓯᒪᓗᒍ 
ᐱᓕᕆᐊᕆᔭᐅᕙᓪᓕᐊᓂᐊᖅᑐᖅ. ᐊᑐᖅᐸᓪᓕᐊᕋᔮᒍᓐᓇᖅᑰᖅᑐᒍᑦ ᑕᒪᓐᓇ ᑲᑎᒪᔾᔪᑎᒃᓴᑦᑎᓐᓃᖏᓐᓇᕐᓂᐊᖅᐸᑦ.  
 
ᐅᔭᕋᖕᓂᐊᕐᓃᑦ ᐃᒻᒪᖃ ᓄᐃᕙᓪᓕᐊᓂᐊᖅᑐᖅ ᑭᕙᓪᓕᕐᒥ ᐊᒻᒪᓗ ᐱᒋᐊᕈᑎᒋᔪᓐᓇᕐᓂᐊᖅᑕᕗᑦ ᐆᒻᒪᖅᑯᑏᑦ ᒪᐅᖓ 
ᓄᓇᕗᒻᒧᑦ ᐱᑐᒃᐸᓪᓕᐊᕋᔮᕐᓗᑎᒃᑯᑦ. ᐄ, ᐆᒻᒪᖅᑯᑎᓂᑦ ᓂᕆᐅᒃᑐᒍᑦ ᓄᓇᑦᑎᓐᓂ ᐊᑭᑐᔪᕐᔪᐊᒻᒪᕆᐊᓗᖕᒪᑕ 
ᑕᒪᒃᑯᐊ ᐆᒻᒪᖅᑯᑏᑦ ᐊᑐᕐᓂᐊᕐᓗᒋᑦ. ᑕᐃᒪᓐᓇᖔᖃᐃ ᕿᒥᕐᕈᒍᑦᑎᒃᑯᑦ ᑕᐃᒪᓐᓇ ᐱᒋᐊᕈᑎᖃᓚᐅᖅᓯᒪᖕᒪᑦ 
ᑕᐃᑯᖓ ᑎᑭᓐᓂᐊᕐᒪᖔᑦ ᓇᓗᔪᖓ ᑭᓯᐊᓂ ᕿᒥᕐᕈᓇᒍᓐᓇᖅᑕᕗᑦ ᐃᖅᑲᓇᐃᔭᖃᑎᒋᓪᓗᑎᒃᑯᑦ ᒫᓂᑑᐸᒥᐅᑦ 
ᒐᕙᒪᒃᑯᖏᑦ ᐱᕚᓪᓕᐅᑎᓪᓚᕆᐊᓗᒋᔪᓐᓇᕋᑦᑎᒃᑯᑦ ᒫᓂᑑᐸᒥ ᐊᒻᒪᓗ ᓄᓇᕗᒻᒥ. 
 
ᑭᓯᐊᓂ ᐃᖅᑲᓇᐃᔭᖃᑎᖃᕆᐊᖃᖅᑐᒍᑦ ᑲᓇᑕᐅᑉ ᒐᕙᒪᒃᑯᖏᓐᓂᒃ ᖃᓄᑭᐊᖅ ᑭᓯᐊᓂ 
ᐱᒋᐊᕈᑎᒃᓴᑦᑎᐊᕙᐅᓇᔭᖅᑐᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ ᒥᔅᑕ ᐅᑲᓕᖅ. ᒥᔅᑕ ᖁᐊᓴ ᑭᐅᔪᓐᓇᖅᐱᑦ ᑖᔅᓱᒥᖓ. 
 
ᖁᐊᓴ: ᖁᔭᓐᓇᒦᒃ ᐃᒃᓯᕙᐅᑕᖅ, ᐅᖃᖅᑎᑦᑎᔨ. ᑕᐃᒪᓖᓛᒃ ᑖᓐᓇ ᐅᒃᐱᕇᓐᓇᖅᐸᒃᑲᒃᑯ ᐊᒻᒪᓗ ᖃᐅᔨᒪᖅᑰᖅᖢᑕ 
ᑲᓇᑕ ᓴᓇᔭᐅᓚᐅᖅᓯᒪᖕᒪᑦ ᑕᐃᒪᓐᓇ ᑲᑎᑎᑕᐅᕙᓪᓕᐊᓪᓗᓂ ᐃᒪᓐᓇ ᓲᕐᓗ ᑕᕆᐅᖅ ᒫᓐᖓᖔᖅ ᑕᐅᕗᖓ 
ᐅᐊᓕᓂᕐᒧᑦ ᐃᓱᐊᓄᑦ. 
 
ᑕᐃᒪᑦᑕᐅᖅ ᑲᓇᑕᒥᐅᑕᓪᓚᕆᐅᖕᒥᒐᑦᑕ ᑖᓐᓇ ᑕᑉᐸᐅᖓᑦᑕᐅᖅ ᒪᐅᖓ ᓄᓇᑦᑎᓐᓄᑦ ᑎᑭᓯᒪᑦᑎᐊᕆᐊᖃᕐᒥᖕᒪᑦ. 
ᑖᒃᑯᐊ ᒐᕙᒪᑐᖃᒃᑯᑦ ᑖᔅᓱᒥᖓ ᐅᒃᐱᕈᓱᖕᓂᕋᖅᐸᖕᒪᑕ ᐃᓛᒃ ᐅᒃᐱᕈᓱᒋᐊᖃᕐᒪᑕ ᑲᓇᑕᒎᖅ 
ᑲᓇᑕᖑᖅᐸᓪᓕᐊᑎᓪᓗᒍ ᓇᐅᒃᑯᓕᒫᖅ ᑲᑎᓯᒪᑦᑎᐊᕆᐊᖃᕐᒪᑦ. 

ᑕᕝᕙ ᐃᓚᒋᔭᐅᓪᓚᕆᒃᑲᓗᐊᕐᒪᓪᓕ ᑕᓐᓇ ᑕᒪᐅᖓ ᓄᓇᕗᑦᒧᑦ ᐊᖅᑯᓯᐅᕐᓂᖅ. ᑲᓇᑕ ᑕᐅᕙᖓᓕᒫᕌᓗᒃ 
ᐊᖅᑯᓯᐅᓚᐅᖅᓯᒪᖕᒪᑦ ᐊᕙᖓᑦ ᓂᐅᕙᓐᓛᕈᔪᖕᒥᑦ ᑕᐅᕗᖓᓕᒫᖅ ᐳᕆᑎᔅ ᑲᓚᒻᐱᐊᒧᑦ ᑎᑭᖢᒍ ᐊᖅᑯᓯᐅᖅᓯᒪᖕᒪᑦ 
ᑕᐃᒪᓐᓇᑦᑕᐅᖅ ᑲᓇᑕᒥᐅᑕᐅᓂᑦᑎᓐᓄᑦ ᑕᐃᒪᓐᓇᑦᑕᐅᖅ ᑕᐅᑐᖕᒥᒐᒃᑯ. 
 
ᑕᐃᒪᓕ ᐅᕙᒍᑦ ᓄᓇᕗᑦ ᒐᕙᒪᐅᓗᑕ ᑖᔅᓱᒥᖓ ᐊᔭᐅᕈᑎᖃᒃᑲᓐᓂᕆᐊᖃᖅᐳᒍᑦ ᒐᕙᒪᑐᖃᒃᑯᓐᓂ ᐅᕙᒍᑐᐊᖅ 
ᓇᓗᓇᖏᑦᑐᖅ ᒐᕙᒪᐅᑎᓪᓗᑕ ᓄᓇᕗᑦ ᒐᕙᒪᐅᑎᓪᓗᑕ ᓇᖕᒥᓂᖅ ᐱᔪᓐᓇᖏᑕᕗᑦ. ᐊᒻᒪᓗ ᑕᓐᓇ ᑕᒫᓂ 
ᐅᑭᐅᖅᑕᖅᑐᒥ ᓄᓇᑦᑎᓐᓂ ᓄᓇᕗᑦ ᐃᓗᐊᓂ ᐅᔭᕋᖕᓂᐊᕐᓃᑦ ᓴᖅᑭᑉᐸᓪᓕᐊᓪᓚᕆᓕᖅᑎᓪᓗᒋᑦ ᑕᐃᒫᒃ 
ᑕᒪᒃᑯᐊᑦᑕᐅᖅ ᓲᕐᓗ ᑖᑦᓱᒧᖓ ᐊᖅᑯᓯᐅᕐᓂᕐᒧᑦ ᐊᔪᕐᓇᖏᓐᓂᖅᓴᐅᔾᔪᑕᐅᒋᐊᖃᕐᒪᑕ.  
 
ᑖᓐᓇᓖᓛᒃ ᑕᐃᒪᓐᓇ ᐃᓱᒪᒋᔭᕋ ᑕᐃᒪᓐᓇ ᑲᓇᑕᐅᑉ ᒐᕙᒪᒃᑯᖏᑦ ᐊᒃᓱᕉᑎᒋᒃᑲᓐᓂᕆᐊᖃᓪᓚᕆᒃᐸᕗᑦ ᐅᕙᒍᑦ 
ᒐᕙᒪᐅᓪᓗᑕ ᐅᕙᑦᑎᓐᓂᑐᐃᓐᓇᖅ ᐊᑭᓕᕋᓱᐊᕐᓗᒍ ᐊᔪᕐᓇᐸᓗᖕᒪᑦ ᑕᐃᒪᓕ ᒐᕙᒪᑐᖃᒃᑯᑦ 
ᐃᓕᑕᖅᓯᑦᓯᐊᕆᐊᖃᕐᒪᑕ ᑲᓇᑕᒥᐅᑕᐅᖕᒥᒐᑦᑕ ᑲᓇᑕ ᑕᒪᓐᓇ ᐱᕈᖅᐸᓪᓕᐊᖏᓐᓇᕐᒪᑦ ᐅᕙᒍᑦᑕᐅᖅ 
ᐱᕈᖅᐸᓪᓕᐊᔾᔪᑕᐅᖃᑕᐅᒐᑦᑕ. ᑕᒡᕘᓇᓕ ᐊᒃᓱᕉᑎᒋᓇᔭᖅᐸᕋ ᐅᕙᒍᑦ ᒐᕙᒪᐅᓪᓗᑕ, ᒐᕙᒪᑐᖃᒃᑯᑦ ᑖᔅᓱᒥᖓ 
ᐅᖃᐅᑎᒋᐊᖃᓪᓚᕆᒃᑕᕗᑦ ᑲᓇᑕᒧᑦ ᐃᓚᒋᔭᐅᒐᑦᑕ ᓱᓕ ᑲᓇᑕ ᐱᕈᖅᐸᓪᓕᐊᖕᒪᑦ ᐱᕈᖅᐸᓪᓕᐊᖃᑕᐅᒐᑦᑕ. 
 
ᐊᖅᑯᓯᐅᕐᔪᐊᕐᓂᐊᖅᑎᓪᓗᒋᑦ ᐊᕗᖓᖔᖅ ᑲᓇᑕᒥ ᐊᕗᖓ ᑕᒪᐅᖓᑦᑕᐅᖅ ᓄᓇᑦᑎᓐᓄᑦ ᐊᖅᑯᓯᐅᕈᓐᓇᕐᒪᑕ 
ᑐᑭᓯᐅᒪᒐᒪᑦᑕᐅᖅ. ᑕᐃᒪ ᐅᐊᓕᓂᒃᑯᑦ ᓄᓇᑦᑎᐊᒃᑯᑦ ᑕᐃᒪ ᒫᓐᓇ ᑕᑉᐸᐅᖓᖅᐸᓪᓕᐊᖕᒪᑕ ᑐᒃᑐᔮᖅᑑᑉ ᒥᒃᓵᓄᑦ 
ᐅᕙᒍᑦᑕᐅᖅ ᑕᒪᐅᓇᑦᑕᐅᖅ ᑕᐃᒪᓐᓇᐃᒋᐊᖃᕆᕗᖅ ᑲᓇᑕᐅᖕᒥᒐᑦᑕᑦᑕᐅᖅ. ᑕᕝᕘᓇ ᑕᕝᕙ 
ᐊᐃᕙᖃᑎᒋᒃᑲᓐᓂᕆᐊᖃᓪᓚᕆᒃᐸᕗᑦ ᑖᒃᑯᐊ ᒐᕙᒪᑐᖃᒃᑯᑦ ᐊᒻᒪ ᖃᐅᔨᒪᔪᒍᑦ ᓄᓇᕗᑦ ᒐᕙᒪᐅᑎᓪᓗᑕ 
ᒐᕙᒪᐅᑎᓪᓗᑕᐃᓛᒃ. 
 
ᐃᓄᐃᑦ ᑲᑐᔾᔨᖃᑎᒋᖏᑦ ᑕᒪᑐᒥᖓ ᐊᒃᓱᕈᕐᒥᖕᒪᑕ ᑕᐃᒪᓐᓇᑦᑕᐅᖅ ᓴᓇᖃᑎᒋᓗᒋᑦ ᑭᓯᐊᓂ partnership ᑕᒪᓐᓇ 
ᑖᓐᓇ ᐅᒃᐱᕆᑦᑎᐊᕋᒃᑯᑦ partnership-ᖃᕆᐊᖃᓪᓚᕆᓕᖅᑐᒍᑦ ᑕᒫᓂ ᓄᓇᕗᑦᑎᓐᓂ ᑕᒪᒃᑯᓄᖓ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ ᒥᔅᑕ ᖁᐊᓴ. ᒥᔅᑕ ᑕᑉᑐᓇ ᐃᕝᕕᑦ ᑕᐃᒪ. 
 
ᑕᑉᑐᓇ (ᑐᓵᔨᒃᑯᑦ): ᖁᔭᓐᓇᒦᒃ ᐃᒃᓯᕙᐅᑕᖅ. ᐃ, ᑖᓐᓇ ᐊᐱᖅᑯᑎᑦᑎᐊᕚᓗᒃ ᑕᒪᓐᓇ ᐊᑯᓂᐊᓗᒃ 
ᐅᖃᐅᓯᕆᔭᐅᓯᒪᓕᖅᑐᖅ. 
 
$1 ᐱᓕᐊᓐ ᐅᖓᑖᓅᖅᑐᐊᓘᖕᒪᑦ ᐊᑭᑐᔪᖅᑐᕈᑎᒃᓵᓗᖕᓂᓪᓗ ᑕᐃᒪᐃᑦᑐᓂᒃ ᐊᖅᑯᓯᐅᕈᑎᒃᓴᓂᒃ ᑮᓇᐅᔭᖃᖦᖤᕋᑕ 
ᑕᐃᒪᐃᑦᑑᒐᓗᐊᖅᑎᓪᓗᒍ ᐃᒃᓯᕙᑐᐃᓐᓇᕆᐊᖃᖏᑦᑐᒍᑦ ᓱᖏᓪᓗᑕ ᐊᔭᐅᖅᑐᕆᐊᖃᖅᑕᕗᑦ ᒐᕙᒪᑐᖃᒃᑯᑦ 
ᐃᓄᐃᓪᓗ ᑎᒥᖁᑎᖏᑦ. 
 
ᖃᐅᔨᒪᒐᕕᑦ, ᐃᒃᓯᕙᐅᑕᖅ, ᒫᓂᑐᐸ ᑭᕙᓪᓕᕐᒧᑦ ᐊᖅᑯᑦ ᐃᓄᐃᑦ ᓄᓇᖁᑎᖏᓐᓂᒃ ᑭᐱᓯᑲᑕᖕᒪᑦ 
ᖃᓄᖅᑑᕈᑎᒋᓪᓚᕆᒋᐊᖃᖅᑕᕗᑦ ᐊᒻᒪᓗ ᑮᓇᐅᔭᓕᐅᕈᑎᒋᔭᐅᕙᓪᓕᐊᒍᓐᓇᖅᑐᖅ ᑭᕙᓪᓕᕐᒥ ᕿᑭᖅᑖᓗᖕᒥ 
ᕿᑎᕐᒥᐅᓂᓗ ᐊᒃᑐᐃᓂᖃᓪᓚᕆᒍᓐᓇᕐᒪᑦ ᐃᓘᓐᓇᖏᓐᓂᒃ ᑕᐃᒪᐃᑦᑐᓄᑦ ᑮᓇᐅᔭᓂᒃ ᓴᒡᕙᐃᓂᐊᕈᑦᑕ ᑮᓇᐅᔭᓂᒃ 
ᓴᒡᕙᐃᖃᑕᐅᔪᓐᓇᖅᑐᓂᒃ ᕿᓂᕆᐊᖃᖅᑐᒍᑦ ᑮᓇᐅᔭᓕᐅᒃᑲᓐᓂᐅᑎᒃᓴᕆᓂᐊᕋᑦᑎᒃᑯᑦ.  
 
ᑕᒪᒃᑯᐊ ᐃᓱᒪᒥᐅᑎᒃᓴᖅᓯᐅᕐᕕᒋᕈᓘᔭᕈᓐᓇᖅᑕᕗᑦ ᒪᑯᐊᓗ ᐃᒥᕐᒥᒃ ᐊᑐᕐᓗᓂ ᐆᒻᒪᖅᑯᑏᑦ ᐅᖅᓱᖅᑐᖅᑐᓪᓗ 
ᓄᓇᓕᓕᒫᑦ ᐅᖅᓱᖅᑐᖅᑐᐃᓐᓇᕐᓂᑦ ᐆᒻᒪᖅᑯᓯᐅᕐᕕᖃᕐᒪᑕ. ᑕᐃᒪᐃᑦᑑᓂᖓᓄᑦ ᐊᑭᑭᓐᓂᖅᓴᐅᓂᐊᖅᐸᑦ ᐃᒥᕐᒥᒃ 
ᐊᑐᕐᓗᓂ ᑕᐃᒪᓐᓇᐅᒐᔭᖅᐳᖅ. 
 
ᐱᖁᑎᕐᔪᐊᑦ ᑕᒪᒃᑯᐊ ᓴᓇᔭᐅᕙᓪᓕᐊᑎᓪᓗᒋᑦ ᓄᓇᕗᑦ ᐃᓗᐊᓂ ᑮᓇᐅᔭᓂᒃ ᐃᓕᓯᒃᑲᓐᓂᕈᓐᓇᖅᑐᓂᒃ 
ᓄᓇᕐᔪᐊᓕᒫᒥ ᓇᓂᕐᒥᐅᑕᐅᒐᓗᐊᖅᐸᑕ ᐃᑲᔪᕈᓐᓇᖅᐸᑕ ᑕᐃᒃᑯᐊ ᕿᓂᕆᐊᖃᖅᑕᕗᑦ  

ᐱᖁᑎᕐᔪᐊᓂᒃ ᓴᓇᕙᓪᓕᐊᒍᓐᓇᕐᓂᐊᕋᑦᑕ. ᐃᖅᑲᓇᐃᔮᒃᓴᐃᑦ ᐃᓚᒌᑦᑎᐊᓂᖅᓴᐃᑦ ᑕᒪᒃᑯᐊ 
ᐃᓱᒪᒌᓐᓇᕆᐊᖃᕋᑦᑎᒃᑯᑦ. 
 
ᑭᕙᓪᓕᕐᒥ ᒫᓂᑑᐸᒧᑦ ᐊᖅᑯᑎᒃ ᐱᔾᔪᑎᒋᓪᓗᑎᒃᑯᑦ ᑕᐃᒪᓐᖓᓕᒫᖅ ᑖᓐᓇ ᐊᒃᓱᕉᑎᒋᓯᒪᔭᕋ 
ᐱᔭᕐᓂᖏᑦᑐᐊᓘᒐᓗᐊᖅᑎᓪᓗᒍ. ᒐᕙᒪᒃᑯᑦ ᓴᓇᔪᓐᓇᖏᒻᒪᑕ ᐊᖅᑯᑎᒥᒃ. 
 
ᐊᓯᑦᑎᓐᓂᒃ ᐃᑲᔪᕈᒪᔪᓂᒃ ᐋᑐᐊᒥᖔᖅᑐᓂᒃ ᐱᑕᖃᖅᓯᒪᔪᖅ ᐅᑭᐅᒃᑯᑦ ᐊᑐᖅᑕᐅᑐᐃᓐᓇᖃᑦᑕᕐᓂᐊᖅᑐᒥᒃ 
ᐊᖅᑯᓯᐅᕈᒪᓪᓗᑎᒃ ᒪᐅᓐᖓᕈᒪᔪᑦ ᑕᒪᐅᓐᖓᖃᑦᑕᕈᓐᓇᕐᓂᐊᕐᒪᑕ, ᐆᑦᑑᑎᒋᓪᓗᑎᒃᑯᑦ ᑕᒪᓐᓇ 
ᐃᓱᒪᖅᓴᖅᓯᐅᕈᑎᒋᔪᓐᓇᖅᑕᕗᑦ ᓇᐅᒃᑰᕐᓂᐊᕐᒪᖔᖅ. 
 
ᐃᒃᑯᐊᓗ ᓄᓇᓯᐅᑎᑯᑖᑦ ᐊᖅᑯᓯᐅᕈᓐᓇᕐᒪᖔᑦᑎᒍᑦ ᑕᒪᒃᑯᐊ ᕿᒥᕐᕈᐊᕈᔪᐃᓐᓇᖅᑕᕗᑦ 
ᐃᓱᒪᖅᓴᖅᓯᐅᕈᑎᒋᓯᒪᑦᑎᐊᕐᓂᐊᕋᑦᑎᒍᑦ ᐸᕐᓇᐅᓯᐅᖅᓯᒪᓗᑎᒍᓪᓗ ᐊᒻᒪᓗ ᖃᓄᖅ ᐃᓚᐅᑎᒋᓂᐊᕐᒪᖔᑦ 
ᒐᕙᒪᑐᖃᒃᑯᑦ ᐃᒃᓯᓐᓇᑯᒋᑐᐃᓐᓇᕈᓐᓃᕐᓗᑎᒃᑯ. ᖁᔭᓐᓇᒦᒃ ᐃᒃᓯᕙᐅᑕᖅ. 
 

ᓂᕈᐊᕐᓂᖅ ᓯᕗᓕᖅᑎᒃᓴᒥᒃ 
 
ᐃᒃᓯᕙᐅᑕᖅ: ᖁᔭᓐᓇᒦᒃ ᒥᔅᑐ ᑕᑉᑐᓇ. ᒫᓐᓇ ᐊᑎᖁᑎᖃᔮᕈᓐᓃᕋᒪ ᐊᐱᕆᒃᑲᓐᓄᕈᒪᔪᓄᑦ ᐊᐱᕆᔪᒪᔪᓄᓪᓗ. 
ᑕᐃᒪᐃᒻᒪᑦ ᓂᕈᐊᕈᓐᓇᖅᓯᒐᑦᑕ ᑖᒃᑯᐊ ᑎᑎᕋᖅᑏᑦ ᓂᕈᐊᕈᑎᓂᑦ ᑐᓐᓂᖅᓴᐃᓂᐊᕐᒪᑕ ᑕᕝᕗᖓ ᓂᕈᐊᕐᕕᖕᒧᑦ 
ᓂᕈᐊᕆᐊᖅᑐᕐᓂᐊᖅᐳᓯ ᓂᑭᑦᑖᕐᓗᓯ. 
 
>>ᓄᖅᑲᖓᑲᐃᓐᓇᖅᑐᑦ 17:02ᒥ ᑲᔪᓯᒃᑲᓂᖅᑐᑎᓪᓗ 17:22ᒥ 
 
ᐃᒃᓯᕙᐅᑕᖅ: ᖁᔭᓐᓇᒦᒃ ᐅᑎᕐᒥᒐᔅᓯ ᑲᑎᒪᔩᑦ ᒪᓕᒐᓕᐅᖅᑏᑦ. ᒫᓐᓇ ᑐᓴᖅᑎᑕᐅᓕᕐᒥᒐᒪ ᑖᓐᓇ 
ᓯᕗᓕᖅᑎᓐᖑᕐᓂᐊᖅᑐᖅ ᐲᑕ ᑕᑉᑐᓇ.  
 
>>ᐸᑦᑕᑐᖅᑐᑦ 
 
(ᑐᓵᔨᑎᒎᓕᖅᑐᖅ) ᐱᖁᔨᕗᖔᓕᐅᕐᓂᐊᖅᐳᒍᑦ ᓯᕗᓪᓕᖅᐹᒥ ᐅᓪᓗᕐᒥ ᑲᑎᒪᕐᔪᐊᓕᖅᐸᑕ ᒪᓕᒐᓕᐅᖅᑏᑦ. 
 
ᒫᓐᓇ ᓯᕗᓕᖅᑎ ᓂᕈᐊᖅᑕᐅᓵᖅᑐᖅ ᓂᓪᓕᑲᐃᓐᓇᖅᑎᓐᓂᐊᓕᕋᒃᑯ.  
 
ᑕᑉᑐᓇ (ᑐᓵᔨᑎᒍᑦ): ᓯᕗᓪᓕᖅᐹᒥ ᖁᔭᓐᓇᒦᕈᒪᔭᕋ ᐊᒻᒪᓗ ᐅᑯᐊ ᒪᓕᒐᓕᐅᖅᑎᐅᖃᑎᒃᑲ 
ᓯᕗᓕᖅᑎᓐᖑᖅᑎᑕᐅᒐᒪ. ᖃᐅᔨᒪᔪᐃᓐᓇᐅᔪᒍᑦ ᐱᔭᕐᓂᖏᑦᑐᐊᓘᓂᐊᖅᑐᖅ ᐊᒻᒪᓗ ᖃᐅᔨᒪᓪᓗᖓ 
ᑕᒫᓃᑦᑐᐃᓐᓇᐅᔪᒍᑦ, ᐃᒃᓯᕙᐅᑖᖅ, ᐊᒃᓱᕈᑦᑎᐊᕐᓗᑕ ᐃᖅᑲᓇᐃᔭᕐᓂᐊᖅᑐᒍᑦ ᓄᓇᕗᒻᒥᐅᑦ 
ᑭᒡᒐᖅᑐᑦᑎᐊᕐᓂᐊᕋᑦᑎᒃᑯᑦ ᓱᓕᑦᑎᐊᕐᓗᑕ ᐊᒃᓱᕉᑎᑦᑎᐊᕐᓗᑕ ᑲᑎᒪᔨᑦᑎᐊᖑᓗᑕ. ᖁᔭᓐᓇᒦᒃ.  

>>ᐸᑦᑕᑐᖅᑐᑦ 
 

ᓂᕈᐊᕋᒃᓴᓐᖑᖅᑎᑦᓯᓂᖅ ᒥᓂᔅᑕᒃᓴᓂᒃ 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᓂᕈᐊᖅᖠᕐᓂᐊᓕᖅᑐᒍᑦ ᓄᓇᕗᒻᒥ ᒥᓂᔅᑕᐃᑦ ᑲᑎᒪᔨᒋᓂᐊᖅᑕᖏᓐᓂ. 
 
ᓯᕗᓪᓕᖅᐹᒥ ᕿᒥᕐᕈᓇᕐᓂᐊᖅᑕᒃᑲ ᓂᕈᐊᒐᒃᓴᓐᖑᖅᑎᑦᑎᓂᐊᖅᑎᓪᓗᑕ ᒥᓂᔅᑕᐃᑦ ᑲᑎᒪᔨᒋᓂᐊᖅᑕᖏᓐᓂᒃ 
ᓄᓇᕗᒻᒧᑦ. 
 
ᒪᓕᒐᓕᐅᖅᑏᑦ ᐊᖏᖅᓯᒪᔪᑦ 8-ᓂᑦ ᓂᕈᐊᕐᓂᐊᕋᑦᑕ ᒥᓂᔅᑕᐅᓂᐊᖅᑐᓂᒃ. 
 
ᓂᕈᐊᒐᒃᓴᐅᑎᑦᑎᓂᖅ ᒪᑐᒃᐸᑦ ᐊᑐᓂ ᓂᕈᐊᒐᒃᓴᐃᑦ 10 ᒥᓂᔅᓯᖃᖅᑎᑕᐅᓂᐊᖅᑐᑦ ᐅᖃᓪᓚᒍᓐᓇᖅᑎᑕᐅᓗᑎᑦ. 
 
ᒪᓕᒐᓕᐅᖅᑎᓕᒫᑦ ᑲᑎᒪᑎᓪᓗᒋᑦ ᐊᖏᖃᑎᒌᓚᐅᕐᒥᔪᑦ ᐊᐱᖅᓱᖅᑕᐅᔾᔮᖏᑦᑐᑦ. 
 
ᐃᖅᑲᐃᑎᒋᐊᒃᑲᓐᓂᖅᐸᒃᑲ ᒪᓕᒐᓕᐅᖅᑏᑦ ᓂᕈᐊᒐᒃᓴᓐᖑᖅᑎᑕᐅᒍᕕᑦ ᑕᕝᕙᖓᔅᓴᐃᓐᓇᖅ ᐊᖏᕆᐊᖃᖅᑐᑎᑦ 
ᐅᕝᕙᓘᓐᓃᑦ ᐋᒡᒑᕐᓗᒍ ᓂᕈᐊᒐᒃᓴᐅᓂᖅᑖᕐᓃᑦ. 
 
ᓇᑎᖅ ᒪᑐᐃᖅᐸᕋ ᓂᕈᐊᒐᒃᓴᓐᖑᖅᑎᑦᑎᓂᖅ ᒪᑐᐃᖅᐸᕋ. ᒥᔅᑕ ᒥᑭᓐᖑᐊᖅ.  
 
ᒥᑭᓐᖑᐊᖅ: ᒪ’ᓇ ᐅᖃᖅᑎᑦᑎᔩ. ᑖᓐᓇ ᓂᕈᐊᕋᒃᓴᓐᖑᖅᑎᑐᐊᕋᒐ ᒥᓂᔅᑕᐃᑦ ᑲᑎᒪᔨᖏᓐᓄᑦ ᑮᑦ ᐲᑕᓴᓐ.  
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᔅᑕ ᑮᑦ ᐲᑕᓴᓐ. ᖁᔭᓐᓇᒦᒃ. ᑮᑦ ᐲᑕᓴᓐ, ᓂᕈᐊᒐᒃᓴᓐᖑᖅᑎᑦᑎᓂᖅ ᐊᖏᖅᐱᐅᒃ?  
 
ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐄ, ᐊᖏᖅᑐᖓ. ᖁᔭᓐᓇᒦᒃ.  
 
ᐃᒃᓯᕙᐅᑕᖅ: ᒥᔅᑕ ᐊᖁᐊᖅ.  
 
ᐊᖁᐊᖅ (ᑐᓵᔨᑎᒍᑦ): ᖁᔭᓐᓇᒦᒃ. ᑖᒻ ᓴᒻᒧᖅᑐᖅ ᓂᕈᐊᒐᒃᓴᓐᖑᖅᑎᑉᐸᕋ.  
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒪᓕᒐᓕᐅᖅᑎ ᑖᒻ ᓴᒻᒧᖅᑐᖅ ᐊᖏᖅᐱᐅᒃ?  
 
ᓴᒻᒧᖅᑐᖅ: ᐊᖏᖅᑐᖓ.  
 
ᐃᒃᓯᕙᐅᑕᖅ: ᒥᔅᑕ ᐃᓄᒃ.  
 
ᐃᓄᒃ: ᖁᔭᓐᓇᒦᒃ, ᐃᒃᓯᕙᐅᑖᖅ. ᓂᕈᐊᒐᒃᓴᓐᖑᖅᑎᑦᑐᒪᔭᕋ ᐃᖃᓗᐃᑦ ᒪᓂᕋᔭᖕᒧᑦ ᒪᓕᒐᓕᐅᖅᑎ ᒫᓂᑲ ᐃᐅᓪ.  
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒪᓕᒐᓕᐅᖅᑎ ᒫᓂᑲ ᐃᐊᓪ, ᓂᕈᐊᒐᒃᓴᓐᖑᖅᑎᑕᐅᓃᑦ ᐊᖏᖅᐱᐅᒃ?  

ᐃᐊᓪ: ᐊᖏᖅᐳᖓ.  
 
ᐃᒃᓯᕙᐅᑕᖅ: ᒥᔅᑕ ᖁᒃᓱᒃ.  
 
ᖁᒃᓱᒃ: ᖁᔭᓐᓇᒦᒃ, ᐃᒃᓯᕙᐅᑖᖅ. ᓂᕈᐊᒐᒃᓐᓴᖑᖅᑎᑦᑐᒪᔭᕋ ᔮᓂ ᒪᐃᒃ ᒪᓕᒐᓕᐅᖅᑎ ᐸᖕᓂᖅᑑᒧᑦ.  
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᔅᑕ ᔮᓂ ᒪᐃᒃ, ᓂᕈᐊᒃᓴᓐᖑᖅᑎᑕᐅᓃᑦ ᐊᖏᖅᐱᐅᒃ?  
 
ᒪᐃᒃ: ᐊᖏᖅᑐᖓ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᒥᔅ ᐊᖕᓇᑲᖅ.  
 
ᐊᖕᓇᑲᖅ (ᑐᓵᔨᑎᒍᑦ): ᓂᕈᐊᒐᒃᓴᓐᖑᖅᑎᑦᑐᒪᔭᕋ ᒥᔅ ᔩᓂ ᐅᒡᔪᖅ.  
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒪᓕᒐᓕᐅᖅᑎ ᒥᔅ ᐅᒡᔪᒃ ᓂᕈᐊᒐᒃᓴᓐᖑᖅᑎᑕᐅᓃᑦ ᐊᖏᖅᐱᐅᒃ?  
 
ᐅᒡᔪᒃ (ᑐᓵᔨᑎᒍᑦ): ᐄ, ᐊᖏᖅᑐᖓ.  
 
ᐃᒃᓯᕙᐅᑕᖅ: ᒥᔅᑕ ᓲᔪᖅ.  
 
ᓲᔪᖅ: ᐱᔪᒪᔭᕋᓕ ᑕᐃᔭᐅᖕᒪᑦ. 
 
>>ᐃᓪᓚᖅᑐᑦ  
 
ᐃᒃᓯᕙᐅᑕᖅ: ᒥᔅᑕ ᕼᐃᒃᔅ. 
 
Hᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᓂᕈᐊᒐᒃᓴᓐᖑᖅᑎᑦᑐᒪᔭᕋ ᒥᔅᑕ ᐹᓪ ᖁᐊᓴ, ᐊᒡᒍᒧᑦ ᒪᓕᒐᓕᐅᖅᑎ.  
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᔅᑕ ᐹᓪ ᖁᐊᓴ, ᓂᕈᐊᒐᒃᓴᓐᖑᖅᑎᑕᐅᓃᑦ ᐊᖏᖅᐱᐅᒃ?  
 
ᖁᐊᓴ: ᐄ, ᐊᖏᖅᑐᖓ. ᖁᔭᓐᓇᒦᒃ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᒥᔅ ᐅᒡᔪᒃ.  
 
ᐅᒡᔪᒃ: ᐊᕐᕕᐊᑦ ᐊᒡᒍᐊᓄᑦ ᑎᑭᕋᕐᔪᐊᓪᓗ ᒪᓕᒐᓕᐅᖅᑎᐊ ᔪᐊᔾ ᖁᒃᓱᒃ ᑕᐃᕙᕋ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ ᒥᔅᑕ ᔪᐊᔾ ᖁᒃᓱᒃ. (ᑐᓵᔨᒃᑯᑦ) ᓂᕈᐊᒐᒃᓴᓐᖑᖅᑎᑕᐅᓃᑦ ᐊᖏᖅᐱᐅᒃ? 

ᖁᒃᓱᒃ: ᐄ, ᐊᖏᖅᐳᖓ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ ᒥᔅᑕ ᒪᑉᓴᓚᒃ. 
 
ᒪᑉᓴᓚᒃ: ᐊᐱᕆᔪᒪᔭᕋ ᒥᔅᑕ ᐅᑲᓕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ ᒥᔅᑕ ᐅᑲᓕᖅ. (ᑐᓵᔨ): ᓂᕈᐊᒐᒃᓴᓐᖑᖅᑎᑕᐅᓂᖅ ᐊᖏᖅᐱᐅᒃ? 
 
ᐅᑲᓕᖅ: ᐄ, ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᒪᒥᐊᓇᖅ. ᒥᔅᑕ ᒥᑭᓐᖑᐊᖅ. 
 
ᒥᑭᓐᖑᐊᖅ (ᑐᓵᔨᒃᑯᑦ): ᖁᔭᓐᓇᒦᒃ ᓂᕈᐊᒐᒃᓴᓐᖑᖅᑎᑦᑐᒪᔭᕋ ᑕᐃᕙᑦ ᔪᐊᓇᓯ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ ᒥᔅᑕ ᑕᐃᕙᑦ ᔪᐊᓇᓯ ᓂᕈᐊᒐᒃᓴᓐᖑᖅᑎᑕᐅᓂᖅ ᐊᖏᖅᐱᐅᒃ? 
 
ᔪᐊᓇᓯ: ᐄ, ᐊᖏᖅᑐᖓ. ᓇᑯᕐᒦᒃ. 
 
ᐃᒃᓯᕙᐅᑕᖅ: ᒥᔅᑕ ᒥᑭᓐᖑᐊᖅ. 
 
ᒥᑭᓐᖑᐊᖅ (ᑐᓵᔨᒃᑯᑦ): ᖁᔭᓐᓇᒦᒃ ᓂᕈᐊᒐᒃᓴᓐᖑᖅᑎᑦᑐᒪᔭᕋ ᒪᓕᒐᓕᐅᖅᑎ ᓇᐅᔮᑦ ᐊᒻᒪᓗ ᓴᓪᓖᑦ ᓯᑏᕝ ᒪᑉᓴᓚᒃ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ ᒥᔅᑕ ᒪᑉᓴᓚᒃ ᓂᕈᐊᒐᒃᓴᓐᖑᖅᑎᑕᐅᓃᑦ ᐊᖏᖅᐱᐅᒃ? 
 
ᒪᑉᓴᓚᒃ: ᐄ, ᐊᖏᖅᐳᖓ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᓂᕈᐊᒐᒃᓴᓐᖑᖅᑎᑦᑎᒃᑲᓐᓂᕈᒪᔪᖃᖅᐸ? ᖁᔭᓐᓇᒦᒃ. ᓂᕈᐊᒐᒃᓴᖅᑕᖃᕈᓐᓃᕐᒪᑦ ᒫᓐᓇ 
ᑖᒃᑯᐊ ᓂᕈᐊᒐᒃᓴᐅᔪᑦ ᐱᔪᒥᓴᐅᑎᒥᓂᒃ ᐅᖃᕈᓐᓇᖅᓯᔪᑦ ᐊᒻᒪᓗ ᑖᒃᑯᐊ ᓂᕈᐊᒐᒃᓴᐅᔪᒪᔪᑦ 10 ᒥᓂᑦ-
ᖃᖅᑎᓐᓂᐊᖅᑕᕗᑦ. ᑖᒃᑯᐊ ᑎᑎᖃᑦ ᒪᓕᒡᓗᒋᑦ ᐱᒋᐊᕐᓂᐊᖅᑐᒍᑦ. 
 
(ᑐᓵᔨᒃᑯᑦ) ᒪᓂᑲ ᐃᐊᓪ, ᑲᔪᓯᒍᓐᓇᖅᓯᔪᑎᑦ ᓂᕈᐊᒐᒃᓴᐅᔾᔪᑎᒋᒍᒪᔭᕐᓄᑦ. 
 
ᐃᐊᓪ: ᓂᑯᕕᓪᓗᖓ? ᖁᔭᓐᓇᒦᒃ ᐃᒃᓯᕙᐅᑕᖅ. ᖁᕕᐊᑉᐳᖓ ᓇᖏᖅᓯᒍᓐᓇᕋᒪ ᒫᓐᓇ ᓂᕈᐊᒐᒃᓴᐅᓗᖓ ᑖᒃᑯᓄᖓ 
ᒪᓕᒐᓕᐅᖅᑎᐅᖃᑎᓐᓄᑦ ᑕᕝᕙᓂ ᐅᓂᒃᑳᕐᓂᐊᕋᒪ ᖃᓄᖅ ᐱᔪᒪᓂᕆᔭᕋᓂᒃ. 
 
ᓯᕗᓪᓕᕐᒥ ᑐᓐᖓᓱᒃᑎᑦᓯᓗᖓ ᒪᓕᒐᓕᐅᖅᑎᓐᖑᕋᑖᖅᑐᓂᒃ ᐅᑎᖅᑐᓂᒃᓗ ᐊᒻᒪᓗᑦᑕᐅᖅ ᓯᕗᓕᖅᑎᓐᖑᕋᑖᖅᑐᒥᒃ 
ᐃᖅᑲᓇᐃᔭᖃᑎᖃᑦᓯᐊᓛᕈᒪᓪᓗᖓ ᓯᕗᓂᒃᓴᑦᑎᓐᓂ. ᑖᒃᑯᐊᓗ ᑭᒡᒐᖅᑐᖅᑎᒋᔭᒃᑲ ᒪᓂᕋᔭᓐᓄᑦ ᖁᔭᓐᓇᒦᖅᑐᒋᑦ 
ᑕᐃᒫᒃ ᐃᑉᐱᓐᓇᕐᒪᑕ ᓂᕈᐊᖅᑕᐅᓯᒪᓕᕐᓗᓂ ᑭᒡᒐᖅᑐᕐᓂᐊᓕᕋᒃᑭᑦ. 
 
ᖃᐅᔨᒪᔪᓯ ᑕᕝᕙᓂ ᐱᖓᔪᒋᔭᖓᓂᒃ ᒐᕙᒪᓐᖑᑎᓪᓗᑕ ᒥᓂᔅᑑᖃᑕᐅᖃᑦᑕᓚᐅᕋᒪ ᐅᓄᖅᑐᓄᑦ  



ᐅᓪᓗᑐᐃᓪᓇᖅ, ᓄᕕᐱᕆ 15, 2013 ᓄᓇᕗᒻᒥ ᓯᕗᓕᖅᑏᑦ ᑲᑎᒪᓂᖓ  
 

 

68 

ᐃᖅᑲᓇᐃᔭᖅᑐᓕᕆᔨᒃᑯᓐᓄᑦ, ᐃᓄᓕᕆᔨᒃᑯᓐᓄᑦ, ᐊᖏᕐᕋᖃᓐᖏᑦᑐᓕᕆᔨᒃᑯᓐᓄᑦ, ᖃᐅᒻᒪᖅᑯᑎᓕᕆᔨᒃᑯᓐᓄᑦ 
ᐊᒻᒪᓗ ᐊᕐᓇᓄᑦ ᐊᒻᒪᑕᐅᖅ ᑕᐃᒪ ᐃᓕᓐᓇᓚᐅᕐᒥᒻᒪᑦ ᑕᒪᒃᑯᐊ ᐃᖅᑲᓇᐃᔭᖅᑎᖏᑦ ᒐᕙᒪᒃᑯᑦ ᐊᑦᓱᕈᕐᓂᕆᔭᖏᑦ 
ᐱᓕᕆᐊᕆᔭᒥᓐᓂᒃ ᑕᑯᓐᓈᕐᓇᖃᑦᑕᓚᐅᕐᒪᑕ ᐃᑲᔪᒃᑲᓐᓂᕈᒪᓪᓗᒋᓪᓗ ᑕᒪᒃᑯᐊ ᑲᔪᓯᓂᕆᔪᒪᑦᓯᐊᖅᑕᖏᑦ 
ᐱᔾᔪᑎᒋᓗᒋᑦ ᓄᓇᕗᒥᐅᓕᒫᒥ ᐃᓅᓯᖃᑦᑎᐊᒃᑲᓂᕆᔭᕗᑦ ᐱᓕᕆᐊᕆᔪᒪᒐᑦᑎᒍᑦ. 
 
ᑕᑯᖃᑦᑕᓚᐅᖅᑐᖓᑦᑕᐅᖅ ᐊᑦᓱᕈᕆᔭᐅᔪᓂᒃ ᑕᒫᓂ ᓄᓇᕗᒻᒥ, ᑭᓯᐊᓂ ᐊᑕᐅᓯᕐᒥᒃ 
ᐱᔭᕇᖅᓯᓪᓗᑕᐅᒍᓐᓇᓐᖏᓇᑦᑕ. (ᑐᓵᔨᑎᒍᑦ) ᐃᒃᓯᕙᐅᑕᖅ, ᑖᒃᑯᐊᑦᑕᐅᖅ ᑕᑯᓚᐅᕋᒃᑭᑦ ᐊᒃᓱᕈᕐᓇᖅᑐᑦ 
ᐊᕕᒃᑐᖅᓯᓂᑦᑎᓐᓂᑦ ᐊᑕᐅᓯᕐᒥᒃ ᐋᖅᑭᒍᑎᒃᓴᖅᑕᖃᓐᖏᒻᒪᑦ ᑕᒪᒃᑯᓄᖓ ᐊᑲᐅᓐᖏᓕᐅᕈᑎᒋᔭᑦᑎᓐᓄᑦ 
ᐅᓐᓄᐊᖏᓐᓇᖅ ᐋᖅᑭᔾᔮᖏᒻᒪᑕ. 
 
ᑖᓐᓇ ᑭᖑᓪᓕᖅᐹᖅ ᐅᖃᐅᓯᕆᒍᒪᔭᕋ ᓂᕈᐊᖅᑕᐅᓐᓂᕈᒪ ᒥᓂᔅᑕᐅᓂᕐᒧᑦ ᑕᕝᕙᓂ ᒪᓕᒐᓕᐅᕐᕕᖕᒥ 
ᓇᖕᒥᓂᖃᖅᓱᖓ ᐊᕐᕌᒍᐃᑦ ᖃᑦᓯᐅᓕᖅᑐᑦ ᐃᓕᒋᐊᖃᓚᐅᖅᓯᒪᒐᒪ ᑭᓱᑦ ᓯᕗᓪᓕᐅᑎᒋᐊᖃᕐᒪᖔᒃᑭᑦ 
ᓯᕗᒧᐊᑦᑎᐊᕐᓂᐊᕈᒃᑯ. ᑕᐃᒪᓐᓇᒃ ᓇᖕᒥᓂᖃᖅᑐᑎᑐᑦ ᐊᐅᓚᒋᐊᖃᕐᒪᑕ ᑕᒪᒃᑯᐊ ᑕᐃᒫᒃ ᓇᖕᒥᓂᖃᑦᑎᐊᕐᓂᐊᕈᕕᑦ 
ᐋᖅᑭᒃᓯᒪᑦᑎᐊᕆᐊᖃᕐᒪᑕ. 
 
ᐱᕙᓪᓕᐊᔪᓕᕆᔨᒃᑯᑎᒍᑦ ᐱᓕᕆᖃᑎᒌᓚᐅᕋᑦᑕ ᑕᒪᒃᑯᓄᖓ ᐸᕐᓇᐅᑕᐅᓯᒪᓂᐊᖅᑐᓂᒃ ᐱᕙᓪᓕᐊᓂᕐᒧᑦ ᓄᓇᕗᒥ: 
ᑕᐅᑐᒐᖃᕐᓂᖅ, ᐸᕐᓇᐃᓂᖅ ᑕᒪᓐᓇ ᑭᖑᓪᓖᑦ ᒐᕙᒪᐃᑦ ᑕᐃᒪᓐᓇᐃᒋᐊᖃᕐᓂᐊᕐᒪᑦ ᐊᒻᒪᑦᑕᐅᖅ 
ᑐᑭᓯᐅᒪᑦᑎᐊᕐᓗᑎᒃ ᑖᒃᑯᐊ ᒐᕙᒪᐃᑦ. ᐃᒥᒃᑯᑦ ᐃᓄᑑᔾᔨᓗᓂ ᑭᓱᒥᒃ ᐋᖅᑭᒃᓯᒍᓐᓇᓐᖏᒻᒪᑦ 
ᐃᑲᔪᖅᑎᖃᕆᐊᖃᕐᓂᐊᕋᑦᑕ ᐱᓕᕆᖃᑎᒌᓪᓗᑕᓗ. 
 
(ᑐᓵᔨᑎᒎᕈᓐᓃᖅᑐᖅ) ᐊᒻᒪᓗᑦᑕᐅᖅ ᑭᖑᓪᓕᕐᒥ ᓂᕈᐊᒐᑦᓴᐅᓪᓗᖓ ᐅᖃᖃᑦᑕᓚᐅᕋᒪ ᓯᕗᓕᖅᑎᐅᓂᕐᒥᒃ 
ᓂᕈᐊᖅᑐᖃᕆᐊᖃᕐᓂᕋᐃᓪᓗᖓ. ᑖᒃᑯᐊ ᓂᕈᐊᖅᑕᐅᔪᒪᔾᔪᑎᒋᔭᒃᑲ ᑲᔪᓯᑎᓐᓂᐊᕋᒃᑭᑦ ᓯᕗᓕᖅᑎᐅᖃᑕᐅᔪᒪᓂᕋ 
ᑕᕝᕙᓂ ᒐᕙᒪᐅᓗᑕ ᐊᐅᓚᑦᑎᑦᑎᐊᓕᕈᑦᑕ. ᑕᒪᒃᑯᐊ ᓯᕗᓕᖅᑎᕆᓂᐅᔪᖅ ᐊᑑᑎᖃᓚᖓᒻᒪᑦ 
ᓯᕗᒧᐊᕋᓱᐊᕈᒪᓂᐊᕐᓂᑎᓐᓂᒃ, ᒥᓂᔅᑕᐅᔪᓪᓗ ᐊᐅᓚᑦᓯᔨᐅᔪᐃᑦ ᒐᕙᒪᒃᑯᓐᓂ ᐊᒻᒪᓗᑦᑕᐅᖅ 
ᒪᓕᒐᓕᐅᖅᑎᐅᖃᑎᐅᔪᒍᑦ. ᑕᒪᓐᓇᑕᐅᖅ ᑕᑎᒋᔭᐅᔪᓐᓇᕐᓂᖅ ᐊᔪᓐᖏᓐᓂᐅᕐᒥᔪᖅ ᑖᓐᓇ ᐱᓕᕆᐊᕆᓂᐊᕆᓪᓗᒍ 
ᐃᓕᑦᓯᓐᓄᑦ ᑕᐃᒫᒃ ᐃᑉᐱᒋᔭᐅᓂᕆᔪᒪᓂᐊᕋᒃᑯ ᐊᒻᒪ ᑲᔪᓯᑎᑦᑎᐊᕐᓂᐊᕆᓪᓗᒍ ᓱᓕ ᑭᒡᒐᖅᑐᐃᓂᐊᕐᓂᕆᓚᖓᔭᕋ 
ᐃᖃᓗᐃᑦ ᒪᓂᕋᔭᕐᒥᐅᑕᓄᑦ. 
 
ᑖᒃᑯᐊᓗ ᐅᖃᖃᑦᑕᕋᓗᐊᖅᑐᖓ ᓯᕗᓕᖅᑎᐅᓕᖃᑖᖅᑐᖅ ᐊᒻᒪᓗᑦᑕᐅᖅ ᓂᕈᐊᖅᑕᐅᓚᖓᔪᐃᑦ 
ᐊᐅᓚᑦᓯᔨᐅᖃᑕᐅᓂᐊᖅᑐᐃᑦ ᐃᖅᑲᓇᐃᔭᖃᑎᒋᑦᓯᐊᕈᒪᓂᐊᖅᑕᒃᑲ ᓄᓇᕗᒻᒥᐅᓕᒫᑦ ᐱᔾᔪᑎᒋᓪᓗᒋᑦ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ ᒥᔅ ᐃᐊᓪ. (ᑐᓵᔨᑎᒍᑦ) ᒪᓕᒐᓕᐅᖅᑎ ᑕᐃᕕᑎ ᔪᐊᓇᓯ, ᑲᔪᓯᒍᓐᓇᖅᓯᕗᑎᑦ. 
 
ᔪᐊᓇᓯ: ᓇᑯᕐᒦᒃ ᐃᑦᓯᕙᐅᑕᖅ, ᐅᖃᖅᑎ. ᓯᕗᓪᓕᕐᒥ ᖁᔭᓕᔪᒪᔭᒃᑲ ᐃᓚᒃᑲ ᐊᓈᓇᒃᑯᒃᑲ ᐊᑖᑕᒃᑯᒃᑲ ᖃᑕᓐᖑᑎᒃᑲ 
ᑕᕝᕗᖓ ᑕᐃᒃᑰᓚᐅᓐᖏᑉᐸᑕ ᑕᒫᓃᒐᔭᓐᖏᓐᓇᒪ ᐊᒻᒪ ᐃᓕᓴᕆᓪᓗᒋᑦ ᐃᓄᓐᖑᖅᓴᐃᓯᒪᒻᒪᑕ ᐅᕙᓐᓂᒃ. 
 
ᑖᒃᑯᐊᓗ ᓄᓇᖅᑲᑎᒌᓐᓂᖅ ᓄᓇᓕᕋᓛᒥ ᐱᕈᖅᓴᕐᓂᑰᓯᒪᓪᓗᓂ ᐃᓚᒋᔭᐅᑦᓱᓂ ᓄᓇᓕᒧᑦ ᖃᐅᔨᒪᒐᒃᑯ ᑭᓐᖓᕐᓂ 
ᐱᕈᖅᓴᓯᒪᓪᓗᖓ ᑭᓐᖓᕐᒥᐅᑕᐃᓪᓗ ᖁᔭᒋᖃᑦᑕᖅᓱᒋᑦ ᑖᑦᓱᒧᖓ ᑭᓐᖓᕐᒥᐅᑦ ᐅᐱᒋᓇᖅᑐᐊᓘᓱᖑᒻᒪᑦ ᐊᓪᓛᑦ 
ᐃᓐᖏᐅᓯᓕᐅᕈᓐᓇᒻᒪᕆᑦᓱᑎᓘᓐᓃᑦ ᖃᓄᕈᓘᔭᖅ ᓴᓇᓐᖑᐊᕐᓂᒃᑯᓘᓐᓃᑦ ᑖᒃᑯᐊ ᐅᐱᒋᓇᕈᑎᒋᓲᕆᒻᒪᒋᑦ ᐊᒻᒪ 
ᑕᐃᒪᐃᑦᑐᐃᓐᓇᐅᒋᓪᓗᓯᓗ ᖃᐅᔨᒪᓪᓗᖓ ᓇᒥᒥᐅᑕᐅᓂᕗᑦ ᐆᒻᒪᑎᓐᓄᑦ ᐊᒃᑐᐊᖓᒻᒪᑦ. ᑖᓐᓇ ᖁᔭᓕᒍᑎᒋᕙᕋ 
ᐊᒻᒪ ᑭᒡᒐᖅᑐᐃᓐᓇᕋᒪ ᑭᒻᒥᕈᕐᒥ ᑭᓐᖓᕐᒥᐅᓂᓪᓗ ᖃᐅᔨᒪᑦᓯᐊᖅᓱᖓ ᐊᑦᓱᕉᑎᒋᓂᐊᖅᑕᕋ. 
 
ᑖᓐᓇ ᐊᒻᒪᐃᓛᒃ ᓱᓕ ᒪᑭᑕᕗᖓ ᓄᓕᐊᕋ ᐊᐃᑉᐸᕆᒐᒃᑯ ᑕᒪᐅᖓᓗ ᓂᕈᐊᖅᑕᐅᒐᓱᐊᓕᕋᒪ ᐊᖏᓚᐅᕐᒥᖕᒪᑦᑕᐅᖅ 
ᖁᔭᒋᓪᓗᒍᓗ ᐊᖏᖅᓯᒪᓂᖓᓄᑦ ᐊᒻᒪᓗ ᐱᕕᒡᔪᐊᖑᑎᒐᒃᑯ ᑖᒃᑯᐊ ᐃᓚᒌᓐᓂᖅ ᕿᑐᕐᖓᒃᑲ ᐊᒻᒪ 
ᑭᖑᕚᕆᓂᐊᖅᑕᒃᑲ ᐃᓱᒪᒋᑦᓱᒋᑦ. 

ᑖᒃᑯᐊ ᑕᐃᒪᐃᒻᒪᑦ ᐃᑲᔪᕈᒪᓂᕋ ᒪᓕᑦᓱᒍ ᓂᕈᐊᖅᑕᐅᒐᓱᐊᓕᓚᐅᕋᒪ ᕿᑭᖅᑖᓗᑉ ᓂᒋᐊᓄᑦ ᐊᒻᒪᓗ ᖃᐅᔨᒪᓪᓗᖓ 
ᑭᓇᑐᐃᓐᓇᕐᒥ ᐱᓕᕆᖃᑎᖃᑦᓯᐊᕈᓐᓇᕋᒪ ᐊᒻᒪᓗ ᑕᕝᕙᓂ ᐱᓕᕆᖃᑎᒋᑦᓯᐊᕈᒪᓂᐊᕐᒥᔭᑦᓯ ᓇᓕᐊᒍᑐᐃᓐᓈᕈᒪ 
ᓂᕈᐊᖅᑕᐅᖏᒃᑲᓗᐊᕈᒪᓘᓐᓃᑦ ᓂᕈᐊᖅᑕᐅᒍᒪᓘᓐᓃᑦ ᑕᕝᕗᖓ ᒥᓂᔅᑕᒧᑦ.  
 
ᐊᒻᒪᐃᓛᒃ ᐃᓕᓴᖅᓯᒍᒪᖃᑦᑕᕆᓪᓗᖓᓗ ᐅᐱᒍᓱᑦᓯᐊᖅᓱᖓᓗ ᑕᕝᕙᓃᖃᑎᒋᔪᓐᓇᕋᒃᑭᑦ ᑖᒃᑯᐊ ᒥᔅᑕ ᖁᐊᓴ ᐊᒻᒪᓗ 
ᒥᔅᑕ ᐅᑲᓕᖅ ᐊᓯᖏᓪᓗ. ᑖᒃᑯᐊ ᓴᓇᓯᒪᖕᒪᑕ ᓄᓇᕗᒥ ᑕᐃᑦᓱᒪᓂᓂ ᑲᓇᑕ ᐊᓪᓛᑦ ᐱᑕᖃᓚᐅᖅᑎᓐᓇᒍ 
ᓄᓇᕗᖃᐃᓐᓇᕋᓗᐊᕋᑦᑕ ᑭᓯᐊᓂ ᑲᓇᑕᓕᕋᑦᑕ ᐊᒻᒪᓗ ᐃᓕᓴᕆᔭᐅᓯᒪᔪᒥ ᓄᓇᕗᖃᓕᕐᒥᔪᒍᑦ. ᑖᓐᓇᓗ 
ᐃᓪᓗᑖᕆᓯᒪᓪᓗᑎᒍᑦ ᐱᓐᖑᖅᓯᒪᓕᕐᒪᑦ ᒫᓐᓇ ᐊᑦᓱᕉᑎᒋᔭᐅᓚᐅᖅᓯᒪᓪᓗᓂ ᑕᐃᑦᓱᒪᓂᐊᓗᒃ ᓄᓇᑖᕈᑏᑦ 
ᑐᑭᓯᕙᓪᓕᐊᓯᒪᒐᒃᑯᑦ. 
 
ᑖᓐᓇ ᐃᓕᓐᓂᐊᕐᓂᒃᑯᑦ ᐃᓕᓐᓂᐊᕆᐊᖅᓯᒪᓚᐅᖅᓯᒪᒐᒪ ᓄᓇᕗᑦ ᓯᕗᓂᒃᓴᕗᒻᒥᑦ ᐋᑐᐊᒥ 
ᓯᕗᓪᓕᖅᐹᖑᖃᑕᐅᓪᓗᖓᓗ. ᑕᐃᒃᑯᐊ ᑖᓐᓇ ᒪᕐᕉᓐᓄᑦ ᐊᕐᕌᒎᓐᓄᑦ ᐊᐅᓚᓂᖃᓲᖑᓕᕐᒪᑦ 
ᓯᕗᓪᓕᖅᐸᐅᖃᑕᐅᓚᐅᖅᓯᒪᓪᓗᖓ ᐊᐃᑉᐸᖓᓂ ᑐᖏᓕᖓᓂ ᐃᓕᓐᓂᐊᕆᐊᒃᑲᓐᓂᖅᑎᑕᐅᓪᓗᑕ ᓄᓇᕗᑦ 
ᓯᕗᓂᒃᓴᕗᒻᒧᑦ ᑖᒃᑯᐊᓗ ᖁᔭᒋᑦᓯᐊᖅᓱᒋᑦ ᐊᑑᑎᖃᑦᓯᐊᕐᒪᑕ ᒫᓐᓇᒧᑦ ᐅᕙᓐᓂᑦ. 
 
ᐊᒻᒪᐃᓛᒃ, ᓱᓕ ᐊᓯᖏᓗ ᐊᑐᖅᓯᒪᔭᒃᑲᓂ ᐃᖅᑲᓇᐃᔮᕆᓯᒪᔭᒃᑲ ᐅᖃᐅᓯᕆᐊᕐᔪᒡᓗᒋᑦ ᐃᓄᐃᑦ ᑕᐱᕇᑦ ᑲᓇᑕᒥ 
ᐊᑐᕚᒥ ᐃᖅᑲᓇᐃᔭᖃᑦᑕᓚᐅᖅᓯᒪᓪᓗᖓ ᑭᖑᓂᐊᒍᓪᓗ ᓄᓇᕗᑦ ᒐᕙᒪᒃᑯᖏᓐᓄᑦ ᒪᕐᕉᓐᓄᑦ ᐊᔾᔨᒌᖏᑦᑐᓂ 
ᐱᓕᕆᕕᓐᓂ ᐱᓕᕆᖃᑦᑕᖅᓯᒪᓪᓗᖓ ᐊᒻᒪᓗ ᑭᖑᓪᓕᕐᒥ ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒋᖏᒃᑯᓐᓄᑦ. ᑖᒃᑯᐊ 
ᐃᓄᓐᓄᑦ ᑐᕌᖓᔪᐃᓐᓇᐃᑦ ᓄᓇᕗᒻᒥᐅᑕᓄᑦ ᐱᓗᐊᖅᑐᒥᑦ ᐊᑦᓱᕉᑎᒋᖃᑦᑕᖅᓯᒪᓪᓗᒋᑦ 
ᐃᖅᑲᓇᐃᔮᕆᖃᑦᑕᖅᓯᒪᓪᓗᒋᑦ ᓱᓕᖏᓛᒃ ᐊᑦᓱᕉᑎᒋᓂᐊᕐᒥᒐᒃᑯ ᖃᐅᔨᒪᖁᔨᓪᓗᖓ. 
 
ᑖᒃᑯᐊᖏᓛᒃ ᖃᓪᓗᓇᐅᔭᕐᓗᖓᖃᐃ. (ᑐᓵᔨᒃᑯᑦ) ᑕᒪᒃᑯᐊ ᐋᖅᑭᒃᓯᒪᔾᔪᑕᐅᔪᑦ ᐋᖅᑭᒃᓯᓯᒪᑦᑎᐊᕆᐊᖃᕐᓂᐊᖅᑐᒍᑦ 
ᑕᒪᒃᑯᐊ ᐃᑲᔫᑕᐅᔪᑦ ᐱᓕᕆᐊᓪᓗ ᑐᕌᖅᓯᒪᑦᓯᐊᕆᐊᓖᑦ ᓄᓇᕗᒥᐅᓄᑦ ᐃᑲᔫᑎᖁᓪᓗᒋᑦ ᐃᓚᒌᓄᑦ ᐊᖑᑏᑦ 
ᐊᑐᓃᖅᑐᓄᓪᓗ. ᑕᐃᒪ ᓂᕈᐊᖅᑕᐅᒍᒪᒐᓱᐊᖅᑐᖓ ᑕᐃᒪ ᐃᑲᔪᖃᑕᐅᒍᒪᓪᓗᖓ. ᑕᐃᒪᓐᓇ ᐃᓱᒪᒻᒥᒐᒪ ᑖᒃᑯᓂᖓ 
ᒥᓂᔅᑕᑯᓐᓃᓪᓗᖓ ᐃᑲᔫᑎᒍᓐᓇᕐᓂᕋᓂ. 
 
ᑕᐃᒪᐃᒻᒪᑦ ᖁᔭᓐᓇᒦᖅᐳᖓ ᐅᑕᖅᑭᒍᓐᓇᑦᑎᐊᕋᑖᕋᔅᓯ ᐊᒻᒪᓗ ᖁᕕᐊᓱᑦᑎᐊᖅᑐᖓ ᐅᐱᒍᓱᑦᑎᐊᖅᑐᖓᓗ 
ᑕᒫᓃᒋᐊᒃᓴᖅ ᐊᒻᒪᓗ ᓲᕐᓗ ᑕᑕᒥᓐᓇᕈᔪᒻᒪᕆᒃᑐᖅ. ᖁᔭᓐᓇᒦᒃ.  
 
ᐃᒃᓯᕙᐅᑕᖅ: ᒥᔅᑕ ᖁᒃᓱᒃ.  
 
ᖁᒃᓱᒃ: ᖁᔭᓐᓇᒦᒃ, ᐃᒃᓯᕙᐅᑖᖅ. ᓯᕗᓪᓕᖅᐹᒥ ᑕᐃᒃᑯᐊ ᐃᓚᒃᑲ ᓄᓇᒥ ᐊᕐᕕᐊᒥ ᐊᒻᒪᓗ ᑎᑭᕋᕐᔪᐊᒥ 
ᖁᔭᓐᓇᒦᖅᐸᒃᑲ ᑕᕝᕗᖓ ᓂᕈᐊᒐᒃᓴᐅᑎᓪᓗᖓ ᓂᕈᐊᒐᒃᓴᐅᑎᑕᐅᓚᐅᖅᓯᒪᒐᒪ ᐊᒻᒪᓗ ᐅᒃᐱᕆᔭᐅ’ᓗᑕ 
ᐃᓕᔭᐅᓚᐅᕋᒪ ᐃᓕᒻᒪᓂᓕᒫᕋᑉᑕᐅᖅ ᐊᑐᕐᓗᒍ ᑖᒃᑯᐊ ᓄᓇᓕᑦ ᕿᑉᒐᑐᖅᑲᒃᑲ ᐱᓕᕆᓂᐊᕐᒥᔪᖓ 
ᒪᓕᒐᓕᐅᖅᑎᑐᐃᓐᓇᐅᓂᕋ ᐊᑐᕐᓗᒍ. ᑭᓯᐊᓂ ᖃᐅᔨᓚᐅᓐᖏᓂᓐᓄᑦᑕᐅᖅ ᑖᓐᓇ ᓇᑦᓯᓕᐅᑉ ᓇᑦᓯᓕᖕᒥᐅᑦ 
ᒪᓕᒐᓕᐅᖅᑎᖓ ᔩᓂ ᐅᒡᔪᖅ ᐅᕙᒻᓂᒃ ᑎᒃᑯᐊᖅᓯᔪᒪᓂᖓ ᖁᔭᓐᓇᒦᕆᕙᕋ ᒥᓂᔅᑕ ᐃᓂᖓᓄᑦ ᐆᒃᑐᕈᐊᕐᒪᖔᕐᒪ 
ᐊᐱᕆᓂᖓᓄᑦ ᐊᖏᑦᓯᐊᖅᖢᒍᓗ ᐱᒐᒪ.  
 
ᐅᖃᓕᒫᕐᓂᐊᕋᒪ ᖃᑉᓗᓈᑎᑐᑦ ᑖᒻᓇ ᐅᓪᓗᒥ ᐋᖅᑭᒃᓱᓚᐅᒐᕋ ᐅᖃᖅᓯᒪᔪᒥᒃ ᓇᓗᓇᐃᖅᑐᐃᓚᐅᕋᒪ 
(ᑐᓵᔨᑎᒎᓕᖅᑐᖅ) ᑕᐃᒪᓐᖓᓂ ᓂᕈᐊᒐᒃᓴᓂ ᐊᒥᓱᑦ ᐃᓄᐃᑦ ᐊᐱᖅᓱᖃᑦᑕᖅᓯᒪᖕᒪᑕ (ᑐᓵᔨᒃᑰᕈᓐᓃᖅᑐᖅ) 
ᐃᑲᔪᖅᑐᐃᓯᐊᖅᑐᑎᓪᓗ ᐅᕙᓐᓂᒃ. (ᑐᓵᔨᑎᒍᑦ) ᓄᓇᓕᓐᓂ ᐃᑲᔪᖅᑐᖅᑕᐅᔪᖓ. 
 
ᐄ, ᑕᐃᒪᓐᓇ ᖃᐅᔨᒪᓱᕆᒐᒪ ᑕᐃᒪᓐᓇ ᒥᓂᔅᑕᐅᖃᑕᐅᓂᐊᕐᓗᖓ. ᐊᒥᓲᓪᓗᓯ ᐊᕐᕕᐊᒥᐅᑕᐅᒐᒪ ᑖᓐᓇ 
ᐱᖓᔪᒋᔭᐅᓪᓗᓂ ᐊᖏᓂᖅᐹᖑᖃᑕᐅᔪᖅ ᓄᓇᓕᐅᓪᓗᓂ ᓄᓇᕗᒻᒥ. ᐊᒥᓱᓂᒃ ᐃᓗᐊᓐᖏᔾᔪᑎᖃᕋᑦᑕ 
ᓄᓇᓕᑦᑎᓐᓂ ᐃᓕᔅᓯᑎᑎᑐᑦ. ᑖᒃᑯᐊ ᐊᒥᓲᑎᓪᓗᒋᑦ ᐅᕕᒃᑲᐃᑦ ᐃᓄᒋᐊᑦᑐᓪᓗ ᐃᒡᓗᐃᑦ ᓄᓇᓖᓪᓗ 
ᓱᓇᒃᑯᑖᖃᖏᓗᐊᕐᓂᖏᑦ ᐃᖅᑲᓇᐃᔭᓐᖏᓗᐊᕐᓂᖏᓪᓗ ᐅᕕᒃᑲᖁᑎᕗᑦ. 



ᐅᓪᓗᑐᐃᓪᓇᖅ, ᓄᕕᐱᕆ 15, 2013 ᓄᓇᕗᒻᒥ ᓯᕗᓕᖅᑏᑦ ᑲᑎᒪᓂᖓ  

ᓄᓇᕗᓕᒫᒥ ᐊᐱᖅᓱᕐᒪᑕ ᓄᓇᕗᑦ ᒐᕙᒪᖏᑦ ᑭᐅᖃᑦᑕᕐᓂᖅᓴᐅᖃᑦᑕᖁᓪᓗᒋᑦ ᐃᒪᓐᓇ ᑭᓐᖔᒪᒋᔭᑦᑎᓐᓄᑦ. 
ᓄᓇᕗᒻᒥᐅᑦ ᒐᕙᒪᒃᑯᓐᓂᑦ ᐱᓕᕆᐊᖃᖁᔨᒐᓗᐊᕐᒪᑕ ᐃᒡᓗᑭᒃᓴᓗᐊᕐᓂᕐᒥᒃ ᐃᖅᑲᓇᔭᕐᓂᓪᓗ ᐊᒻᒪᓗ 
ᐱᖁᑎᕐᔪᐊᖑᒋᐊᖃᕐᓂᐊᖅᑐᓂᒃ ᐃᒪᓐᓇ ᓄᓇᓕᖃᑦᑎᐊᖁᓪᓗᑕ. ᑖᒃᑯᐊ ᒥᓂᔅᑕᐃᑦ ᐊᒻᒪᓗ ᓯᕗᓕᖅᑏᑦ ᑖᒃᑯᐊ 
ᑎᓕᐅᕆᒋᐊᖃᕐᓂᐊᖅᑐᑦ ᒐᕙᒪᒃᑯᓐᓂ ᐊᑐᐊᒐᓕᐅᖅᑎᓂᒃ ᐱᓕᕆᐊᐸᓪᓕᐊᖁᓪᓗᒋᑦ ᓯᕗᓪᓕᐅᑎᓯᒪᔭᑦᑎᓐᓂ.  
(ᑐᓵᔨᑎᒎᕈᓐᓃᖅᑐᖅ) ᓄᓇᕗᓕᒫᒧᑦ ᑭᒡᒐᖅᑐᐃᔭᕆᐊᖃᕐᒪᑦ ᑕᒪᓐᓇ ᐊᑐᕐᓂᐊᖅᐸᕋ ᓂᕈᐊᖅᑕᐅᓇᔭᕈᒪ ᒥᓂᔅᑕᒧᑦ 
ᓄᓇᕗᓕᒫᖅ ᑭᒡᒐᖅᑐᕆᐊᖃᕋᒃᑭᑦ. 
 
(ᑐᓵᔨᑎᒎᓕᖅᑐᖅ) ᐱᓕᕆᖃᑦᑕᖅᓯᒪᖕᒥᔪᖓ ᑕᒪᒃᑯᓇᓂ ᑕᒫᓂ ᑕᖅᑳᓂ ᐊᒻᒪᓗ ᓇᖕᒥᓂᖃᕐᓂᕐᒥᒃ 
ᐃᒃᓯᕙᐅᑕᕆᔭᐅᓯᒪᓪᓗᖓᓗ ᓴᒃᑯᑦ ᕿᑐᕐᖏᐅᕐᓂᕐᒧᑦ ᑯᐊᐳᕇᓴᒃᑯᓐᓄᑦ, ᐃᒃᓯᕙᐅᑕᕆᔭᐅᓯᒪᓪᓗᖓᓗ ᑭᕙᓪᓕᕐᒥᒃ 
ᓇᖕᒥᓂᖃᕐᓂᕐᒧᑦ ᐱᕙᓪᓕᐊᑎᑦᑎᔨᒃᑯᖏᓐᓄᑦ. (ᑐᓵᔨᑎᒎᕈᓐᓃᖅᑐᖅ) ᑕᒪᐅᖓ ᑎᑎᕋᕐᕖᑦ ᓄᓇᕗᑦ ᐃᓗᐊᓄᑦ 
ᐊᒃᓱᕈᖅᖢᖓ ᓄᓇᑦᓯᐊᕐᒥ ᓄᓇᕗᑦ ᐃᓗᐊᓄᑦ ᐃᑎᖅᑎᖃᑕᐅᓂᓗᓚᐅᖅᓯᒪᒐᒃᑭᑦ ᑕᒪᓐᓇ ᐱᓕᕆᐊᒃᓴᓂᑦ 
ᐃᑲᔪᖅᐹᓪᓕᕈᑕᐅᓚᐅᖅᑐᖅ ᓄᓇᕗᑦ ᐃᓗᐊᓂ.  
 
(ᑐᓵᔨᑎᒎᓕᖅᑐᖅ) ᑕᐃᒪᓐᖓᓂᑦ ᓄᓇᕗᑦ ᓴᖅᑭᑎᑕᐅᓚᐅᕐᒪᑦ ᐱᐅᔪᓂᒃ ᓴᖅᑭᑦᑐᖃᖅᓯᒪᓕᕐᒪᑦ ᑕᒫᓂ ᓄᓇᕗᒻᒥ 
ᑭᓯᐊᓂ ᓯᕗᒻᒧᐊᖏᓐᓇᕆᐊᖃᕋᑦᑕ ᐅᖃᐅᓯᕆᓗᒋᑦ ᑭᓐᖔᒪᒋᔭᐅᔪᑦ ᐃᒡᓗᖃᕆᐊᖃᕐᓂᖅ ᐱᖁᑎᕐᔪᐊᖃᕆᐊᖃᕐᓂᖅ 
ᐃᓕᓐᓂᐊᖅᑐᓕᕆᓂᖅ ᐋᓐᓂᐊᖅᑐᓕᕆᓂᕐᓗ ᓄᓇᓕᑦᑎᓐᓂ. ᐃᑲᔪᕈᒪᑦᑎᐊᕐᓂᐊᖅᐳᖓ ᑕᒪᒃᑯᓄᖓ 
ᓂᕈᐊᖅᑕᐅᓐᓂᕈᒪ ᒥᓂᔅᑕᒃᑯᓐᓄᑦ ᐊᒻᒪᓗ ᖁᕕᐊᒋᓪᓗᒍ ᑖᒃᑯᓄᖓ ᑭᒡᒐᖅᑐᕐᓗᒋᑦ ᓄᓇᕗᒻᒥᐅᑦ. ᖁᔭᓐᓇᒦᒃ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᒥᔅᑕ ᓯᑏᕝ ᒪᑉᓴᓚᒃ.  
 
ᒪᑉᓴᓚᒃ: ᖁᔭᓐᓇᒦᒃ, ᐃᒃᓯᕙᐅᑖᖅ. ᓯᕗᓪᓕᕐᒥ ᖁᔭᓐᓇᒦᕈᒪᔪᖓ ᓄᓕᐊᒻᓂᒃ ᐃᑲᔪᖅᑎᒌᓐᓇᕋᒃᑯ 
ᑕᐃᒪᓐᖓᓂᓗᒃᑖᖅ ᓱᓇᑐᐃᓐᓇᑎᐊᒻᒪᕆᖕᒧᑦ ᐱᓕᕆᐊᒃᓴᒥᒃ ᐆᒃᑐᓕᕌᖓᒪ ᐊᒻᒪᓗ ᓇᓪᓕᒋᓪᓗᒋᑦ ᑕᒪᕐᒥᒃ ᓄᑕᕋᒃᑲ 
ᐃᑲᔪᖅᑐᐃᖏᓐᓇᓚᑦᑖᒻᒪᕆᓲᖑᒻᒪᑕ ᐊᒻᒪᑦᑕᐅᖅ ᓇᐅᔮᕐᒥᐅᑦ ᓴᓪᓕᕐᒥᐅᑦ ᖁᔭᓐᓇᒦᒃ. ᑕᐃᒃᑯᓄᖓ ᑭᓯᐊᓂ 
ᑕᕝᕗᖓᖅᑎᑕᐅᒻᒥᒐᒪ ᐊᒻᒪᑦᑕᐅᖅ ᑕᕝᕙᓃᑦᑐᑦ ᑕᒪᕐᒥᒃ ᖃᐅᔨᒪᒐᒃᑭᑦ ᑕᕝᕙᓂ ᒫᓐᓇ ᐃᒃᓯᕚᓕᖅᑐᑦ ᐊᒻᒪᓗ 
ᐊᒥᓱᓂᒃ ᖃᐅᔨᒪᔭᖃᐅᖅᑐᖓ. 
 
ᓲᖃᐃᒻᒪ 2004-2008-ᒥ ᑕᒫᓂ ᐃᒃᓯᕙᖃᑕᐅᓚᐅᖅᓯᒪᒐᒪ. ᐃᒃᓯᕙᐅᑕᖅ, ᒪᑯᐊ ᐊᒃᓱᕉᑎᒋᕙᓚᐅᖅᓯᒪᔭᒃᑲ ᓱᓕ 
ᐊᔅᓱᕉᑎᒋᓂᐊᕋᒃᑭᑦ. ᐃᓚᖏᑦ ᓴᖅᑭᑉᐸᓪᓕᐊᓯᒪᔪᑦ ᑭᓯᐊᓂ ᐊᒥᓱᓪᓚᕇᑦ ᓴᖅᑭᓯᒪᓐᖏᒻᒪᑕ. ᐊᓪᓛᑦ ᐃᓚᖏᑦ 
ᐊᑭᑐᔫᑎᓂᑦ ᐊᑐᖅᑐᔅᓴᓂᑦ ᐱᑕᖃᕈᓐᓃᖅᑐᑦ. ᑕᒪᒃᑯᐊ ᐅᑎᖅᑎᑕᐅᔭᕆᐊᖃᒻᒪᑕ, ᐅᑎᖅᑎᑦᑐᓐᓇᕋᑦᑎᒍᑦ ᑕᒪᒃᑯᐊ 
ᑭᓐᖒᒪᔭᐅᓗᐊᖅᑐᑦ. 
 
ᑭᓯᐊᓂ ᑲᑐᔾᔨᖃᑎᒌᑦᑎᐊᕐᓗᑕ ᐃᑲᔫᖅᑎᒌᑦᑎᐊᕐᓗᑕ ᑕᕝᕙᓂ ᐃᒡᓗᒥ. ᓇᓗᓇᓐᖏᑦᑐᖅ ᐅᑭᐅᓄᑦ ᓯᑕᒪᓄᑦ 
ᑕᕝᕙᓂ ᒪᓕᒐᓕᐅᖅᑎᐅᑎᓪᓗᑕ ᑕᒪᒃᑭᔾᔮᖏᑕᕗᑦ ᐊᒥᓱᐊᓘᖕᒪᑕ ᓄᓇᕗᒻᒥ ᐱᔭᕆᐊᖃᖅᑕᕗᑦ 
ᐊᓐᖑᑎᓯᒪᓐᖏᑦᑐᓪᓗ ᓄᓇᓖᑦ ᐊᒥᓲᖕᒪᑕ. ᑭᓯᐊᓂ ᑲᑐᔾᔨᖃᑎᒌᑦᑎᐊᕈᑦᑕ ᐅᒃᐱᕈᓱᑦᑐᖓ ᑕᒪᒃᑯᐊ 
ᐊᔅᓱᕈᒋᔭᐅᓗᐊᖅᑐᓄᑦ ᓄᓇᓕᕋᓛᕐᓂ ᐱᓗᐊᖅᑐᒥ ᓴᖅᑭᑉᐸᓪᓕᐊᒍᓐᓇᕐᒪᑕ. 
 
ᒪᑯᐊ ᐱᕙᓪᓕᐊᔪᓕᕆᓃᑦ ᐃᑲᔫᑎᖃᕈᓐᓇᓪᓚᑦᑖᕐᒪᕆᖕᒪᑦ ᓄᓇᓕᕋᓛᕐᓄᑦ ᑮᓇᐅᔭᕐᒥᒃ ᐊᖏᓂᖅᓴᒥᒃ 
ᐱᕚᓪᓕᕈᑎᒃᓴᒥᓐᓂᒃ ᓯᐊᒻᒪᑦᑎᕐᕕᐅᑉᐸᑕ ᑕᒪᒃᑯᐊ ᒥᑭᓐᓂᖅᓴᐃᑦ ᐱᓕᕆᕝᕕᖃᓐᖏᑦᑐᑦ ᐊᒃᓱᕈᖅᑐᑦ ᑳᓕᖃᑦᑕᖅᑐᑦ 
ᐱᓕᕆᐊᒃᓴᖃᓐᖏᓗᐊᒧᑦ. 
 
ᐊᒻᒪᑦᑕᐅᖅ ᐊᒃᓱᕉᑎᒋᔭᐅᓂᖅᐹᖑᖃᑕᐅᖃᑦᑕᖅᑐᖅ ᐋᓐᓂᐊᖅᑕᐃᓕᓕᕆᓂᖅ ᐅᖃᐅᓯᐅᓂᖅᐹᖅ, ᑮᓇᐅᔭᕐᒥᒃ 
ᐊᑐᕐᓂᖅᐹᖅ ᐊᒥᒐᖅᓯᓐᓂᖅᐹᖑᓲᖅ ᖃᐅᔨᒪᔭᕗᑦ ᑐᓴᓱᕆᔭᕗᑦ ᑕᕝᕙᓂ ᓄᓇᕗᒻᒥ ᑮᓇᐅᔭᕐᓂᑦ ᐊᑐᕐᓂᑯᐃᑦ 
ᐅᖃᐅᓯᐅᓕᕌᖓᑕ. 
 
ᐊᒻᒪᑦᑕᐅᖅ ᓱᓕ ᑕᐃᒪᓐᓇᑐᐃᓐᓇᖅ ᐊᒃᓱᕉᑕᐅᕕᔾᔪᐊᕐᒥᖕᒪᑦ ᐱᔾᔪᑎᒋᓪᓗᒍ ᐊᒥᓱᓂᒃ 
ᐃᓅᑎᑕᐅᔪᓐᓇᓚᐅᕋᓗᐊᖅᑐᓂᒃ ᐱᑕᖃᕈᓐᓃᖅᑐᖃᖅᓯᒪᓕᕐᒪᑦ ᐱᔾᔪᑎᒋᓪᓗᒍ ᓄᓇᕗᒻᒥ ᓄᓇᕗᒻᒦᓪᓚᕆᑦᑐᒥᒃ  



ᐅᓪᓗᑐᐃᓪᓇᖅ, ᓄᕕᐱᕆ 15, 2013 ᓄᓇᕗᒻᒥ ᓯᕗᓕᖅᑏᑦ ᑲᑎᒪᓂᖓ  

ᖃᐅᔨᓴᐅᑎᓂᑦ ᐱᑕᖃᓐᖏᓗᐊᒧᑦ ᐋᓐᓂᐊᓄᑦ ᓲᕐᓗ ᒪᑯᐊ ᑕᕐᕋᖅᑑᑎᑦ ᓄᑖᑦ ᑕᒪᒃᑯᐊᒐᓚᐃᑦ 
ᓄᓇᕗᒻᒧᓐᖓᖅᑕᐅᔭᕆᐊᓖᑦ. ᑕᐃᒪᓐᓇᐃᑦᑐᓂᑦ ᑕᒫᓃᓕᖅᐸᑕ ᓄᓇᕗᒥᐅᑕᑐᐃᓐᓇᑦᑎᐊᒻᒪᕆᖕᓄᑦ 
ᐊᑐᕈᓐᓇᖅᓯᒐᔭᕐᒪᑦ. ᒫᓐᓇ ᐊᑐᕐᒪᑕ ᓄᓇᕗᒻᒥᐅᑦ ᑲᓇᑕᒥᐅᓗᒃᑖᓄᑦ ᐊᑐᖅᑕᐅᔪᓄᑦ. ᑕᒪᔾᔭ ᐃᓱᒫᓗᓐᓇᖅᑐᖅ. 
ᑲᑐᔾᔨᖃᑎᒌᒃᑯᑦᑕ ᐅᖃᓪᓚᖃᑎᒌᑦᑎᐊᕈᑦᑕ ᐃᓄᖁᑎᕗᑦ ᐊᒥᓱᓪᓚᕇᑦ ᐊᓐᓇᒃᑕᐅᔪᓐᓇᕐᒪᑕ. 
 
ᑖᒃᑯᐊᑐᐊᖑᓐᖏᑦᑐᖅ ᐊᒥᓱᕐᔪᐊᕌᓗᐃᑦ ᐅᖃᐅᓯᐅᖅᑲᐅᔪᑦ ᑕᕝᕙᓂ ᑭᓐᖒᒪᔭᐅᖅᑲᐅᔪᑦ ᑕᐃᒪᒻᒪᕆᐊᓗᐃᑦ, 
ᓱᓕᑦᑎᐊᖅᖢᑎᒡᓗ ᑭᓐᖒᒪᔭᐅᖅᑲᐅᔪᑦ. ᑕᒪᑦᑕ ᒥᓂᔅᑐᐃᑦ ᑕᐃᒃᑯᐊ ᐃᓕᔭᐅᓂᐊᖅᑐᑦ ᐱᓕᕆᐊᒃᓴᖃᕐᓂᐊᕐᒪᑕ 
ᐊᖏᔪᒥᒃ ᐊᒻᒪᓗ ᑕᐅᑐᒋᐊᖅᑕᐅᒋᐊᖃᕐᓂᐊᖅᑐᖅ ᑕᐃᒃᑯᐊ ᒥᓂᔅᑑᓂᐊᖅᑐᑦ ᓇᓕᐊᑦ 
ᐱᓪᓚᕆᐅᓂᖅᐹᖑᔭᕆᐊᖃᕐᒪᖔᖅ. ᑕᐃᒪᓐᓇᐃᑦᑐᒥᑦᑕᐅᖅ ᐅᖃᖅᑐᖃᖅᑲᐅᖕᒥᖕᒪᑦ ᑕᐃᒪᓐᓇᒃ ᑖᒃᑯᐊ 
ᓯᕗᓕᖅᑎᐅᓂᐊᖅᑐᓪᓗ ᒥᓂᔅᑑᓂᐊᖅᑐᓪᓗ ᐅᖃᓪᓚᒃᖢᑕ ᓴᐱᓐᖏᖦᖢᑕ ᐃᒪᓐᓇᐃᑦᑑᓐᖑᓐᓇᕐᓂᐊᕐᓂᑦᑎᓐᓂᒃ 
ᑭᓯᐊᓂ ᑕᐃᑯᓐᖓᕌᖓ ᐃᓕᔭᐅᓛᕋᑦᑕ ᐊᔪᕐᓇᖅᓯᕙᒃᖢᓂ. ᑕᒪᓐᓇ ᑕᐃᒪᓐᓇᐃᖁᓇᓐᖏᑦᑎᐊᖅᑐᖅ 
ᐊᒃᓱᕈᕈᒪᓂᐊᖅᑐᖓ ᐱᓕᕆᖃᑕᐅᑦᑎᐊᕐᓗᖓᓗ ᑲᑐᔾᔨᖃᑕᐅᑦᑎᐊᕐᓗᖓᓗ ᐊᒻᒪᓗ ᐋᔩᖃᑎᖃᑦᑎᐊᕐᓗᖓ 
ᒪᓕᒐᓕᐅᖅᑎᐅᓂᐊᖅᑐᓂᒃ. ᑕᕝᕗᖓᒥᐊᖅ ᐃᓱᓕᓐᓂᐊᖅᐳᖅ. 
 
ᖁᔭᓐᓇᒦᒃ ᐃᒃᓯᕚᖃᑎᒋᒃᑲᓐᓂᕈᓐᓇᕐᒥᒐᒃᑭᑦ ᑖᒃᑯᐊ. ᖁᔭᓐᓇᒦᒃ ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᐃᓚᒋᔭᐅᔪᖅ ᔮᓂ ᒪᐃᒃ. 
 
ᒪᐃᒃ: ᖁᔭᓐᓇᒦᒃ ᐃᔅᓯᕙᐅᑖᖅ. ᐃᑲᔪᕈᒪᓪᓗᖓᑦᑕᐅᖅ ᑕᕝᕗᖓ ᓇᖏᖅᓯᖃᑕᐅᔪᖓ ᖁᔭᓐᓇᒦᒃ ᔪᐊᔾ ᐊᕐᕕᐊᒧᑦ 
ᒪᓕᒐᓕᐅᖅᑎ ᐅᓪᓛᖅ ᖁᐊᖅᓵᖓᑎᖅᑲᐅᒻᒫᖓᑦ ᐊᔅᓱᐊᓗᒃ ᓯᕗᓕᖅᑎᒧᑦ ᓂᕈᐊᒐᒃᓴᓐᖑᖅᑎᖅᑲᐅᒻᒫᖓ ᑕᒻᒪᖅᑐᓂ. 
ᐅᕝᕙᓗᑭᐊᖅ ᑕᒻᒪᕐᓂᖏᑦᑐᖅ ᖃᓄᑭᐊᖅ. 
 
>>ᐃᒡᓚᖅᑐᑦ 
 
ᐃᓛᒃ ᐊᐱᖅᓱᖃᑦᑕᑐᐃᓐᓇᐅᕙᒃᑲᑦᑕ ᖃᓄᑐᐃᓐᓇᖅ ᓂᕈᐊᖅᑏᓪᓗ ᐊᐱᖅᓱᑐᐃᓐᓇᐅᕙᑦᑐᑎᒃ ᑭᒃᑯᑐᐃᓐᓇᐃᓪᓗ ᑕᒪᒃᑯᐊ 
ᐅᓇ ᓱᒻᒪᑦ ᒐᕙᒪᑦ ᓄᓇᕗᑦ ᒐᕙᒪᑦ ᑮᓇᐅᔭᑭᑦᓱᖃ? ᓱᒻᒪᓄᓇ ᑕᐃᒪᐃᑉᐸ ᐊᒥᒐᖅᓰᓐᓇᖃ ᐊᒥᓱᓂᒃ ᑐᓴᖅᑐᒍᑦ 
ᓯᕗᓕᖅᑎᔅᓴᐅᔪᒪᖃᐅᔪᓂᒃ ᐊᒻᒪᓗ ᑕᐃᒪᖓᑦ ᑕᕝᕗᖓᓚᐅᕋᑦᑕᓂᑦ ᑮᓇᐅᔭᑭᔅᓱᖅᑐᐃᑦ ᓱᓇᓕᒫᑦᑎᐊᖅ ᓄᓇᕗᑦ ᒐᕙᒪᑦ 
ᑲᒪᒋᔭᖓ, ᐅᓇ ᓱᒻᒪᑦ ᑕᐃᒪᐃᑉᐸ? ᑖᓐᓇ ᐊᐱᖅᑯᑎᔅᓴᐅᓕᖅᑐᖅ ᑕᐃᒪᐃᓕᖓᓗᒍ ᐱᔾᔪᑎᒋᓪᓗᒍ ᑕᒪᒃᑯᐊ ᑕᐃᒪᖓᓂᒃ 
ᐱᔪᒥᓇᕐᓂᖅᓴᒦᓕᕐᒪᑦ ᓄᓇᕗᒥᐅᑕᐅᔪᑎᒍᑦ ᐱᔾᔪᑎᒋᓪᓗᒍ ᑮᓇᐅᔭᓂᒃ ᐊᑐᐃᓐᓇᖅᑕᓕᐅᒐᓗᐊᖅ. ᑮᓇᐅᔭᓂᒃ 
ᐊᑐᐃᓐᓇᖅᑕᖃᖅᐸᑦᑑᖓᓗᐊᖅ ᒐᕙᒪᑎᒎᖅᑐᓂᒃ ᑐᓐᖓᕕᒃᑯᑎᒎᖅᑐᓄᓪᓗ ᓄᓇᕗᒻᒥ ᑎᒍᒥᐊᖅᑎᒃᑯᓐᓂ $1.2 ᐱᓕᐊᓐᒥ 
ᑎᒍᒥᐊᖅᑐᔅᓴᐅᔪᑦ ᑕᒫᓂ ᐃᓄᐃᑦ ᑮᓇᐅᔭᖁᑎᖏᓐᓂᒃ. ᓱᓕ ᐊᔪᖅᓴᖅᑐᒍᑦ ᓱᓇᓕᒫᓄᑦ ᐃᓪᓗᑭᔅᓴᕐᓂᖅ ᐱᓛᖑᓪᓗᓂ 
ᐊᖏᕐᕋᖃᑦᑎᐊᕆᐊᖃᕐᓂᖅ. 
 
ᑕᒪᐅᓇ ᐃᑲᔪᖃᑕᐅᒍᒪᒐᒪ ᐊᑎᕋ ᑕᕝᕙᓂ ᑕᑯᔅᓴᐅᖃᑕᐅᕗᖅ. ᑕᒪᓐᓇ ᓄᓇᕗᑦ ᒐᕙᒪᖓ ᑮᓇᐅᔭᖃᑦᑎᐊᕆᐊᖃᕐᓂᖓ 
ᓇᓂᓯᔾᔪᑎᒋᐊᖃᕐᓂᐊᕋᑦᑎᒍᑦ ᓈᒻᒪᑦᑐᒥᒃ ᓈᒻᒪᓂᖅᓴᒥᒃ ᒫᓐᓇᒥᓂᑦ. ᑕᒪᓐᓇ ᑕᐃᒪᐃᓕᖓᑎᓪᓗᒍ ᓇᒧᖑᓗᐊᔾᔮᖏᑦᑐᒍᑦ 
ᐅᖃᑐᐃᓐᓇᖃᑦᑕᓂᐊᖅᑐᒍᑦ ᐃᒫᒃ ᐱᔪᒪᔪᒍᑦ ᐃᒫᒃ ᐱᖁᔨᔪᖓ ᑮᓇᐅᔭᒥ ᐊᖏᓂᖅᓴᒥ ᓇᒡᕚᖏᑐᐊᕈᑦᑕ. 
 
ᐅᖃᖅᑲᐅᒥᒐᒪ ᐊᐱᕆᓪᓗᖓᓗ ᑕᐃᔅᓱᒪᓂ ᐃᓕᓐᓂᐊᕆᐊᖃᑦᑕᖅᑐᒥᓃᑦ ᒪᒥᐊᕝᕕᐅᒻᒪᑕ ᖃᓄᐃᓕᐅᕈᑎᔅᓴᓂ 
ᓴᖅᑭᕈᒫᕐᓂᐊᖅᑐᓂᒃ ᐃᓚᖃᓚᐅᖅᑐᖅ ᐊᒻᒪᑦᑕᐅᖅ ᕿᑭᖅᑕᓂ ᑭᓪᓕᓯᓂᐊᖅᑎᑦᑎᓚᐅᖅᑐᑎᒃ ᑕᒪᒃᑯᓄᖓ 
ᕿᒻᒦᔭᖅᑕᐅᓂᒥᓂᕐᓄᑦ ᓄᑦᑎᖅᑕᐅᓂᒥᓂᕐᓄᑦ ᓄᓇᖏᓐᓂᑦ ᐊᒻᒪᓗ ᐃᓕᓐᓂᐊᕆᐊᖅᑎᑕᐅᒥᓂᕐᓄᑦ. ᐅᑯᐊ ᓱᒻᒪᑦ 
ᑭᐅᔭᐅᑦᑎᐊᕈᓐᓇᖏᓚᑦ? ᒐᕙᒪᑐᖃᒃᑯᓐᓄᑦ? ᖃᐅᔨᒪᖃᑕᐅᒐᒪ ᑕᑯᓐᓇᖅᓯᒪᒐᒪ ᕿᒻᒦᔭᖅᑕᐅᔪᓂᒃ ᓱᕖᕈᑦᑐᓂᒃ. ᑖᓐᓇ 
ᕿᒪᑦᑕᑎᓐᓃᑦᑐᖅ. ᐅᓪᓗᒥ ᓱᓕ ᓱᕖᕈᔾᔭᐅᔪᒍᑦ ᕿᒻᒦᔭᕐᓂᒃᑰᖏᑦᑐᖅ, ᑮᓇᐅᔭᖃᖅᑎᑕᐅᖏᓐᓂᒃᑯᑦ. ᑕᓐᓇ 
ᑕᐃᒪᐃᓕᔾᔪᑎᒋᕙᕋ ᑲᒪᒋᔭᐅᑦᑎᐊᕆᐊᖃᕐᓂᖅᓴᐅᒋᐊᓕᓪᓚᕇᑦ ᓄᓇᕗᒻᒥᐅᑦ ᑕᒪᒃᑯᐊ ᐱᔾᔪᑎᒋᓪᓗᒋᑦ ᒪᒥᐊᒍᑎᒥᓃᓪᓗ 
ᐊᒻᒪᓗ ᑕᒪᒃᑯᐊ ᐸᕐᓇᑕᐅᕙᓪᓕᐊᓂᐊᓕᖅᑐᑦ ᓴᐃᒪᖃᑎᒌᓐᓂᕐᒧᑦ.  
 
ᐊᒻᒪ ᓱᓕ, ᑖᓐᓇ ᐅᖃᐅᓯᕆᒐᓛᕋᑖᖅᑕᕋ ᐃᓪᓗᑭᔅᓴᖃᑦᑕᕐᓂᖅ ᐊᖏᕐᕋᔅᓴᖃᑦᑎᐊᖏᓐᓂᖅ. ᐃᓱᒪᐃᓐᓇᐅᔮᖅᑐᖅ 
ᐃᓚᖓᓂ ᑕᐃᒪᐃᑎᑦᑎᕙᓪᓚᐃᔪᒍᑦ ᒪᓕᒐᓕᐅᖅᑎᐅᔪᑎᒍᑦ ᐱᔭᔅᓴᖃᕐᓂᐊᖅᑐᒥᒃ ᐊᖏᔪᒥᒃ ᑖᔅᓱᒥᖓ ᑕᐃᒪ 
ᑮᓇᐅᔭᓂᒃ ᕿᑲᖅᑐᖃᖅᑎᓪᓗᒍ ᓄᓇᕗᑦ ᑎᒍᒥᐊᖅᑏᑦ ᑐᓐᖓᕕᒃᑯᓐᓄᑦ ᐊᐅᓚᑕᐅᔪᒥᒃ $1.2 ᐱᓕᐊᓐ ᓱᒻᒪᓕ  

ᓄᓇᕗᑦ ᒐᕙᒪᑦ ᑕᐃᒫᔅᓴᐃᓐᓇᖅ ᐃᖃᓗᓐᓄᑦ ᒥᕝᕕᓕᐅᕐᓂᕐᒥᑦ $300 ᒥᓕᐊᕌᖅᑐᒥᒃ ᐊᑐᓚᐅᕐᖓᑦ ᓱᒻᒪᓪᓕᐅᓇ 
ᑕᕝᕙᖓᖔᖅ ᐱᖏᓚᖅ ᐊᖏᕐᕋᔅᓴᓄᑦ? ᐃᓪᓗᔅᓴᓄᑦ? ᑖᓐᓇ ᐊᑑᑎᖃᑦᑎᐊᕈᓐᓇᖃᑦ ᓄᓇᕗᑦ ᒐᕙᒪᑦ ᑕᕝᕙᖓᑦ 
ᓄᓇᕗᑦ ᑎᒍᒥᐊᖅᑎᒃᑯᓂᑦ ᐊᑐᕈᓐᓇᖃᑦ ᐊᑲᐅᓂᖅᓴᒨᕋᔭᖅᑐᑦ ᑕᒪᒃᑯᐊ ᐊᒥᒐᖅᓯᓃᑦ. ᐊᒻᒪ ᑖᒃᑯᐊ ᑐᓐᖓᕕᒃᑯᓐᓄᑦ 
ᐊᒥᓲᓪᓗᑕ ᑕᕝᕙᓐᖓᑦ ᑕᐃᒪᐃᑦᑐᖃᕋᔭᕐᓂᖅᑲᑦ ᑮᓇᐅᔭᒥᒃ ᑕᐃᑲᓐᖓᑦ ᐊᑐᕋᔭᕐᓂᕈᑦᑕ ᓄᓇᕗᑦ ᑎᒍᒥᐊᖅᑎᒃᑯᓐᓂᑦ 
ᓂᓪᓕᐊᕙᒃᑲᑦᑕ ᓱᓇᑖᖅᑎᑕᐅᓚᐅᖅᓯᒪᓐᖏᓇᑦᑕᒎᖅ. ᑕᕝᕘᓇ ᐋᖅᑯᓯᖅᑐᖃᕈᓐᓇᐸᓪᓚᐃᔪᖅ 
ᐃᑲᔪᖅᑕᐅᒍᑎᒋᔪᓐᓇᕋᔭᖅᑕᑎᓐᓂ. ᐊᒻᒪᑦᑕᐅᖅ, ᑕᒪᒃᑯᐊ ᐊᑐᐊᕆᐊᑦ ᓄᓇᓖᑦ ᓯᓚᑖᓅᖓᔪᑦ ᑕᒪᔾᔭᑦᑕᐅᖅ 
ᐃᓄᓐᓄᑦ ᐊᒥᓱᒻᒪᕆᓐᓄᑦ ᐊᑲᕐᕆᔾᔪᑕᐅᒃᑲᓐᓂᕈᓐᓇᖅᑐᑦ ᓄᓇᓖᑦ ᑕᕝᕙᓂ ᐊᑐᕆᐊᖓᓂᐅᓐᖏᑦᑐᖅ ᓄᓇᓖᑦ 
ᓯᓚᑖᓅᖓᔪᓂᒃ ᓇᒧᓐᖓᖓᔪᓂᒃ ᑕᒪᓐᓇ ᕿᒥᕐᕈᑦᑎᐊᕆᐊᓕᒃ. 
 
ᐊᒻᒪᓗ, ᐆᒪᔪᕋᓱᑦᑎᒐᓚᐅᒐᑦᑕ ᑕᕝᕙᓂ ᐃᖃᓗᒐᓱᑦᑏᓪᓗ ᑕᒪᔾᔭᐅᒻᒪᑕ ᑕᒪᓐᓇ ᐃᓄᐃᑦ ᖃᐅᔨᒪᔭᖓ ᐃᓚᖓ 5-ᒥ 
ᐊᑐᖅᑕᐅᓐᖏᓗᐊᖃᑦᑕᖅᑐᖅ. ᐃᓚᖓ 5 ᑖᓐᓇ ᐆᒪᔪᓕᕆᓂᕐᒧᑦ ᖃᓄᓕᒫᑦᑎᐊᖅ ᐅᖃᖅᓯᒪᔪᖅ ᓂᕿᔅᓴᓂᐊᕐᓂᕐᒧᑦ 
ᐊᒻᒪᓗ ᑮᓇᐅᔭᓕᐅᕈᑎᔅᓴᐃᑦ Commercialize-ᓯᒪᔪᐃᑦ ᑕᒪᒃᑯᐊ ᐱᔾᔪᑎᒋᓪᓗᒋᑦ ᓱᓇᑐᐃᓐᓇᐃᓗ ᑰᑕᓖᑦ. ᐃᓄᐃᑦ 
ᖃᐅᔨᒪᔭᖓ ᑕᕝᕘᓇ ᐊᑐᖅᑕᐅᒋᐊᒃᑲᓐᓂᕈᓐᓇᖅᑲᑦ ᑐᑭᑖᖅᑐᖃᕈᓐᓇᓂᖅᓴᐅᒐᔭᖅᑐᖅ ᓈᒻᒪᓂᖅᓴᒥᒃ ᐃᓄᓐᓄᑦ 
ᐊᐴᒪᔾᔪᑎᖃᖅᐸᑦᑐᓂᒃ ᑰᑕᓂᒃ ᒪᓕᒐᕐᓄᑦ. ᑕᒪᒃᑯᐊᖑᑎᓪᓗᒋᑦ ᑕᐃᒪᐃᑦᑐᖅ ᐱᖃᑕᐅᑦᑎᐊᕈᒪᕗᖓ 
ᓱᓕᔪᓐᓇᑦᑎᐊᕈᒪᓪᓗᖓᓗ ᐃᓕᔅᓯᓐᓄᑦ ᑕᖅᑲᐅᖓᓗ. 
 
ᐊᒻᒪᑦᑕᐅᖅ ᖃᐅᑕᒫᐸᓗᑦᑎᐊᖅ ᒫᓐᓇᓘᓐᓃᑦ ᓂᓪᓕᐅᑕᐅᕙᑦᑐᓂᒃ ᐊᑲᕐᕆᔾᔪᑕᐅᒃᑲᓐᓂᕈᓐᓇᖅᑐᖅ 
ᓂᕈᐊᒐᒃᓴᐅᑎᓪᓗᑕ ᓂᓪᓕᐊᒍᑎᒋᓯᒪᔭᕗᑦ ᐃᓚᖏᑦᑎᒍᑦ ᐸᐃᕆᕖᑦ ᓱᕈᓯᕐᓄᓪᓗ ᐃᓕᓐᓂᐊᕐᕖᑦ ᓱᕈᓯᓛᓄᑦ 
ᐃᓕᓐᓂᐊᕐᕕᐅᒍᓐᓇᖅᑐᐃᑦ ᑕᒪᒃᑯᐊ ᐊᔅᓱᕉᑎᒋᒃᑲᓐᓂᕆᐊᓕᕗᑦ.  
 
ᑲᒪᒋᔭᐅᓯᒪᑦᑎᐊᑎᓐᓇᑕ ᓄᓇᕗᒻᒥᐅᑕᐅᓪᓗᑕ ᐃᓚᖓᒍᑦ ᐃᓕᓐᓂᐊᕆᐊᖅᑎᑕᐅᖃᑦᑕᓂᒃᑯᑦ ᓄᑦᑎᖅᑕᐅᖃᑦᑕᓂᒃᑯᑦ 
ᓄᓇᒋᔭᐅᔪᒪᓐᖏᑦᑐᒧᖅᑲᐃ ᐃᑲᔪᖅᑕᐅᑲᓐᓂᕆᐊᖃᓪᓚᕆᑦᑐᒍᑦ ᑕᒪᐅᓇ ᑖᓐᓇ ᓲᔪᕆᔭᐅᑦᑎᐊᕐᓗᓂ 
ᐃᒪᐃᓕᔭᐅᒍᒥᓇᐅᒐᓗᐊᖅ ᐱᓂᕐᓗᓚᐅᕋᒃᑭᑦ ᐊᑲᐅᓂᖅᓴᒨᖅᑎᓐᓂᐊᓕᖅᑲᒋᑦ ᐃᒪᐃᓕᔭᐅᒍᒥᓇᐅᒐᓗᐊᖅ 
ᒐᕙᒪᑐᖃᒃᑯᓐᓄᑦ. ᑕᕝᕙ ᐃᔅᓯᕚᖃᑕᐅᑎᓪᓗᖓ ᐊᔅᓱᕈᐊᕆᔪᒪᓂᐊᖅᑐᒍ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᐃᓚᒋᔭᐅᒻᒥᔪᖅ ᒥᔅᑕ ᐹᓪ ᐅᑲᓕᖅ.  
 
ᐅᑲᓕᖅ: ᖁᔭᓐᓇᒦᒃ, ᐅᖃᖅᑎᑦᑎᔨᔅᓵᖅ ᐊᒻᒪᓗ ᖁᔭᓐᓇᒦᕈᒪᔭᕋ ᑕᐃᓐᓇ ᐅᕙᓐᓂᒃ ᐃᓇᑦᑎᖑᐊᖅᑕᓯᓐᓇᖅᑲᐅᔪᖅ ᒥᔅᑕ 
ᒪᑉᓴᓛᖅ. ᖁᕕᐊᓱᑦᑐᖓ ᑕᕝᕙᓂ ᐃᓚᒋᔭᐅᔪᓐᓇᕋᒪ ᐊᒻᒪᓗ ᐃᓚᒌᑦᑎᐊᓂᐊᖅᑑᔮᕋᑦᑕ ᒪᑐᐃᖓᓇᓱᐃᓐᓇᓚᐅᕋᒪ 
ᓇᓕᐊᓐᓄᑐᐃᓐᓈᖓᓪᓗᖓ. ᖁᕕᐊᓱᑦᑐᖓ ᑖᓐᓇ ᓯᕗᓕᖅᑎᕈᕋᑖᖅᑐᖅ ᐃᖅᑲᓇᐃᔭᖃᑎᒋᑦᑎᐊᕈᒪᓂᐊᖅᑐᒍ 
ᐃᑲᔪᕈᒪᓪᓗᒍᓗ.  
 
ᑕᒫᓂ ᑲᑎᒪᔨᐅᖃᑦᑕᖅᓯᒪᒐᒪ ᐊᑯᓂᑲᓪᓚᕈᓗᒃ ᐊᒻᒪᓗ ᒐᕙᒪᐅᑉ ᐊᐅᓚᔾᔪᓯᖏᓐᓂᒃ ᖃᐅᔨᒪᒐᓚᑦᑐᖓ ᑖᓐᓇ 
ᐊᑐᑦᑎᐊᕈᒪᓪᓗᒍ ᑕᕝᕗᖓ ᐆᑦᑐᕈᒪᓚᐅᕋᒪ. ᑕᐃᒫᒃ ᑕᕝᕙ ᑭᓪᓕᒋᔭᖃᓐᖏᑦᑐᒥ ᑐᓂᓯᒪᒐᒪ ᑕᕝᕗᖓ ᑲᑎᒪᕕᑦᑎᓐᓄᑦ 
ᐃᑲᔪᕈᒪᓂᕋ ᑕᕝᕙᓃᑎᑦᑐᒍᑦ ᓄᓇᕗᓕᒫᖅ ᐃᒫᒃ ᒪᑭᒪᑎᒋᐊᒃᑲᓐᓂᕆᐊᖃᕋᑦᑎᒍᑦ. ᑕᐃᒪ ᑕᕝᕙᓃᒃᑲᒪ 
ᐃᑲᔪᖅᑕᐅᔪᒪᓪᓗᖓ ᐃᓕᔅᓯᓐᓄᑦ ᑲᑎᒪᔨᖏᓐᓄᑦ ᐃᓕᔭᐅᔪᓐᓇᕈᒪ ᖁᕕᐊᓱᕕᔾᔪᐊᓂᐊᕐᒥᔪᖓ. ᑖᓐᓇ ᖃᐅᔨᒪᓂᕋ 
ᐊᑐᑦᑎᐊᕈᒪᒐᒃᑯ ᐃᑲᔫᑕᐅᒃᑲᓂᕐᓗᓂ ᒐᕙᒪᒋᔭᑦᑎᓐᓂ.  
 
ᓂᓪᓕᐊᒃᑯᑖᖅᑲᐅᒐᒪ ᓇᑭᓐᖓᕐᒪᖔᕐᒪ ᖃᐅᔨᒪᒐᔅᓯ ᐊᒻᒪᓗ ᖃᓄᖅ ᐱᒻᒪᕆᖃᕐᒪᖔᕐᒪ ᑖᒃᑯᐊ 
ᐃᖅᑯᓪᓕᐅᑎᒋᖏᑲᐃᓐᓇᕋᓗᐊᕈᒃᑭᑦ ᖃᓄᐃᑉᐸᓚᐃᓐᖏᒻᒪᑦ. ᓂᓪᓕᐊᖑᖅᑐᖓᓗ. ᖁᔭᓐᓇᒦᑐᐃᓐᓇᓕᖅᑲᔅᓯ ᐊᒻᒪᓗ 
ᓂᕈᐊᑦᑎᐊᕐᓂᐊᕆᕗᓯ. ᖁᔭᓐᓇᒦᒃ, ᐅᖃᖅᑎᑦᑎᔨᔅᓵᖅ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᐃᓚᒋᔭᐅᒻᒥᔪᖅ ᑮᑦ ᐲᑕᓴᓐ.  
 
ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᓯᕗᓕᖅᑎᖑᖅᑐᕐᓗ ᒥᔅᑕ ᑕᑉᑐᓇ ᕿᑎᕐᒥᐅᓂᒃ ᐊᒻᒪᓗ 
ᒪᓕᒐᓕᐅᖅᑎᐅᖃᑎᒃᑲ. ᖁᔭᓐᓇᒦᕈᒪᔭᕋ ᓵᓐᓄᓚ ᓄᓕᐊᕋ, ᕿᑐᕐᖓᒃᑲᓗ ᓖᓴ, ᐃᕐᓂᖅ ᐳᕌᓐᑕᓐ, ᑕᐃᒃᑯᐊ 
ᑕᒫᓃᒻᒪᑕ ᐅᓪᓗᓕᒫᖅ ᑐᓄᓐᓃᑦᑐᑦ ᐃᒃᓯᕚᖅᑐᑦ ᐅᓪᓗᓕᒫᖅ. ᑖᒃᑯᐊ ᑕᕝᕙᓃᖏᑉᐊᑕ ᑕᕝᕙᓃᒃᑲᔭᖏᑦᑐᖓ. 

ᖁᔭᓐᓇᒦᖅᑐᖓ ᓂᕈᐊᖅᑎᒋᓯᒪᔭᒃᑲ ᐃᖃᓗᒃᑑᑦᑎᐊᕐᒥ ᑕᐃᒃᑯᐊ ᐃᑲᔪᖅᑐᐃᓯᒪᖕᒪᑕ ᐅᕙᓐᓂᒃ ᐊᑯᓂᐊᓗᒃ 
ᒪᐃᔭᐅᓪᓗᖓ ᒪᓕᒐᓕᐅᖅᑎᐅᓪᓗᖓ ᒥᓂᔅᑑᓪᓗᖓᓗ. ᐊᒃᓱᐊᓗᒃ ᐅᓄᖅᑐᓂᒃ ᑕᐃᒪᓐᓇ ᖁᔭᒋᓚᐅᖅᑕᒃᑲ 
ᐊᒃᓱᐊᓗᓪᓗ ᐅᐱᒍᓱᒃᑐᖓ ᑭᒡᒐᖅᑐᐃᔪᓐᓇᕋᒪ ᑕᐃᒃᑯᓂᖓ. 
 
ᐃᒃᓯᕙᐅᑖᖅ, ᐅᓄᖅᑐᓂᒃ ᐱᔾᔪᑎᒃᓴᓂᒃ ᑐᓴᓚᐅᖅᑐᖓ ᑕᕝᕗᖓᕋᒪ ᑕᐃᒪᓐᖓᑦ ᐱᒻᒪᕆᐅᔪᖅ ᐅᕙᒎᔪᒍᑦ 
ᓂᕈᐊᕐᓂᐊᕐᓗᑕ ᑖᒃᑯᓂᖓ ᐊᐅᓚᑦᑎᔩᑦ ᑲᑎᒪᔨᖏᓐᓄᑦ ᖁᔭᓐᓇᒦᒃ. 
 
ᑭᖑᓪᓕᖅᐹᒥᒃ, ᐃᒃᓯᕙᐅᑕᖅ, ᑖᓐᓇ ᓴᓂᑦᑎᐊᓐᓂ ᓯᒥᐅᓐ ᒥᑭᓐᖑᐊᖅ ᓂᕈᐊᒐᒃᓴᓐᖑᖅᑎᑦᑎᖅᑲᐅᒻᒪᖓ 
ᐊᐅᓚᑦᑎᔨᒃᑯᑦ ᑲᑎᒪᔨᖏᓐᓄᑦ ᐱᖃᓐᓇᕇᑦᑐᕈᓘᓕᕋᓐᓄᒃ ᐱᓇᓱᐊᕈᓯᕆᔭᑦᑎᓐᓂ ᐃᓕᓐᓂᐊᖅᑎᑕᐅᑎᓪᓗᑕ 
ᒪᓕᒐᓕᐅᖅᑎᓐᖑᓵᖅᑐᑦ. 
 
ᐃᒃᓯᕙᐅᑕᖅ, ᑐᑭᓯᔪᖓ ᑕᐃᒃᑯᐊ ᐊᐅᓚᑦᑎᔩᑦ ᑲᑎᒪᔨᖏᓐᓄᑦ ᐃᓚᐅᓂᐊᕐᓗᓂ ᐃᑲᕐᕋᒐᓵᓗᓐᓂᑦ 
ᐃᖅᑲᓇᐃᔭᖃᑦᑕᕆᐊᖃᕋᑦᑕ ᐊᒻᒪ ᐃᓚᑦᑎᓐᓄᑦ ᕿᒪᒃᓯᓯᒪᖃᑦᑕᕆᐊᖃᖅᑐᑕ ᐊᑯᓂᐊᓗᒃ ᕿᒪᐃᓯᒪᓗᑕ 
ᓂᕈᐊᖅᑎᒋᓯᒪᔭᑦᑎᓐᓂᒃ ᐊᒃᓱᕈᕐᓇᖅᑐᓂᓪᓗ ᐃᓱᒪᓕᐅᖃᑦᑕᕐᓗᑕ. 
 
ᑕᐃᒃᑯᐊ ᓯᕗᓕᖅᑎᐅᓕᖅᑐᑦ ᒪᓕᓪᓗᒋᑦ ᐊᑐᖅᓯᒪᔭᒃᑲ ᒪᓕᒐᓕᐅᖅᑎᐅᓂᕋᓗ ᐊᑐᕐᓗᒍᓗ ᒥᓂᔅᑕᐅᖃᑦᑕᓚᐅᕋᒪ 
ᑮᓇᐅᔭᓕᕆᔨᒃᑯᓐᓄᑦ ᐋᓐᓂᐊᖃᕐᓇᖏᑦᑐᓕᕆᔨᒃᑯᓄᓪᓗ ᑕᐃᒪᓐᓇᒃ ᑐᑭᓯᕚᓪᓕᖅᓯᒪᒐᒪ ᒐᕙᒪᒃᑯᑦ ᑭᓐᖒᒪᔭᖏᓐᓂᒃ 
ᓄᓇᓕᖁᑎᑦᑕᓗ ᑭᓐᖒᒪᔭᖏᓐᓂᑦ ᑖᒃᑯᐊ ᐊᑐᖅᓯᒪᔭᒃᑲ ᒪᓕᓪᓗᒋᑦ ᓯᕗᓕᖅᑎᐅᖃᑎᒋᓪᓗᒋᑦ ᒥᓂᔅᑕᐃᑦ 
ᑲᑎᒪᔨᖏᑦ ᐊᐅᓚᑦᑎᔨᐅᔪᓂᓛᒃ ᐃᓱᒪᓕᐅᑦᑎᐊᖃᑦᑕᕐᓂᐊᕐᒪᑕ ᐊᒻᒪᓗᑦᑕᐅᖅ ᖃᐅᔨᒪᓕᖅᑐᖓ ᑕᒪᒃᑯᓂᖓ 
ᐃᒡᓗᐊᓂᒃ ᓇᓕᐊᓐᓄᑦ ᐃᓚᒋᔭᐅᖃᑦᑕᖅᓯᒪᒐᒪ ᓄᓇᕗᒥᐅᓂᒃ ᐱᔨᑦᑎᖁᓪᓗᖓ. 
 
ᒥᓂᔅᑕᐅᑎᓪᓗᖓ ᑮᓇᐅᔭᓕᕆᔨᒃᑯᓐᓄᑦ ᐊᒃᓱᕈᑦᑎᐊᖅᖢᖓ ᐃᖅᑲᓇᐃᔭᖃᑎᒋᓚᐅᖅᑕᒃᑲ ᒪᓕᒐᓕᐅᖅᑎᐅᔪᑦ. 
ᐃᓛᓐᓂᒃᑯᑦᑕᐅᖅ ᓯᕗᓂᒃᓴᑦᑎᓐᓂ ᐊᑐᖅᑕᐅᔪᒃᓴᓂᑦ ᐊᑐᖅᑐᐊᖃᑦᑕᕋᑦᑕ ᐊᒻᒪᓗᑦᑕᐅᖅ ᑮᓇᐅᔭᓂᑦ 
ᒥᐊᓂᕆᑦᑎᐊᕐᓗᑕ ᐊᒻᒪᑦᑕᐅᖅ ᐋᓐᓂᐊᖃᕐᓇᖏᑦᑐᓕᔨᒃᑯᑦ ᓄᓇᕗᒥᐅᓄᑦ ᓇᓕᖅᑯᖅᑎᓯᒪᔪᓂᒃ ᓄᓇᕗᑦ 
ᖃᓄᐃᓕᖓᓕᕐᒪᖔᖅ ᑮᓇᐅᔭᖁᑎᒋᔭᖏᑦ 2010-ᒥ ᖃᐅᔨᒪᑦᑎᐊᕐᒪᑕ ᓯᕗᓕᖅᐹᑦᑎᐊᒥᒃ ᓄᓇᕗᒻᒥ ᒐᕙᒪᒃᑯᑦ 
ᐅᓂᒃᑳᓂᒃ ᓴᖅᑭᑦᑎᕆᐊᖃᑦᑕᕐᓂᖏᑦ ᒪᓕᒐᕐᓂᑦ ᐊᖑᒻᒪᑎᔭᕆᐅᓚᐅᖅᑐᒍᑦ. 
 
ᒥᓂᔅᑕᐅᑎᓪᓗᖓ ᐊᕐᕌᒎᓐᓄᒃ ᒪᕐᕉᓐᓄᒃ ᐋᓐᓂᐊᖃᕐᓇᖏᑦᑐᓕᕆᔨᒃᑯᓐᓄᑦ ᐊᑯᓂᕈᓘᖅᑰᔨᔫᒐᓗᐊᖅ 
ᒥᓂᔅᑕᐅᑎᓪᓗᖓ ᐋᓐᓂᐊᖃᕐᓇᖏᑦᑐᓕᕆᔨᒃᑯᓐᓄᑦ ᖃᐅᔨᒪᑦᑎᐊᖅᑐᖓ ᐋᓐᓂᐊᖃᕐᓇᖏᑦᑐᓕᕆᔨᒃᑯᑦ 
ᑭᓐᖒᒪᔭᖏᓐᓂᒃ ᐊᒻᒪᓗᑦᑕᐅᖅ ᐃᓅᓕᓴᖅᑕᐅᔭᕆᐊᓖᑦ 25-ᓂᒃ ᓄᓇᓕᓐᓃᖔᖅᑐᑦ.  
ᐋᖅᑭᒃᓱᖅᑕᐅᔭᕆᐊᖃᖅᑎᓪᓗᒋᑦ ᐃᓄᓕᕆᔨᒃᑯᑦ ᐋᓐᓂᐊᖃᕐᓇᖏᑦᑐᓕᕆᔨᒃᑯᓪᓗ ᐊᕕᑎᑕᐅᓚᐅᕐᒪᑕ 
ᐱᓕᕆᐊᕆᔭᖏᑦ ᐃᓄᓕᕆᔨᒃᑯᑦ ᐱᓕᕆᕕᖓᑦ ᐋᖅᑭᒃᓱᕆᐊᖃᖅᖢᑎᒍᑦ. 
 
ᐃᓅᓯᓕᕆᓂᕐᒧᑦ ᑐᕌᖓᔪᑦ, ᐊᕙᓃᖦᖤᖅᐳᑦ ᑕᐃᒃᑯᐊᓗ ᐃᓄᓕᕆᔾᔪᑏᑦ ᐊᔪᖅᓴᖅᑐᓕᕆᔾᔪᑏᑦ 
ᐊᖏᕐᕋᖃᓐᖏᑦᑐᓕᕆᔩᑦ ᐊᔭᐅᖅᑐᐃᔾᔪᑎᐅᖃᑦᑕᖅᑐᓪᓗ ᐊᒡᒍᖅᑐᖅᓯᒪᐅᒻᒪᑕ ᑕᒪᒃᑯᐊ ᐱᓕᕆᕕᒋᔭᖏᑦ 
ᐋᓐᓂᐊᖃᕐᓇᖏᑦᑐᓕᕆᓂᕐᒧᑦ ᐱᔨᑦᑎᕈᑕᐅᔪᑦ ᑲᒪᒋᔭᐅᖁᓪᓗᒋᑦ. 

ᑕᒪᒃᑯᐊ ᐋᓐᓂᐊᖃᕐᓇᖏᑦᑐᓕᕆᓂᕐᒧᑦ ᓄᓇᕗᒻᒥᐅᓄᑦ ᐅᐸᒍᑎᒍᓐᓇᖁᓪᓗᒋᑦ ᑭᐅᔭᐅᑦᑕᐅᑎᒋᔪᓐᓇᖁᓪᓗᒋᑦ 
ᐃᓱᒫᓘᑎᒋᔭᒥᓐᓄᑦ. ᐅᖄᒪᔪᒪᒍᑎᒃ ᖁᔭᓐᓇᒦᕈᒪᓪᓗᑎᒃ ᐋᓐᓂᐊᖃᕐᓇᖏᑦᑐᓕᕆᔨᒃᑯᓐᓂᒃ ᐃᓅᓕᓴᖅᑕᐅᓂᑯᑦ 
ᑕᐃᒪᓐᓇᐃᑦᑐᓐᓇᑦᑎᐊᕐᒥᔪᑦ. ᑖᓐᓇᑦᑕᐅᖅ ᓄᓇᕗᒻᒥᐅᓄᑦ ᓯᕗᒧᐊᕈᑕᐅᓪᓚᕆᒃᑐᖅ. 
 
ᑖᒃᑯᓂᓐᖓ ᐃᓱᒪᓕᕆᓂᖅ ᑲᒪᒋᓚᐅᕐᒥᒐᑦᑎᒍᑦ ᐃᖃᓗᓐᓂ ᐊᖏᓂᖅᓴᐃᑦ ᐃᓱᒪᓕᕆᕕᐅᔪᖅ ᓴᓇᔭᐅᓯᒪᓕᖅᑐᖅ 
ᐊᑐᖅᑕᐅᓕᖅᐳᖅ ᑕᑉᐱᑲᓂ. 
 
ᑐᓴᖅᓯᒪᒐᑦᑕ ᐅᓄᖅᑐᐊᓗᓐᓂᒃ ᐱᔾᔪᑎᐅᔪᓂᒃ ᐋᓐᓂᐊᖃᕐᓇᖏᑦᑐᓕᕆᓂᖅ ᐃᓱᒪᓕᕆᓂᖅ ᐃᒡᓗᓕᕆᓂᖅ 
ᐱᖁᑎᕐᔪᐊᓕᕆᓂᖅ ᒐᕙᒪᑐᖃᒃᑯᑦ ᐃᖅᑲᓇᐃᔭᖃᑎᒋᖃᑦᑕᕐᓗᒋᑦ ᑐᓐᖓᕕᒃᑯᓪᓗ ᕼᐋᒻᓚᒃᑯᓐᓂᒃ ᓄᓇᕗᑦ 
ᑲᑐᔾᔨᖃᑎᒌᖏᑦ ᓄᓇᓖᑦ ᒐᕙᒪᖏᑎᒍᑦ ᐊᖅᑯᑎᖃᕐᓗᑕ ᓄᓇᕗᒥᐅᓂᑦ ᐃᑲᔪᖅᑐᐃᔪᓐᓇᕐᓂᐊᕋᑦᑕ. 
 
ᑮᓇᐅᔭᖅᑐᕈᑎᒃᓴᕗᓪᓗ ᐅᖓᑕᐅᔾᔨᖃᑦᑕᖏᓪᓗᑎᒃ ᐱᔭᕐᓂᖏᑦᑑᒐᓗᐊᑦ ᐱᓕᕆᔭᕗᑦ, ᑭᓯᐊᓂ 
ᓯᕗᒧᐊᖅᐸᓪᓕᐊᔪᓐᓇᕋᑦᑕ ᐊᑑᑎᖃᓪᓚᑦᑖᖅᑐᓂᒃ ᓯᕗᓪᓕᐅᑎᔭᐅᓯᒪᔪᓂᑦ ᐋᖅᑭᒃᓱᐃᓗᑕ. ᑕᒪᒃᑯᐊ ᐱᓕᕆᓯᒪᔭᕗᑦ 
ᒪᓕᓪᓗᒋᑦ ᐃᖅᑲᓇᐃᔭᑦᑎᐊᖃᑦᑕᕐᓗᑎᒍ. ᑖᓐᓇ ᐱᔾᔪᑎᒋᓪᓗᒍ ᐃᑲᔪᖅᑐᐃᔪᒪᓂᕐᒧᑦ ᐊᐅᓚᑦᑎᔩᑦ ᑲᑎᒪᔨᖏᓐᓄᑦ 
ᐃᓚᒋᔭᐅᔪᓕᖅᐳᖓ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᐃᓚᒋᔭᐅᒻᒥᔪᖅ ᒥᔅᑐ ᐹᓪ ᖁᐊᓴ. 
 
ᖁᐊᓴ: ᖁᔭᓐᓇᒦᒃ ᐃᒃᓯᕙᐅᑕᖅ ᐅᖃᖅᑎᑦᑎᔨᒃᓴᖅ. ᐊᒻᒪᓗ ᖁᔭᓐᓇᒦᕈᒪᑐᐃᓐᓇᖅᑐᖓ ᓯᕗᓪᓕᖅᐹᒥᒃ ᔪᐊᔾ ᕼᐃᒃᔅ 
ᐅᒃᐱᕆᖅᑲᐅᖕᒥᖕᒫᖓ ᑕᒪᐅᓐᖓ ᓯᕗᓕᐅᖅᑎᐅᖃᑕᐅᓂᐊᖅᑐᓄᑦ ᐃᓚᒋᔭᐅᖁᓪᓗᓂᖓ ᓂᕈᐊᖅᑲᐅᖕᒫᖓ. 
 
ᐊᒻᒪᓗ ᐅᐱᒋᑦᑎᐊᖅᐸᕋ ᑖᓐᓇ ᓯᕗᓕᖅᑎᒋᓂᐊᓕᖅᑕᕗᑦ ᐲᑕ ᑕᑉᑐᓇ. ᖃᐅᔨᒪᔪᖓ 
ᓯᕗᓕᐅᖅᑎᑦᑎᐊᕙᐅᓂᐊᖅᑐᑎᒃ ᐊᒻᒪ ᓴᓇᖃᑎᒌᑦᑎᐊᕐᓂᐊᖅᑐᒍᑦ ᓇᓗᓇᓐᖏᑦᑐᖅ ᑕᒫᓂ ᐅᑭᐅᖑᓂᐊᖅᑐᓂᑦ 
ᑎᓴᒪᓂᒃ. 
 
ᐊᒻᒪ ᐃᓕᑕᖅᓯᔪᒪᑐᐃᓐᓇᖅᑐᖓ ᐄᕙ ᐋᕆᐊᒃ ᓯᕗᓕᖅᑎᐅᓚᐅᕐᒥᖕᒪᑦ ᖁᔭᓐᓇᒦᒃᑲᓐᓂᑐᐃᓐᓇᕐᒥᔭᕋ 
ᑕᒫᓃᖃᑕᐅᒻᒫᖅᖢᓂᓗ ᑕᐅᑐᖃᑕᐅᒫᖅᖢᓂᓗ. 
 
ᑕᐃᒪᐃᓛᒃ ᐅᖃᓪᓚᔅᓲᔭᖅᑲᐅᒐᓗᐊᕐᒥᔪᖓᑦᑕᐅᖅ ᒪᓕᒐᓕᐅᖅᑎᐅᖃᑎᒐ ᐹᓪ ᐅᑲᓕᖅ. ᑭᓯᐊᓂ ᑖᒃᑯᐊ 
ᐅᖃᖅᑲᐅᔭᒃᑲ ᐃᓚᖏᑦ ᐱᔾᔪᑎᒋᓗᐊᖃᐅᔭᒃᑲ ᓯᕗᓂᒃᓴᕗᑦ ᑕᐅᑐᓐᖑᐊᕐᓂᖃᕆᐊᖃᕋᑦᑕ ᑕᐅᑐᓐᖑᐊᕐᓂᖃᕋᑦᑕ 
ᑕᒡᕙ ᓂᕈᐊᖅᑕᐅᓯᒪᒐᑦᑕ ᓄᓇᕗᑦᒧᑦ. ᑕᐅᑐᓐᖑᐊᕐᓂᖃᕐᓗᑕ ᑭᓯᐊᓂ ᑖᓐᓇ ᐱᒻᒪᕆᐅᖕᒪᑦ ᐊᒻᒪᓗ 
ᖃᐅᔨᒪᑦᑎᐊᖅᑰᖅᖢᑕ ᒪᓕᒐᓕᐅᖅᑎᐅᑎᓪᓗᑕ ᐅᕙᒍᑦ ᓄᑖᓂᒃ ᒪᓕᒐᒃᓴᓂᒃ ᓴᖅᑭᑦᑎᒋᐊᖃᓪᓚᕆᒃᐳᒍᑦ ᐃᓄᖕᓄᑦ 
ᐊᑐᖅᑕᐅᔪᓐᓇᑦᑎᐊᕐᓂᐊᖅᑐᓄᑦ ᖃᐅᔨᒪᒐᑦᑕ ᐃᓚᖏᑦ ᓱᓕ ᑕᒪᒃᑯᐊ ᒪᓕᒐᑐᖃᐃᑦ ᓱᓕ ᐊᑕᖕᒪᑕ ᒫᓐᓇᒧᑦ 
ᑎᑭᖦᖢᒍ ᓄᓇᑦᓯᐊᖑᓚᐅᖅᓯᒪᔪᒥ. ᑖᒃᑯᐊ ᑕᕝᕙ ᐋᖅᑭᒃᑲᓐᓂᕆᐊᖃᖅᑐᐃᑦ ᖃᐅᔨᒪᒐᑦᑕ ᓄᓇᓕᑦᑎᓐᓂᒃ 
ᐊᑐᖅᑕᐅᔪᓐᓇᑦᑎᐊᖅᑐᓂᒃ ᓴᖅᑭᑦᑎᒋᐊᖃᕋᑦᑕ. ᐊᑐᖅᑕᐅᔪᓐᓇᑦᑎᐊᖏᑉᐸᑕ ᒪᓕᒐᖅ ᑖᓐᓇ 
ᓱᕋᐃᕙᓪᓕᐊᖔᕐᓂᐊᕐᒪᑦ. 
 
ᐊᒻᒪ ᑖᓐᓇ ᐃᖅᑲᐅᒪᐃᓐᓇᕐᓂᐊᕐᒥᔭᕗᑦ ᓲᖃᐃᒻᒪ ᐅᕙᒎᓪᓗᑕ ᓄᓇᕗᑦ ᐊᔾᔨᐅᖏᓛᖑᖕᒪᑦ ᑖᓐᓇ 
ᐅᖃᐃᓐᓇᖃᑦᑕᕋᒃᑯ. ᑖᓐᓇ ᐃᒃᐱᒋᑦᑎᐊᕐᓗᑎᒍᑦ ᖃᓄᑐᐃᓐᓇᖅ ᐋᖅᑭᒃᓱᐃᓇᓱᐊᖅᑎᓪᓗᑕ ᓄᓇᕗᑦᒧᑦ ᑖᓐᓇ 
ᐃᖅᑲᐅᒪᐃᓐᓇᖃᑦᑕᕆᐊᖃᕐᓂᐊᖅᑕᕗᑦ ᐊᔾᔨᐅᖏᓐᓂᕗᑦ ᑲᓇᑕᓕᒫᖅ ᓇᓂᑐᐃᓐᓇᖅ ᒐᕙᒪᖃᐅᕈᓗᐊᕐᒥᖕᒪᑦ  

ᒐᕙᒪᐅᒋᓪᓗᑕᐅᒍᓗᐊᖅ ᑭᓯᐊᓂ ᑕᐃᒃᑯᐊ ᒐᕙᒪᐅᓂᖏᑦ ᐊᔾᔨᒋᒻᒪᕆᐊᓐᓄᖏᒃᑲᓗᐊᕐᓗᒋᑦ ᐊᐅᓚᔪᓐᓇᕐᒥᒐᑦᑕ. 
ᓄᓇᕗᑖᓚᐅᖅᓯᒪᒐᑦᑕ ᑖᓐᓇ ᑕᐃᒪᓐᓇ ᐱᔾᔪᑎᒋᓪᓗᒍ. 
 
ᐊᒻᒪᓗ ᖃᐅᔨᒪᑦᑎᐊᖅᖢᑕᐃᓛᒃ ᑕᒪᒃᑯᐊ ᒪᒃᑯᒃᑐᕗᑦ ᑐᓴᐅᒪᐃᓐᓇᖅᑕᕗᑦ ᐅᖃᐃᓐᓇᖅᑕᕗᑦ ᑕᐃᒪᓐᖓᓕᒫᖅ 
ᐊᒥᓲᓛᖑᖕᒪᑕ ᐊᒥᓱᓪᓚᕆᐅᖕᒪᑕ ᓄᓇᕗᑦᑎᓐᓂ ᐊᒥᓱᓪᓚᕆᐊᓘᖕᒪᑕ ᑖᒃᑯᐊᑦᑕᐅᖅ ᖃᓄᑐᐃᓐᓇᖅ 
ᐋᖅᑭᒃᓯᓂᐊᕈᑦᑕ ᓄᓇᕗᑦᒥᐅᑕᐅᔪᒍᑦ. ᑖᒃᑯᐊ ᐃᓱᒪᒋᑦᑎᐊᕆᐊᖃᖅᑕᕗᑦ ᒪᒃᑯᒃᑐᖁᑎᕗᑦ. ᓯᕗᓂᒃᓴᕗᑦ 
ᑕᐅᑐᒐᓱᒡᓗᒍ. ᐅᖃᖅᑲᐅᑎᓪᓗᖓ ᑕᐅᑐᓐᖑᐊᕐᓂᖃᑦᑎᐊᕐᓗᑕ ᓯᕗᓂᒃᓴᑦᑎᓐᓄᑦ ᑖᒃᑯᐊ ᒪᒃᑯᒃᑐᕗᑦ 
ᓯᕗᓪᓕᐅᑎᖃᑕᐅᒋᐊᖃᓪᓚᕆᒃᑕᕗᑦ ᖃᓄᖅᑑᕈᑎᒋᒃᑲᓐᓂᕆᐊᖃᖅᑕᕗᑦ.  
 
ᑕᒪᓐᓇᓗ ᐅᖃᐅᓯᖅ, ᐅᖃᐅᓯᖅ ᐱᒻᒪᕆᐅᖕᒪᑦ ᐅᖃᐅᓯᖃᓗᐊᖏᓪᓗᓂ ᓴᓐᖐᓐᓇᕐᒪᑦ. ᑭᓯᐊᓂ ᖃᐅᔨᒪᒐᑦᑕ 
ᓄᓇᕗᑦᒥ ᐅᖃᐃᓐᓇᖃᑦᑕᕋᒪ ᐃᓄᐃᑦ ᐊᒥᓲᓂᖅᓴᐅᓂᖏᑦ ᒪᓕᒃᖢᒋᑦ ᐃᓄᒃᑎᑐᑦ. ᑕᒪᓐᓇ 
ᐊᑐᖅᑕᐅᔭᕆᐊᖃᓪᓚᕆᒃᐳᖅ ᖃᐅᔨᒪᔪᒍᑦ ᒪᓕᒐᓕᖅᑕᖃᑦᑎᐊᖅᑐᐊᐃᓐᓅᓕᖅᑐᖅ ᑕᐃᔭᐅᔪᒥᒃ ᐃᓄᒃᑎᑐᑦ 
ᐅᖃᐅᓯᖅ ᐸᖅᑭᔭᐅᓂᖓᓄᑦ ᒪᓕᒐᖅ ᑖᓐᓇ ᑕᕝᕙ ᓴᓐᖏᔾᔪᑎᒋᔪᓐᓇᕋᑦᑎᒍᑦ ᐊᑐᑦᑎᐊᕈᑦᑎᒍᑦ. ᐊᒻᒪᓗ 
ᐅᖃᖅᐸᒃᑎᓪᓗᑕ ᑕᒪᓐᓇ ᐅᖃᐅᓯᖅ ᐊᑐᖅᑕᐅᑦᓯᐊᕐᓂᐊᕈᓂ ᒐᕙᒪᐅᑉ ᐃᓗᐊᓂ ᐊᑐᖅᑕᐅᔭᕆᐊᖃᕐᒥᔪᖅ, 
ᐊᑐᖅᑕᐅᑦᑎᐊᒃᑲᓐᓂᕆᐊᖃᖅᑐᖅ ᐅᖃᐅᓯᒃᑯᑦ ᑎᑎᕋᕐᓂᒃᑯᑦ ᖃᐅᔨᒪᔪᖓ ᑎᑎᕋᕐᓂᒃᑯᑦ ᐊᑐᖅᑕᐅᔪᖅ ᑭᓯᐊᓂ 
ᐅᖃᓪᓚᖕᓂᖅ ᐱᒻᒪᕆᐅᖕᒥᖕᒪᑦ. ᑕᒪᒃᑯᐊ ᒐᕙᒪᐅᑉ ᓴᓇᔨᖏᑦ ᐃᓄᒃᑎᑐᑦ ᐃᓕᓐᓂᐊᖅᑎᑕᐅᒃᑲᓐᓂᕆᐊᖃᖅᑐᐃᑦ 
ᑖᓐᓇ ᐱᒋᐊᓚᐅᖅᓯᒪᖅᑰᕋᓗᐊᕐᒪᑦ ᑲᔪᓯᑦᑎᐊᒃᑲᓐᓂᕆᐊᖃᕋᓱᒋᕙᕋ. 
 
ᐅᖃᐅᓯᖅ ᐊᑐᖅᑕᐅᑦᑎᐊᒃᑲᓐᓂᕐᓂᐊᕐᒪᑦ ᐃᓗᐊᓂ ᒐᕙᒪᐅᑎᓪᓗᑕ ᓄᓇᓕᖕᓄᑦ ᑐᑭᓯᔭᐅᑦᑎᐊᖃᑦᑕᕐᓂᐊᕈᑦᑕ 
ᑕᒡᕙᓂ ᑭᓯᐊᓂ ᐃᓄᒃᑐᑦ ᐅᖃᐅᓯᖅ ᓴᖏᓂᖓ ᑎᑎᕋᖅᓯᒪᑐᐃᓐᓇᖏᓪᓗᒍ ᐊᑐᕐᓗᒍ. ᒐᕙᒪᐅᑉ ᐃᓗᐊᓂ ᑕᓐᓇ 
ᐃᓕᓐᓂᐊᕈᑕᐅᑦᑎᐊᒃᑲᓐᓂᕆᐊᖃᖅᐳᖅ ᐅᖃᖏᑦᑐᖓ ᑕᒪᓐᓇ ᖃᓪᓗᓈᑎᑐᑦ ᐊᑐᕆᐊᖃᓐᖏᑕᕗᑦ, ᐅᖃᖏᑦᑐᖓ 
ᑕᐃᒪᓐᓇ, ᑖᓐᓇ ᓄᓇᕗᑦᒥᐅᑕᐃᑦ ᐊᒥᓲᓂᖅᓴᐃᑦ ᐃᓅᖕᒪᑕ. ᑖᓐᓇ ᐃᒃᐱᒋᔾᔪᑎᒋᓗᒍ. 
 
ᐊᒻᒪᑦᑕᐅᖅ ᑕᒪᓐᓇᑦᑕᐅᖅ ᐅᖃᐅᓯᒃᑲᓐᓂᖅᐳᑦ, ᐃᓕᓐᓂᐊᕐᕕᑦᑎᓐᓂ ᑕᒪᓐᓇ ᓴᓐᖏᓕᖅᐹᓪᓕᕆᐊᖃᓪᓚᕆᖕᒪᑦ 
ᐅᖃᐅᓯᐅᖏᓐᓇᖅᑐᖅ ᐃᓕᓐᓂᐊᕐᓂᒃᑯᑦ ᑕᒪᓐᓇ ᓇᓂᑐᐃᓐᓇᖅ ᓯᓚᕐᔪᐊᕐᒥ ᐊᑐᖅᑕᐅᖕᒪᑦ ᐅᖃᐅᓯᖅ ᖃᓪᓗᓈᑎᑐᑦ 
ᑕᒪᓐᓇᑦᑕᐅᖅ ᐃᓕᓐᓂᐊᕈᑎᑎᒍᑦ ᐊᑐᕐᓂᐊᖅᐸᑦ ᓴᖏᑦᑎᐊᕐᓗᓂ ᑭᓯᐊᓂᑦᑕᐅᖅ ᖃᓪᓗᓇᐅᔭᕐᓂᖅ ᑕᒪᓐᓇ 
ᐱᒻᒪᕆᐅᖕᒥᖕᒪᑦ ᐊᒻᒪ ᐊᓯᖏᑦ ᐅᖃᐅᓰᑦ. 
 
ᐊᒻᒪ ᐅᖃᐅᓯᐅᖃᑦᑕᖅᓯᒪᖕᒥᔪᖅ ᑕᒪᓐᓇ ᓄᓇᑦᑎᓐᓂ ᓄᓇᕗᑦ ᓄᓇᖁᑎᕗᑦ ᐃᓱᒪᒋᑦᑎᐊᕐᓚᕗᑦ ᓲᕐᓗ ᐊᖅᑯᑏᑦ 
ᐋᓐᓂᐊᖅᑕᐃᓕᓂᕐᒧᑦ ᐃᓱᒪᖃᑦᑕᕐᓂᐊᕈᑦᑕ ᐊᖅᑯᑏᑦ ᐃᒡᓗᓕᖕᒧᐊᕈᑦᑕ ᓇᒧᖓᕈᑦᑕᓘᓐᓃᑦ ᐳᔪᐊᓗᐃᑦ, ᐅᑭᐅᓂᒃ 
ᐳᔪᖅ. ᐊᐅᔭᒃᑯᑦ ᑕᒪᔾᔭ. ᐋᓐᓂᐊᖅᑕᐃᓕᓂᕐᒧᑦ ᐃᒃᐱᒋᔭᐅᑦᑎᐊᕆᐊᖃᕐᒥᔪᖅ ᐅᕝᕙᓘᓐᓃᑦ ᒪᑯᐊ ᐊᒃᑕᕐᕖᑦ 
ᐃᑭᑎᑕᐅᑐᐃᓐᓇᕐᓗᑎᒃ ᐳᔪᐊᓗᐊ ᑕᒪᔾᔭᑦᑕᐅᖅ. ᑕᒪᔾᔭ ᐋᓐᓂᐊᖅᑕᐃᓕᓂᕐᒧᑦᑕᐅᖅ ᐃᓱᒪᒋᑦᑎᐊᕆᐊᖃᖅᑕᕗᑦ 
ᒐᕙᒪᐅᑎᓪᓗᑕ ᑕᒪᔾᔭ ᓂᕆᐅᒍᑕᐅᔪᐃᑦ ᐃᓄᖁᑎᑦᑎᓐᓂ ᓄᓇᕗᑦᒥᐅᑕᓄᑦ. ᑕᒪᓐᓇ ᐋᓐᓂᐊᖅᑕᐃᓕᓂᕐᒧᓂᓛᒃ 
ᐅᖃᐅᓯᕆᔪᒪᓗᐊᖃᐅᔭᕋ. 
 
ᐊᔾᔨᒌᖏᑦᑐᓂᒃ ᐅᖃᐅᓯᖃᕋᓗᐊᖅᑎᓪᓗᖓ ᑭᓯᐊᓃᓛᒃ ᑕᒃᑯᐊ ᒥᓂᔅᑕᖑᕐᓂᐊᖅᑐᓄᑦ ᐆᒃᑐᕈᒪᔾᔪᑎᒋᓗᐊᖅᑲᐅᒋᕙᕋ 
ᐊᒻᒪ ᓂᕈᐊᒐᒃᓴᓐᖑᖅᑎᑕᐅᒐᒪ ᔪᐊᔾᒧᑦ ᑕᒪᓐᓇ ᐃᓱᒪᖐᓐᓇᕐᒥᒐᒃᑯ ᐊᓯᔾᔨᖅᑎᑦᑎᔪᓐᓇᕋᑦᑕ ᓯᕗᓂᒃᓴᑦᑎᓐᓄᑦ 
ᐃᓱᒪᑦᑎᐊᕐᓂᐊᕈᑦᑕ ᐊᓯᔾᔨᖅᑐᓂᒃ ᑕᑯᒋᐊᖃᖅᐳᒍᑦ ᐃᓄᖁᑎᑦᑎᓐᓄᑦ ᓄᓇᓕᖁᑎᑦᑎᓐᓄᑦ 
ᐊᑐᖅᑕᐅᔪᓐᓇᕐᓂᐊᖅᑐᓂᒃ ᓈᒻᒪᒃᑐᓂᒃ. ᑕᕝᕘᓇ ᐅᖃᕈᒪᓗᐊᖅᑲᐅᒐᒪ. 
 
ᖁᔭᓐᓇᒦᕐᔪᐊᖅᐸᔅᓯ ᐅᖃᓪᓚᔅᓲᔭᓚᐅᕈᓗᐊᖅᑎᓪᓗᖓ ᐅᖃᓪᓚᔅᓲᔭᖅᑰᔨᓕᕐᒥᒐᒪ ᐊᒻᒪ ᐅᐱᒋᑦᑎᐊᖅᐸᒃᑲ ᑖᒃᑯᐊ 
ᓄᓇᕗᑦᒥᐅᑕᐅᖃᑎᒃᑲᓗ ᐃᒡᓗᓕᖕᒥᐅᑕᓪᓗ ᓂᕈᐊᓚᐅᖅᑐᑦ ᐅᕙᓐᓂᒃ ᓴᓇᖃᑎᒌᑦᑎᐊᕐᓂᐊᕋᑦᑕ ᐅᐱᒋᑦᑎᐊᖅᐸᔅᓯ 
ᑕᒪᔅᓯᑦᑎᐊᖅ ᒪᓕᒐᓕᐅᖅᑎᐅᖃᑎᒃᑲ. ᖁᔭᓐᓇᒦᒃ. 



ᐅᓪᓗᑐᐃᓪᓇᖅ, ᓄᕕᐱᕆ 15, 2013 ᓄᓇᕗᒻᒥ ᓯᕗᓕᖅᑏᑦ ᑲᑎᒪᓂᖓ  
 

 

76 

ᐃᒃᓯᕙᐅᑕᖅ: ᖁᔭᓐᓇᒦᒃ. ᐃᓚᒋᔭᐅᖕᒥᔪᖅ ᑖᒻ ᓴᒻᒧᖅᑐᖅ.  
 
ᓴᒻᒧᖅᑐᖅ: ᖁᔭᓐᓇᒦᒃ ᐃᒃᓯᕙᐅᑕᖅ, ᑕᑭᓗᐊᖏᑦᑐᒥᒃ ᐅᖃᓗᖕᓂᐊᖅᑐᖓ. ᓯᕗᓪᓕᖅᐹᒥᒃ ᐲᑕ ᑕᑉᑐᓇ 
ᐃᓕᑕᕆᔪᕙᕋ ᐅᕆᒋᕙᕋ ᐊᒻᒪ ᑕᐃᒃᑯᐊ ᓂᕈᐊᖅᑎᒋᓚᐅᖅᓯᒪᔭᒃᑲ ᐃᒡᓗᓕᒑᕐᔪᖕᒥᓗ ᐊᒻᒪᓗ ᑲᖏᖅᖠᓂᐅᑉ 
ᐅᐊᖕᓇᖓᓄᑦ ᖁᔭᓐᓇᒦᖅᓯᒪᔭᒃᑲ ᒫᓐᓇᓗ ᑕᐃᒃᑯᐊ ᑲᖏᖅᖠᓂᐅᑉ ᓂᒡᒋᖓᓄᑦ ᒫᓐᓇ ᒪᓕᒐᓕᐅᖅᑎᖃᖏᒻᒪᑕ 
ᑕᐃᒃᑯᐊ ᑲᖏᖅᖠᓂᕐᒥᐅᑕᐃᑦ ᓂᒋᐊᓂᕐᒥᐅᑕᐃᑦ ᐅᓪᓗᖃᑦᓯᐊᕆᑦᓯ ᐃᖅᑲᐅᒪᕙᑉᓯ ᐊᒻᒪᓗ ᖁᔭᓐᓇᒦᒃ ᑑᓂ, 
ᓂᕈᐊᖅᑲᐅᒐᖕᒪ. 
 
ᓯᕗᓪᓕᕐᒥᒃ ᓇᐃᑦᑐᑯᓗᖕᒥ ᐅᖃᕐᓂᐊᖅᑐᖓ ᓱᓕᕆᕙᓚᐅᖅᓯᒪᖕᒪᖔᕐᒪ. ᑕᐃᑉᓱᒪᓂ ᑭᕙᓪᓕᕐᒥ ᒐᕙᒪᒃᑯᓐᓂ 
ᐃᖅᑲᓇᐃᔭᖅᖢᖓ ᐱᓕᕆᑉᓗᖓ ᐊᖓᔪᖄᖑᕙᓚᐅᖅᓯᒪᔪᖓ ᑕᐃᒃᑯᓇᓂ ᓄᓇᑦᓯᐊᑉ ᒐᕙᒪᒃᑯᖏᓐᓂ ᑕᒪᒃᑯᓄᖓ 
ᓄᓇᓕᐅᑉ ᒐᕙᒪᖏᑦᑕ ᑲᒪᔨᖏᓐᓄᑦ MACA-ᖑᓚᐅᖅᓯᒪᔪᒧᑦ. ᐊᒻᒪ ᑕᐃᑲᓂ ᓱᓕ ᑭᕙᓪᓕᕐᒥ 
ᓯᕗᓕᖅᑎᐅᓚᐅᖅᓯᒪᔪᖓ ᒐᕙᒪᒃᑯᓐᓄᑦ. ᑕᐃᒃᑯᓇᓂ ᓄᓇᑦᓯᐊᑉ ᒐᕙᒪᖓᓐᓂ. ᑕᒪᐅᖓ ᐃᖃᓗᖕᓄᑦ 
ᓄᒃᑎᓚᐅᖅᓯᒪᒐᑦᑕ 1996-97 ᒐᕙᒪᒃᑯᓐᓂ ᓱᓕ ᐃᖅᑲᓇᐃᔭᖅᖢᖓ ᑭᓯᐊᓂ ᑕᒫᓃᖢᑕ ᑕᐃᑉᓱᒪ 
ᑲᒥᓯᓇᐅᐱᓪᓚᓚᐅᖅᓯᒪᔫᑉ ᑎᑎᕋᕐᕕᖓᓄᑦ ᐊᒡᓚᒡᕕᖓᓄᑦ ᐃᖅᑲᓇᐃᔭᕆᐊᓚᐅᖅᓯᒪᒐᒪ ᐃᑲᔪᖁᔭᐅᑉᓗᖓ ᑖᓐᓇ 
ᒫᓐᓇ ᓄᓇᕗᑦ ᒐᕙᒪᒋᓕᖅᑕᖓ ᐸᕐᓇᐃᖁᔭᐅᑉᓗᑕ. ᑕᒪᓐᓇ ᑲᒪᒋᖃᑕᐅᓚᐅᖅᓯᒪᔭᕋ. 
 
ᓄᓇᕗᑦ ᒐᕙᒪᑖᕐᒪᑦ ᒐᕙᒪᓪᓚᑦᑖᓄᑦ ᐅᑎᖅᖢᖓ ᒥᓂᔅᑕ ᑐᒡᓕᖓᓄᑦ ᑐᒡᓕᕆᔭᐅᓕᓚᐅᖅᓯᒪᓪᓗᖓ ᑖᒃᑯᓇᓂ 
ᓄᓇᓕᖕᓄᑦ ᒐᕙᒪᓕᕆᔨᒃᑯᓐᓂᒃ. ᑕᒪᒃᑯᓂᖓ ᕼᐋᒻᓚᖑᔪᓂᒃ ᓄᓇᓕᖕᓂ ᑲᒪᔨᐅᓂᕐᒧᑦ ᐱᓕᕆᖃᑕᐅᓚᐅᖅᓯᒪᔪᖓ. 
ᑕᕝᕗᖓ Cabinet-ᖑᓂᐊᖅᑐᒧᑦ ᑕᕝᕙᓂ ᒐᕙᒪᖑᓂᐊᖅᑐᒧᑦ ᐊᖏᖅᓯᒪᔪᖓ ᐱᔾᔪᑎᖃᖅᖢᖓ ᐃᑲᔪᕈᓐᓇᕋᒪ ᓱᓕ 
ᖃᓄᖅ ᑕᒪᒃᑯᐊ ᒐᕙᒪᖑᔪᖅ ᑖᓐᓇ ᐊᐅᓛᕐᓂᖃᕋᔭᕐᒪᖔᖅ.  
 
ᐅᓪᓗᒥ ᐊᐱᖅᑯᑎᒪ ᐃᓚᖓ ᐃᓕᑕᕆᔭᐅᓚᐅᖅᑐᒃᓴᐅᖕᒪᑦ ᑕᐃᔅᓱᒪᓂ ᒐᕙᒪᖃᕐᓂᐊᖅᑐᒥ ᐸᕐᓇᐃᓪᓗᑕ 
ᓄᓇᕗᒧᓗᑦᑖᖅ ᐊᐅᓪᓛᖃᑦᑕᓚᐅᖅᓯᒪᒐᑦᑕ ᐊᐱᖅᓱᖅᖢᑕ ᑐᑭᓯᓇᓱᒃᖢᑕ ᖃᓄᐃᑦᑐᒥᒃ ᓄᓇᕗᒻᒥᐅᑦ 
ᒐᕙᒪᖃᕈᒪᖕᒪᖔᑕ. ᑭᓯᐊᓂ ᑕᐃᓐᓇ ᐱᔪᒪᓚᐅᖅᓯᒪᔭᖓᑦ ᐊᓱᐃᓚᐅᓯᒪᖕᒪᑦ. ᑕᐃᓐᓇ ᐊᓯᐅᓚᐅᖅᓯᒪᔪᖅ 
ᐅᑎᖅᑎᔾᔫᒥᔪᒪᓪᓗᒍ ᐃᓚᖓᓘᓐᓃᑦ ᐅᑎᕐᔫᒥᓇᔭᖅᐸᑦ. 
 
ᐃᓐᓇᑐᖃᖅᐳᑦ ᑕᐅᕙᓂ ᓄᓇᒋᔭᓐᓂᓖᓛᒃ ᐅᖃᓲᖑᒻᒪᑕ ᓇᐅᒡᓕᒎᖅ ᓄᓇᕗᑦᑖᕆᓚᐅᖅᓯᒪᔭᕗᑦ 
ᓴᖅᑭᓚᐅᖏᑕᐃᓐᓇᕐᒪᖒᖅ. ᑕᐃᓐᓇ ᓴᖅᑭᑉᐸᓪᓕᐊᔾᔫᒥᔭᕆᐊᖃᖅᑰᓕᕐᒪᑦ ᐃᓄᖁᑎᕗᑦᑕᐅᖅ ᑐᓐᖓᑦᑎᐊᕐᓗᑎᑦ 
ᐃᓅᓯᖃᕆᐊᖃᕋᓗᐊᕐᒪᑕ ᒐᕙᒪᒃᑯᓐᓂ ᐊᐅᓪᓛᖅᑕᐅᑐᐃᓐᓇᖏᓪᓗᑎᑦ. ᒫᓐᓇ ᒐᕙᒪᒃᑯᓐᓂ 
ᐊᐅᓪᓛᑕᐅᑦᑎᐊᒻᒪᕆᑦᑑᔭᖅᖢᑎᑦ ᐃᓅᓯᖃᕐᒪᑕ ᐃᓄᖁᑎᕗᑦ ᓇᓂᓗᑦᑖᖅ ᓄᓇᕗᒻᒥᓗᑦᑖᖅ.. 
 
ᐅᓇ ᐃᒪᓐᓇ ᖃᓪᓗᓈᑎᑐᑦ ᐅᖃᕈᓐᓇᖅᑕᕋ, (ᑐᓵᔨᑎᒎᓕᖅᑐᖅ) ᒐᕙᒪᒃᑯᑦ ᐃᖅᑲᓇᐃᔭᖅᑎᖏᑦ ᐱᑕᖃᕆᐊᖃᖅᑐᑦ 
ᑕᖅᑲᒃᑯᓄᖓ. ᑕᖅᑲᒃᑯᐊ ᐃᖅᑲᓇᐃᔭᖅᑎᖏᓐᓄᑦ ᒐᕙᒪᒃᑯᑦ ᑕᐃᒪᐃᓕᖓᓕᕐᒪᑦ ᐅᓪᓗᒥ. ᑕᐃᒪᓕ 
ᐱᕕᒃᓴᖃᑦᑎᐊᖅᑰᔨᓕᕋᓗᐊᕋᑦᑕ ᒫᓐᓇ ᐃᓄᐃᑦ ᒐᕙᒪᒃᑯᓐᓄᑦ ᐅᖃᐅᔾᔨᖃᑦᑕᖔᕐᓗᑎᑦ ᐃᒪᐃᓐᓇᑦᑐᒥᒃ ᑕᕝᕙ 
ᒐᕙᒪᒥᒃ ᑕᑯᔪᒪᕗᒎᓚᓗᑎᑦ. ᐃᒪᓐᓇᐃᑦᑐᓂᓪᓗ ᒐᕙᒪᒃᑯᓐᓂ ᐊᐅᓚᓂᖃᖅᑐᓂᒃ ᑕᑯᔪᒪᕗᒍᑦ ᑕᐃᒪᓐᓇᐃᓕᐅᖅᑐᓂᒃ 
ᐊᒻᒪᓗᑦᑕᐅᖅ ᒥᓂᔅᑕᐅᖃᑕᐅᑎᓪᓗᖓ ᑕᒪᒃᑯᓂᖓ ᐃᓱᒪᒋᔭᐅᔪᓂᒃ ᐊᒻᒪᓗ ᑕᐅᑐᓐᖑᐊᖅᑕᐅᔪᓂᒃ 
ᓯᕗᒧᐊᒃᑎᑦᑎᔪᓐᓇᖅᑰᕋᑦᑕ. ᐊᓯᕗᑦᑕᐅᖅ ᓄᓇᖅᑲᑎᒋᓐᖏᑕᕗᑦ ᑕᐃᒪᓐᓇᐃᑦᑐᒃᓴᐅᖕᒥᖕᒪᑕ.  
 
(ᑐᓵᔨᑎᒎᕈᓐᓃᖅᑐᖅ) ᑕᒫᓂ ᐅᑭᐅᖅᑕᖅᑐᒦᓐᓇᖅ ᐃᓕᓐᓂᐊᓚᐅᓐᖏᓐᓇᒪ, ᖃᓪᓗᓈᑦ ᓄᓇᖓᓐᓂ 
ᐃᓕᓐᓂᐊᕐᓂᑰᒐᒪ. ᑕᐅᓇᓂᓕ ᐃᓕᓐᓂᐊᖅᖢᑕ ᐃᒪᓐᓇ ᑭᓯᐊᓂ ᐃᓕᓐᓂᐊᕌᓂᑦᑎᐊᕌᖓᑦᑕ ᑖᔅᓱᒥᖓ ᓈᓴᐅᒻᒥᒃ 
ᐱᓕᕆᐊᕆᔭᑉᑎᓐᓂ ᑕᐅᑯᖓ ᐊᖏᓂᖅᓴᒧᑦ ᓄᑦᑎᖅᑎᑕᐅᕙᓚᐅᖅᓯᒪᒐᑦᑕ. ᐊᔪᖏᑦᑎᐊᓕᖅᖢᒍ ᑖᓐᓇ  



ᐅᓪᓗᑐᐃᓪᓇᖅ, ᓄᕕᐱᕆ 15, 2013 ᓄᓇᕗᒻᒥ ᓯᕗᓕᖅᑏᑦ ᑲᑎᒪᓂᖓ  

ᐃᓕᓐᓂᐊᓚᐅᖅᑕᕗᑦ ᖁᑦᑎᖕᓂᖅᓴᒧᑦ ᓄᒃᑎᖃᑦᑕᓚᐅᖅᓯᒪᒐᑦᑕ. ᒫᓐᓇ ᑕᐃᒪᓐᓇᐃᖏᓕᕐᒥᖕᒪᑕ ᑕᓐᓇ 
ᐃᓕᓐᓂᐊᖅᑐᓕᕆᓂᐅᓂᖅ ᑕᕝᕙᓂ ᓄᓇᕗᒻᒥ ᑖᓐᓇᑦᑕᐅᖅ ᐋᖅᑭᒃᓱᕆᐊᖃᑦᑎᐊᒻᒪᕆᒃᑐᖅ. ᑕᐃᒪᖓᓂᓛᒃ ᐊᐃᐳᕈ 
1, 1999 ᑕᐃᒪᐃᓚᐅᖅᓯᒪᑎᓪᓗᒍ ᐅᖃᐅᓯᕆᔭᒃᑲ ᐅᕙᓐᓂᒃ ᓴᓇᓐᖏᑕᒃᑲ ᑐᓴᐅᒪᔭᓐᓂᒃ ᐅᕙᓐᓄᑦ 
ᐅᖃᖅᑕᐅᓂᑯᓂᒃ ᐅᖃᐅᓯᖃᖅᑐᖓ ᐅᕙᓐᓂᒃ ᐊᖓᔪᒃᖠᐅᔪᓂᒃ ᐃᓄᑐᖃᕐᓂᒃ. ᑕᐃᑲᖓᓐᖔᖅ ᐊᐃᐳᕈ 1-ᒥ 
ᐃᒪᓐᓇ ᐊᒃᓱᐊᓗᒻᒪᕆᒃ ᖁᕕᐊᓱᒃᖢᑎᒃ ᓇᖕᒥᓂᖅ ᒐᕙᒪᖃᓕᕋᒥᒃ ᐊᒻᒪᓗ ᓇᖕᒥᓂᖅ ᓄᓇᕗᖃᓕᕋᒥᒃ 
ᓴᕆᒪᓯᑦᓯᐊᖅᖢᑎᑦ ᐃᓄᐃᑦ ᐱᓚᐅᖅᓯᒪᒐᓗᐊᕐᒪᑕ. ᑭᓯᐊᓂ ᐅᓪᓗᒥᐅᓕᖅᑐᖅ ᐅᖃᖃᑦᑕᓕᕐᒪᑕ ᓇᐅᒡᓖᓐᓇ 
ᓄᓇᕗᑖᕆᓚᐅᖅᓯᒪᔭᕗᑦ ᓴᖅᑭᓚᐅᓐᖏᑕᐃᓐᓇᕐᒪᑦ?  
 
ᑕᒪᓐᓇ ᑕᒪᒃᑯᐊ ᐱᓕᕆᐊᕆᔭᕆᐊᖃᕐᓂᐊᖅᑕᕗᑦ ᑖᒃᑯᓇᓂ ᓯᕗᓕᖅᑎᓄᑦ ᑲᑎᒪᔨᐅᓗᑕ ᐊᒻᒪᓗ 
ᑲᑎᒪᔨᑐᐃᓐᓇᐅᒐᓗᐊᕐᓗᑕ ᐱᓕᕆᐊᕆᔭᕆᐊᖃᕐᓂᐊᖅᑐᑦ. ᐱᔭᒃᓴᖃᕐᓂᐊᖅᑐᒍᑦ ᐊᖏᔪᒥᒃ ᑕᒪᑐᒪ ᒥᒃᓵᓄᑦ. 
ᐱᓕᕆᔨᓂᓪᓗ ᐊᐅᓪᓛᖅᑕᐅᖏᓪᓗᑕ ᐅᕙᒍᑦ ᓂᕈᐊᖅᑕᐅᓯᒪᔪᒍᑦ ᓄᓇᕗᒻᒥᐅᓂᑦ ᐊᐅᓚᑎᑦᑎᔭᕆᐊᖃᖅᑐᒍᑦ 
ᑖᔅᓱᒥᖓ ᒐᕙᒪᒥᒃ. ᒫᓐᓇ ᐅᕙᒍᑦ ᓂᕈᐊᖅᑕᐅᓯᒪᔪᑎᒍᑦ, ᓲᕐᓗ, ᑐᓂᔭᐅᓯᒪᓕᕋᑉᑕ ᐊᓯᐊᓐᖑᐃᔪᓐᓇᓕᕐᓗᑕ 
ᑖᑉᓱᒥᖓ ᒐᕙᒪᐅᔪᒥᒃ. ᑕᐃᒫᒃ ᑕᒡᕗᖓ ᒥᓂᔅᑕᐃᑦ ᑲᑎᒪᔨᖏᓐᓄᓪᓘᓐᓃᑦ ᓂᕈᐊᖅᑕᐅᓇᔭᕐᓂᕈᒪ ᑕᒪᑐᒥᖓ 
ᐱᓕᕆᐊᖃᕈᒪᔪᖓ. 
 
ᒥᓂᔅᑕᐃᑦ ᑲᑎᒪᔨᖏᓐᓃᒃᑯᒪ ᑖᑉᑯᐊ ᑲᑎᒪᔨᐅᖃᑎᒃᑲ ᒥᓂᔅᑕᐅᑉ ᑲᑎᒪᔨᖏᓐᓃᑦᑐᓪᓗ ᐊᒻᒪᓗ 
ᑲᑎᒪᔨᑐᐃᓐᓇᐅᔫᒐᓗᐃᑦ ᐱᓕᕆᖃᑎᒋᓗᒋᑦ ᑖᓐᓇ ᓄᓇᕗᑦ ᖁᕝᕙᖅᑎᒃᑲᓐᓂᕐᓗᒍ ᓴᕆᒪᓇᖅᓯᑎᒃᑲᓐᓂᕐᓗᒍ 
ᐱᔪᒪᑦᓯᐊᖅᑐᖓ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᐃᓚᒋᔭᐅᒻᒥᔪᖅ ᒥᔅ ᔩᓂ ᐅᒡᔪᒃ.  
 
ᐅᒡᔪᒃ: ᖁᔭᓇᖅᑯᑎᑦ. ᑖᒻᓇ ᓂᕈᐊᖅᑕᐅᓵᖅᑐᖅ ᓄᓇᕗᒧᑦ ᓯᕗᓕᖅᑎᐅᓵᖅ ᖁᔭᒋᕙᕋ ᓴᓇᑦᑎᐊᕐᓂᐊᖅᑐᕐᓗ 
ᐅᒃᐱᕆᓪᓗᒍ ᓴᑐᖅᑯᖓ. ᓄᐊᖃᑎᒃᑲᓗ ᑐᑦᓯᐊᖅᑐᑦ ᓇᓗᓐᖏᑕᒃᑲ. ᑖᑉᑯᐊᓗ ᐅᐃᓐᓄᐊᕋ ᓇᐅᔮᖅ ᐊᓈᓇᒐᓗ 
ᒥᐊᓕ ᐃᑦᑐᖓ ᑕᒪᐅᖓ ᑎᑭᓵᒻᒪᑕ ᑐᓐᖓᓱᖁᕙᒃᑲ ᑕᒡᕗᖓ ᐃᒡᓗᒧᑦ. ᐃᓚᒥ ᑎᑭᑕᐅᓗᓂ ᖁᕕᐊᓇᖃᑦᑕ’ᒪᑦ, 
ᖁᕕᐊᓱᒻᒪᕆᒃᑐᖓ ᑕᒡᕙᐅᔪᖅ. ᐅᕙᑦᑎᐊᓵᖅ ᑎᖕᒥᓲᒃᑯᑦ ᑎᑭᓵᑦ ᑖᑉᑯᐊ ᐃᓚᓐᓄᐊᒃᑲᑦ, ᓇᒡᓕᒋᓪᓗᒋᓪᓗ 
ᐃᑲᔪᖅᑎᒋᑦᓯᐊᖃᑦᑕᕋᒃᑭᓪᓗ ᖁᔭᓪᓗᐊᖅᑐᖓ.  
 
ᐃᓚᒃᑲ ᑕᓗᕐᔪᐊᕐᓃᑦᑐᑦ ᐃᑲᔪᖅᑎᒋᑦᑎᐊᖃᑦᑕᒻᒥᒐᑉᑭᑦ ᓄᐊᖃᑎᓐᓄᐊᒃᑲᑦ ᖁᔭᒋᕙᒃᑲ ᑕᐃᒃᑯᐊᓗ 
ᑰᒑᕐᔪᖕᒥᐅᑕᓐᓄᐃᑦ ᐅᕙᒻᓂ ᐃᓕᓯᒻᒪᑕ ᓂᕈᐊᖅᑕᒃᓴᐅᔪᖃᓐᖏᒃᑲᓗᐊ’ᒪᑦ. ᐅᕙᒻᓂᒃ ᐅᑉᐱᕈᓱᒃᖢᑎᒃ 
ᑭᒡᒐᖅᑐᖅᑕᐅᔪᒪᓪᓗᑎᒃ ᐱᔨᑦᓯᖅᑕᐅᔪᒪᓪᓗᑎᒃ ᐅᕙᒻᓄᑦ ᓇᑦᓯᓕᖕᒥᐅᑦ ᐱᔾᔪᑎᒋᓪᓗᒋᑦ ᓴᑐᖅᑯᖓ, ᓴᑐᖕᒪᕆᒃᑐᖓ.  
 
ᐃᓄᑐᖃᓐᓄᐃᑦ ᑖᕙᓃᑦᑐᑦ ᐃᒪ’ᓇᒻᒪᕆᒃ ᐊᑑᑎᕙᒃᑲᑦ ᐅᑉᓗᒥ ᓯᕗᓕᖅᑎᑖᕋᑉᑕ ᑖᕙᓐᖓᑦ ᕿᑎᕐᒥᐅᓂ.  
 
ᑕᐃᓐᓇᓗ ᔮᓐ ᓂᓐᖓᖅ ᒪᓕᒐᓕᐅᖅᑎᑐᖃᓪᓚᓪᓘᖃᑦᑕᖅᓯᒪᓕᖅᑐᖅ ᑕᐅᑐᖕᓂᕈᕕᑦ ᐅᑉᓗᒃᑰᖅᐸᒋᑦ. 
ᑕᖄᖅᓯᑦᓯᐊᕆᑦ ᓴᓇᓪᓗᐊᖃᑦᑲᖅᑐᕕᓂᐅᒐᕕᑦ.  
 
ᑕᐃᓐᓇᓐᓄᐊᕐᓗ ᓂᐊᖁᓐᖒᓄᑦ ᒪᓕᒐᓕᐅᖅᑎᐅᔪᖅ ᑎᒃᑯᐊᖅᓯᒻᒪᑦ ᐅᕙᒻᓂᒃ ᑕᒡᕗᖓ ᒥᓂᔅᑑᖃᑕᐅᓇᕼᐅᐊᖅᑐᓄᑦ 
ᐆᒃᑐᖃᑕᐅᖁᓪᓗᓂᖓ ᖁᔭᒋᑦᓯᐊᖅᐸᕋ. ᓴᓇᖃᑎᒋᑦᓯᐊᕈᒪᓪᓗᓯᓗ ᑕᒪᑉᓯᑦᓯᐊᖅ ᑕᒡᕙᓂ ᐃᒡᓗᒦᑦᑐᓯ. ᐅᑭᐅᑦ 
ᓯᑕᒪᑦ ᑕᒫᓂ ᖃᓂᖓᓂ ᓴᓇᓂᐊᖅᑐᐊᓘᒐᑉᑕ ᒪᓕᒐᓕᐅᖅᑎᐅᓗᑕ. ᒥᓂᔅᑑᓗᑕᓘᓐᓃᑦ ᒪᓕᒐᓕᐅᖅᑎᐅᓪᓗᑕᓘᓐᓃᑦ 
ᑕᒪᑉᑕ ᓴᓇᐅᒐᒃᓴᖃᕋᑉᑕ ᓂᕆᐅᑦᓯᐊᖅᑐᖓ ᓴᓇᖃᑎᒌᑦᓯᐊᕐᓂᐊᖅᑐᒍᑦ ᐃᓚᒌᑦᓯᐊᕐᓗᑕ ᓯᕗᓂᒃᓴᒧᑦ 
ᐃᓱᒪᑦᓯᐊᕋᓱᐊᕐᓗᑕ.  
 
ᐅᕙᖓ ᐅᑉᐱᕈᓱᒃᑲᒪ ᑕᒪᑉᑕᑦᓯᐊᖅ ᓄᓇᕗᒻᒥᐅᑕᐅᔪᒍᑦ ᐱᑦᓴᐅᓂᖃᖅᑐᒍᑦ ᐃᓗᑉᑎᓐᓂᑦ. ᑭᓇᐅᒐᓗᐊᕈᑉᑕ 
ᕼᐆᒐᓗᐊᕈᑉᑕ ᐅᓇ ᐳᖅᑐᓂᖅᓴᐅᓐᖏᑦᑐᖅ ᐅᓇ ᐳᒃᑭᓐᓂᖅᓴᐅᓐᖏᑦᑐᖅ. ᑭᓇᑐᐃᓐᓇᒻᒪᕆᒃ ᐃᓄᑐᐃᓐᓇᖅ 
ᐱᑦᓴᐅᓂᖃᖅᑐᖅ ᐃᓅᒐᓗᐊᕈᓂ ᖃᑉᓗᓈᖑᒐᓗᐊᕈᓂ, ᑕᐃᒃᑯᐊ ᓴᐃᓃᓯᖁᑕᐅᖃᑦᑕᕋᑉᑎᒍ, ᑕᐃᒃᑯᐊᖑᒐᓗᐊᖅᐸᑕ 
ᐊᔾᔨᒌᒻᒪᕆᐅᔪᒍᑦ ᑕᒡᕙᓂ ᓄᓇᕗᒻᒥ.  

ᖃᐅᔨᒪᒐᒃᑭᑦ ᐊᕐᓇᐃᑦ ᓴᓇᑐᔪᐊᓗᐃᑦ ᒥᖅᓱᖅᖢᑎᒃ ᐅᕝᕙᓘᓐᓃᑦ ᓴᓇᐅᒐᕐᒥᑎᒍᑦ ᐊᒥᓱᓂᒃ ᑲᒪᓯᒐᓱᐊᒍᓐᓇᖅᑐᑦ. 
ᑕᐃᒪ’ᓇᐃᖃᑕᐅᔪᓐᓇᒻᒥᔪᖓ ᑕᒡᕙᓂ ᒥᓂᔅᑐᖑᖃᑕᐅᒍᒪ. ᐊᔪᓐᖏᓐᓂᕆᔭᕋ ᐊᑐᑦᓯᐊᕐᓗᒍ 
ᓴᓇᑦᓯᐊᕋᕼᐅᐊᕈᓐᓇᖅᐳᖓ.  
 
ᐃᓱᒪᒐ ᒪᑐᓯᒪᓂᐊᓐᖏᑦᑐᖅ, ᒪᑐᐃᖅᓯᒪᐃᓐᓇᕐᓂᐊᖅᑐᖅ. “ᐅᓇ ᖃᓄᕆ’ᒪᑦ? ᐅᓇ ᓱᒻᒪᓐ?” ᑕᐃᒪᓐᓇ 
ᐊᐱᖅᓱᖃᑦᑕᕐᓗᑕ ᐱᕚᓪᓕᕈᑎᒋᔪᓐᓇᕋᑉᑎᒍ. ᑖᑉᑯᐊᑦ ᒪᑐᐃᓐᓇᕙᒌᓐᓇᕐᓂᐊᖅᑕᒃᑲ ᓇᒻᒥᓂᖃᖅᑐᑦ, ᐱᔅᓂᓯ, 
ᑖᑉᑯᐊᓪᓗ ᓴᓇᔪᓐᓄᐃᑦ ᒐᕙᒪᓂᒃ ᐱᔨᑦᑎᕋᖅᑐᑦ. ᑖᑉᑯᐊ ᐱᒻᒪᕆᐅᔪᑦ ᒐᕙᒪᒥ ᐱᔨᑦᑎᕋᖅᑐᑦ 
ᐃᑲᔪᖅᑎᒋᔭᐅᒋᐊᖃᒻᒪᕆᑦᑕᒃᑯᑦ ᐅᑉᐱᕆᓪᓗᑎᒍᓗ. ᐅᑉᐱᕆᖃᑦᑕᓐᖏᒃᑯᑦᑎᒍ ᐱᔨᑦᑎᑦᑎᐊᕋᐃᒻᒪᑕ 
ᓴᓐᖏᓐᓂᕆᒐᓱᐊᕐᓗᑎᒍ ᐱᕚᓪᓕᖅᑎᑦᑎᓂᕐᒥᒃ ᐃᓱᒪᖃᖅᑎᑦᑎᓇᓱᐊᖃᑦᑕᖅᑎᒍ ᐅᕙᒍᑦ ᒪᓕᒐᓕᐅᖅᑎᐅᔪᒍᑦ. 
 
ᑕᕝᕙᓂ ᐱᖓᔪᐊᓐᓂ ᒪᓕᒐᓕᐅᖅᑎᐅᓚᐅᖅᑐᓂ ᒪᓕᒐᓕᐅᖅᑎᐅᒐᓗᐊᕋᒪ ᐅᖃᒻᒪᖃᑦᑕᖅᑐᖓ ᑖᒃᑯᐊ 
ᐱᔾᔪᑎᒋᓪᓗᒋᑦ ᐃᓄᓕᕆᔾᔪᑏᑦ ᐱᓗᐃᓯᒪᒃᑰᖅᐸᑕ ᐊᓄᓪᓚᓯᖅᑕᐅᑉᐸᑕ ᐃᓄᓕᕆᓂᐅᑉ ᒥᒃᓵᓄᑦ ᐃᓱᒪᓕᕆᓂᐅᑉ 
ᒥᒃᓵᓄᑦ ᑖᒃᑯᐊ ᓴᓇᐅᒐᕕᓂᕋ ᐊᑐᖅᖢᒍ ᐱᕚᓪᓕᕈᑎᒃᓴᓂᒃ ᐃᓱᒪᖃᕈᓐᓇᖅᑰᕋᒪ ᐃᑲᔫᑎᖃᕈᓐᓇᖅᑰᕋᒪ 
ᐊᒃᓱᕉᑎᒋᓂᐊᖅᑕᒃᑲ. 
 
ᑕᐃᒪ ᐃᑉᐱᒋᕙᓪᓛᕋᒃᑯ ᒪᐅᓐᖓᕋᑦᑕ ᐅᕙᓐᓃᓐᖒᕆᐊᖅᑐᖅ ᑕᑯᖃᑦᑕᐅᑎᖃᑦᑕᓕᓵᖅᑐᑕᓗ ᐃᓚᐃᑎᒍᑦ ᐅᓇ 
ᐅᑎᖅᑕᐃᓐᓇᖅᑐᖅ ᐅᕙᓐᓄᑦ ᐃᓄᓐᓂᒃ ᑕᒪᐃᓐᓂᒃ ᓄᓇᕗᒥᐅᑕᓂᒃ ᓄᓇᖃᖅᐸᑦ ᐃᒡᓗᖃᖅᐸᑦ ᐊᖏᕐᕋᖃᖅᐸᑦ 
ᑕᒪᐃᑕᑦᑎᐊᖅ ᐱᔨᑦᑎᖅᑕᒃᑯᑦ, ᐅᑯᐊᖑᓐᖏᑦᑐᖅ ᐃᓚᐃᓐᓇᐅᓐᖏᑦᑐᑦ ᑕᐃᒪᓐᓇ, ᑕᒪᕐᒥᑦᑎᐊᖅ ᐱᔨᑦᑎᖅᑕᒃᑯᑦ. 
 
ᑖᒻᓇ ᐃᑉᐱᒋᓪᓗᐊᖃᑦᑕᕋᑉᑯ, ᐄ, ᐃᓄᐃᓐᖒᖅ ᓴᓇᐅᒐᖃᑦᑎᐊᖏᑦᑐᑦ, ᓱᒻᒪᑦ ᓴᓇᐅᒐᖃᑦᑎᐊᖏᑉᐸᑦ? ᐃᓄᐃᑦᑕᐅᖅ 
ᒪᑭᑉᐹᓪᓕᕆᐊᓖᑦ ᑕᐃᒪᓐᓇᒃ ᑐᓴᖃᑦᑕᕆᐊᓖᑦ ᒪᑭᑉᐹᓪᓕᕆᐊᖃᖅᑐᓯ. 
 
ᐄ, ᐅᖃᒻᒪᕆᕚᓪᓕᕋᒪ ᐅᖃᒪᓗᐊᓕᕋᐃᒐᒪ ᐊᒃᑯᓇᖅᑰᓕᖃᑦᑕᖅᑐᐊᓘᒐᒪ. 
 
ᑕᐃᒃᑯᐊ ᐃᓚᓐᓄᐊᒃᑲ ᐊᐃᓐᓄᐊᕋ ᑕᓗᕐᔪᐊᓃᑦᑐᖅ ᓯᑕᒪᓂᒃ ᐅᑭᐅᓕᓐᓄᐊᖅ ᓇᓪᓕᒋᒻᒪᕆᑦᑕᕋ ᑕᐅᑐᒃᑐᒃᓴᐅᕗᑎᑦ 
ᓯᕗᓂᒃᓴᖃᑦᑎᐊᖁᒻᒪᕆᑦᑕᒃᑲ ᓄᑕᕋᓐᓄᐃᑦ ᓄᓇᕗᑦᒥ. ᖁᔭᓐᓇᒦᒃ. 
 

ᓂᕈᐊᕐᓂᖅ ᒥᓂᔅᑕᒃᓴᓂᒃ 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᐃᓚᒋᔭᐅᔪᑦ ᒫᓐᓇ ᑕᐃᒪ ᓂᕈᐊᕐᓂᖅᑕᖃᕐᓂᐊᓕᕐᒪᑦ. ᑖᒃᑯᐊ ᑎᑎᕋᖅᑎᐅᔪᑦ 
ᑐᓂᖅᓴᕐᓂᐊᕐᒪᑕ ᓂᕈᐊᒐᒃᓴᓂᑦ. ᖃᐅᔨᒪᓂᐊᖅᐳᓯ ᑖᒃᑯᐊ ᓂᕈᐊᕐᓂᐊᖅᑐᒍᑦ 8-ᖑᔪᓂᒃ. ᑕᕝᕗᖓ 
ᓯᕗᓕᖅᑎᐅᓂᐊᖅᑐᓄᑦ ᐃᓯᖅᑐᒃᓴᐅᑕᐅᔪᓂᒃ. ᑐᓂᔭᐅᕌᓂᒃᑯᔅᓯ ᓂᕈᐊᕐᓂᐊᕆᕗᓯ ᑕᕝᕗᖓ ᓂᑭᑦᑖᕐᓗᓯ 
ᑕᕝᕗᖓᖃᑦᑕᕐᓂᐊᖅᐳᓯ ᓂᕈᐊᕐᕕᖕᒧᑦ. 
 
ᓇᓗᓇᐃᖅᐸᒌᕈᒪᓪᓗᖓ ᑖᒃᑯᐊ ᓇᐃᓴᖅᑕᐅᓂᖏᓐᓂᒃ ᑕᐃᑯᖓ ᑕᖃᐃᖅᓯᕐᕕᖕᒧᑦ ᐅᑕᖅᑭᔪᓐᓇᕐᓂᐊᖅᑐᒍᑦ 
ᓂᕈᐊᕌᓂᒃᓯᒪᓕᕈᔅᓯ. ᑕᐃᒪ. 
 
>>ᓂᕈᐊᕐᓂᖃᖅᑐᑦ 18:33ᒥ ᑲᑎᒪᓂᖅ ᑲᔪᓯᒃᑲᓂᖅᑐᓂᓗ 19:09ᒥ 
 
ᐃᒃᓯᕙᐅᑕᖅ: ᖁᔭᓐᓇᒦᒃ ᐅᑎᖅᑐᐃᓐᓇᐅᖕᒥᒐᑦᓯ. ᒫᓐᓇ ᑐᓴᖅᑎᑦᑎᔪᒪᓕᖅᑐᖓ ᐃᓚᒋᔭᐅᔪᓄᑦ ᐅᑯᐊ 
ᑕᐃᒍᕐᓂᐊᕋᒃᑭᑦ ᐊᑏᑦ:ᒫᓂᑲ ᐃᐊᓪ, ᔪᐊᔾ ᖁᒃᓱᒃ, ᔮᓂ ᒪᐃᒃ, ᐹᓪ ᐅᑲᓕᖅ, ᑮᑦ ᐲᑐᓴᓐ, ᐹᓪ ᖁᐊᓴ, ᑖᒻ ᓴᒻᒧᖅᑐᖅ, 
ᔩᓂ ᐅᒡᔪᒃ (ᑐᓵᔨᒃᑯᑦ) ᓂᕈᐊᖅᑕᐅᔪᑦ ᒥᓂᔅᑕᐃᑦ ᑲᑎᒪᔨᖏᓐᓄᑦ ᑲᑎᒪᔨᐅᓂᐊᓕᕐᒪᑕ ᓄᓇᕗᑦᒥ. 
 
>>ᐸᑦᑕᒃᑐᖅᑐᑦ 

ᒪᓕᒐᓕᐅᕐᕕᖕᒥ ᓯᕗᓪᓕᖅᐹᕐᒥ ᐅᓪᓗᕐᒥ ᑲᑎᒪᕐᔪᐊᓕᖅᐸᑕ ᐱᖁᔨᕗᖔᖅᑐᖃᕐᓂᐊᖅᑐᖅ. 
 
ᐱᖁᔨᕗᖔᓕᐅᖁᔨᓕᖅᐳᖓ ᐅᑯᐊ ᓂᕈᐊᕈᑏᑦ ᐃᒋᑕᐅᓂᐊᕐᒪᑕ.  
 
ᐃᓄᒃ: ᖁᔭᓐᓇᒦᒃ, ᐃᒃᓯᕙᐅᑖᖅ. ᐱᒋᐊᖅᑎᑦᑎᕗᖓ ᑖᒃᑯᐊ ᓂᕈᐊᕈᑎᕕᓃᑦ ᓱᕋᒃᑕᐅᖁᓪᓗᒋᑦ.  
 
ᐃᒃᓯᕙᐅᑕᖅ: ᒪᒥᐊᓇᐅᒐᓗᐊᖅ ᑐᑭᓯᔪᓐᓇᐃᓪᓕᓚᐅᑲᒃᑲᒪ. ᑖᒃᑯᐊ ᑲᑎᒪᔩᑦ ᐃᓚᒋᔭᐅᔪᐃᑦ ᐊᖏᖅᑐᐃᓐᓇᐅᕚᑦ?  
 
ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᑖᒃᑯᐊ ᓂᕈᐊᕈᑎᕕᓃᑦ ᓱᕋᒃᑎᖅᑕᐅᓂᐊᓕᖅᑐᑦ.  
 
(ᑐᓵᔨᑎᒎᓕᖅᑐᖅ) ᒪᓕᒐᓕᐅᖅᑎᓕᒫᑦ ᐃᖅᑲᐃᑎᑦᑐᒪᕙᒃᑲ ᓯᕗᓪᓕᖅᐹᕐᒥ ᑲᑎᒪᕐᔪᐊᕐᓂᐊᖅᑐᑦ ᑎᓴᒪᖓᓐᓂᒃ 
ᒪᓕᒐᓕᐅᖅᑏᑦ 1:30-ᒧᐊᖅᐸᑦ ᐊᐃᑉᐱᕐᒥ, ᓅᕖᕝᕙ 19, 2013-ᒥ ᑕᕝᕙᓂᔅᓴᐃᓐᓇᖅ ᑲᑎᒪᕐᔪᐊᕐᕕᖕᒥ. 
 
ᒪᓕᒐᓕᐅᖅᑏᑦ ᐃᖅᑲᐃᑎᑦᑐᒪᒋᕙᒃᑲ ᒪᓕᒐᓕᐅᖅᑎᑐᐃᓐᓇᐃᑦ ᑲᑎᒪᓂᐊᕐᒪᑕ 2-ᒧᐊᖅᐸᑦ ᖃᐅᒃᐸᑦ ᓇᓅᑉ 
ᑲᑎᒪᕕᖓᓂ. 
 
ᓄᓇᕗᒻᒥ ᓯᕗᓕᖅᑎᓂᒃ ᓂᕈᐊᕐᓂᖅ ᓄᖅᑲᖅᐳᖅ.  
 
>>ᐸᑦᑕᑐᖅᑐᑦ 
 
>>ᑲᑎᒪᓂᖅ ᓄᖅᑲᖅᐳᖅ 19:12ᒥ



 

 

ᑎᑎᕋᖅᓯᒪᔪᑦ ᑐᑭᓯᒋᐊᕈᑏᑦ - ᓄᕕᐱᕆ 15, 2013 

ᓄᓇᕗᒻᒥ ᓯᕗᓕᖅᑎᓂᒃ ᕿᒥᕐᕈᓂᖅ 
 

ᑎᓴᒪᖓᓐᓂ ᓄᓇᕗᒻᒥ ᒪᓕᒐᓕᐅᖅᑏᑦ ᓂᕈᐊᖅᖠᕈᓯᖏᑦ 
 ᐅᖃᖅᑎᒥᒃ, ᓯᕗᓕᖅᑎᒥᒃ ᐊᒻᒪ ᒥᓂᔅᑕᐃᑦ ᑲᑎᒪᔨᖏᓐᓂᒃ 

ᐊᑐᖅᑕᐅᓂᐊᖅᑐᑦ ᑭᖑᓕᕇᖕᓂᖏᑦ 
 
1. ᐅᖃᖅᑎᒥᒃ ᓂᕈᐊᖅᖠᕐᓂᖅ 
2. ᓯᕗᓕᖅᑎᒥᒃ ᓂᕈᐊᖅᖠᕐᓂᖅ 
3. ᒥᓂᔅᑕᐃᑦ ᑲᑎᒪᔨᖏᓐᓂᒃ ᓂᕈᐊᖅᖠᕐᓂᖅ 
 
 
 
 

ᐱᕙᓪᓕᐊᔾᔪᓰᑦ ᒪᓕᒋᐊᓕᓪᓗ 
 
 ᒪᓕᒐᓕᐅᕐᕕᐅᑉ ᑲᑎᒪᕐᔪᐊᕐᕕᖓᓂ ᓂᕈᐊᕐᓂᖅᑕᖃᕐᓂᐊᖅᑐᖅ. 

 
 ᓂᕈᐊᕐᓂᓕᒫᑦ ᐸᐃᑉᐹᑎᒎᖅᑕᐅᓂᐊᖅᑐᑦ. 

 
 ᐊᓯᒥᒃ ᑎᓕᓯᓗᓂ ᓂᕈᐊᕈᔾᔭᐅᔪᓐᓇᖅᑐᑎᑦ. 

 
 ᐅᖃᖅᑎ ᓂᕈᐊᖅᑕᐅᓇᓱᒃᑎᓪᓗᒍ, ᒪᓕᒐᓕᐅᕐᕕᖕᒥ ᑎᑎᕋᖅᑎ ᑐᑭᒧᐊᒃᑎᒋᔭᐅᓂᐊᖅᑐᖅ ᖃᓄᖅ ᑕᒪᓐᓇ 

ᓂᕈᐊᕐᓂᖅ ᐊᐅᓚᓂᐊᕐᒪᖔᖓᓂᒃ ᐊᒻᒪ ᐱᔪᓐᓇᕐᓂᖅᑖᖅᑎᑕᐅᓯᒪᓂᐊᖅᖢᓂ ᓂᕈᐊᕐᓂᖅ 
ᑐᑭᒧᐊᑦᑎᐊᖅᓯᒪᓂᐊᕐᒪᑦ ᐊᒻᒪ ᐋᖅᑭᐅᒪᑦᑎᐊᕐᓗᓂ.  ᐅᖃᖅᑎᒧᑦ ᐃᓕᔭᐅᔪᖅ ᑭᖑᕐᖓᓂ 
ᐃᒃᓯᕙᐅᑕᕆᔭᐅᓂᐊᖅᐳᖅ ᓂᕈᐊᖅᖠᕋᓱᒃᑎᓪᓗᒋᑦ ᓯᕗᓕᖅᑎᒥᒃ ᐊᒻᒪ ᒥᓂᔅᑕᐃᑦ ᑲᑎᒪᔨᖏᓐᓄᑦ 
ᐃᖏᑦᑐᒃᓴᓂᒃ. 
 

 ᑎᑎᕋᖅᑎ ᐅᕝᕙᓘᓐᓃᑦ ᐅᖃᖅᑎᐅᑉ ᐃᓂᖓᓄᑦ ᓂᕈᐊᖅᑕᐅᔪᖅ ᓂᕈᐊᕐᓂᕐᒥᒃ ᒪᑐᐃᖅᓯᕗᖅ, 
ᐊᐱᕆᓗᓂᓗ ᓂᕈᐊᒐᒃᓴᓐᖑᖅᑎᑦᑎᔪᖃᕈᒪᖕᒪᖔᖓᓂ.  ᒪᓕᒐᓕᐅᖅᑏᑦ ᐃᒻᒥᓂᒃ 
ᓂᕈᐊᒐᒃᓴᓐᖑᖅᑎᑦᑐᓐᓇᓐᖏᑦᑐᑦ.  ᓂᕈᐊᒐᒃᓴᓐᖑᖅᑎᑕᖅ ᑕᐃᔭᐅᑐᐊᕈᓂ ᓇᓗᓇᐃᕆᐊᓕᒃ 
ᐊᖏᕐᒪᖔᕐᒥ ᐋᒃᑳᕐᒪᖔᕐᒥᓘᓐᓃᑦ. 

 
 ᐅᖃᖅᑎᐅᑉ ᐃᓂᖓᓄᑦ ᓂᕈᐊᖅᑕᐅᔪᖅ ᐱᔪᒪᒍᓂ ᓂᕈᐊᕈᓐᓇᖅᑐᖅ, ᑭᓯᐊᓂᓗ ᑕᐃᒪᒃᑲᓗᐊᖅᑎᓪᓗᒍ 

ᓂᕈᐊᒐᒃᓴᓐᖑᖅᑎᑦᑎᔪᓐᓇᓐᖏᑦᑐᖅ ᐊᒻᒪ ᓂᕈᐊᒐᒃᓴᓂᒃ ᐊᐱᖅᓱᕈᓐᓇᓐᖏᖢᓂ. 
 

 ᓂᕈᐊᕐᓂᖅᑕᖃᓚᐅᖅᑎᓐᓇᒍ, ᓂᕈᐊᕈᑏᑦ ᐴᒃᓴᖓ ᐊᒻᒪ ᒪᕐᕉᒃ ᓂᕈᐊᕐᕖᒃ ᐋᖅᑭᒃᑕᐅᓂᐊᖅᑑᒃ.  
ᒪᓕᒐᓕᐅᖅᑏᑦ ᐊᑐᓂ ᐊᑕᐅᓯᕐᒥᒃ ᐸᐃᑉᐹᕐᒥᒃ ᓂᕈᐊᕐᕕᒋᓂᐊᖅᑕᖏᓐᓂᒃ ᑐᓂᔭᐅᓂᐊᖅᑐᑦ. 

 
 . ᐸᐃᑉᐹᑦ ᐊᑎᖃᐅᕐᓂᐊᖅᑐᑦ ᐄ,ᐲ,ᑏ,ᑮᖅᓯᒪᓗᑎᒃ, ᐱᒋᐊᕈᑎᖃᕐᓗᑎᒃ ᐊᑎᕈᓯᐊᓂᑦ. 
 
 ᒪᓕᒐᓕᐅᖅᑎᓕᒫᑦ ᓂᕈᐊᕌᓂᒃᐸᑕ, ᐸᐃᑉᐹᑦ ᐊᓯᐊᓅᖅᑕᐅᓂᐊᖅᑐᑦ ᐊᒻᒪ ᓈᓴᖅᑕᐅᓗᑎᒃ ᑎᑎᕋᖅᑎᓄᑦ.  

ᖃᔅᓯᓄᑦ ᓂᕈᐊᖅᑕᐅᖕᒪᖔᖏᓐᓂᒃ ᐅᖃᖃᑦᑕᔾᔮᓐᖏᑦᑐᑦ. 
 

 ᓄᓇᓄᒻᒥ ᓯᕗᓕᖅᑎᓂᒃ ᕿᒥᕐᕈᓂᒃᑯᑦ ᐃᓱᒪᓕᐊᑦ ᓇᓗᓇᐃᖅᑕᐅᒃᑲᓐᓂᕐᓂᐊᖅᑐᑦ ᐱᖁᔨᕗᖔᖅᑎᒍᑦ 
ᑎᓴᒪᖓᓐᓂ ᒪᓕᒐᓕᐅᖅᑏᑦ ᓯᕗᓪᓕᖅᐹᒥᒃ ᐅᓪᓗᕐᒥ ᑲᑎᒪᕐᔪᐊᕆᐊᖅᐸᑕ. 

ᐅᖃᖅᑎᒥᒃ ᓂᕈᐊᕐᓂᖅ 
 
 ᐊᑕᐅᓯᑐᐊᕐᒥᒃ ᓂᕈᐊᒐᒃᓴᓐᖑᖅᑎᑦᑎᔪᖃᖅᐸᑦ, ᑖᓐᓇ ᒪᓕᒐᓕᐅᖅᑎ ᐃᓕᔭᐅᑲᐅᑎᒋᓂᐊᖅᑐᖅ 

ᐅᖃᖅᑎᐅᑉ ᐃᓂᖓᓄᑦ.  ᐊᑕᐅᓯᐅᓐᖏᑦᑐᒥᒃ ᓂᕈᐊᒐᒃᓴᓐᖑᖅᑎᑦᑎᔪᖃᖅᐸᑦ ᓂᕈᐊᕐᓂᖅᑕᖃᕐᓂᐊᖅᑐᖅ. 
 

 ᓂᕈᐊᒐᒃᓴᓐᖑᖅᑎᑕᐅᔪᑦ ᐅᖃᖅᑎᒧᑦ ᐅᖃᓪᓚᒃᑎᑕᐅᔾᔮᓐᖏᑦᑐᑦ ᐊᒻᒪ ᐊᐱᖅᓱᖅᑕᐅᓐᖏᓪᓗᑎᒃ 
ᑭᐅᑦᑕᓐᖏᓪᓗᑎᒡᓗ. 

 
 ᒪᓕᒐᓕᐅᖅᑏᑦ ᓂᕈᐊᕈᓐᓇᖅᑐᓕᒫᑦ ᐸᐃᑉᐹᑎᒍᑦ ᓂᕈᐊᕐᓂᖏᑦ ᓈᒻᒪᒃᐸᑕ, ᓂᕈᐊᕐᓃᑦ ᐅᓄᓛᑦ 

ᓇᓕᐊᑐᐃᓐᓇᕐᓄᑦ ᑐᕌᖓᔪᑦ 21-ᖑᔪᓐᓇᖅᑐᑦ.  ᐊᑕᐅᓯᖅ ᓂᕈᐊᒐᒃᓴᖅ ᓄᐅᓛᖑᓐᖏᑦᑐᓄᑦ 
ᓂᕈᐊᖅᑕᐅᒃᐸᑦ, ᐅᓄᓐᖏᓛᓄᑦ ᓂᕈᐊᖅᑕᐅᔫᑉ ᐊᑎᖓ ᐸᐃᑉᐹᓂᑦ ᐲᖅᑕᐅᓂᐊᖅᑐᖅ, ᐊᒻᒪ 
ᓂᕈᐊᕐᓂᖅᑕᖃᒃᑲᓐᓂᓕᕐᓗᓂ. 1 

 
 ᐱᖓᓱᓂᒃ ᐅᓄᒃᑲᓐᓂᖅᑐᓂᒡᓘᓐᓃᑦ ᓂᕈᐊᒐᒃᓴᖅᑕᖃᖅᐸᑦ, ᓇᓕᐊᑐᐃᓐᓇᕐᓗ ᐅᓄᓛᖑᓐᖏᑦᑐᓄᑦ 

ᓂᕈᐊᖅᑕᐅᓗᑎᒃ, ᐊᒻᒪ ᒪᕐᕉᒃ ᐅᓄᒃᑲᓐᓂᖅᑐᓪᓘᓐᓃᑦ ᓂᕈᐊᒐᒃᓴᑦ ᐅᓄᓐᖏᓛᓄᑦ ᓂᕈᐊᖅᑕᐅᒃᐸᑦ 
ᑭᓯᐊᓂᓗ ᓂᕈᐊᖅᑕᐅᓂᖏᑦᑕ ᐅᓄᕐᓂᖏᑦ ᐊᔾᔨᒌᒡᓗᑎᒃ, ᐊᑎᓕᒫᖏᑦ ᐸᐃᑉᐹᑎᒍᑦ 
ᑎᑎᕋᖅᑕᐅᓯᒪᔪᐃᓐᓇᐅᓂᐊᖅᑐᑦ 2.  ᑐᒡᓕᐊᓂ ᓂᕈᐊᕐᓂᕐᒥ ᑕᐃᒪᐃᑐᐃᓐᓇᕐᒥᒃᐸᑕ, ᒪᕐᕉᒃ 
ᐅᓄᓐᖏᓛᓄᑦ ᓂᕈᐊᖅᑕᑦ ᑭᓯᐊᓂᓗ ᓂᕈᐊᖅᑕᐅᓂᖏᑦᑕ ᐅᓄᕐᓂᖏᑦ ᐊᔾᔨᒌᒃᑑᒃ ᓂᕈᐊᖅᑕᐅᓂᐊᖅᐴᒃ.  
ᑭᖑᓪᓕᖅᐹᖑᓗᓂ ᑕᒪᓐᓇ ᓂᕈᐊᕐᓂᐅᓂᐊᖅᑐᖅ. 

 
 ᓂᕈᐊᒐᒃᓴᑦ ᐊᑎᕐᒥᓂᒃ ᐊᒧᓯᔪᓐᓇᖅᑐᑦ ᓯᕗᓪᓕᕐᒥ ᓂᕈᐊᕐᓂᖅᑕᖃᓚᐅᖅᑎᓪᓗᒍ, ᑭᓯᐊᓂᓗ 

ᑕᐃᒪᐃᑦᑕᕆᐊᖃᖅᖢᑎᒃ ᓂᕈᐊᕐᓂᖅᑕᖃᒃᑲᓐᓂᓚᐅᖅᑎᓐᓇᒍ.  ᓂᕈᐊᕐᓂᖅ ᑲᔪᓯᑎᑕᐅᖏᓐᓇᕐᓂᐊᖅᐳᖅ 
ᑭᓯᐊᓂ ᐅᓄᓛᓄᑦ ᓂᕈᐊᖅᑕᐅᔪᖃᖅᐸᑦ (50 ᐳᓴᓐᑎᑦ ᐅᖓᑖᓄᓪᓗ).  ᑎᑎᕋᖅᑎ 
ᓇᓗᓇᐃᖅᓯᓂᐊᖅᐳᖅ ᑭᓇ ᓂᕈᐊᖅᑕᐅᖕᒪᖔᖓ. 

 
 
 
 
 
 
 
 
 
 
 

 
 

                                
1 ᐅᒃᑐᑎᒋᓗᒍ, ᓂᕈᐊᒐᒃᓴᖅ A, B ᐊᒻᒪ C ᓯᕗᓪᓕᖅᐹᒥ ᓂᕈᐊᕐᓂᕐᒥ ᐊᑎᖃᖅᐳᑦ.  ᓂᕈᐊᒐᒃᓴᖅ A ᓂᕈᐊᖅᑕᐅᓗᓂ 9-ᓄᑦ 21-
ᖑᑎᓪᓗᒋᑦ ᓂᕈᐊᕈᓐᓇᖅᑐᑦ.  ᓂᕈᐊᒐᒃᓴᖅ B ᓂᕈᐊᖅᑕᐅᕗᖅ 7-ᓄᑦ ᐊᒻᒪ ᓂᕈᐊᒐᒃᓴᖅ C ᓂᕈᐊᖅᑕᐅᓪᓗᓂ 5-ᓄᑦ.  ᑐᒡᓕᐊᓂ 
ᓂᕈᐊᕐᓂᖅᑕᖃᓕᖅᑎᓪᓗᒍ, ᓂᕈᐊᒐᒃᓴᖅ A ᐊᒻᒪ B ᐸᐃᑉᐹᓂ ᑎᑎᕋᖅᑕᐅᓯᒪᐃᓐᓇᕐᓂᐊᖅᐴᒃ, ᐊᒻᒪ ᓂᕈᐊᒐᒃᓴᖅ C ᐊᑎᖓ 
ᐲᖅᑕᐅᓗᓂ. 
 
2 ᐅᒃᑐᑎᒋᓗᒍ, ᓂᕈᐊᒐᒃᓴᖅ A, B ᐊᒻᒪ C ᓯᕗᓪᓕᖅᐹᒥ ᓂᕈᐊᕐᓂᕐᒥ ᐊᑎᖃᖅᐳᑦ.  ᓂᕈᐊᒐᒃᓴᖅ A ᓂᕈᐊᖅᑕᐅᓗᓂ 9-ᓄᑦ 21-
ᖑᑎᓪᓗᒋᑦ ᓂᕈᐊᕈᓐᓇᖅᑐᑦ.  ᓂᕈᐊᒐᒃᓴᖅ B ᓂᕈᐊᖅᑕᐅᕗᖅ 6-ᓄᑦ ᐊᒻᒪ ᓂᕈᐊᒐᒃᓴᖅ C ᓂᕈᐊᖅᑕᐅᓪᓗᓂ 6-ᓄᑦ.  ᑐᒡᓕᐊᓂ 
ᓂᕈᐊᕐᓂᖅᑕᖃᓕᖅᑎᓪᓗᒍ, ᑖᒃᑯᐊ ᐱᖓᓱᑦ ᐊᑎᖏᑦ ᑕᒪᕐᒥᒃ ᐸᐃᑉᐹᓃᑎᑕᐅᖏᓐᓇᕐᓂᐊᖅᑐᑦ. 

ᓯᕗᓕᖅᑎᒥᒃ ᓂᕈᐊᕐᓂᖅ 
 
 ᐊᑕᐅᓯᑐᐊᕐᒥᒃ ᓂᕈᐊᒐᒃᓴᓐᖑᖅᑎᑦᑎᔪᖃᖅᐸᑦ, ᑕᐃᓐᓇ ᓂᕈᐊᒐᒃᓴᓐᖑᖅᑎᑕᖅ ᐃᓕᔭᐅᑲᐅᑎᒋᕗᖅ 

ᓯᕗᓕᖅᑎᐅᑉ ᐃᓂᖓᓄᑦ.  ᐊᑕᐅᓯᐅᓐᖏᑦᑐᒥᒃ ᓂᕈᐊᒐᒃᓴᖅᑕᖃᖅᐸᑦ ᓂᕈᐊᕐᓂᖅᑕᖃᕐᓂᐊᖅᑐᖅ. 
 

 ᐊᑎᕈᓯᖏᑦᑎᒍᑦ ᐄ, ᐲ, ᑏ, ᑮᖅᑕᐅᓯᒪᓗᑎᒃ, ᐊᑐᓂ ᓂᕈᐊᒐᒃᓴᓐᖑᖅᑎᑕᐅᔪᑦ ᓯᕗᓕᖅᑎᐅᑉ ᐃᓂᖓᓄᑦ 
ᐅᖃᓪᓚᒍᓐᓇᖅᑎᑕᐅᔪᑦ ᒪᓕᒐᓕᐅᖅᑏᑦ ᓵᖓᓐᓂ.  ᓂᕈᐊᒐᒃᓴᑦ ᓇᖏᕆᐊᖃᖅᐳᑦ ᐅᖃᓪᓚᓕᕈᑎᒃ.  
ᓇᖏᕐᓗᓂ ᓯᕗᓂᐊᓂ ᐸᐃᑉᐹᖃᕐᕕᓕᖅᑕᐅᓂᐊᖅᑐᖅ ᐊᑐᕈᓐᓇᕐᓂᐊᕐᒪᒍ.  ᐅᖃᓪᓚᒍᓐᓇᖅᑐᖅ 20 
ᒥᓂᑦ ᐅᖓᑖᓅᓐᖏᑦᑐᖅ.  ᐅᖃᓪᓚᒃᑎᓪᓗᒍ ᒪᐅᓇᑐᐃᓐᓇᖅ ᐊᓯᖏᑦ ᓂᓪᓕᕈᓐᓇᓐᖏᑦᑐᑦ. 

 
 ᐅᖃᓪᓛᓂᒃᐸᑕ, ᓂᕈᐊᒐᒃᓴᑦ ᐃᒃᓯᕙᐅᑕᕐᒥᓄᑦ ᐅᑎᖅᐳᑦ.  ᓄᖅᑲᖓᓚᐅᑲᓚᐅᕐᓗᑎᒃ ᐅᑎᕈᑎᒃ 

ᐊᐱᖅᓱᕐᓇᖅᓯᓂᐊᖅᑐᖅ. 
 

 ᒪᓕᒐᓕᐅᖅᑏᑦ ᓯᕗᓕᖅᑎᓐᖑᕋᓱᓐᖏᑦᑐᑦ ᒪᕐᕉᒃ ᐅᖓᑖᓅᓐᖏᑦᑐᖅ ᐊᐱᕆᔪᓐᓇᖅᑐᑦ ᓂᕈᐊᒐᒃᓴᓄᑦ 
ᐊᑐᓂ.  ᒪᓕᒐᓕᐅᖅᑎ ᓇᓕᐊᑐᐃᓐᓇᕐᓄᑦ ᓂᕈᐊᒐᒃᓴᓄᑦ ᐊᐱᕆᔪᓐᓇᖅᑐᖅ, ᑐᕌᖅᑎᑦᑐᓐᓇᖅᖢᓂᐅᒡᓗ 
ᓇᓕᐊᖕᓄᑐᐃᓐᓇᖅ ᑕᐃᓗᒍ. 

 
 ᐅᖃᖅᑎᒧᑦ ᓂᕈᐊᖅᑕᖅ ᑎᓕᐅᕆᔪᓐᓇᖅᐳᖅ ᓇᓕᐊᑐᐃᓐᓇᕐᓂᒃ ᓂᕈᐊᒐᒃᓴᐅᔪᓂᒃ ᑭᐅᖁᓗᒍ, ᐊᒻᒪ 

ᐊᐱᖅᑯᑏᑦ ᑭᐅᔾᔪᑏᓪᓗ ᖃᓄᖅ ᑕᑭᑎᒋᔪᓐᓇᕐᒪᖔᖏᓐᓂᒃ ᑭᒡᓕᓕᐅᖅᓯᔪᓐᓇᖅᖢᓂ.  ᒪᓕᒐᓕᐅᖅᑏᑦ 
ᐊᐱᖅᑯᑎᖏᑦ ᑐᖏᓕᕇᒋᐊᑐᓐᖏᑦᑐᑦ. 

 
 ᐊᐱᖅᓱᖅᑐᒃᓴᖅᑕᖃᕈᓐᓃᖅᐸᑦ, ᐅᖃᖅᑎᒧᑦ ᓂᕈᐊᖅᑕᖅ ᓂᕈᐊᕐᓂᕐᒥᒃ ᐱᒋᐊᖅᑎᑦᑎᔪᓐᓇᖅᓯᕗᖅ. 
 
 ᐅᓄᓛᖑᔪᓄᑦ ᓂᕈᐊᖅᑕᐅᔪᖃᕆᐊᓕᒃ (50 ᐳᓴᓐᑎᑦ ᐅᖓᑖᓄᓪᓗ) ᐃᓄᒃ ᐃᓕᓂᐊᕈᓂ.  ᐅᓄᓛᕐᓄᑦ 

ᓂᕈᐊᖅᑕᐅᔪᖃᓐᖏᑉᐸᑦ, ᓂᕈᐊᒐᒃᓴᖅ ᐅᓄᓐᖏᓛᓄᑦ ᓂᕈᐊᖅᑕᐅᔪᖅ ᐊᑎᖓ ᐸᐃᑉᐹᓂᑦ 
ᐲᖅᑕᐅᓂᐊᖅᐳᖅ ᐊᒻᒪ ᑭᖑᕐᖓᓂ ᓂᕈᐊᕐᓂᖅᑕᖃᒃᑲᓐᓂᓕᕐᓗᓂ. 3 

 
 ᐱᖓᓲᒃᐸᑕ ᐅᓄᒃᑲᓐᓂᖅᐸᑕᓘᓐᓃᑦ ᓂᕈᐊᒐᒃᓴᑦ, ᐊᒻᒪ ᐅᓄᓛᓂᒃ ᓂᕈᐊᖅᑕᐅᔪᖅᑕᖃᓐᖏᑉᐸᑦ, ᐊᒻᒪ 

ᒪᕐᕉᒃ ᐅᓄᒃᑲᓐᓂᖅᑐᓪᓘᓐᓃᑦ ᓂᕈᐊᒐᒃᓴᑦ ᐅᓄᓐᖏᓛᓄᑦ ᓂᕈᐊᖅᑕᐅᒃᐸᑕ ᑭᓯᐊᓂᓗ 
ᓂᕈᐊᖅᑕᐅᓂᖏᑦᑕ ᐅᓄᕐᓂᖏᑦ ᐊᔾᔨᒌᒡᓗᑎᒃ, ᐊᑎᓕᒫᖏᑦ ᐸᐃᑉᐹᕐᒦᑎᑕᐅᖏᓐᓇᕐᓂᐊᖅᑐᑦ 4.  
ᑐᒡᓕᐊᓂ ᓂᕈᐊᕐᓂᕐᒥ ᑕᐃᒪᐃᑐᐃᓐᓇᕐᒥᒃᐸᑕ, ᒪᕐᕉᒃ ᐅᓄᓐᖏᓛᓄᑦ ᓂᕈᐊᖅᑕᑦ ᑭᓯᐊᓂᓗ 
ᓂᕈᐊᖅᑕᐅᓂᖏᑦᑕ ᐅᓄᕐᓂᖏᑦ ᐊᔾᔨᒌᒃᑑᒃ ᓂᕈᐊᖅᑕᐅᓂᐊᖅᐴᒃ.  ᑭᖑᓪᓕᖅᐹᖑᓗᓂ ᑕᒪᓐᓇ 
ᓂᕈᐊᕐᓂᐅᓂᐊᖅᑐᖅ. 
 

 
 
 
                                
3 ᐅᒃᑐᑎᒋᓗᒍ, ᓂᕈᐊᒐᒃᓴᖅ A, B ᐊᒻᒪ C ᓯᕗᓪᓕᖅᐹᒥ ᓂᕈᐊᕐᓂᕐᒥ ᐊᑎᖃᖅᐳᑦ.  ᓂᕈᐊᒐᒃᓴᖅ A ᓂᕈᐊᖅᑕᐅᓗᓂ 9-ᓄᑦ 21-
ᖑᑎᓪᓗᒋᑦ ᓂᕈᐊᕈᓐᓇᖅᑐᑦ.  ᓂᕈᐊᒐᒃᓴᖅ B ᓂᕈᐊᖅᑕᐅᕗᖅ 7-ᓄᑦ ᐊᒻᒪ ᓂᕈᐊᒐᒃᓴᖅ C ᓂᕈᐊᖅᑕᐅᓪᓗᓂ 5-ᓄᑦ.  ᑐᒡᓕᐊᓂ 
ᓂᕈᐊᕐᓂᖅᑕᖃᓕᖅᑎᓪᓗᒍ, ᓂᕈᐊᒐᒃᓴᖅ A ᐊᒻᒪ B ᐸᐃᑉᐹᓂ ᑎᑎᕋᖅᑕᐅᓯᒪᐃᓐᓇᕐᓂᐊᖅᐴᒃ, ᐊᒻᒪ ᓂᕈᐊᒐᒃᓴᖅ C ᐊᑎᖓ 
ᐲᖅᑕᐅᓗᓂ. 
 
4 ᐅᒃᑐᑎᒋᓗᒍ, ᓂᕈᐊᒐᒃᓴᖅ A, B ᐊᒻᒪ C ᓯᕗᓪᓕᖅᐹᒥ ᓂᕈᐊᕐᓂᕐᒥ ᐊᑎᖃᖅᐳᑦ.  ᓂᕈᐊᒐᒃᓴᖅ A ᓂᕈᐊᖅᑕᐅᓗᓂ 9-ᓄᑦ 21-
ᖑᑎᓪᓗᒋᑦ ᓂᕈᐊᕈᓐᓇᖅᑐᑦ.  ᓂᕈᐊᒐᒃᓴᖅ B ᓂᕈᐊᖅᑕᐅᕗᖅ 6-ᓄᑦ ᐊᒻᒪ ᓂᕈᐊᒐᒃᓴᖅ C ᓂᕈᐊᖅᑕᐅᓪᓗᓂ 6-ᓄᑦ.  ᑐᒡᓕᐊᓂ 
ᓂᕈᐊᕐᓂᖅᑕᖃᓕᖅᑎᓪᓗᒍ, ᑖᒃᑯᐊ ᐱᖓᓱᑦ ᓂᕈᐊᒐᒃᓴᑦ ᐊᑎᖏᑦ ᐸᐃᑉᐹᓂ ᑎᑎᕋᖅᑕᐅᓯᒪᔪᐃᓐᓇᐅᒃᑲᓐᓂᕐᓂᐊᖅᑐᑦ. 

 ᓂᕈᐊᒐᒃᓴᑦ ᐊᑎᕐᒥᓂᒃ ᐊᒧᓯᔪᓐᓇᖅᑐᑦ ᓯᕗᓪᓕᕐᒥ ᓂᕈᐊᕐᓂᖅᑕᖃᓚᐅᖅᑎᓪᓗᒍ, ᑭᓯᐊᓂᓗ 
ᑕᐃᒪᐃᑦᑕᕆᐊᖃᖅᖢᑎᒃ ᓂᕈᐊᕐᓂᖅᑕᖃᒃᑲᓐᓂᓚᐅᖅᑎᓐᓇᒍ.  ᒪᓕᒐᓕᐅᖅᑏᑦ ᓂᕈᐊᕈᓐᓇᖅᑐᓕᒫᑦ 
ᓂᕈᐊᖅᐸᑕ, ᐅᓄᓛᕐᓄᑦ ᐊᑕᐅᓯᖅ ᓂᕈᐊᒐᒃᓴᖅ ᓂᕈᐊᖅᑕᐅᔪᓐᓇᖅᑐᑦ 21-ᓄᑦ. 

 
 ᓂᕈᐊᕐᓂᖅᑕᖃᐃᓐᓇᕐᓂᐊᖅᑐᖅ ᑭᓯᐊᓂ ᐊᑕᐅᓯᕐᒥᒃ ᐅᓄᓛᓄᑦ ᓂᕈᐊᖅᑕᐅᔪᖃᖅᐸᑦ (50 ᐳᓴᓐᑎᑦ 

ᐅᖓᑖᓄᓪᓗ).  ᐅᖃᖅᑎᓐᖑᓵᖅᑐᖅ ᓂᕈᐊᖅᑕᐅᔫᑉ ᐊᑎᖓᓂᒃ ᓇᓗᓇᐃᖅᓯᕗᖅ. 
 

 ᓂᕈᐊᖅᑕᐅᔪᖅ ᐅᖃᓪᓚᒃᑎᑕᐅᑲᐃᓐᓇᕐᓂᐊᖅᑐᖅ. 

ᒥᓂᔅᑕᐃᑦ ᑲᑎᒪᔨᖏᓐᓅᖅᑐᒃᓴᓂᒃ ᓂᕈᐊᕐᓂᖅ 
 
 ᐅᖃᖅᑎᓐᖑᓵᖅᑐᖅ ᓂᕈᐊᕐᓂᕐᒥᒃ ᒪᑐᐃᖅᓯᕗᖅ ᓂᕈᐊᒐᒃᓴᓕᐅᖅᑐᖃᕈᒪᖕᒪᖔᖅ ᐊᐱᕆᓗᓂ.  

ᓂᕈᐊᒐᒃᓴᓐᖑᖅᑎᑕᖅ ᓇᓗᓇᐃᖅᓯᑲᐅᖅᑐᕆᐊᖃᖅᐳᖅ ᐊᖏᕐᒪᖔᕐᒥ ᐋᒃᑳᕐᒪᖔᕐᒥᓘᓐᓃᑦ. 
 

 8-ᖏᓐᓇᐃᑦ ᓂᕈᐊᒐᒃᓴᓐᖑᖅᑎᑕᐅᒃᐸᑕ, ᓂᕈᐊᒐᒃᓴᓐᖑᖅᑎᑕᐅᔪᕕᓂᓕᒫᑦ ᐃᓕᔭᐅᑲᐅᑎᒋᕗᑦ ᒥᓂᔅᑕᐃᑦ 
ᑲᑎᒪᔨᖏᓐᓄᑦ.  8 ᐅᖓᑖᓃᑉᐸᑕ ᓂᕈᐊᒐᒃᓴᑦ, ᓂᕈᐊᕐᓂᕐᒥᒃ ᐊᑐᓯᒋᐊᕐᓂᐊᖅᐳᑦ. 

 
 ᓂᕈᐊᒐᒃᓴᓐᖑᖅᑎᑦᑎᓂᖅ ᒪᑐᒃᐸᑦ, ᐅᖃᖅᑎᓐᖑᓵᖅᑐᖅ ᓇᓗᓇᐃᖅᓯᕗᖅ ᑭᒃᑯᑦ 

ᓂᕈᐊᒐᒃᓴᓐᖑᖅᑎᑕᐅᖕᒪᖔᖏᑦ.  ᐊᑎᕈᓯᖏᑦᑎᒍᑦ ᐄ, ᐲ, ᑏ, ᑮᖅᑕᐅᓯᒪᓗᑎᒃ, ᓂᕈᐊᒐᒃᓴᓐᖑᖅᑎᑕᑦ 
ᒥᓂᔅᑕᐅᓂᕐᒧᑦ ᐃᒃᓯᕙᐅᑕᕐᒥᓃᓪᓗᓂ ᐅᖃᓪᓚᒍᓐᓇᖅᑎᑕᐅᔪᖅ.  ᐅᖃᓪᓚᖕᓂᖓ 10 ᒥᓂᑦ 
ᐅᖓᑖᓅᕆᐊᖃᓐᖏᓚᖅ.  ᒪᐅᓇᑐᐃᓐᓇᖅ ᐊᓯᖏᑦ ᓂᓪᓕᕈᓐᓇᖅᑎᑕᐅᓐᖏᑦᑐᑦ.  
ᐊᐱᖅᓱᕐᓂᖅᑕᖃᔾᔮᓐᖏᑦᑐᖅ.   

 
 ᒪᓕᒐᓕᐅᖅᑏᑦ 8-ᓂᒃ ᓂᕈᐊᕈᓐᓇᖅᑐᑦ ᓯᕗᓪᓕᕐᒥ ᓂᕈᐊᕐᓂᕐᒥ.  ᓂᕈᐊᖅᑐᖃᕐᓂᖅᐸᑦ 8 

ᐅᖓᑖᓃᑦᑐᓂᒃ, ᑖᓐᓇ ᓂᕈᐊᕈᑖ ᐊᑐᓐᖏᑎᑕᐅᓂᐊᖅᑐᖅ.  8 ᑐᖔᓂ ᓂᕈᐊᖅᑐᖃᖅᐸᑦ, ᓂᕈᐊᕈᑖ 
ᐊᑐᕐᓂᕋᖅᑕᐅᓂᐊᖅᑐᖅ. 

 
 ᒪᓕᒐᓕᐅᖅᑏᑦ ᓂᕈᐊᕈᓐᓇᖅᑐᓕᒫᑦ ᓂᕈᐊᖅᐸᑕ, ᓇᓕᐊᑐᐃᓐᓇᖅ ᓂᕈᐊᒐᒃᓴᖅ ᐅᓄᓛᓂᒃ 

ᓂᕈᐊᖅᑕᐅᔪᓐᓇᖅᑐᑦ 21-ᓄᑦ.  ᓂᕈᐊᒐᒃᓴᖅ ᒥᓂᔅᑕᐃᑦ ᑲᑎᒪᔨᖏᓐᓄᑦ ᓂᕈᐊᖅᑕᐅᓂᕋᖅᑕᐅᓂᐊᖅᐳᖅ 
ᐅᓄᓛᓄᑦ ᓂᕈᐊᖅᑕᐅᓂᖅᐹᖑᒃᐸᑦ.   ᓇᓕᐊᑐᐃᓐᓇᖅ ᓂᕈᐊᒐᒃᓴᖅ ᐅᓄᓐᖏᓛᓄᑦ ᓂᕈᐊᖅᑕᐅᒃᐸᑦ 
ᓯᕗᓪᓕᕐᒥ ᓂᕈᐊᕐᓇᕐᒥ ᐊᑎᖃᐃᓐᓇᕐᓂᐊᖅᑐᖅ ᑐᒡᓕᐊᓂ ᓂᕈᐊᕐᓂᖅᑕᖃᓕᖅᐸᑦ 
ᐃᒃᓯᕙᐅᑕᖅᑕᖃᐃᓐᓇᖅᐸᑦ ᓱᓕ ᒥᓂᔅᑕᐃᑦ ᑲᑎᒪᔨᖏᑕ ᐃᓂᖓᓂ.  

 
 ᓯᕗᓪᓕᖅᐹᒥ ᓂᕈᐊᕐᓂᕐᒥ 9 ᐅᕝᕙᓘᓐᓃᑦ ᐅᓄᒃᑲᓐᓂᖅᑐᑦ ᐅᓄᓛᓂᒃ ᓂᕈᐊᖅᑕᐅᒃᐸᑕ, ᓂᕈᐊᒐᒃᓴᓕᒫᑦ 

ᐅᓄᓐᖏᓛᓄᑦ ᓂᕈᐊᖅᑕᐅᔪᑦ ᐊᑎᖏᑦ ᐲᖅᑕᐅᓂᐊᖅᑐᑦ ᑐᒡᓕᐊᓂ ᓂᕈᐊᕐᓇᕐᒥ.  ᐊᓯᓕᒫᖏᑦ ᐊᑏᑦ 
ᐃᓕᔭᐅᓯᒪᐃᓐᓇᕐᓂᐊᖅᑐᑦ ᑐᒡᓕᐊᓂ ᓂᕈᐊᕐᓂᖅᑕᖃᓕᖅᐸᑦ. 

 
 ᓂᕈᐊᒐᒃᓴᓕᒫᑦ ᑐᒡᓕᐊᓂ ᓂᕈᐊᕐᓂᕐᒥ ᐅᓄᕐᓂᖅᐹᖏᓐᓇᕐᓄᑦ ᓂᕈᐊᖅᑕᐅᒃᐸᑕ, ᓂᕈᐊᒐᒃᓴᖅ 

ᐅᓄᓐᖏᓛᓄᑦ ᓂᕈᐊᖅᑕᐅᔪᖅ ᐊᑎᖓ ᐲᖅᑕᐅᓂᐊᖅᑐᖅ.  ᒪᕐᕉᒃ ᐅᓄᒃᑲᓐᓂᖅᑐᓪᓘᓐᓃᑦ ᓂᕈᐊᒐᒃᓴᑦ 
ᐅᓄᓐᖏᓛᓄᑦ ᓂᕈᐊᖅᑕᐅᒍᑎᒃ ᑭᓯᐊᓂᓗ ᓂᕈᐊᖅᑕᐅᓂᖏᑦᑕ ᐅᓄᕐᓂᖏᑦ ᐊᔾᔨᒌᒃᐸᑕ, ᑕᐃᒃᑯᐊ 
ᓂᕈᐊᒐᒃᓵᒃ ᐊᑎᖏᑦ ᐊᑕᐃᓐᓇᕐᓂᐊᖅᑐᑦ.  

 
 ᒪᓕᒐᓕᐅᖅᑏᑦ ᓂᕈᐊᕈᓐᓇᖅᑐᓕᒫᑦ ᐅᓄᓛᓂᒃ 8-ᓂᒃ ᓂᕈᐊᕈᓐᓇᖅᐳᖅ ᓯᕗᓪᓕᕐᒥ ᓂᕈᐊᕐᓇᕐᒥ.  

ᑭᖑᕐᖓᓂ, ᒪᓕᒐᓕᐅᖅᑎᓕᒫᑦ ᓂᕈᐊᕈᓐᓇᖅᐳᑦ ᒥᓂᔅᑕᐃᑦ ᑲᑎᒪᔨᖏᑦᑕ ᐃᒃᓯᕙᐅᑕᖏᑦ 
ᐃᓐᓄᒃᑕᐅᓯᒪᓐᖏᑦᑐᑦ ᐅᓄᖅᑎᒋᓂᖏᓐᓂᒃ ᒪᓕᒡᓗᑎᒃ. 

 
 ᓂᕈᐊᒐᒃᓴᑦ ᓇᓕᐊᑐᐃᓐᓇᖅ ᐅᓄᓛᕐᓂᒃ ᐱᔪᖃᓐᖏᑉᐸᑦ, ᓂᕈᐊᒐᒃᓴᖅ ᐅᓄᓐᖏᓛᓄᑦ ᓂᕈᐊᖅᑕᖅ 

ᐊᑎᖓ ᐲᖅᑕᐅᓂᐊᖅᐳᖅ, ᐊᒻᒪ ᓂᕈᐊᕐᓂᖅᑕᖃᒃᑲᓐᓂᓕᕐᓗᓂ ᐃᒃᓯᕙᐅᑕᐃᑦ 
ᐃᓐᓄᒃᑕᐅᔪᐃᓐᓇᐅᓇᓱᖕᓂᖏᓐᓂ.  

 
 ᐱᖓᓱᓂᒃ ᐅᓄᒃᑲᓐᓂᖅᑐᓂᒡᓘᓐᓃᑦ ᓂᕈᐊᒐᒃᓴᑦ ᓇᓕᐊᑐᐃᓐᓇᖅ ᐅᓄᓛᓄᑦ ᓂᕈᐊᖅᑕᐅᔪᖃᓐᖏᑉᐸᑦ, 

ᑭᓯᐊᓂᓗ ᒪᕐᕉᒃ ᐅᓄᒃᑲᓐᓂᖅᑐᓪᓘᓐᓃᑦ ᐅᓄᓐᖏᓛᓄᑦ ᓂᕈᐊᖅᑕᐅᒃᐸᑕ ᑭᓯᐊᓂᓗ ᓂᕈᐊᖅᑕᐅᓗᑎᒃ 
ᐅᓄᕐᓂᖏᑦᑕ ᐊᔾᔨᒌᓄᑦ, ᐊᑎᓕᒫᖏᑦ ᑕᒪᕐᒥᒃ ᐊᑕᐃᓐᓇᕐᓂᐊᖅᑐᑦ. 

 ᓂᕈᐊᒐᒃᓴᑦ ᐊᑎᕐᒥᓂᒃ ᐊᒧᓯᔪᓐᓇᖅᑐᑦ ᓯᕗᓪᓕᕐᒥ ᓂᕈᐊᕐᓂᖅᑕᖃᓚᐅᖅᑎᓪᓗᒍ, ᑭᓯᐊᓂᓗ 
ᑕᐃᒪᐃᑦᑕᕆᐊᖃᖅᖢᑎᒃ ᓂᕈᐊᕐᓂᖅᑕᖃᒃᑲᓐᓂᓚᐅᖅᑎᓐᓇᒍ.   

 
 ᓂᕈᐊᕐᓂᖅᑕᖃᐃᓐᓇᕐᓂᐊᖅᑐᖅ ᑭᓯᐊᓂ 8 ᒥᓂᔅᑕᐃᑦ ᑲᑎᒪᔨᖏᓐᓂ ᐃᒃᓯᕙᐅᑕᐃᑦ ᑕᒪᕐᒥᒃ 

ᐃᓐᓄᒃᑕᐅᒃᐸᑕ. 
 

 ᐅᖃᖅᑎᓐᖑᓵᖅᑐᖅ ᑕᐃᓯᕗᖅ ᓂᕈᐊᖅᑕᐅᔪᓂᒃ, ᐊᑎᕈᓯᖏᑦᑕ ᐱᒋᐊᕐᓂᖏᑦ ᐊᑐᕐᓗᒋᑦ ᐊᒻᒪ 
ᐱᖁᔨᕗᖔᓕᐅᖁᔨᓗᓂ ᓂᕈᐊᕈᑏᑦ ᐃᒋᑕᐅᔪᓐᓇᖁᓪᓗᒋᑦ. 

 


